
      GIDAN ABDUL
     Mace ce wacce a ƙiyasi za a iya ba ta shekara talatin da biyar, tana tsaye a falo tana kaiwa da kawowa, hannunta riƙe da wayarta, wacce a yau take jinta tamkar maƙiyiyarta saboda yau ɗin ta kasance 'yar aiken da ta kwaso mata labarin da ta kira shi da baƙin labari, wayarta ƙawarta ce amma a yau dai ba haka abun yake ba, domin kuwa ta yi mummunan gani a cikinta. Hausawa sun ce labarin zuciya a tambayi fuska, fuskarta kawai za ka kalla ka san tana cikin yanayi mara daɗi na ƙunci, a cikin zuciyarta kuwa ji take tamkar ana gasa zuciyarta saboda zafin da ƙirjinta yake yi mata.
Ta sake kallon agogon wayar da ya nuna ƙarfe tara da rabi, sai ta ga kamar ma lokaci ba ya gudu saboda yadda ta matsu mijinta ya dawo gidan, kiran da ta yi masa babu adadi, tana shiga amma ba ya ɗagawa.
 Ta sake dubo vedion da ya hargiza ƙwaƙwalwarta a wunin yau ɗin ta kunna, tabbas shi ne, mijinta Abdul'aziz wanda take jin idan babu shi ba za ta iya rayuwa ba, shi ne yake zaune kusa da wata mace ƴar ƙaramar yarinyar da ba ta fi sa'ar ƙanwarta ta huɗu ba, suna vedio a wajen cin abinci cike da nishaɗi, idan ta kalli yadda yarinyar ta kwanta a jikinsa sai ta ji kamar zuciyarta za ta fashe, amma kuma ta kasa daina kallo, daga lokacin da aka turo mata zuwa yanzu ta kalla har ba ta san adadi ba.
Ƙarfe goma da minti goma ta ji ƙarar motarsa, a ƙa'ida ita ce take zuwa ta buɗe masa ya shigo da ita, amma yau ta ji sam ba za ta iya yin hakan ba, ya ƙaraci horn ɗinsa ya gaji ya fito ya saka mukulli ya buɗe gidan ya shiga sannan ya buɗe get ɗin ya shigar da motar, ya mayar ya rufe a ransa yana kyautata zaton Hafsa bacci take yi.
Waƙa ɗauke a bakinsa ya shigo ɗakin yana faɗin"A bar wa rai abin da ya so, a bar wa zuciya abin da ta so...".
Ganin Hafsa tsaye a falon ya katse shi, da mamaki ya ce"Maman Afna lafiya?"
Hafsa ta haɗiyi wani yawu ta kasa cewa komai.
Abdul ya ce"Hafsa lafiya? Ni fa na yi zaton bacci ne ya yi miki nisa ba ki zo kin buɗe mini ba,  me kike yi a tsaye? Ina yaran?"
Nan ma dai ba ta kalle shi ba ballantana ta yi magana.
Ya ce"Ai shikenan!" 
Ya cire hular kansa ya ajiye, ya cire babbar rigar, ya zauna yana cewa"Allah mai iko! Yau kuma da haka na samu gidan nawa, ni Hafsa ko dai taɓarya kika haɗiya ne?"
Ya ƙarasa maganar yana dariya, domin sarai ya san rigimarta tun suna da jajayen sahu idan ta birkice da ƙyar yake saita ta.
 Ya ce"To ni dai na lura yau ruwa ma sai na samawa kaina a gidan nan, zan samu abinci ko na je na siyo? Kin ga sai na siyo tun kafin dare ya raba su tashi, ko kuma na tafi gidanmu na ci".
Nan ma dai ba ta kula shi ba, sai ma hawaye da ta fara yi, wanda ya sa ya gane abun nata na gaske ne kuma mai dalili ne, sai ya kau da wasa a fuskarsa ya ce"Hafsa zauna mu yi magana".
Ta ƙi zama sai ma juya kai da ta yi.
Ya ce"Ki zauna, kin ji ko?"
Ta zauna tana danne kukan da yake taho mata.
Jikinsa ya fara yin sanyi ya ce"Me ya faru? Mene ne ya saka ki kuka? Ko jikin ne?" 
Ya ƙarasa maganar yana ɗora hannunsa a kan ƙaramin cikinta, ta ture hannunsa ta ce"Ni fa lafiyata ƙalau".
Ya riƙe hannunta yana cewa"To mene ne? Ko wani abun kike so a siyo miki?"
Ta ce"Ka ga, ni ka daina yaudarata da wannan ƙaryar kulawar taka, ka je ka nunawa wacce ka damu da ita, wacce har kake jin darajarta ta kai har ba za ka iya jurewa ku kama hotel ko wani gidan ku raɓe ku biyawa juna buƙata ba, sai ka nuna zalamarka a titi har ma kana yi mata vedio cikin nishaɗi".
Tun da ta fara magana ƙirjinsa ya buga da ƙarfi, kunya da fargaba suka dirar masa, haɗe da mamakin ta inda ta samu labarin yau ya haɗu Farha.
Ta cigaba da cewa"Kai yanzu ko kunya ba ka ji ba? Da mutuncinka da ƙimarka da girmanka, amma duk ka take so ya zauna a titi kana rungumar ƴar ƙaramar yarinya wacce a haihuwar kaji ka haife ta? Ka manta kana da ƴaƴa matan nan ne? Ka manta kana da ƙannai?"
Ya ɗaga mata hannu ransa a ɓace ya ce"Ke ya isa haka, ban gane wannan shirmen da kike zayyanowa ba? Ni ɗin ne na je na rungumi wata? Ashe ba ki da hankali har yanzu Hafsa? Shikenan sai mace a gidanta ta ci ta ƙoshi ta tada kai da fulo ta kira ki a waya ta dinga tsara miki ƙarya saboda tana baƙincikin rayuwar aurenki, ke kuma ki hau kai ki zauna!".
Ta ce"Babu wacce za ta yi maka ƙarya haka kawai, me aurenmu ya tsarewa wata da za ta so haɗa mu faɗa?"
Ba ta jira amsar shi ba ta kunna vedion ta miƙa masa, ya karɓa babu musu, yana kalla gabansa ya faɗi nan take ya fara tunanin yadda aka yi wani ya yi musu wannan vedion, amma sai ya daure bai nuna ba ya ja dogon tsaki yana miƙa mata wayarta ya ce"Hafsa! Yanzu shikenan kishin naki ɓa har ya kai ki kasa gane ni ko? Duk shejaraun da muka yi da ke ki ce har yanzu ba ki iya  bambance kamannina da na Abdussalam ba?Saboda kishi ya rufe miki ido har za ki fara yi mini ƙazafin zina ko?"
Gabanta ya faɗi ta kuma shiga taraddadin shin da gaske ba shi ɗin ba ne?Tana kallon vedion, ta kasa cewa komai, mijinta ƴan biyu ne irin waɗanda suke matsananciyar kama da juna, bambancinsu kawai shi ne Abdussalam ya fi mijinta haske kaɗan, kuma ya fi shi fara'a, domin asalima shi Abdussalam mutum ne mai barkwanci, wannan fara'ar da ta ga na jikin hoton yana yi sai ya sa ta yarda ba shi ba ne har zuciyarta, har ta ji nadamar zargin shi da ta yi.
Ta ce"Ka yi haƙuri na yi zaton kai ne, kuma da na ga kalar kayan da ka fita da shi ne".
Ya ce"To waye ya isa ya lissafa kayan da muka yi anko da ɗan'uwana? Na ga kin san sai ya ɗauki motata ya kawo mini tashi mu fi sati ɗaya a haka kowa yana hawa ta kowa, to ashe idan ya je wani wajen su munafukan suka kira ki suka ce sun ga motata shikenan sai ki yarda ni ɗin ne ko?"
Ta ce"Ka yi haƙuri".
Ya ce"Babu wani zancen haƙuri, shirmen banza da wofi!"
Ya tashi fuu zai fita, ta ce"Kuma ina za ka je? Ka tsaya na kawo maka abincinka".
"Ba zan ci ba!" Ya faɗa ba tare da ya juyo ba.
 A tsakar gida ya tsaya ya buɗe motarsa ya shiga, ya nemo lambar Farha ya kira ta, tana ɗagawa ya ce"Baby ya kike?"
Ta ce"Lafiya ƙalau, da fatan ka je gida lafiya".
Ya ce"Na je gida lafiya, sai dai ban samu gidan lafiya ba".
Ta ce"Me ya faru? Wai ita matar nan sai yaushe za ta barka hankalinka ya kwanta ne? Shikenan ita kullum cikin takura maka, kai kuma kamar kana jin tsoronta?"
Ya ce"Ba haka ba ne, kawai ina ɗaga mata ƙafa ne, ai wulaƙancinta ya ƙare tun da komai na ɗan lokaci ne, da zarar na kawo ki gidana na rufe shikenan na wuce raini a wajen kowa".
Farha ta ce"In shaa Allah kuwa! Sai na nuna maka yanzu ka yi aure a da kame-kame kawai kake yi".
Ya lumshe ido ya ce"Allah kai damo ga harawa, wallahi Baby ji nake kamar na janyo ranar ta zo".
Ta ce"To kwana nawa ne? Ai aski ya zo gaban goshi, kai dai ka ƙara haƙuri kawai".
Ya ce"Amma fa na yi mamakin yadda aka yi Hafsa ta ga wannan vedion da muka yi, kuma abun mamaki wani ne yake ɗaukarmu a daidai lokacin da muke yin vedion, abun ya ɗaure mini kai, anya kuwa Hafsa ba CID ta baza a gari ba?"
Farha da ta san ita ta ƙulla tsiyar sai ta yi murmushi ta ce"Kai ma dai ban ga abun mamaki a nan ba, ka san fa halin mutane ƙila wani ne ya ga mun burge shi ya ciro waya ya ɗauke mu".
Ya ce"Kuma har ya samu lambar Hafsa ya tura mata?"
Ta ce"Babyna kenan, kana wasa da media, yanzu idan ya ɗora a status ka san mutane nawa ne za su gani? Ƙila akwai wanda ya santa a contact ɗinsa ka ga yana gani zai ɗauka ya tura mata".
A sanyaye Abdul ya ce"Kuma hakane".
Farha ta ce"Babyna, wai me yasa har yanzu ba ka faɗa wa matar nan aurenmu ya kusa ba?"
Ya ce"Ai na faɗa miki ba na son shirme, an ce idan mutum ya tashi ƙara aure mata hauka suke yi, to shiyasa na yanke ba za ta sani ba sai ranar ɗaurin auren kawai, kin ga ko ta tada haukanta ba za ma ta gan ni ba ballanatana ta yi mini, ina can wajenki hankalina a kwance".
Farha ta yi dariya ta ce"Ai kuwa ka yi farar dabara Babyna".
Ya ce"Yau mun sha yawo ki kwanta, ni ma zuwa zan yi na kwanta, kin ga ko abinci ba ta ba ni ba, ta hana ni saboda wannan vedion, wai a hakan ma don na cakas da ita na nuna mata Abdussalam ne".
Farha ta ce"Kai da gidanka? Gaskiya wannan matar taka ta samu dama da yawa, ni miji ko dukana ya yi me zai hana na ba shi abinci? Kai ne fa ka samo abincin nan".
Ya ce"Hmm to ya zan yi, matan kenan ai".
A shagwaɓe ta ce"Gaskiya kar ka yi wa mata kuɗin goro, wallahi ba haka nake ba".
Ya ce"Ai dama ban da ke Babyna".
Ta ce"Yanzu ya za a yi? Ka zo ka karɓi abinci a gidanmu, idan ma wani abun kake so sai na tashi na ɗora maka".
Ya ce"Godiya nake sarauniyata, ba sai kin wahalar mini da kanki ba, ga tsire nan da na shigo da shi sai na ci abuna na sha ruwa".
Ta ce"Da dai ka zo ɗin, me tsire zai yi maka?"
Ya ce"A'a zai yi fa, na san wayo kike so ki yi mini, so kike na zo ki riƙe ni, kin san fa ba na gajiya da kallonki kin ga yanzu muka rabu amma yanzu haka so nake na ganki, duk duniya ke ce wacce ba na ƙoshi da kallonki, shiyasa na matsu na ga mun zama ɗaya Babyna".
Farha ta yi dariya cike da nishaɗi ta ce"Ina godiya masoyina".
Jin ƙarar buɗe ƙofar falo ya tabbatar masa da Hafsa ce ta fito, ya ce"Ki je ki kwanta Baby, dare yana yi".
Ta ce"Ok i love you, Babyna zan yi mafarkinka kai ma ka yi ka ji?"
Ya ce"Ai ko ba ki faɗa ba na san ya zama dole".
Ya ɗauki ledar tsirensa ya fito daidai lokacin da Hafsa ta ƙaraso, a sanyaye ta ce"Yanzu a mota za ka kwana?"
Ya kalle ta da takaici ya ce"E a mota zan kwana tun da gidanki ne kina da ikon hana ni shiga ɗakina".
Ya wuce ta ya shiga ɗaki, sai ta tsaya sororo tana kallon shi, saboda ba su saba irin haka da shi ba, ta san dai idan suka samu saɓani yana kwana a falo sai ta yi zaton yau abun ya yi tsamarin da zai iya kwana a motar.
Ta ja ƙafa ta bi shi ɗakin, ya baje yana cin tsirensa, ta buɗe firji ta ɗakko ruwa da lemo ta ajiye masa a gabansa ta ce"Yanzu ba za ka ci abincin ba?"
Ko kula ta bai yi ba har ya gama ta tashi ya shige ɗakinsa.
Ta bi bayansa ta tarar yana shirin shiga wanka, ta ce"Don Allah ka yi haƙuri..."
Ya katse ta a fusace da cewar"Ni za ki yi wa sharrin zina?"
Ta ce"Innalillahi wa inna ilaihi raji'un! Ni fa ban ambaci zina ba a duka maganata, kuma kuskure ne na yi zaton kai ne don Allah ka yi haƙuri".
Ya ce"To idan ba wannan zargin kike yi mini ba me kike nufi? Ai ni a yadda nake zaune da ke da zuciya ɗaya na yi zaton ko ni ne da kaina na zo na nuna miki vedion nan na ce miki ni ne za ki ƙaryata ni, ashe har rashin yarda da ni ya sa har wani banza ma zai turo miki ƙarya ki yarda".
Ta ce"Ka yi haƙuri kishi ne ya rufe mini ido".
Ya ce"Ai kuwa sai dai ya kashe ki, domin ba don ke kaɗai aka yi ni ba".
Ya shiga wanka, ita kuma ta zauna a bakin gadon cike da damuwa, tana jin nadamar yarda da ta yi a kan abin da ba ta da tabbas ɗinsa, tabbas ta gane idan ta biyewa jita-jita za ta rasa zaman lafiya tsakaninta da mijinta.
Tana cikin wannan tunanin ta ga shigowar saƙo a wayarsa, ta sama take karanta saƙon da yake shigowa _Babyna ka ci abinci?_ Abin da aka rubota masa kenan, gabanta ya faɗi ta ɗauki wayar sai dai ba ta san password ɗinsa ba, don haka ta ajiye tana jiran fitowarsa.
    GIDAN HAMZA
   Saude tana kan keke tana ta ɗinki mijinta ya shigo da sallama, ta amsa ba tare da ta juyo ta kalle shi ba, ya zauna yana cewa"Wato ke Saude abun naki kullum ƙara gaba yake yi ko? Yanzu har ta kai ko sannu da zuwa kin dai yi mini, shi ɗin ma dama a daƙile kike cewa sannu, to yanzu kin soke ma duka!".
Kamar ba da ita yake ba don ko dakatawa da ɗinkin ba ta yi ba, ballantana ya saka ran za ta tanka masa.
Ya yi shiru na ɗan lokaci kafin ya ce"Kun samu wani abun kun sarrafa ne? Wallahi yunwa nake ji, cikina kamar babu hanji".
Ta ce"Idan ka san ka kawo an sarrafa".
Ya ce"Wannan wace irin magana ce?"
Ba ta kula shi ba, ya tashi ya nufi inda ya hangi tukunya zai buɗe, ta yi farat ta riga shi ƙarasawa tana cewa"Wallahi ba za ka ci abincin nan ba! Ai ni ba baiwarka ba ce da zan dinga ciyar da kai".
Ya ce"Yanzu ke Saude ba ki san ƙaddara ba?"
Ta ce"Wallahi indai a kan wannan ne ba na fatan na san ƙaddarar, ka dinga fita tun safe sai dare za ka dawo, kuɗin nan kana samu ba ba ka samu ba kawai kana tarawa ne saboda za ka ƙara aure sannan ni kuma na wuni ina zaman kan keke basir duk ya cinye ni, a haka zan samu na yi girkin saboda kar asirina ya tono kuma saboda rashin adalci ka ce na dafa da kai? Wallahi da na ba ka taliyar nan gara ta kwana ta lalace na zuba a shara, ko akuya ce ta ci na san zan samu lada".
Hamza ya koma ya zauna yana cewa"Aure ne dai sai na yi shi, idan ma mutuwa za ki yi sai dai ki mutu, kina nan a zaune zan yi aure amarya ta tare, ta share mini hawayen duk wani wulaƙanci da kike yi mini".
Saude ta ce"Ko a jikina, kai irinka don za su ƙara aure har wani abun damuwa ne, ai wallahi tun da dai har ni ban tsira da ƙuntatawarka ba duk da irin son da kake yi mini, to kuwa babu macen da za ta tsira, sandar da ta daki uwargida ita take dukan amarya, saboda haka ta zo mu raba baƙincikin tare".
Ya ce"Au haka ma za ki ce?"
Ta ce"Sai na maimaita maka ma".
Ya haye gado ya kwanta ya ciro wayarsa ya dannawa abokinsa kira, suka gaisa yake ce masa"Ya labarin Dije kuwa, ya kuka ƙarke?"
Daga can ɓangaren abokin ya ce"Ai ni fa na bar hanyar yarinyar nan, motsi kaɗan ta ce mini anko, indai na yi mata waya na ce ina tafe sai ta samu abin da za ta ce na siyo mata, yau ma fa na yi niyyar zuwa sai ta ce na taho mata da gasasshiyar kaza, ka ji fa sai ka ce wata mayya, kuma wallahi gidan nawa garin kwaki aka sha da daddaren nan, to ina na ga kuɗin kaza?"
Hamza ya ce"Ai shiyasa na faɗa maka ka rabu da ita, ka zo na haɗa ka da ƙawar Asiya, ita fa Asiya ina ga ƴar aljanna ce, to wallahi babu ruwanta da ba ni-ba ni".
Kamilu ya ce"Ai wallahi kai dai ka dace, yarinya ga diri kamar ita ta yi kanta".
Hamza ya ce"Kai dai bari Kamilu, ai shiyasa tun da na ƙyalla ido na ganta na ce to wallahi wannan ba irin wacce za ka samu ka yi sake ba ce, ai dole na kammale ta a gidana ko kallonta kaɗai zai huce mini wani takaicin".
Kamilu ya ce"Idan ka ji takaici ma ai ɗaya kenan, mata duk sun yi wasarere da jikinsu sun zube kamar tsofaffi ba dole mu nemi canji ba?"
Hamza ya ce"Abun har mamaki yake ba ni, su fa mata idan suka ka zauna ba ka da niyyar ƙara aure to wallahi da kai da ɗan'iska duk ɗaya ne a wajensu, sun daina gyara jikinsu ko bireziya fa sai za su je unguwa suke sakawa".
Kamilu ya ce"To ai ko sun saka ma a banza, babu abin da take tare musu fa, kuma wai a ce ba za ka nemi canji ba".
Hamza ya ce"Ba su iya komai ba sai kishin banza, ni na zata kishi shi ne ka ka dinga kula da miji kana kyautata masa har ma ya ji ya fasa auren, to wallahi ni dai ka ga tun da na tada zancen auren nan yanzu abinci ma hana ni take yi".
A fusace Saude ta juyo ta ce"Na hana ka ɗin! Na ce ban bayar ba ba zan bayar ba!".
Hamza ya tashi zaune yana cewa"To ka ji da kunnenka ko? Bari na bar mata gidan".
Ya fice daga gidan, Saude ta bi shi da kallon tsana ranta yana ƙara ɓaci.

     GIDAN ABDUL
      Tana zaune ya fito daga wanka ya yi shirin bacci, tana ta kallon shi ta kasa cewa komai, saa da ya gama ya zo zai ɗauki wayar shi sannan ta ce"Na ga an yi maka massage".
Ya haɗe rai ya ce"To an yi miki massage sai me? Ina ruwanki da wayata?"
Ta ce"Ga ni na yi kamar mace ce, tambayarka ake yi wai ko ka ci abinci".
Ya ce"Au! Kenan Hafsa bincikar wayata kuma za ki fara yi ko? Zargin da kike yi mini har ya kai haka? To idan ma macen ce me za ki yi? Na yi miki alƙawarin da ke kaɗai zan zauna ne?"
Ta ce"Ba ka yi ba, amma ni ba na son rufa-rufa na fiso ka dinga bayyana mini komai, idan ma auren za ka ƙara ni kawai ka sanar da ni".
Ya yi tsaki ya ce"Bacci zan yi za ki iya ba ni waje ko kuma na koma falo na kwanta?"
A sanyaye ta ce"Sai da safe". 
Ta fice daga ɗakin, ɗakin ƴaƴanta ta je ta duba su ta sake yi musu addu'a sannan ta tafi nata ɗakin ta kwanta, sai dai bacci ya ƙauracewa idanunta, duk ta shiga damuwa kamar yadda yake faruwa a duk lokacin da suka samu saɓani da mijinta. 
Shi kuwa Abdul a nashi ɓangaren Farha ya kira a waya, tana ɗagawa ta ce"Baby yau ɓatan kai ka yi ne? Na ga ka kira a daren nan, ko kana waje?"
Ya ce"Ina gida, ke ni fa na fara gajiya da wannan raɓe-raɓen a ce idan na shigo gida ba ni da ikon yin waya da ke saboda wata?"
Cike da zuga Farha ta ce"To ma sha Allah tun da ka farka daga nannauyan baccin da kake yi, ni wallahi har mamaki kake ba ni, ban taɓa ganin namiji irinka ba, aure saura wata ɗaya amma har yanzu ka kasa sanar da ita? Wai waya ma baza ka iya yi a gabanta ba, anya ba tsoronta kake yi ba?"
Ya ce"Baby kin gane? Ni fa babu wani batun tsoro, kawai dai ba na so a ce ina waya a gabanta na san za ta iya damuwa".
Sai ta narke murya ta ce"Ai dama an faɗa mini, tun da na ce zan auri mai mata babu abin da ba zan gani ba, da ita kaɗai kake damuwa komai ka ce ita komai matarka ni kuma ko oho, to wallahi damuwar da nake shiga idan ban ji muryarka a lokacin da na so ba na tabbata ta fi wacce za ta shiga don ta ji kana waya da ni". Sai ta fara kukan ƙarya.
Tuni ya ruɗe ya tashi zaune, wannan saurin kukan na Farha yana ba shi mamaki, ta wani ɓangaren kuwa ƙara mata ƙima yake yi da hauhawar ƙaunarta a zuciyarsa a tunanin shi duk buduruwar da take yin kuka saboda kai tabbas ba ƙaramin so take yi maka ba, duk macen da za ta yi kuka saboda ka ƙi kiranta a waya na ɗan wani lokaci tababs wannan ita ce matar aure, wacce kake da tabbacin tana yi maka so na gaskiya kuma za ta zauna da kai da zuciya ɗaya bayan auren, a yadda Farha take son shi ya san nan gaba ko wata ƙaddarar ta same shi ba za ta guje shi ba, to ita da ta ce masa ko ya zama kurma kuma makaho za ta iya zama da shi, ai kuwa magana ta ƙare.
Ya ce"Farha ya isa haka don Allah! Da kin san yadda nake jin sonki a zuciyata da ba ki dinga yin kuka saboda ni ba".
Ta ce"Ai kuka ma yanzu na fara, tun kafin auren kana nuna mini bambanci, kana nuna ka fi son matarka a kaina, kuma ka ce kar na yi kuka?" Ta sake sakin sabon kuka.
Ya ce"To ya isa haka, yanzu dai me kike so a yi?"
Ta ce"Ni dai kullum idan ka koma gida da daddare za mu dinga yin waya, kuma har sai na fara jin bacci, ni ba ni da abun ɗebe kewa kafin na yi bacci, ita kuwa matarka za ka je ka ɗebe mata kewa, gaskiya ni dai ba zan yarda ba, ko kuma kawai a haƙura a fasa auren nan, ni ma sai na fitar da saurayi na aura, wanda zai ba ni lokacina ɗari bisa ɗari".
Da sauri ya ce"Sunhanallah! Don Allah kar ki sake faɗin haka, wannan ma ai saɓo ne Baby, ai idan kika ga an fasa aurena da ke to kuwa tabbas ɗayan biyu, ko ba na raye, ko kuma ke ba kya raye, kuma ba zai faru ba ma in sha Allah!".
Ta ce"Daɗin baki kawai kake yi mini".
Ya ce"Wallahi har zuciyata da gaske nake, wai Farha kina kallon kanki a madubi kuwa? Ai wallahi ba ni ba, babu wani namijin da zai samu damarki ya yi wasa da ita, wasa da soyayyarki da tamkar wasa da rayuwa ne, kin ga kuwa kowa yana son ransa ai".
Ta ce"Na ji, na yarda, amma ina da sharaɗi".
Ya ce"Ina jinki".
Ta ce"Daga yau idan na kira ka a waya babu wani batun kana gida, kawai ka ɗaga mu dinga wayarmu".
Ya ce"An gama ranki ya daɗe".
Ta ce"Sannan kuma ka sanarwa matarka aurenmu nan da kwana uku, sannan ka yi minu recording a lokacin da kake faɗa mata".
Ya ce"Amma ni a yadda na tsara sai auren ya rage kwana ɗaya ko biyu, ni fa da cewa ma na yi sai dai kawai bayan an ɗaura ta gani a status".
Farha ta ce"To ni ba haka na tsara ba, kawai ka faɗa mata, saboda ina so na san yadda yanayin kishinta yake, saboda na san da wacce zan zauna".
Abdul ya ce"To kishin me za ta yi? Kishinta ai na banza ne tun da dai ba za ta hana komai ba, amma tun da kin ce hakan zan yi yadda kika tsara ɗin".
Ta ce"Yawwa ka turo mini recording ɗin na ji".
Ya ce"In sha Allah!".
 Daga haka suka buɗe sabon shafin fira, sai wajen sha biyu suka yi sallama.
Washegari Hafsa ta tashi jiki babu ƙwari, ta gama hidimar yara don zuwa makaranta, ta shirya ƙananun, manyan kuka suka shirya, suna zaune a dining suna karyawa take kallon yaran nata, Yasmin ita ce babba shekararta goma sha huɗu, sai mai bi mata Minal shekararta sha biyu, sai Namra mai shekara tara, sannan Khadija mai shekara shida, Mubina ita ce auta, tana da shekara uku. A kullum addu'arta a kan yaran ita ce Allah Ya raya mata su, ya shirye su ya zama gatansu har bayan ranta, sannan ya ba su mazaje na gari wanda za su ji daɗin zaman aure.
 A shirye Abdul ya fito don tafiya aiki, yaran suka fara gaishe shi ɗaya bayan ɗaya yana amsawa cike da fara'a a fuskarsa, sannan ya zauna a ɗaya daga cikin kujerun falon, a maimaikon ta dining ɗin domin karyawa, wannan wata ɗabi'arsa ce wacce ta zame masa jiki, indai suka yi faɗa da Hafsa ba ya cin abincinta har sai lokacin da suka shirya, Yasmin da Minal har tuni sun gane hakan tana faruwa, kuma ba sa jin daɗi a ransu, su ƙananun da ba su da wayon ganewa ne idan suka tambayi dalilin ƙin cin abincin Daddyn nasu Hafsa take ce musu azumi yake yi.
A ƙa'ida kullum da asuba ba ta barin ɗakin shi sai ya dawo daga masallaci, sai su gisa, duk ranar da suka yi faɗa ba ta kwana a ɗakinsa ba kuma sai ta gaishe shi idan suka haɗu a falo, ya amsa ko kar ya amsa wannan bai dame ta ba, ita dai sai ta sauke nauyi, yanzun ma a falon ta je ta zauna kujerar kusa da shi ta ce"Ina kwana?"
Kansa yana wayarsa ko ɗagowa bai yi ba ballantana ya amsa, sakawa ido ba halinta ba ne, amma haka kawai ta tsinci kanta da kallon fuskar wayar tashi, wanda hotonsa shi da wata yarinya ya caki idanunta, da alama a gidan hoto aka yi shi ma, yana sanye da shadda ɗinkin babbar riga, ita ma ta saka irin shaddar, tana zaune a cinyarsa kanta a kan ƙirjinsa, sai zooming ɗin hoton yake yi yana kallo, wannan shaddar ce wacce ya ɗinka musu ita da ƙaramar sallah.
"Yaran nan su hanzarta sauri nake yi". Ya faɗa har yanzu idanunsa a kan waya.
Ganin ba ta yi magana ba kuma ba ta tashi ba, sai ya kalle ta domin ya ga abin da take nufi, sai ya ga wayarsa take kallo, duk da ba tsoronta yake ji ba amma sai da ya ji faɗuwar gaba, ya kau da wayar yana haɗe rai ya ce"Me kike leƙe a wayata?"
Ta ce"Babu komai".
Har ta tashi ta juyo ta ce"Dama Abdussalam aure zai yi? Na ga wannan hotunan dai sun fi kama da free wedding pics".
Zai yi magana kira ya shigo wayar tasa, yana kalla ya ga Farha ce, bai yi niyyar ɗagawa ba, amma da ya tuna yadda suka yi da ita jiya, kuma ya duba ya ga nan ɗin fa gidansa ne yana da ikon yin duk abin da ya ga dama, kawai sai ya ɗauka ya ce"Na'am Baby".
Farha ta ce"Ina fatan Babyna ya tashi lafiya".
Ya ce"Lafiya ƙalau na tashi, sai dai kewarki da take ta sanyaya mini jiki"
Ta ce"Ni ma hakan take a wajena, amma dai ka daure tun da saura ƙiris".
Ya ce"Yunwa nake ji fa, me zan samu ki kawo mini office?"
Daidai nan ya fice daga falon ganin yaran sun gama shiryawa sun yi waje, ya bar Hafsa da sakakken baki, ta ja ƙafa ta bi su wajen kamar yadda ta saba don yi musu rakiya, sai dai yau ta kasa ƙarasawa, saboda yadda ta ga sam hankalinsa ba ya kanta, yana kan wayar da yake yi sai washe baki yake yi kamar gonar auduga, tana nan tsaye ya shiga motar suka tafi.
 Sai ta samu kanta da zama a tsakar gidan, a yanzu ta tabbata mijinta uban ƴaƴanta aure zai ƙara, ko kuma dai ya faɗa wata hanyar ma'ana ya shiga tarkon ƴan'matan zamani, ta daina yarda da duk wasu ƴan dabaru da yake yi mata, idan har ba shi ba ne a jikin wannan hoton babu abin da zai sa ya saka shi a gaba yana zooming ɗinsa yana kallo, idan kuwa shi ne to ta tabbata shi ne na jikin wannan vedion.
"Innalillahi wa inna ilaihi raji'un!" Ta furta tana jin faɗuwar gaba sosai, ta tsani kishiya, tana da zafin kishi sosai a kan mijinta, shiyasa take yin iya ƙoƙarinta ba ta gajiya wajen kyautata masa, kafin ya fara canza mata har ce mata yake ta ƙi ta girma, ga shi har ta kusa ɗaukar suruki.
Ta shiga zargin kanta, tana so ta gano ta inda ta gaza masa har ya zaɓi ya yi mata kishiya, tun lokacin ƙuruciya ita mace ce mai son ado da kwalliya, ba ta wasa da tsaftar jikinta da ta muhalli, haka ta ɗora shi a kai shi da ƴaƴanta, tana kyautata masa da gudun ɓacin ransa sosai, haka tana girmama ra'ayinsa ko da kuwa ya sha bamban da nata ra'ayin, duk da ta girma ba ta rage komai ba, amma a yansu ta fara zargin akwai inda take da naƙasu, domin ita a nata tunanin namiji ba ya ƙara aure haka siddan dole sai da wani dalili, idan ta ji za a yi wa wata kishiya sai ta cika da mamaki, don a ganinta kawai wannan matar ta gaza ne ta wani fannin, wanda ya sa mijin ya gaza jurewa ya ƙara aure, amma a yanzu ta fara tantama a kan hakan, tun da ta san a baya yana yaba mata kuma ita dai ta san ba ta canza daga yadda take ba, duk da haka ta yanke za ta zauna da shi su yi magana ta fahimta.
 Wunin ranar a cikin kasala da ɗacin zuciya ta yi shi, amma ta yi ƙoƙarin dannewa don kar yaran su gane.
 A ɓangaren Abdul kuwa ƙarfe tara da mintuna Farha ta je office ɗinsa ta kai masa abincin karyawa, sannan da rana ma ƙarfe biyu ta yi girki ta kai masa, duk da abincin bai kama ƙafar daɗin na gidansa ba amma dai a haka ya ci ya ƙoshi, domin kuwa shi ta gama yi masa komai, tun da dai ta nuna kulawarta a kansa, yana cin abincin ita kuma ta ɗauki wayarsa ta ce za ta tura hotunanta na ciki, dama ita bai ɓoye mata password ɗinsa ba, lambar Hafsa ta fara kwafewa a wayarta kafin ta yi abin da za ta yi, dayake yau ɗin ya samu sararin aiki sai ya ƙi yarda Farha ta tafi suka dinga fira, ta fi awa ɗaya a office ɗinsa, ga duk abokan aikinsa wannan ba baƙon abu ba ne, kusan kowa ya san Farha saboda yawan zuwa kawo masa abinci da take yi.
 Da yamma da ya dawo Hafsa ta kawo masa abinci, duk da ta san ba lallai ya ci ba, abincin da ya fi so ta dafa amma ko kallonsa bai yi ba, tana son yin magana da shi amma ba ta so yaran su ji, don haka ta bari sai dare da ya dawo wajen goma da rabi.
Ya same ta a falo, zai wuce ta ce"Daddyn Yasmin ina so mu yi magana".
Ya ce"Ina ji".
Ta ce"Da dai ka zauna kamar zai fi".
Ya ce"Da zaman da tsayuwar duk ɗaya".
Ta ce"Dama ina so na tambaye ka ne game da abubuwan da ya fara faruwa a tsakaninmu".
Ya ce"To na me fa?"
Ta ce"Wannan hoton da na ga kana kallo yau da safe, da vedion jiya, don Allah kar ka sake ce mini ba kai ba ne, kawai ka faɗa mini gaskiya kar ka ɓoye mini, in sha Allah zan rungumi ƙaddarata ma jure".
Sai ya sauke numfashi, ya ji kuma ta ba shi tausayi, ya ji kawai gara ya faɗa mata a wuce wajen, tunda dama yana daga cikin sharaɗin da Farha ta saka masa, ta faɗa mata nan da kwana uku, ya nemi waje ya zauna, har zai fara yi mata bayani ya tuna ta ce ya yi mata recoding, don haka ya kunna recordin a wayarsa ya ajiye ta, ya fara magana.
"Wato Hafsa ba zan ɓoye miki ba, gaskiya ni ne a wannan vedion, kuma ni ne na hoton da kika gani yau, dama ina ɓoye miki ne saboda kar hankalinki ya tashi, amma tun da na ga kin uzurawa kanki kin kasa zaune kin kasa tsaye har kin fara bincikar wayata gara na sanar da ke, aure zan ƙara, an saka rana tun wata huɗu da suka wuce, yanzu haka an ci wata uku saura wata ɗaya in sha Allah".
Ya dakata domin ya ga yadda ta ɗauki maganar tasa, sai ya ga hawaye kawai take yi.
Ya cigaba da cewa"Hafsa na san kina da kishi sosai, shiyasa ma tun tuni na ƙi ɗakko ƙarin auren, duk da ina da sha'awar hakan, kuma ina da ikon ƙarawa, to amma ki sani shi fa ɗan'adam ba ya taɓa tsallake ƙaddararsa, wannan auren da zan yi ni da ke mu ɗauke shi a matsayin ƙaddara, sai hankalin kowa ya kwanta, ba na son ki yi wannan haukan kishin da mata suke yi, idan kuwa kika ce za ki yi ni zan iya bar miki gidan ma salun-alun".
Ta ce"Na ji na yarda ƙarin aure yana cikin ƙaddararka, amma dole akwai sila".
Ya ce"To tabbas kuwa akwai sila, silar nan kuwa ba za ta wuce ta Allah da Ya jarabce ni da soyayyar yarinyar nan Farha ba, wacce nake jin da na rasa ta gara na rasa komai da na mallaka a diniyar nan".
Ta danne zuciyarta saboda kumbura da ta yi ta ce"Ba wannan silar nake neman sani ba, tun farko ƙila akwai wasu abubuwan da na gaza maka wanda suka saka har ka ga yarinyar tana da su ta birge ka".
Ya ce"Wallahi babu, Hafsa idan na ce kin gaza mini ta wani ɓanage a zamantakewarmu na yi ƙarya, kina yi mini komai daidai gwargwado, to amma kin san an ce shi namiji mijin mace huɗu ne, kuma masana sun ce mace ba ta gajiya da namiji, amma shi namiji yana gajiya da mace, to ƙila shiyasa jikina yake neman canji".
Ta ce"Ban gane ba".
Ya ce"E kamar yadda yake kin san an ce ita fa mace kowacce da kalar halittarta, kowacce da yanayin ɗanɗanonta, idan za ka aure mata goma kowacce da kalarta, na sha jin haka a wajen abokaina masu yawan aure-aure, ku kuma mata kun ga namiji duk ɗaya ne, babu wani canji, to wannan dalilin ne ya sa nake son ƙarawa domin a ɗan sabunta".
Sosai maganganunsa suka ba ta mamaki, ta kuma saddaƙar da shikenan tata ta ƙare, ta yi sallama da rayuwar farinciki za ta shiga ta ƙunci.
Kamar za ta yi kuka ta ce"Yanzu dama ka gaji da ni amma ka kasa faɗa mini? Idan wani canji ka ji a jikina me yasa ba za ka faɗa min ba na gyara? Ta ina na canza, ina kake so na gyara?"
Ya ce"Hafsa, tun da na faɗa miki ba ki da matsala shikenan, auren kawai nake son ƙarawa, kar ma ki wahalar da kanki wajen canza halittarki, domin ko buduruwa za ki zama kamar ranar da aka ɗaura aurenmu ni fa babu abin da zai hana ni auren Farha".
Ya tashi yana saving ɗin rcordin ya ce"Ki yi haƙuri kawai, haka Allah Ya so".
Ya shige ɗakinsa, ya yi wanka ya kwanta, ya kunna data ya turawa Farha recordin ɗin, yana jin yau zai burge ta sosai.
Bayan ta gama saurara a maimaikon ta yi farinciki sai ta yo masa voice tana kuka take cewa"Yanzu ni ɗince ƙaddararka? Dama ƙaddara ce za ta saka ka aure ni ba soyayya ba? Shikenan ka zubar mini da mutunci a wajen matarka, kuma ka san ma tana yi maka komai ba ta rage ka da komai ba me yasa ni ka zo za ka aure ni? Amma ni ce mini ka yi ba ta iya komai ba, ashe yaudarata kake yi". Ta rushe da kuka.
Abdul ya ruɗe, ya shiga ba ta haƙuri yana nuna mata bai yi wannan furucin don ya ci mutincinta ba, sai don ya kwantarwa da Hafsa hankali tun da ita ma tana haƙƙi a kansa.
Ba ta bi ta kansa ba, sai nemo lambar Hafsa da ta kwafa a wayarsa ta yi, ta tura mata recoding ɗin, ta haɗa da wani vedio da wani abokinsa ya yi musu a cikin office ɗinsa.

    Hafsa ta daɗe zaune a falon nan kamar a nan za ta kwana, ji take kamar an zare mata lakar jikinta, saboda yadda maganganun Abdul suka sanyaya mata jiki, a yanzu kam ta gama saddaƙarwa shikenan tata ta ƙare a gidan aure, tun da mijinta ya faɗa tarkon wata.
 Ta tashi ta shiga ɗakinta ta kwanta, tana neman wanda za ta faɗawa damuwarta, tane neman wanda za su tattauna ya ba ta shawara, ita ce ƴa ta uku a gidansu, akwai yayarta Aisha wacce duk cikin ƴan'uwanta sun fi shaƙuwa, a ƙa'ida ma ba ta faɗawa wata ƙawa matsalarta sai wannan yayar tata, to kuma a yanzu sai take ganin babu ma wata shawara da Aisha za ta iya ba ta, tun da dai ita ma ba ta tsira ba, domin watannin baya mijinta ya yi mata kishiya, duk da tana kallon yadda ba ta tada hankalinta ba sam, har tana mamakin rashin kishinta, amma dai a yau ba ta jin za ta iya yin bacci sai ta amayar da damuwarta.
Don haka ta ɗauki wayarta, ta fara duba agogo ta ga sha biyu da arba'in ta yi, ta kunna data saƙonni suka fara shigowa, ba ta bi na kan kowa ba sai lambar Aisha da ta nemo, ta ga sha ɗaya ta sauka online ɗin, sai kawai ta kira ta a waya kai tsaye.
 Kiran farko Aishar ta ɗauka, suka gaisa, da mamaki a muryar Aisha ta ce"Hafsa lafiya dai ko?"
Hafsa ta ce"Ba lafiya ba, wallahi ba lafiya ba, ina cikin matsala, Aisha ki taimake ni ya zan yi?"
Aisha ta ce"Subhanallah! Me ya faru? Kina ina?"
Hafsa ta fashe da kuka ta ce"Abdul'aziz ne zai yi aure, ya haɗu da wata hatsabibiyar yarinya, wallahi ya ce ko me zai faru sai ya yi auren nan, kuma na tambaye shi ko ina da matsala ya ce ba ni da matsalar komai, shi kawai aure zai ƙara, na shiga uku, ya zan yi, wayyo Allah shikenan za ta raba ni da gidana, mijina, ƴaƴana". Ta rushe da kuka.
 Aisha ta ce"Innalillahi wa inna ilaihi raji'un! Wallahi a kwance nake, amma kin saka na tashi zaune, na yi zaton ma wata masifar ce ta same ki".
Hafsa ta ce"Au yanzu wannan ba masifa ba ce?"
Aisha ta ce"Haba Hafsa, sai kace wata yarinya ƙarama? Don miji zai ƙara aure za ki ɗorawa kanki wahala har kina kirawa kanki shiga uku? To wallahi indai namiji ne za ki shiga dubu ma ba uku ba!".
Hafsa ta ce"Haba Aisha, tun da me yasa bai yi auren ba sai yanzu? Idan ya auro ƙanwar ƙanwata mai ƙuruciya ta ya zan fara zaman kishi da ita?"
Aisha ta ce"Au kenan ke har shirin shimfiɗa taɓarmar kishi kike ko? To Allah Ya ba ki sa'a, ni kin ga baccina nake yi kika tashe ni, sai da safe ma yi maganar".
Hafsa ta ce"Haka ma za ki ce?"
Aisha ta ce"Lokacin da za a yi mini kishiya kin taya ni jimami? Na ga nan kike yi mini zaƙin murya kina cewa ba na gyara jikina ne, nuna mini kika yi kamar duk matsalata ce ta ja zai yi aure, ni ga ni ban san dabarun zama da miji ba, yanzu ke ɗin watsar da naki dabarun kika yi har ya gano wata?"
Hafsa ta ce"Ba haka ba ne, amma dai ina zargin akwai abin da ba ya so a gare ni, kawai ya kasa faɗa mini ne".
Aisha ta ce"Hafsa kenan, to ai sai ki nemo amsar kafin gobe da safe, ni dai bacci nake yi kika katse ni".
Daga haka ta katse kiran, Hafsa ta bi wayar da kallo, kamar ita ce za ta ba ta shawarar da take nema, sam babu alamar bacci a idanunta, sai ta koma cikin whatsApp, ta dinga bin saƙonni tana dubawa, har hannunta ya kai kan baƙuwar lambar da ta ga ta turo mata vedio, ta duba ta ga ko sallama babu sai audio da vedion, sai ta yi zaton ko irin masu ɗaukar lambarka a group ne kawai su turo maka abin da bai shafe ka ba, don haka ba ta buɗe ba, ta fita ta cigaba da sabgarta.
 A ranar dai sama-sama ta yi bacci, da asuba bayan ta idar da sallah ta sake kunna data kafin ta shiga kitchen, sai ta sake ganin an turo voice da wannan lambar, ta shiga tana mamakin waye zai dame ta da saƙonni? Audion ta fara buɗewa, tana kunnawa kawai ta ji muryoyinsu ita da mijinta, ƙirjinta ya buga da ƙarfi da ta fahimci firarsu ta jiya ce, mamaki ya kama ta, ta fara tunanin to ko dai Abdul ɗin ne ya turo mata da wata lambar? To amma akan me zai turo mata, me ma yasa zai yi recording ɗin? 
Ba ta gama saurara ba ta buɗe vedion, ji ta yi kamar an buga mata guduma a tsakiyar kanta, ba ta san lokacin da ta miƙe tsaye ba, sau ɗaya ta taɓa zuwa office ɗin Abdul, amma ta gane shi sarai, Abdul mijinta ne zaune a kan sallaya, ya bararraje ya buɗe ƙafa kamar ɗan kaciya, wata yarinya sanye da abaya tana zaune a tsakiyar ƙafafunsa, ta lafe a jikinsa kamar mage, suna fira da Abdul ɗin suna dariya, bakinsa kamar gonar auduga, kamar ba shi ba, har wani lumshe ido yake yi yana narkewa kamar dai majinyaci.
Wannan yarinyar ce dai, ta jikin hoton da ta gani a wayarsa, ta jikin waccen vedion wanda ya tabbatar mata da shi ne, suke zaune tamkar ma'aurata, kuma har ana yi musu vedio hankalinsu kwance.
A cikin sakanni ƙalilan ta saƙa abubuwa da dama a kan mijin nata, har zuciyarta ta fara zargin ba iya soyayya suke yi da yarinyar nan ba, ba iya aurenta yake shirin yi ba, har da wata mummunar alaƙar, tana gida a zaune tana hura hanci, da kurin ta yi dacen miji ashe ita duniya a fanko take kallonta?
"Innalillahi wa inna ilaihi raji'un!" Ta furta tana zama a gefen gadon, ta dafe kanta, sai hawaye ya fara zubo mata, wanda ta ba su damar su zuba son ransu, domin ta san yana daga cikin abin da zai kawo mata sassauci a cikin baƙar zuciyarta.
Ba ta san tsayin lokacin da ta ɗauka a haka ba, sai da yaranta suka fara shigowa ɗaya bayan ɗaya suna gaishe ta, da son sanin dalilin rashin fitowarta.
 Yasmin da take babba sai ta fara shirya yaran jiki a sanyaye, tana kitchen tana dafa musu ruwan shayi mai gidan ya fito, ya waiga ya ga bai ga Hafsa ba, bayan sun gaishe shi ya ce"Ina Momyn taku?"
Suka faɗa masa tana ɗakinta ba ta da lafiya.
Ya taɓe baki, domin ya yi tunanin fushi take yi akan zancen aurensa da ya yi mata, dama ya san za a rina, shiyasa ya ƙi sanar da ita tun farko, saboda idan ta tada kishinta irin haka shi ba zai ma gani ba, yana can gidan amaryarsa.
Yasmin ta zo tana miƙawa kowa kofin shayi, Abdul ya ce"Akwai biredi ne?"
Ta girgiza masa kai alamar babu.
Ya ce"Shi ne saboda wulaƙanci ta san babu biredi za ta saka ki dafa shayi?"
Yasmin ta ce"Ba ita ce ta saka ni ba, ita ba ta da lafiya shi ne na ga gara ko ruwan shayin ne mu sha, amma bari na dafa mana indomi".
Ya kalli agogo ya ce"Yanzu ƙarfe bakwai da minti ashirin za a ɗora indomi ta dahu ku gama ci? Duk ina zaune ina jiranku kuma ba ku yi latti ba ko? Ku wuce mu tafi kawai".
Duk suka ɗauki hakankunansu, babu mai lunch box a cikinsu, ga shi babu karyawar kirki.
Har ya fita zai shiga motar, ya dawo ya nufi ɗakin nata, a zaune ya tarar da ita a kan sallaya ta kifa kanta a kan gadon, zuwa yanzu kukanta ya tsaya, nazarin rayuwa mai cike da rashin tabbas kawai take yi.
Ya tsaya daga bakin ƙofa yana kallonta ya ce"Hafsa".
Ta ɗago ta kalle shi, ganin yadda fuskarsa take a murtuke sai ya tuna mata da yadda yake washe baki a vedion nan kamar sabon ango, wani abu ya zo ya yi mata tsaye a maƙoshi.
Ya ce"Saboda na yi miki zancen zan ƙara aure shi ne har za ki tsiro da wulaƙanci da shirmenku na mata? Daga magana jiya shi ne yau za ki fara sauke rashin kirkinki a kan abinci? To ai ƴaƴanki da kanki kika cuta, don ni da ki ba ni abinci da kar ki ba ni duk ɗaya, ina da wacce za ta ba ni tun yanzu".
Zuciya tana ciyota tana dannewa, ba ta so ta kula shi a halin da take ciki yanzu, domin komai zai iya faruwa, da ya san yadda take ji a ranta game da shi da bai tsaya a kanta yana faɗa mata magana mara daɗi ba.
 Ya ce"Hafsa wai me kika mayar da ni? Ko ɗan iska kika mayar da ni da zan dinga yi miki magana kina share ni? To wallahi ki bi a hankali, idan ba haka ba zan bar miki gidan!".
A fusace ta miƙe tsaye ta ce"Ka tafi ɗin! Don Allah idan ka tafi kar ka dawo, kuma idan ma na mayar da kai ɗan iskan ai ban ɓata ba, tun da ka fara lalata ƴaƴan mutane, wallahi tallahi ba zan taɓa yafe maka ba Abdul ka cuce ni!".
Tass ya ɗauke ta da mari mai zafi, ransa a matuƙar ɓace ya ce"Hafsa! Ni kike cewa ɗan iska? Ni kike cewa ina lalata yaran mutane? Ke kuma kalar naki haukan kishin kenan? To wallahi ba zan iya ba, ki tafi gida ku".
Kalmar 'ki tafi gidanku' ta daki zuciyarta ba kaɗan ba, wai yau ita miji yake cewa ta tafi gida? Kalmar da ba ta taɓa shiga tsakaninsu ba ko da wasa, tun ƙuruciya bai ce ta tafi gidansu ba sai yanzu da ta zama uwar garke? Ai ita gani take ma ko sakinta Abdul ya yi ita a yanzu ta yi kafuwar da ta ci gida, sai dai shi ya tafi ya bar mata gidan, domin gida nata ne ita da ƴaƴanta.
 Ta ce"Yau ni ka mara saboda wata fitsararriyar yarinya mara tarbiyya sauran mazan titi?"
Ya ce"Kar ki sake ki zagar mini ita, kar ki sake ce mata sauran maza, domin har ta fi ki sanin kanta".
Ta yi wani murmushin takaici wanda ya fi kuka ciwo hawaye yana zubo mata ta ce"Tabba ta fi ni, tun da ni bagidajiya ce ban taɓa zama a tsakanin cinyoyinka sai bayan aurenmu".
Ya tsaya cak yana nazari, kafin ya gama ta kunna vedion ta haska masa wayar, ƙirjinsa ya buga da ƙarfi, nan take kunya ta kama shi.
Ta ce"Wannan ba lalata yaran mutane ba ne? Ko ahalari kake biya mata a hakan? Abdul ka ba ni mamaki! Kuma wallahi ban yafe maka ba". Ta fashe da kuka.
Jikinsa ya yi sanyi kamar an zare masa laka, inda ya san Hafsa tana da wannan hujjar a hannunta da ko abin da ya fi ɗan iska ta ce masa ba zai mare ta ba, rashin sani ya fi dare duhu, sai ya zauna a lokar mudubi, a sanyaye ya ce"Hafsa ki tsaya mu yi magana".
Ta ce"Kar ka sake ka ce mini ba kai ba ne, kar ka yi wa ɗan'uwanka sharri".
Ya ce"Tabbas ni ne, amma ki yi haƙuri Hafsa".
Ta ce"Da me ba rage ka ne wai? Mene ne ba na yi maka? Ko don jikina ya fara saki ne, ita nata kuma yanzu yake kan ganiyarsa? Hakane ko?"
Ya girgiza kai ya ce"Wallahi ba haka ba ne, kawai ita Farha ce tana da son jiki, wai a gidansu ma ta ce kyanwa ake ce mata saboda son jikinta, sotari takan ɗan so ta kwanta a jikina, kuma idan na hana  ta haushi take ji shiyasa, amma in sha Allah ba zai sake faruwa ba".
Takaici ya hana ta cewa komai, saboda maganganunsa sun gama sanar da ita mijinta na baya ba shi ne na zaune yanzu a gabanta ba, idan kuwa haka ne ba ta da saursn magana da shi.
Ya ce"Amma Hafsa wane ne ya turo miki wannan abun? Don Allah ki daina bawa ƴan gulma ƙofar kawo miki tsegumi, sai su raba mu a banza".
Ta ce"Ai ko ba su raba mu ba ni zan raba kaina da kai, wallahi na bar mata kai har abada, ba zan iya ba".
Ya ce"Ki yi haƙuri don Allah!" 
Ta ce"Haƙuri kai ya kama, kai za ka yi haƙuri ka yi gaggawar aurenta tun kafin duniya ta gama sanin halin da kake ciki".
Ya ce"Ki yi haƙuri dai, amma don Allah ki goge wannan abun, ba ni wayar nan".
Ta ce"Ba zan bayar ba, sai iyayena da naka sun ga vedion nan, domin su san halin da kake ciki".
Daga haka ta tashi ta fara watso kayanta ƙasa daga cikin sif, ba don tana da niyyar tafiyar ba sai don ta ga matsayinta a wajensa, gabansa ya faɗi ya ce"Haba Hafsa mu fa ba yara ba ne, ina za ki je?"
Ta ce"Ba yanzu ka ce na tafi gidanmu ba? To can zan tafi, tun da kana da wacce za ta riƙe maka ƴaƴanka ta riƙe ka".
Ya ce"A'a babu inda za ki je, matsayinki da ban nata da ban, na dai ba ki haƙuri kawai ki haƙura".
Sai ya tuna da yaran da ya bari a mota, ya ce"Kin ga yara yau sun makara ko? Bari na kai su, don Allah ki yi haƙuri wannan sirrinmu ne, kin san dai ni da ke mutu-ka-raba, ko don yaran da suke tsakaninmu ba za ki so wannan abun ya yi yawo a gari ba ai".
Ta ce"Lokacin da ka yi ai ka manta da yaran ne ko?"
Ya fita yana cewa"Ina zuwa dai".
Ya fita da motar ya kulle gidan da mukulli gudun kar ta tafi, lokacin takwas saura ƴan mintuna, tuƙi kawai yake yi amma ba shi da nutsuwa, abin da ya yi duk ya ishe shi shi sai yanzu ma yaje ganin wautarsa na biyewa son jikin Farha.

   GIDAN HAMZA
     Tun sassafe yaran Saude suke lahai-lahaitu da ƙananun kukan yunwa, musamman ƙaramin da yake ɗan yaye, abincin da suka ci jiya da daddare ma taɓawa kawai suka yi, don taliya ce ba ta kai rabin leda ba ta dafa, abun duniya ya ishe Saude, sosai take jin baƙinciki da takaicin rashin adalci irin na wasu mazan, ita ba mace ba ce mai zafin kishi, ba ta taɓa fargabar Hamza ya ƙara aure ba, a ganinta tun da dai ba a kanta za ta zauna ba me zai dame ta? Yanzun ma wannan tauye musu hakkin da yake yi ne kawai damuwarta ba wai kishiyar ba, a ce saboda zai yi aure shikenan sai ya daina ci da su? 
Tun yana bacci take jin wayarsa tana ringin, bai tashi ya ɗauka ba, sai da ya tashi ya fito, tana zaune a dokin ƙofa ta zuba tagumi, tana kallon yaran da har sun gaji da kukan suna wasa kafin yunwar ta juyo musu, ya tsaya yana yi mata kallo mai kama da harara, ba tare da ta san yana yi ba, "Gafara zan wuce".
Ya faɗa a daƙile, yana kallon koɗaɗɗiya kuma yaloluwar rigar baccin jikinta, wacce ta gaji da duniya, yana jin takaicin  wai wannan rigar ce rigar bacci wacce za a tarbi miji da ita a shimfiɗa, a ransa ya ce'Kai tirr, dole ma mutum ya nemi canji, sabuwar amarya komai sabo'. Bai san ita nan bayan ta tashi da safen har wanka ta yi ba, kawai ta mayar da rigar ne saboda ta sha iska, kuma ta burge shi, kar a ce kullum miji da atamfa yake ganinka, satinta biyu da siyan rigar a gwanjo, kuma ita a ganinta ba ta da wani laifi.
Saude ta muskuta masa ya wuce, ya ɗauki bokitin wanka, har ya fara zuba ruwan sai ya tsaya ya riƙe ƙugu ya ce"Wato Saude yanzu ɗan ruwan wankan da kike zubawa ki kai mini ma duk kin daina ko? Ga kayana duk sun yi datti, tun shekaran jiya na siyo omo ba ki da niyyar wankewa".
Ta ce"Ai dama a wajen ɗaurin aure ba a ce mini akwai wanki da kai ruwan wanka ba, ina yi ne kawai saboda kyautatawa, tun da kuwa har ka fara tunanin ni na gaza, za ka samo wacce ta fi ni iyawa ai sai na bar mata ta zo ta yi".
Ya yi ƙwafa ya cigaba da zuba ruwan, ya shiga banɗaki, daidai nan ta sake jin ringin ɗin wayarsa.
Ta shiga ɗakin ta ɗauki wayar, ta ga sunan Sweety ne yake yawo a screen ɗin, ta yi murmushin takaici tunawa da ita da  sunanta Saude gatse-gatse ya yi saving ɗin lambarta, kamar ta ajiye sai kuma zuciya ta raya mata kawai ta ɗauka.
Ta ɗaga ta kara a kunne ta yi shiru, daga can ɓangaren Asiya ta ce"Hello, ka tashi lafiya?"
Haushi ya kama Saude ta ce"Idan har kulawar ta gaske ce ai zuwa za ki yi gidan ki duba".
Asiya ta yi wata harara kamar Sauden tana kallonta, cike da tsiwa ta ce"Da wa nake magana?"
Saude ta ce"Da matar Hamza kike magana".
Asiya ta ce"To ina mai wayar? Ko ke ba kira da za ki ɗaga mini waya da tsamin muryarki?"
Mamaki da ɓacin rai suka kama Saude lokaci ɗaya, ta ce"Uwarki ce mai tsamin murya ba ni ba! Ke Hamza har wani abun so ne da za ki baje kolin wulaƙanci a kan shi? To wallahi ina ba ki shawara ba don kishi ba sai don tausayin rayuwarki, idan kina da wasu maneman tun wuri ki watsar da Hamza ki tsayar da wani, domin kuwa yanzu ki ƙaddara busasshen ganye kika kama, wanda yake dab da marmashewa".
Asiya ta ce"Ke kin ga ki kama kanki, saboda ki samu ki tsira da sauran ɓurɓushin mutunci a idona, kar ki sake ɗaga mini waya tun da dai kin san ba ke na kira ba, aurena da Hamza mutuwar ɗaya daga cikinmu ce kaɗai za ta dakatar da shi, saboda haka ko ki kwantar da hankalinki ki tsira, ko ki tada hankalinki hawan jini ya kama ki!".
Daga haka ta katse wayar, ta bar Saude da sakakken baki, sai ta ji nadamar ɗaukar wayar ta kama ta, yarinya ƙarama ta faɗa mata magana son ranta, a kan mijin da ba uwar komai yake tsare mata ba, kuma ita har zuciyarta ta ba ta shawara ba wai don kishi ba, domin duk macen da ta auri Hamza tabbas ta kama ƙafar wala, amma tun da ta ce haka shikenan, wanda ya ƙi ji ba zai ƙi gani ba.
Ta koma tsakar gidan ta zauna, ya fito daga wanka ya shiga ɗakin ya shirya ya fito zai fita, ta ce"Amma Hamza tsakani da Allah kana yi mana adalci kuwa?"
Yana jin takaicin kiran sunansa Hamza gatsal da take yi, ya so tun tana amarya ta dinga faɗa masa sunan soyayya amma ta ƙi, sai dai kawai idan za ta yi masa magana ta yi haka kai tsaye babu kama suna sai ka ce wanda ba shi da suna, yau ko baƙo ka gani a hanya ta kama za ka yi masa magana ai za ka ce masa Malam ko bawan Allah, to da ta haihu zama ya yi zama a maimakon ma ta fara ce masa baban wane sai take faɗar sunan shi haka kai tsaye, ya sha ƙorafo har ya gaji, ƙarshe ma sai ta ce ai shi ma da Saude yake kiranta, kuma shi a ganinsa wannan ma ai raini a ce matarka tana faɗar sunanka, idan shi ya kira ta da sunanta ai a ƙarƙashinsa take, ko za ta je aji ta kira sunan malaminta kai tsaye? Za ta kira sunan babanta ne? Sai shi da ta mayar ɗan iska.
Ya ce"Me na yi na rashin adalci? Ke yanzu da kike kwana ki tashi da wannan koɗaɗɗiyar rigar kina yiwa kanki adalci? Yanzu idan wani ya shigo ya ganki a haka sai ya ce ba na yi miki sutura ne, ke duk abin da za ki ja mini zagi shi kike yi, ki yi babu komai, duk na ɗan lokaci ne".
Ta kalli rigar jikinta, takaici ya kama ta, har ta ji danasanin siyar kayan, ta ce"Suturar da kake yi mini sau ɗaya a shekara har sutura ce? Kuma kai sutura ta dama, ni maganar abinci nake yi".
Ya ce"To kaza sarkin ci, ina jinki".
Ta ce"Ba mu da abin da za mu ci, kuma na ga ka kaɗe riga ka shuri takalma za ka fice, me kake nufi? Yau ma ba za ka ba mu komai ba?"
Ya ce"To ba sai ina da shi ba? Yanzu ke Saude duk bayanin da zan yi miki ba za ki fuskance ni ba? Na faɗa miki lefe ake haɗa mini, yanzu duk wata buga-bugar da zan yi ta lefe ce, ga atamfofi sun yi tsada, sai wahala nake sha, amma ba za ki sarara mini ba? To ni haka na tashi yau, sai ƙarfanfana a aljihuna ba ni da ko sisi".
Ta ce"Da ƙarin aure da ciyar da iyalinka wanne ne yake wajibi? Hamza ka ji tsoron Allah".
Ta ƙarasa maganar muryarta tana rawa, sai hawaye ya zubo mata, sai ta shige ɗaki don kar kuka ya ƙwace mata.
 Har ya fita sai kuma ya tsaya a zaure, yana ƴan ƙunƙuni ya ciro kuɗin aljihunsa yana ƙirgawa, dubu goma sha takwas ne ya haɗa su da ƙyar, zai kai gidan yayarsa da take haɗa masa lefen, ta ce masa akwai wani ango a nan ƙasan layinsu da yake sato kayan lefen amaryarsa yana siyarwa ba tare da saninta ba, shi ne ya kawo mata wasu atamfofi guda uku da less har da mayafi, suka yi ciniki ya bar mata a dubu goma sha takwas, ganin wannan sauƙi ya sa ya hanzarta ya haɗa kuɗin zai kai mata, amma haka ya zari ɗari biyar a ciki ya koma ɗakin ya cilla mata.
 Sai da ta gama kukanta sannan ta ɗauka, ta fita ta siyo musu kokon ɗari uku, dankali na ɗari biyu suka karya.
 Wuni ta yi tana tuna wayar da suka yi da Asiya, ranta duk a jagule, tana zaune tana tunanin abin da za su ci da rana saboda ba ta da ko sisi, sai ta samu wata maƙociyarta ta kawo mata facin kayan yara da ɗan dama, ta gama ta biya ta ɗari uku, ta sayi garin kwaki na ɗari biyu suga na nera ɗari ta haɗawa yaran suka sha, da alama ba su ƙoshi ba ma, ballantana ita ta samu, ga shi yaran sun saba da mugun cin abinci, kaɗan ba ya isarsu, shiyasa yanzu da suka shiga wannan halin suke azabtuwa.
Da yamma da zaman gidan ya ishe ta, sai ta shiga maƙotasuka sha fira, dayake ta baro ta tana girki, can bayan magriba sai ga shi ta aiko mata da tuwo miyar kuka, a lokacin da Hamza ya dawo gidan ita kuma ta shiga banɗaki, da yunwa sosai ya dawo, don tun kunun da ya sha a kasuwa bai sake saka komai a cikinsa ba, shi ma kuma sai sha biyu na rana ya sha shi a matsayin abun karyawa da kuma madadin na rana, ya san ya ba da ɗari biyar yau, shiyasa da ƙwarin gwiwarsa ya buɗe kwanon da ya gani a ɗakin, a ransa yana raya yau kuma a wannan tsohon kwanon duk lamba ta ga damar zuba masa abincin.
Yana buɗewa ya yi tsaki ganin tuwo miyar kuka ne, kuma sarai ta san ba ya son miyar kuka. Hamza bai yi wa kansa adalci ba ya yi tunanin a cikin ɗari biyar ɗin da ya ba su suka sayi abun karyawa? Suka yi girkin rana, sannan har aka auno garin tuwo aka yi cefanen miya? Shi dai kawai ya fara aika lomar tuwon zuwa birnin tumbinsa, cike da jin haushin gishiri ya so ya yi yawa a miyar.
 Saude ta fito daga banɗaki, tana shiga ɗakin ta gan shi ya saka tuwo a gaba yana zabga loma, har ya ci fin rabi, ga yaran zaune sai kallon shi suke yi, da alama suna son cin tuwon ne, wani abu ya daki ƙirjinta, ta je da sauri ta ɗauke kwanon a fusace tana huci.
Da mamaki ya ce"Saude! Wannan kuma wane irin wulaƙanci ne? Wai ni Saude anya ba ki samu taɓin hankali ba kuwa? To me kike nufi?"
A fusace ta ce"Au kai sai yau ka san ba ni da hankali? Ai na daɗe da haukacewa gara ma ka sani tun yanzu, yanzu saboda rashin imani irin naka ɗan tuwon da na samu tallafinsa daga maƙota za ka saka a gaba kana ci? Wannan ai zalunci ne".
Ta fara hawaye tana kallon twon da ta so ta raba shi biyu, ta ci rabi ta bawa yaran rabi.
Ya tashi tsaye a fusace ya ce"Ke Saude kar ki raina mini hankali mana, wallahi zan tattaka ki a wajen nan! Ban ba ki kuɗin cefane ba kafin na fita?"
Ta ce"A ɗari biyar ɗin za mu ci abinci tun safe har dare? To ko karyawar arziƙi ba ta ishe mu ba!".
Ta ajiyewa yaran tuwon suka fara ci, takaici ya ishi Hamza ya je ya wanke hannunsa, har zai fita ya dawo ya ce"Kenan abun naki har ya kai ki fara zuwa maƙota kina tona mini asiri kina roƙon tuwo ko?"
Ta ce"Idan ma na yi hakan laifi na yi?"
Ya ce"To tun da kin raina ƙoƙarina ki tafi gidanku mana ki dinga ci a can, wata tsiyar ce don kin tafi?"
Ta ce"Babu inda zan je, kuma abinci dole ka bayar".
Ya ce"To sai na ga ta dolen kuwa, ai dama ni ɗin dai ni ne tabbas ɗinki, idan ba haka ba ki tafi gidanku mana, kin san can ɗin ma yunwar ce".
Ta ce"Ai a cikin yunwar ka gan ni ka yi sha'awa ka auro ni".
Ya taɓe ya ce"A rashin sanin zaɓen tumun dare na yi ba, ai wallahi wannan auren namu cinikin dare ne, inda na san haka kike me zai saka ni na kwasa?"
Ta ce"Yanzun ma da ka kwasa ai za ka iya zubarwa, ka gani idan ba a samu masu wawaso ba".
Ya yi wata shegiyar dariyar takaici ya ce"Ai kuwa da sun kwashi gaibu".
Daga haka ya fice yana mita.
 Ta juyo ta ga yaran sai suɗe kwano suke yi alamar neman ƙari, tausayinsu ya kamata, ta saka hijjabi ta saka su a gaba suka fice, cin bashi ba ɗabi'arta ba ce, amma yau saboda yunwa ta ci bashin abinci har na ɗari biyar, ta raba musu biyu ita da yaran suka ci suka kwanta.
Shikuwa Hamza kai tsaye gidan yayarsa ya wuce, a can ya ci abinci bayan ya gama faɗa mata Saude ta daina ba shi abinci, ita kuwa ta ce kullum ya dinga zuwa yana ci a nan, aure ne dai babu fashi sai an yi, ya ba ta dubu tara kuɗin mayafin da ta ce masa ta ɗaukar masa an saka a lefe, daga nan ya shiga masallaci ya yi sallar isha'i, ya wuce wajen sahibarsa Asiya, bayan ya tsaya ya siya mata lemo da kankana.
Ya fi minti ashirin da yin sallama da ita, sannan ta fito tana cika tana batsewa, duk da ya ji haushin shanya shi da ta yi amma bai nuna ba saboda gudun ɓacin ranta, sai ma washe baki da ya yi yana cewa"Sweetyn Hamza, lafiya dai na ga kamar ranki a ɓace? Allah Ya sa ba wani ba ne ya yi gangancin taɓa mini ke".
Asiya ta sake haɗe fuska ta ce"Hamza me ya kawo ka gidanmu?"
Don mamaki har sai da ya buɗe baki ya ce"Yanzu Asiya ni masoyinki, mijinki na gobe, wanda ya kawo kuɗin aure gidanku aka tsayar da rana har a tambaye shi me ya zo yi a gidan?"
Ta ce"To ai duk na san da hakan, amma fa a yau na fara tamtamar wannan auren".
Ya ce"Subhanallahi! Me ya faru don Allah?"
Ta ce"To saboda ni dai ba zan auri wanda bai isa da gidansa ba, haka kawai matarsa ta dinga juya ni".
Ya ce"Amma Asiya me ya kawo wannan maganar? Ni wallahi na isa da gidana, matata ba ta isa ta ɗaga mini kai ba, ko kaza na kawo gidan nan ba ta isa ta raina ta ba, ballantana kuma ke sarauniya mai mulki a fadar zuciyata".
Ta taɓe baki ta ce"To idan haka ne me zai sa ta samu saken ɗaukar wayarka na kira ka ta ɗaga mini waya tana zagina?"
Ya ce"Sauden? Yaushe aka yi haka?"
Ya tambaya yana ciro wayarsa daga aljihu domin ya duba, tun da a auto recording take, wanda ya saita musamman saboda ya dinga maimaita sauraron firarsu da Aisyar.
Asiya ta ce"Sai ka je ka tambaye ta ka ji, ni sai da safe, bacci nake ji".
Ya sha gabanta da sauri yana maraimairaicewa kamar maraya mara gata, ya ce"Haba Sweety, ki jira ki ga matakin da zan ɗauka mana, wallahi Saude ta yi kaɗan ta zage ki ta zagi banza, ki yi haƙuri".
Ta harɗe hannu a ƙirji tana jijjiga kai.
Bai sha wahalar gano recording ɗin ba, ya kunna ya yi kasaƙe yana saurara, sai da ya gama tsaf Asiya ta ce"To ka dai ji".
Ya yi wani murmushi ya ce"Wato ita dai Saude ta lashi takobi ta rantse ba zan ji daɗi ba a rayuwa, ban samu sa'ida ta ɓangarenta ba, kuma tana son tauye mini ta kowane fanni, amma Sweety ai na ji ma kin rama, kin ba ta amsa daidai da haukanta".
Asiya ta ce"To zan ƙyale ta ne? Ni wallahi ko miji bai isa ya zage ni ya ci bulus ba, ballantana wata banzar matarsa, wacce kai ma faɗa kake yi a dole kake zaune da ita".
Ya ɗaga hannuwa alamar saddaƙarwa yana taɓe baki ya ce"Dole ce, wallahi dole ce Sweety, don dai kawai kin ce idan na sake ta ke ba za ki iya riƙe mini ƴaƴana ba shiyasa, amma da tuni na daɗe da sallamarta".
Ta ce"To ni da na zo farantawa miji, idan da yara kuma ai komai ba zai tafi daidai ba, ni ma sai na tsofe kamarta".
Ya washe baki ya ce"Alhamdulillah! Allah dai Ya nuna mana lokacin nan, wallahi na matsu".
Ta taɓe baki ta ce"Yanzu wane matakin za ka ɗauka akan wayar nan?"
Ya ce"Ni da ita ne, kuma idan kika sake kira ta ɗauka ki yanke duk hukuncin da ya yi miki, za ki san na isa da gidana".
Ta ce"Gara dai".
Ya ce"To kin haƙura dai ko?"
Ta yi wani fari da ido ta ce"Ya wuce sai a kiyaye gana, amma fa ta ci darajarka Sweetyna, Allah da sai na je har gida na yi mata rashin daraja".
Ya ce"Ai na san ina da wannan alfarmar a wajenki, ina godiya sosai, Allah Ya bar mu tare rabin rai".
Daga haka suka shiga fira, ya ba ta ledar tsarabarta ya yi mata sallama ya koma gida, zuciyarsa na azalzalarsa a kan irin yadda za su kwashe da Saude.

   GIDAN ABDUL
     Sai da ya ba wa malaman makarantar haƙuri saboda lattin da yaran suka yi, da hanzari ya koma gida, zuciyarsa cike da fargabar kar Hafsa ta turawa wani vedion nan mutuncinsa ya zube, yana komawa ya same ta zaune a a tsakar gida da akwatuna biyu, wanda cusa kayan ma kawai ta yi ko linki babu, ta ci kuka ta gaji, bayan fitarsa ta kalli vedion ya fi sau biyar, duk da hakan ba ya ƙara mata komai sai zafin zuciya da jin tsanar shi a ranta.
Ya ƙaraso a sanyaye yana cewa"Hafsa ya haka? Don Allah ki yi haƙuri tun da na ba ki haƙuri, ita fa rayuwa sai ana yi ana yiwa juna uzuri, wannan ne na farko, kuma shi zai zama na ƙarshe idan har kika ba ni dama".
Ya ciro wayarsa da take ta faman ringin yana nuna mata sunan da yake yawo a screen ɗin wato my baby, ya ce"Kin gani ko? Wallahi ban taɓa ƙin ɗaga kiran yarinyar nan ba sai yau, kuma saboda ke na ƙi ɗauka, ya kamata ki gane na yi nadama".
Ta ce"Ƙin ɗaga kiranta rabuwa da ita ne na har abada?"
Ya ce"To kuma Hafsa wacce nake da niyyar aure ai ba a ce za a rabu ba, kawai dai na yi haka ne saboda zuciyarki ta yi sanyi".
Ya kawo hannu zai karɓi wayarta, ta damƙe tana yi masa mugun kallo, ya ce"Don Allah ki goge wannan abun, yanzu idan yaran nan suka ɗauki wayarki suka gani fa? Da wane idon zan kalle su?"
Ta ce"Wai a lokacin da kake aikatawa mantawa ka yi kana da su yaran? Yaranka duka mata har biyar amma kake buɗewa ƴar mutane ƙafa tana zama a jikinka? Ka manta duk abin da ka yi wa ɗan wani za a yi wa naka? Ni wallahi tun da har haka ta faru to gara ma ka aure ta ɗin, don idan RANAR KUKA ta zo, ranar biyan bashi ina fatan Allah Ya dubi zuciyata Ya dubi tsoronsa da na ji na kame kaina na riƙe mutuncina, biyan bashi ya sauka a kan ƴaƴan da za ku haifa tare da ita".
Abdul ya ce"Subhanallah! Amma dai Hafsa..."
Ta ce"Ba ka da abin da za ka ce mini fa! Tun da na mallaki hankalin kaina ban taɓa yarda wani namiji ya riƙe hannuna ba, ko kai sai ranar da aka ɗaura aurenmu, to na rasa dalilin da yasa na haɗu da ƙaddarar zama da mazinaci". Ta fashe da kuka.
Kalmar mazinaci ta yi masa zafi, amma a yanzu sasanci yake nema, saboda haka komai za ta ce dole ya daure, ya ce"Wallahi Hafsa ban taɓa aikata zina ba, ban taɓa sanin wata mace ba bayan ke, kuma ba na fatan sanin wata sai dai Farha da zan aura, amma ban ga laifinki ba don kin zarge ni, ni na ja wa kaina da na biyewa son jikinta, amma wallahi iyaka ta kwanta a jikina ko ta ce za ta yi mini tausa, wallahi ko wannan kiss bai taɓa shiga tsakanina da ita ba, kuma ba zai faru ba in shaa Allah sai ta zama matata".
Wani abu ya zo ya yi wa Hafsa tsaye a ƙirji, wai yau ita mijinta yake faɗawa idan ya yi aure zai yiwa matarsa kiss? Kuma har yana faɗa mata tana yi masa tausa kamar matarsa? Tabbas waɗannan kalaman nashi na yanzu sun ƙara zabtare sauran ƙwarin gwiwarta a kansa, kuma yau ta daina ganin laifin matan da suke zagin mazajensu.
A baya idan ta ga mace tana faɗo wulaƙancin da mijinta yake yi mata, kallon shashasha kawai take yi mata, kuma mara adalci, domin a ganinta duk laifinta ne, ita ce ta gaza masa ta wani fannin shiyasa ya yi mata hakan, sai yanzu da abun ya zo kanta sannan take fahimtar wane ne namiji, ashe rikiɗewa yake yi lokaci ɗaya tamkar wahainiya, lokaci ɗaya komai ya canza, shiyasa matan suke birkicewa su rasa nutsuwarsu, har ma wasu su jefa kansu ga halaka saboda su dawo da hankalinsa gare su.
Ta zuba masa ido ta ga yadda ya tsaya yake kallonta, da damuwa a fuskarsa sosai, da alama shi tsakani da Allah yake faɗa mata yarinyar nan tana yi masa tausa, a nufinsa ba za ta yi fushi ko kishi da jin hakan ba.
Ta tashi tana share hawayen da suka zubo mata, ya ce"Ki yi haƙuri don Allah, ki goge abun nan".
Ta ce"Shikenan na haƙura, idan ka cuce ni Allah Ya saka mini".
Ya ce"Wallahi ban cuce ki ba Hafsa, kuma ba zan cuce ki ba in sha Allah! Don Allah ki goge abun nan".
Ta ce"Abdul kenan, ka ce fa tana yi maka tausa, kuma a hakan ba ku cuce ni ba?"
Ya ce"Ki yi haƙuri, indai tausa ce mu je ke ma ki yi mini, kin ga kin rama kenan".
Kafin ta ankara ya ɗauke ta cak ya nufi cikin ɗakin da ita, ta manta rabon da ya yi mata irin wannan ɗaukar sai yau da yake neman rufin asiri, a doguwar kujera ya sauke ta, ya fara yi mata cakulkulu yana dariya, kamar ba shi ne ya gama muzurai har da marinta a lokaci ƙalilan da ya wuce ba, a maimakon ta yi dariya sai kishiyar hakan ce ta faru, ta fara kuka tana ture shi tana cewa"Ba na so, don Allah Ya isa haka, wannan duk borin kunya ne kake yi, ka tafi aikinka ni komai ya wuce".
Ya ce"To na gode, don Allah ki goge vedion nan, ɓacin rai zan dinga saka ki, kin ga kuma ba na son ɓacin ranki ko?"
Ta yi murmushin takaici ta ce"Hakane".
Ta miƙa masa wayar ta ce"Ga shi ka goge".
Ya karɓa yana cewa"Na gode, wai ma wane ne ya turo miki ne? Wallahi muna da maƙiya wanda suke burin ganin bayan aurenmu, kuma sai dai su yi a banza, ni da ke mutu-ka-raba".
Ya goge vedion har ma da na farkon, sannan ya miƙa mata wayar yana cewa"Ba ki ci komai ba".
Ta ce"Ka tafi aikinka".
Ya ce"A'a yau ranarki ce, zan zauna na kula da ke yadda ya kamata, kin ga yaran ma nake ji sun tafi ba su ci komai ba".
Ya ciro waya yana cewa"Farha tana free ai, bari na saka ta ta yi musu, sai na je na karɓa na..."
Ganin irin kallon da Hafsa take yi masa sai ya kasa ƙarasawa, ya ɗan sosa kai yana ajiye wayar ya ce"Au to mene ne amfanina ma? Bari kawai na shiga kitchen ɗin da kaina, ni ma yau na ɗana, rabona da taya ki aikin girki fa har na manta".
Ya wuce kitchen ɗin yana cewa"Amma kin san ban iya yanka albasa ba, za ki yanka mini ko?"
Ya yi wata dariya ya ce"Tsoron wuƙa nake yi, har na tuna sanda kike amarya, idan na ga kina yanka abu sai fargaba ta kama ni, sai kuma na ga kin gama lafiya, har dai na saba da ganin hakan".
Ita dai ba ta kula shi ba, ya gama surutunsa ya shiga kitchen ɗin, ya ɗakko albasa ya kawo mata ta yanka, ta tashi ta shige ɗakinta, ta yi wanka ta kwanta, tana son danne zuciyarta ta saka mata juriya, so take ta mayar da komai ba komai ba, ta daina damuwa da duk abin da za ta gani, kafin, da kuma bayan aurensa.
Tana kwance tana wannan tunanin ya shigo ɗakin, hannunsa ɗauke da farantin da ya jero kayan abinci, ya zauna yana cewa"Yau an tuna baya, rabon da na yi girki kina kwance ina ga tun da cikin Yasmin ko".
Ta ƙirƙiro murmushi ta ce"Hakane".
Ya ce"To maza tashi, ko sai na ɗaga ki?"
Ta ce"A'a".
Ta tashi zaune, ya haɗa mata shayi, ya zuba mata doyar da ya soya, sannan ya zuba mata indomi. Ta yi murmushi ta ce"Duka ni kaɗai?"
Ya ce"Ai girmanki ne Madam! Maza ki ci, na samu na je na kaiwa yaran nasu" 
A tare suka ci, yana bata yana ci har suka gama, ya kwashe kayan ya kai kitchen, ya dawo ya ce"To ko za ki raka ni mu je mu kai musu?" Ya faɗa don yana fargabar ko har yanzu ba ta haƙura da tafiya gidan ba.
Ta ce"A'a ka je ka dawo dai".
Ya ce"Babu komai?"
Ta gyara masa kai alamar babu.
Ya ce"Don Allah fa, na san na yi laifi, amma wallahi na yi nadama".
Ta ce"Komai ya wuce, ka kwantar da hankalinka, kowa ya yi na gari kansa".
A sanyaye ya ce"Hakane kuma".
Tana kallo wayarsa tana ta ringin, ba ta yi masa magana ba, saboda ta ga ya duba ya ƙi ɗagawa, jikinta ya ba ta Farha ce, don haka ƙin ɗagawar ma ya sa ta ƙara hucewa daga abin da ya yi mata.
Ta rako shi har tsakar gida, ya kalli akwatunanta ya ce"Oh! Wai da yaji za ki yi yau a gidan nan ko?"
Ta yi murmushi ta ce"Ba kai ka ce na tafi ba".
Ya riƙe bakinsa yana cewa"Astagfirullah! Wallahi ban san ma na faɗa ba, suɓutar baki na yi, ke ina ga fa aljanu na tada ma". Ya saka dariya.
Ta ce"Ai kuwa dai babu abin da zai saka mijina ya mare ni sai aljanun".
Ya ce"Kai gaskiya Allah Ya raba mu da sharrin shaiɗan, don Allah ki yi haƙuri, ko za ki rama?"
A ranta ta ce'Sharrin ƴan'matan zamani da na zuciyarka dai, babu ruwan shaiɗan'.
A fili kuwa ta ce"Ka tafi don Allah suna jin yunwa".
Ya ce"To na gode sosai Hafsata".
Ta ce"Har da godiya?"
Yana tafiya ta shiga gyara gidan, ta nemi kaso saba'in cikin ɗari na damuwarta ta rasa, ita tun farko inda Abdul bai tsiro da sababbin halaye ba don zai ƙara aure to da sauƙi, duk da dai ta tsani kishiya, kuma ba za ta taɓa sonta ba, amma tana roƙon Allah Ya saka mata danganta, tun da dai akwai kishiyar a ƙaddararta.
  Abdul yana hawa kan titi ya ɗaga wayar Farha, ko sallama babu ta fashe da kukan shagwaɓa, wanda har sao da ya ji zuciyarsa ta taɓu, tabbas Allah ne Ya jarabce shi da ƙaunar yarinyar nan, ya ce"My baby".
Ta cigaba da kukan ba ta amsa ba.
Ya ce"Ya isa haka don Allah, me ya faru? Kukan na mane ne?"
Ta ce"To ba kai ba ne! Me na yi maka nake ta kiranka ba ka ɗauka?"
Abdul ya sosa kai ya ce"Haba Baby me za ki yi mini? Wallahi kin ga...amm...dama fa yayarki ce ta tashi da ɗan zazzaɓi, kin san sha'ani na mai juna biyu, to shi ne fa na ɗan tsaya na kula da ita, ki yi haƙuri".
Kishi ya kama ta, ita fa da ya san yadda zuciyarta take ƙuntata idan ya ambaci matarsa da ƴaƴansa wallahi da tuni ya daina ambato mata su, ji take a rayuwa ba ta da maƙiyiyar da ta wuce matarsa, domin ta cuce ta da ta fara auren shi kafin ita, ta ce"To shikenan, ai sai ka cigaba da kula da ita, don kar ta mutu kai ma ka rasa rayuwarka, ni kuma da ba ni da gata Allah Ya ji ƙaina".
Ta katse kiran, ta kashe wayar ma gabaɗaya.
A tunaninta abin da ta turawa Hafsa jiya zai haddasa musu mummunan saɓanin da zai ma iya kaiwa da rabuwa, kuma ta ga alamar ta ga saƙon ballantana ta ce shiyasa komai bai faru ba, to wannan matar wace irin mayya ce ita? 
A fili ta ce"To idan kin san wata ba ki san wata ba!".

    Lokaci ɗaya Abdul ya shiga damuwa, saboda sosai yake son Farha, ba ya son abin da ranta zai ɓaci, ko kuma ta yi fushi da shi, yana ta kira ba ta ɗagawa, ya je ya kaiwa yaran abinci, a dawowa har ya ɗauki hanyar gida, sai ya ga ba zai iya jure zama yarinyar nan tana fushi da shi ba, don haka ya karkata kan motar ya kama hanyar gidansu.
Massaga ya yi mata ya ce yana ƙofar gida, ya ji shiru ba ta fito ba, kuma babu replay, don haka ya aika yaro ya ce ana sallama da ita, sai ga ta ta fito tana ɓata rai, ya ƙure ta da kallo yana jin sanyi yana ratsa zuciyarsa, shi kaɗai ya san yadda yake son yarinyar nan, ji yake a ransa inda a ce ya san zai haɗu da ita, da zai daure ya yi zamansa babu aure har sai sanda ta girma ta isa aure, da yanzu ba za su dinga samun matsala ba saboda matarsa.
Ta zo ta tsaya ta harɗe hannu a ƙirji, ya fito daga motar murmushi ɗauke a fuskarsa yana cewa"Barka da fitowa gimbiyata, yau sarauta ta motsa, ina na kama ni Abdul'aziz amaryata tana fushi da ni?"
Ta yi shiru tana kallon gefe.
Ya ce"Haba babyna ki yi haƙuri mana, wallahi ban ƙi ɗaga wayarki da gangan ba".
Ta ce"To don ba ta lafiya kuma sai ka manta da alƙawarinmu? Gaskiya Baby ni idan ba za ka dinga ba ni lokacina ba kawai a haƙura".
Ya ce"A haƙura da me? Ki rufa mini asiri, haba tawan".
Ta ce"Ai dai ta san ni ma ina da haƙƙi a kanka, dole ka dinga ba ni lokacina, ƙila yau ko gaisheka ba ta yi ba, amma ni na kira zan gaishe ka ka ƙi ɗaga waya, ni dai danasani ban zaɓi mai mata ba".
Ya ce"Kai! Wai ya kike so na yi ne? Ina ta fahimtar da ke, wallahi ba ta da lafiya ne".
Ta ce"Ni ma ba ka san rashin jin muryarka zai iya haddasa min rashin lafiyar ba?"
Ya ce"To ai ga ni yanzu na zo, ba ma iya muryata har gani na kin yi".
Ta ce"Yau ba ka je aiki ba kenan, saboda ba ta da lafiya, za ka wuni kana kula da ita".
Ya ce"Baby Farha kenan, kina da kishi sosai, ke ma ki yi zuciya a yi auren ki ga irin kulawar da zan dinga ba ki".
Ta ce"Ai zan gani kuwa".
Ya ce"Wallahi duk na ƙosa, wani satin za su kawo kayan lefe ma, Allah Baby idan na aure ki gani nake na gama morewa a rayuwa, mace ta gama burge ni kuma, me ya rage mini ban da na zauna a gida kawai na yi ta kula da ke? Ina sonki fiye da yadda ba kya zato".
Ta ce"Ni dai ka daina yi mini daɗin baki, don ban haƙura ba".
Ya ce"To da saura kenan".
Ta ce"E ina da sharaɗi kafin na haƙura".
Ya ce"Me kike so? Ko me kika ce an gama ranki ya daɗe".
Ta juya ido ta ce"Ni dai sai ka saka hotona a status ɗinka, ka ba ni haƙuri, kuma kar ka rufe fuskata, sannan kar ka cire kowa daga ganin status ɗinka".
Ya ce"To wata sabuwa".
Ta ce"Kuma kafin ya sauka sai ka yi mini screenshort ɗin mutanen da suka gani".
Ya tsaya yana kallon yadda take ba shi umarni kanta tsaye, sotari ya san abin da yarinyar take yi masa akwai ɗan raini-raini a ciki, amma ya zai yi? Sam ba ya so ta kufce masa, saboda irin yadda yake son zama da ita, amma dai ya saka a ransa bayan auren idan ta tabbata a ƙarƙashin ikonsa dole zai ɗan saita ta, ya nuna mata shi ne yake da iko da ita, ba ita ce za ta dinga yin yadda ta so da shi ba.
"Idan ba za ka ɗora ba shikenan kawai, ni dama ai na san matsayina a wajenka" Ta yi maganar da muryar kuka, ta juya za ta shiga gida.
Da sauri ya matso yana cewa"Baby! Zo mana, mene ne haka?"
Ta dawo ta tsaya tana juya kai gefe.
Ya ce"Haba wannan kuma har mene ne? Ni fa kishi nake kar wani ya kallar mini ke, shiyasa ma ba na ɗora hotonki a status, amma tun da kina so ai sai na ɗora, yadda kika dama ai dole a sha".
Ta miƙa masa wayarta bayan ta shiga camera, irin wacce take nuna date da time a jikin hoto domin tana so Hafsa ta san a rana da lokacin da aka yi hoton, ta ce"Ga shi ka ɗauke ni".
Ya karɓa yana murmushi, ta karkace ta yi wata tsayuwa ta sangarta, ta shagwaɓe fuska, tana turo baki da harara, a haka ya yi mata hoton. 
Yana murmushi ya ce"Wow! Ƴar shagwaɓata kin ga yadda kika yi kyau kuwa? Idan kina shagwaɓar nan kashe min jiki kike yi fa, sai na ji dama dai an riga a ɗaura auren nan".
Ta ce"Ba wani nan, ni daɗin baki kake yi mini, matarka kaɗai kake bawa kulawa".
Ya ce"To baby shikenan tun da kin kasa yarda da ni, duk ranar da kika hallata a gare ni za ki yarda da abin da nake faɗa miki".
Ta ce"Ni ba ni wayar".
Ya miƙa mata, ta kunna datarta ta tura masa hoton ta whatsApp, ta miƙa masa.
Ya karɓa ya buɗe, ya shiga status ɗin yana cewa"To me kike so na rubuta?"
Ta ce"Ka rubuta iya yadda matsayina yake a wajenka" Ta ɗaga kafaɗa alamar hakan bai dame ta ba.
Ya tsaya yana nazari, kafin ya rubuta _Sorry my shagwaɓa, kaina bisa wuya, gimbiya kuma amaryata, na yi laifi, ina mai ba da haƙuri na ƙin ɗaukar wayarki, mutanena ku taya ni rarrashin ƴar rigimata_.
Ya ɗora, ya nuna mata yana cewa"Shikenan?"
Ta yi murmushi ta ce"Shikenan, saura kuma anjima ka yo mini screenshot ɗin mutanen da suka gani".
Ya ce"In sha Allah! Ni dai a daina fushi da ni, domin na samu nutsuwar ruhi da ta gangar jiki".
Ta yi murmushi ta ce"Ai na daina, i love you too".
Ya lumshe ido yana cewa"Na gode matata".
Sai gata ta saki jiki sosai kamar ba ita ce take fushi ba, ta ce"Yanzu ina za ka je, office?"
Ya ce"A'a, ai da yau ba zan je ba, kawai na ɗan huta a gida".
Ta ɓata rai ta ce"To ai kuwa indai ba za ka je aiki ba sai dai ka raba mana lokacinka, ko ka shigo gidanmu ko ka zauna a mota, ina taya Mama aiki ina leƙo ka".
Ya ce"A'a ba za a yi haka ba, sai na tafi aikin kawai".
Ta ce"Idan ba ka je ba zan sani, ka san ina da lambar abokanka ai".
Ya ce"Oh! Farha kin dai mayar da ni kamar yaronki ko?"
Ta yi dariya ta ce"To ai shiyasa nake ce maka baby, yadda zan kula da jaririna haka zan kula da kai".
Ya ce"Ina godiya, bari na tafi, sai mun yi waya".
Daga haka suka yi sallama ya tafi, ya saka a ransa zai tafi aikin, amma dai sai ya koma gida ya ga Hafsa, don haka hanyar gidansa ya ɗauka.
Farha tana shiga gida, ta buɗe status ɗin nashi, ta yi screenshot ta turawa Hafsa. A lokacin wayar Hafsan tana hannunta, bayan ta gama gyara gidan ta kunna data take ɗan taɓa chart, ta ga shigowar saƙo ta lambar jiya, sai da gabanta ya faɗi tun kafin ta buɗe saƙon, ta buɗe hoton ta gani, an yanke sunan wanda ya ɗora status ɗin don haka kai tsaye ba ta gane wanda ya ɗora ba, sai dai ta gane hoton Farha, yarinyar da take ganin a babbar matsalartaa yanzu, wacce take niyyar rusa mata farincikin gidan aurenta, hakan ya ba ta tabbacin Abdul ne ya ɗora status ɗin.
Ba ta ba ta amsa ba, ta je ta lalubo status ɗin shi, ai kuwa ta ga zahiri, ta tsayar da shi tana sake karanta rubutun da ya yi, duk da ta ƙuduri niyyar za ta jingine shi a gefe a kan alaƙarsa da yarinyar nan, amma sai da zuciyarta ta yi mata zafi sosai, kishi ya kama ta, ba ta taɓa zaton akwai ranar da za ta zo wacce Abdul zai yi wa wata mace wannan rubutun a ƙasan hotonta ba, ba ita ba da take matarsa ba, ashe dai duk wacce ta yi zaton mijinta nata ne ita kaɗai tana cikin rijiya mai gaba dubu.
 Sai ta samu kanta da son nuna masa ba ta damu ba, don haka ta yi masa replay da cewar "Muna taya ka ba ta haƙuri, Allah Ya huci zuciyarta, ko na samu kan mijina a yau". Ta tura masa.
 Sannan ta dawo kan lambar nan, kamar ta yi mata magana sai kuma ta fasa, ta dawo tun farkon chart ɗinsu, sai yanzu ta tuna har da voice ta yi mata jiya, ba ta saurara ba, da ta kunna sai ta ji ba ma magana ba ce a ciki, waƙa ce kawai, sai yanzu kuma ta tuna da recording ɗin, zuciyarta ta fi yarda da Farha ce, tun da yaushe har suka yi maganar nan da har ya naɗi muryoyinsu ya turawa duniya? Ta fi tunanin ita ɗin ce, don haka kawai ta yi block ɗinta ba tare da ta ba ta amsa ba.
 Abdul yana tsayawa da motarsa a ƙofar gida, Aisha yayar Hafsa tana sauka daga adaidaitasahu, ya ƙaraso ya biya kuɗin adaidaitar yana cewa"Sannu da zuwa, ashe yau baƙuwa muka yi".
Ta ce"Yawwa, ashe ba ka fita ba".
Suka shiga gidan a tare, Hafsa ta tari yayarta da fara'arta, tana cewa"Shi ne ko a faɗa min ana tafe?"
Abdul ya ce"To ita baƙuwa ce da sai ta faɗa miki za ta zo?"
Aisha ta ce"Faɗa mata dai".
Ya kalli Hafsa ya ce"To Hajjaju ni zan tafi aikina, tun da kin yi baƙuwa".
Ta ce"A dawo lafiya".
Yana fita Aisha ta kalle ta da murmushi ta ce"Hajiya Hafsa kenan, uwargida saurautar mata".
Hafsa ta ce"Hmm".
Aisha ta ce"Ai na ga har kun shirya ma, dama shiyasa ba a shiga tsakanin mata da miji, jiyan nan fa kika tada hankalinki, ko dai ce miki ya yi ya fasa auren?"
Hafsa ta ce"Hmm! Auren da ya ce ƙaddararsa ne ta ya zai tsallake ƙaddara? Kawai dai tauna tsakuwa na yi aya ta ji tsoro, kin ga akwatuna can a ɗaki, na haɗa na ce zan bar masa gidan".
Aisha ta ce"Tabb! Namiji zamanin nan kuwa wataran zai ba ki kunya, wani ai barinki zai yi ki tafi ɗin wallahi".
Hafsa ta ce"To ai yana neman rufin asiri shiyasa". 
Ta kwashe duk abin da ya faru ta faɗa mata, cikin kuka ta ƙarasa da faɗin"Wai Abdul ne ya iya buɗewa yarinya ƙafarsa ta shiga ta zauna".
Aisha ta ce"Don Allah ki yi haƙuri Hafsa, tabbas kowace ta ga wannan abun dole hankalinta ya tashi, amma idan kika jure komai mai wucewa ne, musamman ke da a jiya ne ma kika san zai ƙara auren, kuma a yau ki ga wannan abun dole ki firgice".
Hafsa ta ce"Ko da wasa ban yi zaton mutumin nan yana soyayya da wata ba".
Aisha ta ce"Saboda kin sakawa ranki ba zai ƙara ɗin ba ne, amma tun kwanaki da kika ba ni labarin wai yana shigowa da ledoji guda biyu, sai ya ajiye miku ɗaya, ɗayar ya yi wanka ya saka a mota ya ce majalisa zai tafi wajen abokansa ana ci ana fira, wallahi tun daga nan na san hotiho kawai ya mayar da ke, duk cikin abokan nasu shi ne bai san zafin aljihunsa ba da zai dinga siyan tsire, balangu da kaji yana kaiwa majalisa? Ita ɗin dai yarinyar nan ita ce majalisar, ya je ya kai mata suna ci suna firar soyayya".
Hafsa ta shiga gyaɗa kai ta ce"Tabbas hakane, wallahi sai yanzu na ma na gane, ashe da kaina a tukunya yake".
Aisha ta ce"Ni dai yanzu na ji daɗin zuwan da na yi na same ki a haka, don Allah ki daure, ki cigaba da haƙuri ki daina nuna masa komai".
Ta ce"In sha Allah, Allah Ya ba ni ikon danne zuciyata, amma fa bayan ya gama ba ni kulawar nan ya fita ma wajenta ya tafi, kin ga status ɗinsa".
Ta miƙa mata wayar, ta gani ta ce"Hmm namiji kenan, don Allah kar ki yi masa magana".
Ta ce"Ai na yi, ki duba ki gani, kuma wannan recording ɗin ma jira nake ya dawo na ji wa ya turawa muryata?"
Aisha ta ce"A'a don girman Allah ki rabu da shi, kar ki sake tada zancan, tun da dai har ya nuna miki ya yi nadama to ko ba ta kai har zuciya ba ƙyale shi a tafi a hakan, nan gaba ke ce da riba wallahi".
Hafsa ta ce"To shikenan".
Aisha ta ce"Shi fa namiji idan zai ƙara aure idonsa rufewa yake yi, don ya sake ki ba komai ba ne a wajensa ya raba ki da ƴaƴanki su tagayyara, ya cuce ki a banza, don haka ki ajiye a gefe ki zuba masa ido, ki ji ki ƙi ji, ki gani ki ƙi gani, wallahi gobe wajenki zai dawo, domin ke ɗin dai ke ce dahir ɗinsa, ai indai ba hauka yake yi ba ba zai fara rabuwa da ke da ƴaƴa biyar a tsakaninku ba, ke da kika aure shi tun hula ba ta yi masa kyau? Kika aure shi tun ba shi da muhallin kansa? Kun gama cin yawon gidan haka, abinci ana ci ko babu daɗi, kuma yanzu ya ce zai fitar da ke ya kawo wata? Ai Hafsa tun da kika jure wuyar baya za ki iya jure ta gaba, saura ƙiris daga ya yi auren shikenan fa, ki ba su shekara ɗaya ki ga ikon Allah!".
Hafsa ta ce"In sha Allah zan gwada hakan".
Aisha ta ce"Kar ki sake duba status ɗinsa, kuma kar wata shegiya ta sake kawo miki gulma ki karɓa, duk wacce ta kawo miki gulmar mijinki ki ce mata wannan ai ba komai ba ne, shi ma nasa ne ya fito fili, mijin wata ma ba a san iya abin da yake aikatawa ba, ko ma ki fito ƙarara ki faɗawa mace kar ta sake turo miki kin gode".
Hafsa ta ce"In sha Allah zan yi hakan".
Aisha ta saka dariya ta ce"Hafsa an ji uwar bari kenan, an shiga ajin namiji mai wuyar ɗaukar ilimi, to yanzu ina ne ba kya gyarawa? Kin samo amsar ko sai na taya ki nemowa?"
Hafsa ta yi murmushi ta ce"Au tsokanata kika zo yi kenan, wallahi ni na yi zaton duk wacce za a yiwa kishiya to ba sa zaman lafiya da mijinta ne, kuma gani nake gazawa ta yi, ashe dai ba haka abun yake ba".
Aisha ta ce"Ai shi namiji ko uwarki kike gutsira kina dafa masa idan ya gano wata sai dai ki yi haƙuri, kuma ki kwantar da hankalinki don idan kika yi haukan nan yarinyar raina ki za ta yi, a nan gidan zai ajiye ta?"
Ta ce"Bai yi mini zancen ba tukunna".
Ta ce"To Allah Ya rufa asiri, Ya ba ku zaman lafiya, Allah Ya kaɗe hau".
Ta amsa da amin, suka cigaba da fira tana ta ba ta shawarwari.
Da Abdul ya ga replay ɗin Hafsa sai ya ji kunyar duniya ta kama shi, sai kawai ya tura mata sticker ta godiya, haka ya yi wa Farha screenshot ya tura mata, yana jin kamar ya sauke wani nauyi ne, ya sha comments babu adadi, wasu cikin danginsa har faɗa suka yi masa a kan ya daina haka don kar Hafsa ta ji haushi, abokansa masu zuga kuwa sai jinjina masa suke yi.
Da ya koma gida yana ta jin nauyin Hafsa, amma ganin ba ta nuna masa komai ba, sai ya maze ya saki jikinsa, yana tunanin ashe dai inda tun farko ya bi Hafsa a hankali da ƙalau za ta ba shi haɗin kai a kan auren nan.

       GIDAN HAMZA
      Yana barin wajen Asiya bai zarce ko'ina ba sai gida, ya saba idan ya je zance sai ƙarfe goma yake gamawa, daga nan kuma ya zarce majalisarsu, wani lokacin sai ya kai ƙarfe ɗaya a waje, don haka da ya shigo yau Saude ta kalli agogo ta ga ko tara ba ta ƙarasa ba ta yi mamaki.
Tun daga tsakar gida yake ƙwala mata kiran mafarauta "Saude! Ke Saude!".
Ta miƙe tsaye gabanta yana faɗuwa, ya afko ɗakin yana cewa"Wato Saude da gaske baƙinciki kike yi mini da auren nan da zan yi ashe! Ke ba ki faranta mini ba, ban ji daɗi ta wajenki ba, Allah Ya taimake ni Ya nufe ni da ni'imar auro wacce zan huta, shi ne kike burin rugeje abun? To ta Allah ba taki ba".
Takaici ya tufe ta, ta ce"Wai kai a tunaninka ina kishinka ne? Ai ba maza irinka ake yi wa kishi da baƙinciki don za su ƙara aure ba, idan ka ga mace tana kishi a kan miji to kyautata mata yake yi, sai ta yi kishin don fargabar kar wacce zai auro ta raba ta da shi, kai kuwa da abinci ma ba ka ba ni ina ruwana da aurenka? Ai ni so nake ma ka yi auren wallahi, za ka gane haƙurin da nake yi da kai".
Ya ce"Wallahi ƙarya kike yi, idan so kike na yi ai ba za ki kira ta kina faɗa mata wai kar ta aure ni ba, har kina ce mata wai a cikin manemanta ta tsayar da wani ta rabu da ni, har da ce mata ni busasshen ganye ne, yanzu Saude ni kike kira da busasshen ganye? Na rufa miki asiri na aure ki, na kawo ki cikin gidana na ba ki muhalli, ko da dai yanzu ƙaddara ta sala ba na iya ciyar da ke sau uku a rana, ai ko iya aurenki da na yi wallahi na wuce ki zage ni, kai ɗan'adam butulu!".
Ta ce"Wallahi ba na kishinka, ni ai gaskiya na faɗa mata, saboda ƙanwar wani ce, yadda ba zan so ƙanwata ta yi auren wala-wala ba shi ne ita ma nake jiye mata, amma tun da dai ta ce ta ji ta gani to ai shikenan ta zo mu zauna!".
Ya ce"Za kuwa ta zauna ɗin! Idan kin ga ba za ki iya jurewa ba kuma ƙofa a buɗe take".
Saude ta ce"Tun da ba a kaina za ta zauna ba ina ruwana? Allah Ya kawo ta, ƙila silar auren ma ka san muhimmancina".
Ya ce"Idan kina da shi kenan! To ai ke kanki ba ki san muhimmancin kan naki ba, haihuwa biyu kin zubar da kwalliya duk kin tsufa kin sakwarkwace, ga raini da kika yi mini da rashin kunya sanka-sanka, ina faɗa kina faɗa, kamar dai kin manta sai na ɗaga ƙafar nan za ki tsira a ranar lahira".
Takaici ya ishi Saude ta ce"Na ji na tsufa, amma dai ai ka san ba haka ka auro ni ba ko? To ita ma ɗin za ta tsufan indai gidanka ne, kuma da kake cewa sai ka ɗaga ƙafarka ai ni ba ni ma da tabbacin da kai zan ƙare rayuwata".
Ya ce"To ya kuma ishe ki haka nan! Ya isa Saude, ai na faɗa miki idan ba za ki iya ba ƙofa a buɗe take, shirmen banza da wofi, ana sonka ana son zama da kai, amma ana wulaƙantaka!".
 Har ya juya zai fita ya dawo ya ce"Kuma wallahi ko da wasa kika sake ɗaukar mini waya sai kin sha mamaki! Sai na ba ki mamaki a gidan nan".
Ta kasa cewa komai.
 Yana ɗaga kai cike da gadara ya ce"Sannan duk tarkacenki na ɗakin can ki kwashe su, domin a nan matata za ta tare".
Gaban Saude ya faɗi, ta ce"Ban gane a nan za ta tare ba! Gidan ɗaki biyu ko kitchen babu shi ne za ka ce za ka haɗa mu mu biyu? Ina zan kau kujeruna?"
Ya yi tsaki ya ce"Gida mai ɗakin biyun naki ne? Na ce naki ne? Gidana ne ni nake da ikon tsara duk yadda na so, kuma da kike maganar kujeru waɗannan ruɓaɓɓun kujerun naki suka wuce a zubar da su, dama can ba masu inganci aka yi miki ba, daga haihuwa biyu kujeru sun burma, sai zarnin fitsari suke yi". 
Ta ce"Gaskiya Hamza ba zai yiwu ba, wallahi sai an yi zama akan lamarin nan, kana kallo dai wata ɗaya kenan da yaran nan suka fara kwana a falon, yanzu a ina za su dinga kwana kenan?"
Ya ce"Har mene ne don an kwana ɗaki ɗaya da yaro mai shekara huɗu da ɗan yaye? Idan kin ga ba za mu iya kwalabo ba sai ki yafe ni, na tattara duka na koma ɗakin amaryar, tun da dama kin ce ba ki damu da ni ba ai ko?"
Saude ta kasa magana, don ita ba ta taɓa zaton shirinsa kenan ba, duk a tunaninta haya zai kamawa amaryar, ta fara tunanin ta ya za ta yi rayuwa a ɗaki ɗaya ita da kayanta? Wannan ai zalunci ne, idan ya san ba shi da wadatar ya haƙura mana sai Allah Ya hore masa.
 Ta saka a ranta ba za ta yarda ba, dole sai ta kai maganar wajen manya don su shiga ciki, ta san indai da adalci ita za a ba wa gaskiya, a yadda yake rawar kan nan yana kushe ta ta ya za ta fara zama gida ɗaya da amaryarsa? Ai ta san takaici ne za ta dinga gani kala-kala.
Wannan kushe ta da yake yi abun yana yi mata zafi, sarai yana sane ba ya yi mata suturar arziƙi, kuma ba ya ɗaukar naira biyar ya ba ta da sunan ta sayi kayan kwalliya, idan ya siyo sabulu da man shafawa vasiline shikenan ya gama, shi ma kuma tun da ya fara neman auren nan ya daina, ga shi yanzu abincin ma ya fara gagara, ɗan ɗinkin da take yi ne yake rufa mata asiri, ba ta iya ajiye ribar komai saboda siyan abinci da ruwa da omon wanki, namiji kenan!
Washegari da safe ya tashi yana ta izza, zai fita ta ce"To da me za mu karya? Jiya ma na ci bashin ɗari biyar".
Ya ce"Na aike ki cin bashi ne?"
Ya fara laluba aljihu, ya ciro ƴan canji ya miƙa mata yana cewa"Ga shi nan da su na tashi, ni sai dai ma na sha baƙin ruwa kawai, duk na rame sai ka ce wanda ake ɗiba ana kaɗa miya, nan gaba tazuge ma sai ya daina zama a ƙuguna, yanzu haka da safen nan da kika ga na yi lakur a gado na ƙi tashi, ƙawar Asiya ce ta yi mini massage, wai na ba da kuɗin anko har dubu talatin, to ina na ganta!? Kai!"
Abun ya ba ta mamaki, ta ce"To ni ce nake ɗibarka? Ai da da kake ciyar da mu tun safe har dare ba ka rame ba, sai yanzu da ka ɗorawa kanka ƙara aure, don ba zan ce Allah ne Ya ɗora maka ba".
Ya ce"To an zo wajen! Amma dai ai Allah shi Ya ce a yi huɗu ko?"
Ta ce"Idan mutum yana da halin hakan ba?"
Ya ce"To ai ke ba ki da isasshen ilimi, ki je ki tambayi manya ki ji, duk namijin da yake fama da talauci to makarin wannan talauci shi ne ya ƙara aure, idan bai warware ba ya sake ƙarawa, idan ba ta sauya zani ba ya cike ta huɗun ya gani, indai ya yi huɗu komai bai wuce ba to duk ya tattara su ya aika su gidan iyayensu, ya tungumi carbi da sallaya kawai domin ba shi da rabo a cikin aure".
Saude ta taɓe baki ta ce"Wannan dai karatunka ne, kuma ni dai nawa ido, Allah Ya ba da sa'a".
Ya ce"To ai ko ki yi addu'a, ko kar ki yi aure babu fashi".
Ta ce"A yi mu gani idan tusa za ta hura wuta".
Ta ƙirga kuɗin ta ga ɗari uku da hamsin ne, ta ce"Amma dai Hamza ka san babu abin da ɗari uku za ta yi mana ko? Ko Walid da yake ƙarami na saka masa kokon ɗari uku a gaba wallahi kaɗan zai rage".
Ya ce"To wannan kuma ke ta shafa, kin sabarwa yara mugun ci kamar jakai! Idan ba kya so ki ba ni, ni sai na sayi biredi na kora da ruwa".
Ta ce"Zan je gidan Inna anjima".
Ya ce"Me za ki je ki yi?"
Ta ce"Gaishe ta zan yi".
Ya ce"A dawo lafiya". Ya fice.
 Yana fita ta tashi ta yi wanka ta yi wa yaran ma suka shirya, a maimakon ta sayi kokon sai ta yi kuɗin babur da kuɗin, don da ɗan nisa daga gidan nata zuwa gidan iyayen Hamza, yaran ba za su iya tafiyar ƙafa ba. 
 Da sallama ta shiga gidan, Inna ta amsa daga cikin ɗaki tana cewa"Wa nake ji kamar Saude?"
Saude ta ƙarasa tana cewa"Ni ce Inna, sannu".
Inna ta ce"Lale maraba".
Suka gaisa faran-faran, tana ta jan yaran da wasa.
 Saude sanin Inna ba ta san ba su karya ba, kuma ta san yaran yunwa suke ji ya sa ta ce"Inna ba mu karya ba".
Inna ta ce"To Ikon Allah ! Ba ku karya ba Saude kika ɗibo yara da yunwa? To ko dai ba lafiya ba?"
Saude ta ce"To ɗari uku ce ya ba mu ta abincin, kuma ga shi ina son zuwa nan ɗin, shi ne na yi kuɗin babur da ita".
Inna ta ce"Subhanallahi! Kamar ya ɗari uku kuɗin abinci? Yanzu kun daina girkin kenan sai dai ku siya ko me kike nufi?"
Saude ta ce"Inna ai Hamza fa tun da ya fara shirin auren nan shikenan komai ya canza". 
Ta kwashe komai ta faɗa mata, har zuwa zancen da ya yi mata jiya na haɗa su zai yi gida ɗaya.
Inna ta ce"Kin ga Salima ta tafi makaranta, amma fita ga mangal can ki kunna ki ɗora ruwa, ga gasara can a rumfa ki dama muku koko, bari na fita na samo muku dankali a gidan Sahura, Allah Ya sa bai ƙare ba, maganar nan ai ba ta da wani muhimmanci sai kun fara dawowa hayyacinku tukunna".
Ta saka hijjabi ta ɗauki ƴar jakarta ta fita, ita kuma Saude ta fita ta ɗora tukunyar kokon.
 Bayan sun gama karyawa Inna ta ce"Saude da fari dai haƙuri zan ba ki kafin na ce komai, don Allah ki yi haƙuri".
Saude ta ce"To Inna, amma ina ta yi".
Ta ce"An san kina yi, amma ki ƙara, kin san Allah? Wallahi babu saka hannuna a auren Hamza, tun da ya zo ya same ni da zancen na faɗa masa sam ba na tare da shi, saboda na san Hamza ba shi da ƙarfin da zai riƙe mata biyu, amma yaron yau ba ka isa da shi ba, sai ya ce ya ji ya gani zai yi ko babu ni a ciki, wallahi sai da aka saka rana sannan na sani, cikin yaran gidan nan duk wanda ya yi mini zancen ba na ma kula shi, ban san wainar da ake toyawa ba, kuma wallahi ban san cutarki yake yi ba, ke ce Saude sai ki yi shiru, sai kin bushi iska kike zuwa gaishe ni, ko a waya ba za ki kira ni ba, ai ko ta waya za ki iya faɗa mini wani abun".
Saude ta ce"Ni ba na son kawo ƙararsa ne".
Inna ta ce"To ai ya zama dole, yunwa kuma ai ta kori komai, za ki zauna yunwa ta kashe ki ne? Ga shi nan har kun yi zuru-zuru ke da yaran, shi ma na ga yadda ya fige kamar majinyacin zakara, zuba masa ido na yi na ga ƙarshen karatun".
Ta ɗora da faɗin"Saude don Allah maganar nan da zan faɗa miki, ina so ki yi mini adalci ki ɗauke ni kamar uwarki ba uwar miji ba".
Saude ta ce"Inna dama a uwa nake kallon wallahi, shiyasa ko gidanmu ban kai ƙararsa ba sai wajenki".
Ta ce"To Alhamdulillah! Ni zan kira shi yau ba sai gobe ba, na yi masa nasiha, idan ya ɗauka ya gyara fa lillahil hamdu, idan bai gyara ba kuma ni ki faɗa mini, ki bar komai a hannuna, in sha Allah ɗan abin da za ki ci ke da yaran nan ba zai gagara ba, da kaina zan dinga zuwa ina kawo miki, idan ya fita ki dafa ki ci ke da ƴaƴanki, idan ya ba ki ki ƙara, idan bai baki ba ki share shi, zancen gida ma zan yi masa magana, idan ya yarda to, idan bai yarda ba kuma ki yi haƙuri ku zauna a haka, ko nan za ki kawo ajiyar kujerunki, ki zuba musu ido ki gani, wannan auren babu inda zai je, domin ina da labarin bushashar da yake yiwa gidansu da kuɗi, sai ta shigo ta ga ba haka ba ne, inda tana da hankali ma tana kallon yadda taya ni muni ya yiwa fuskarsa ƙawanya har ta saka ran za ta tarar da mai maƙo a gidansa?"
Saude ta yi murmushi. Inna ta ce"Wallahi Saude, ki duba ki ga yadda yake ramewa, ƙugunsa yana mokaɗewa tun kafin auren, to ina ga an yi auren ta fara zazzago ƴaƴa? Irin wannan fa sai ki ga idan ɗaya ta haihu a shekarar nan, wata shekarar sai ɗayar ta haihu, kafin ka ankara sai ka ga yaro ƙarami da yara goma, ga ci da sha ga sutura ga makarantar yara da larurori, ina Hamza zai iya? Zai gane kurensa dan ubansa".
A gidan Inna ta wuni, suna ta fira gwanin sha'awa, ta ɗibar mata kayan abinci cikin wanda babban ɗanta yake jibge mata, ta aika aka yo mata cefanen kayan miya, sannan ta ba ta dubu biyu ta ce ta sayi gawayi, Saude ta dinga godiya, ta koma gida tana jin sassauci a zuciyarta.

     Saude tana dawowa ta yi girkin dare, suka ci suka ƙoshi, ba ta ragewa Hamza ba, tun yana kasuwa Inna ta yi masa waya ta ce tana son ganinsa, don haka kai tsaye ya zargi Saude ce ta kai ƙararsa, shiyasa ya dawo rai a haɗe, yana shigowa ya gidan ya ce"Me kika je kika faɗawa Inna a kaina?"
Ta ce"Idan ka je ka za ka ji".
Ya ce"Wallahi Saude duk baƙincikinki da ƙulle-ƙullenki wannan auren sai ya tabbata, domin rubutacce ne, kuma wallahi ki kiyayi rabo, don idan kin ga irin wannan to rabo ne a kusa".
Ba ta sake tanka masa ba, har ya gama surutansa ya fice.
Sosai Inna ta yi masa faɗa akan wannan rashin adalcin da yake yi, na barin matarsa da yunwa, har jikinsa ya yi sanyi ya ji bai kyauta ba, to amma ya zai yi da ƙaddara? Idan ba da hakan ba ba zai iya haɗa lefen ba, ya ba ta haƙuri ya ce zai gyara. Amma da ta yi zancen haɗa musu gida a nan ya yi tsalle ya dire ya ce ba zai yiwu ya je ya kama wata haya ba, don na shi da wannan halin, idan Saude ta ga ba za ta iya ba ta ƙara gaba.
Ya ɗora da faɗin"Ita Asiya da take amarya ai ita ce ya dace ma ta yi tambotsai akan haka, amma ba ta yi ba sai ita? Duk da dai ita ma Asiyan ban sanar da ita ba tukunna amma ina da tabbacin ba za ta watsa mini ƙasa a ido ba".
Inna da mamakin ƙarfin halinsa ta ce"To wai Hamza dole aka ce sai ka ƙara auren? Gaggawar me kake yi da ba za ka jira Allah Ya hore maka ba?"
Ya ce"To Inna ni fa wannan aure Allah ne Ya nufe ni da ƙarawa, kin san fa shi kamar mutuwa yake, idan lokaci ya yi babu notice babu tsimi babu dabara kawai sai an yi, kuma wallahi ta wani fannin ma jahadi zan yi, kin ga yarinyar nan marainiya ce, ba uwa babu uba, a gidan yayan babarta take, ba daɗin zaman gidan take ji ba, shiyasa take ba ni tausayi nake so na ceto ta, na kawo ta tudun tsira, wato ma'ana gidana".
Inna ta ce"Hmm yaro dai yaro ne, tun da ka dage sai ka yi, to ni dai abin da zan faɗa maka kar ka sake duk rintsi la rabu da Saude, domin matarka ta farko indai ka haɗu da ta gari irin Saude to ita ce rufin asirinka a gidan duniya, sannan idan na sake jin batun yunwa a gidanka wallahi sai mun samu matsala ba kaɗan ba!".
Ya ce"In sha Allah Inna, ki yi haƙuri, zan dinga iya ƙoƙarina, tun da lefen ma saura ƙiris, kayan kwalliya ne suka rage, su hoda da jan baki, na ji ma sun ce na bar shi za su saka min da kuɗinsu".
Inna ta taɓe baki ta ce"Can ta matse muku".
   Bayan sati ɗaya a ka kai kayan lefen Hamza, aka tsayar da rana sati biyu masu zuwa, farinciki a wajen Hamza ba a cewa komai, ji yake ma tamkar har an riga an ɗaura auren, tun daga ranar wani abokinsa ya yi masa hanya ya sayi magungunan maza ingantattu, na Sirrin tsirrai, wanda abokiyar hira take siyarwa, a halittarsa shi mutum ne mai yawan buƙatauwa, amma haka ya daure ya ƙauracewa Saude gabaɗaya, ƙarshe ma sai yake yin shimfiɗa a ɗakin da amaryar za ta tare yake kwana a ciki, saboda kar ma cikin dare ya kalli Saude ta hillace shi, domin kuwa shi Asiya yake yiwa tanadi, so yake ya zama kamar cikakken saurayin da sai yanzu ma zai yi auren fari, don haka babu abin da zai kai shi wajen Saude da yake yi mata kallon ruɓaɓɓiya.
 Da yake Saude ta diga ta haƙura ta ji maganar Inna, ta kwashe kujerunta daga ɗakin, da duk wani tarkacenta, siyar da kujerun ta yi, ta saka jarin yadin hijjabai za ta dinga ɗinkawa tana siyarwa, sam raba ɗakin da ya yi da ita bai dame ta ba, saboda ta jingine shi a gefe tana kallon ikon Allah, tun da an saɓu sauƙi a gidan yanzu, yana kawo abinci ya ba da kuɗin cefane ko babu yawa.
 Babu wanda ya kawo mata ko tsinke a matsayin kayan faɗar kishiya, ita ma kuma ba ta tambaya ba, ta ji dai labarin akwati huɗu ya yi wa amaryar, kaya kala ashirin da biyar, komai daidai gwargwado ya zuba irin na talaka.
    GIDAN ABDUL
    Tun daga ranar Abdul ya sakko, zamansu ya canza, duk da dai ba kamar da ba, shi yana jin kunya da nauyinta, ita kuma ta rage shige masa, saboda a ganinta tun da dai har zai iya ganin gazawarta ya hango wata a waje to dagewa wajen jansa a jiki ba shi da wani muhimman, tun da dai ba ta ga amfanin hakan ba.
 Bayan sati ɗaya suna zaune yake ce mata"Akwai kaya da zan yi miki, na faɗar ƙanwa..."
Ta katse shi da faɗin"Mene ne kuma faɗar ƙanwa?"
Ya ce"To na faɗar abokiyar zama".
Ta yi murmushi ta ce"Kawai ka faɗa kai tsaye ka ce kayan faɗar kishiya".
Ya ce"To haka ɗin".
Ta ce"To na gode".
Ya ce"To yanzu ya kike ganin za a yi? A haɗo kayan ne, ko kuma kuɗin zan ba ki ki siya da kanki?"
Ta ce"Ka yi duk yadda ka tsara".
Ya ce"To shikenan zan yi shawara".
Bayan kwana biyu sai ga ƴan'uwansa sun zo da akwatuna guda biyu, ta dinga mamakin wai yau ita za a yi wa kishiya ga shi har an zo gaɓar kawo kayan faɗar kishiya, ta karɓa babu yabo babu fallasa ta yi godiya, a bakinsu take jin gobe za a kai na amaryar. Bayan sun tafi ta buɗe akwatin, kaya kala goma ne a ciki, sai sauran abubuwa su takalmi da jaka, har da kayan shafe-shafe,  ƴaƴanta da ba su san wainar da ake toyawa ba suka shiga tambayarta kayan mene ne? Sai a ranar ta faɗa musu babansu ne zai ƙara aure, Yasmin ce kawai ta lura jikinta ya yi sanyi amma su sauran murna ma suke yi, ko don ba su san kishiya ba oho.
Da daddare da ya dawo suna zaune take cewa"Na ga kaya, na gode Allah Ya ƙara arziƙi".
Ya ce"Amin, zan saka miki kuɗi ta account su ma yaran sai a siya musu nasu".
Ta ce"Mun gode".
Suka yi shiru na ɗan lokaci, kafin ya ce"Za ki yi biki ne? Na ga su can gidanmu suna ta shiri".
Ta ce"Ba zan yi ba, sai dai na je ranar na yi musu Allah Ya sanya allhairi".
Ya ce"Kuma da su ma ai cewa suka yi a nan za a haɗu a yi bikin, tun da nan ɗin ya fi girma".
Hafsa ta ce"A'a don Allah! Ka ce musu su yi haƙuri, su yi a can ɗin kawai, ko su kama wani hall ɗin, amma gaskiya ban yarda a zo a yi mini taro a nan ba".
Ya ce"To shikenan, zan faɗa musu".
Ta ce"Idan kuma nan ɗin suka fi so sai na je gidanmu kafin su gama taron".
Ya ce"To mene ne idan kin zauna kun yi taron da su? Ni na yi zaton komai ya wuce, haba Hafsa ki yarda da ƙaddara mana".
Sai ta fara hawaye ta ce"Ai na yarda, inda bai wuce ba da ba zan zauna muna tattauna maganar aurenka da wata ba, wallahi ban taɓa zaton zuwan ranar da za ka iya yi mini kishiya ba, ban yi zaton zan iya jure a ce za ka shiga ɗakin wata mace ba ni ba, ka shammace ni, don Allah me na yi maka? Mene ne ba na yi maka? Ni ka faɗa mini na gyara, wallahi zan gyara" Ta fashe da kuka.
Ya ce"Haba Hafsa, mene ne hakan? Sai ka ce wata ƙaramar yarinya? Na faɗa miki ni ba ki mini komai ba, kuma ba ki gaza ta ko'ina ba, kawai dai Allah Ya tsara da akwai auren mata biyu a ƙaddarata".
Ta ce"Duk da hakan dai, ruwa ba ya tsami banza, dole akwai abin da kake tunanin za ka samu a wajenta wanda ni ba ni da shi, ko don ni na girma ne, ita kuma da ƙuruciyarta?"
Ya yi shiru yana jin kukanta har cikin ransa, kuma ta bakin nata ne, ita yanzu ta girma, gaɓɓanta sun yi ƙwari sun tsaya ƙyam, ba kamar Farha ba da take yarinya ɗanya shakaf, ƴar shekara goma sha takwas, gaɓɓanta suna lanƙwasawa ko'ina yana rausaya kamar macijiya, sannan shi mutum ne mai son mace mai shagwaɓa, kuma yanzu ta ina zai fara cewa Hafsa ta dinga yi masa shagwaɓa? Haka goɗai-goɗai da yara biyar, ai bai yi mata adalci ba ma, sannan kuma yana kwaɗayin sake ɓarje angoncinsa, ya buɗe buduruwa a ledarta a karo na biyu, yana da buƙatar wacce za ta zame masa tamkar yarinya ta dinga narke masa kodayaushe, babu batun kula da yara, ko cewa a bari sai yara sun yi bacci, ita kuma Hafsa ta riga ta wuce wannan matakin.
Ya sauke numfashi ya ce"Ni fa na faɗa miki babu komai, wallahi kina yi mini komai, kuma idan kin kwantar da hankalinku wallahi lafiya ƙalau za ku zauna da yarinyar nan, ita da ba ta ma san rayuwar aure ba bare wani kishi? Kin fi ta gogewa a komai fa, dududu yaushe ta yi Candy? Ke kuwa har degree kin yi Hafsa".
Ta share hawaye ta ce"Shikenan, kuma yanzu a wane gidan za ku zauna?"
Ya ce"A ina za mu zauna kuwa idan ba nan ba? Tun da gidan zai ishe mu ai babu wani amfanin a raba ko?"
Hafsa ta ce"Gaskiya ba zan iya zama da kishiya a gida ɗaya ba, ban amince ba, ka raba mana gida kawai".
Ya yi mata kallon mamaki ya ce"Amma dai ina fatan ba ki manta nan gidana ne ba naki ba ko?"
Ta ce"Ban manta ba, amma kuma ina da hakkin da za a yi mini adalci a bi ra'ayina".
Ya ce"Ko da ra'ayin ya zo da son zuciya?"
Ta ce"Son zaman lafiya ne ya sa na ce hakan ai, saboda idan har a nan gidan matarka za ta zauna akwai babbar matsala".
Ya ce"Ok! To gara da kika faɗa mini ke ce za ki zaɓa fitina a gidana, kin ga tun yanzu sai na san irin zaman da zan yi da ke".
Daga haka ya miƙe tsaye, har zai fita ya dawo ya ce"Ki kwashe duk wani kayanki daga wancen ɗakin baƙin, a ciki za ta zauna, sai na haɗa mata da ɗakin da aka ware saboda yara maza, tun da ba a haifi mazan ba ai babu amfanin barin shi a kulle, kitchen kuma za ku haɗa tare".
Ita ma ta miƙe tsayen ta ce"Idan kuma aka yi baƙu a ina za su dinga kwana? Ɗakina ko kuma cikin yara?"
Ya ce"Duk yadda kika tsara, idan kin so ma su kwana a falo a kan kujeru, ko kuma a barandar tsakar gida".
Bai jira cewarta ba ya fice daga gidan, duk da ya yi niyyar ya shigo kenan, sai ya samu kansa da zama a ƙofar gidan ya kira lambar Farha.
 Tass ya kwashe yadda suka yi da Hafsa akan haɗa su ɗin ya faɗa mata, Farha ta ji daɗin hakan sosai, duk da ita ma ɗakin baƙin ciki da falo da kuma fallen ɗaki ɗaya tana jin ya yi mata kaɗan, amma za ta karɓa a hakan, domin ita duk abin da zai ƙonawa Hafsa rai ita kuma shi ne farincikinta. Ta dinga zuga shi da nuna masa matarsa ta raina shi bai isa da ita ba, shi kuwa ya hau kai ya zauna, ya tunzura sosai.
Ita kuwa Hafsa ɗakinta ta koma ta kwanta, tana ji a ranta ba za ta iya zama gida ɗaya da kishiya ba, ko me za a yi sai dai a yi, domin ba ta shiryawa ganin kayan takaici ba, gara suna nesa da juna, ƙazantar da ba ka gani ba tsafta ce.
A tsarin gidan, babban falo ne mai ɗauke da dining da kitchen wadatacce, da banɗaki, sai ɗakinta falle ɗaya da banɗaki a ciki, sai ɗakinsa shi ma falle ɗaya da banɗaki, ɗakunan yara su ma haka suke falle ɗaiɗai guda biyu a jere, wanda aka tsara da na maza da na mata, to dayake yaran duka mata ne sai ɗayan yake kulle, sannan ɗakin baƙi wanda yake ciki da faɗo da banɗaki a cikinsa, ita Hafsa a ganinta wannan gidan nata ne ita kaɗai har abada, gani take ya yi ƙanƙantar da za a haɗa mata biyu su rayu a cikinsa, ashe shi ba haka yake hangowa ba.

     Ɗan zaman lafiyan da aka fara sai ya rushe, saboda Abdul ya yi wa Hafsa magana akan ta kwashe kayanta dake ɗakin baƙi ta ƙi kwashewa, ga shi sun ɗauki fushi da juna, ita tana ganin bai yi mata adalci ba, shi kuma yana ganin ta raina shi, a ce shi da gidansa ta ƙi bin yadda ya tsara, gaisuwa ce kawai take haɗa su, ita ma  a daƙile, sai ta daina ma zuwa ɗakinsa, take kwamciyarta a nata ɗakin, rayuwar gidan duk ta yi mata zafi, ta yi magana sosai akan hakan da ƴan'uwanta, amma har mahaifiyarta ba ta goyi bayanta ba, haƙuri kawai ake ba ta ana cewa ta daure su zauna ɗin, ta ƙi ɗaukar shawarar don haka ta daina faɗawa kowa damuwarta, gani take don ba su ba ne suke jin irin yadda take ji, da ba su ba ta rashin gaskiya ba.

   Auren ya rage saura sati ɗaya, Abdul ya kwashe kayan cikin ɗakin da kansa, dama katifu ne guda biyu, sai doguwar kujera a falon, da kuma ƴan wasu ƙananun tarkacenta, ya kai katifun ɗakin yara ya jibge, sauran tarkacen ya watsar mata a falo, duk tana zaune tana kallon shi, da ya gama ya saka mukulli ya rufe ɗakin, ya fice daga gidan.

Ranta ya ɓaci sosai, ta kuma tabbatar da matsayin a wajen shi, ta samu kanta da kiran shi a waya, ya ɗaga babu yabo babu fallasa ya ce"Ya aka yi?"

Ta ce"Zan je gidanku".

Ya ce"Ba za ki je ba". Bai ɓa jira cewarta ba ya katse kiran.

Ta bi wayar da kallon mamaki, rabon da ta tambaye shi unguwa ya hana ta har ta manta, wani lokacin ma cewa yake indai gida ne nasu ko na iyayensa ba sai ta faɗa masa ba, amma yau saboda zai ƙara aure har kulle zai fara yi mata kenan?

Ta nemo lambar mahaifiyarsa ta kira ta, suka gaisa kamar babu komai a ranta, Mama ta ce"Hafsa ya haƙuri kuma?".

Hafsa ta ce"Haƙuri kuma? Mutuwa aka yi?"

Mama ta ce"Duk wacce za a ƙaro mata abokiyar zama ai dole a ce mata ya haƙuri, na ji daɗin yadda na ji shiru babu wata fitina, don Allah Hafsa ki ɗore a hakan, komai zai zo da sauƙi in sha Allah!"

Hafsa ta ce"Hakane, Allah Ya sa".

Mama ta ce"Da yaran suka ce a can gidan naku za su yi bikin ma ai".

Hafsa ta ce"Ai an fasa, saboda ni ma ranar ina da bikin wata ƙanwata".

Mama ta ce"To shikenan Allah Ya nuna mana, babu wata matsalar dai ko?"

Hafsa ta ce"Akwai Mama".

Mama ta ce"To ina ji, me ya faru?"

Hafsa ta ce"Dama akan haɗa mana gidan da zai yi ne, na ce masa ba na so, ya ƙi yarda, yanzu ya fito mini da kayana daga ɗakin ya rufe".

Mama ta ce"Hafsa kenan, to ban da abunki ga gidansa nan kuma zai isa zaman mata biyu sai ya tafi ya kama haya?"

Hafsa ta ce"Ai yana da wasu filayen ya gina mana".

Mama ta ce"Na sani, to amma ginin nan fa ba na ɗakin ƴar tsana ba ne, dole sai a hankali, dama shi ma yana da niyyar ginawa bayan auren, abun ne ya zo bagatatan,  don Allah ki kwantar da hankalinki, ki haƙura ku zauna ɗin, shi fa yanzu yana ganiyar ji da angoncinsa, dole sai kin bi shi a hankali".

Hafsa ta ce"To shikenan".

Ba ta jira cewar Mama na ta katse kiran, ta saka a ranta ta haƙura ɗin, tun da ta lura ba za ta taɓa samun goyon baya ba, amma kitchen dai ba za su haɗa ba, sai dai ta zuba kayan kitchen ɗinta a ɗakinta.

 Da fushi sosai Abdul ya dawo gidan, fushin da har ya kasa saita kansa ya bari su keɓe da Hafsa, a gaban yaran ya fara yi mata masifa yana cewa"Wai ke Hafsa nan gidana ne ko naki? Ke kike aurena ko ni ne nake aurenki? Duk yadda zan so fahimtar da ke a nan gidan matata za ta zauna kin ƙi fahimta, shi ne yanzu don ba ki da kunya har kika kai ƙarata wajen mahaifiyata? To Hafsa na gaji, ki zaɓi ɗaya, ko dai ki zauna da matata a gidan nan ko kuma ki tafi gidanku!".

 Ta ce"Ai ni wallahi na fi ƙarfin yaji a gidanka Abdul, kai ka sani ni ce matar rufin asirinka ta har abada, don haka babu inda zan je, idan kuma da gaske so kake na tafi to sai dai a yi mai gabaɗaya na tafi da hujja, ina nufin sai dai ka sake ni!".

Ya ce"Na sake ki? Hafsa ni keke cewa na sake ki?"

Ta ce"Wannan wani abun mamaki ne? Idan kiɗa ya canza ai rawa ma canzawa take, wallahi Abdul ka ba ni mamaki" Sai ta fashe da kuka sosai.

Ya kalli yaran ya ga duk sun yi tsumu-tsumu suna kallonsu, sai kunfa ta kama shi, kawai ya fice daga ɗakin, Hafsa ta tashi ta bi shi, ta same shi yana shirin buɗe get, ta ce"Malam ka faɗa mini matsayina".

Ya yi kamar bai ji ta ba, ya dawo zai shiga motar ta tare ƙofar shigan ta sake cewa"Ka sanar da ni matsayina a wajenka!".

Murya a sanyaye ba kamar ta ɗazu ba ya ce"Ke matata ce Hafsa, uwargidana, uwar ƴaƴana".

Ta tsaya tana kallon shi, zuciyarta tana yi mata zafi sosai, gefe guda kuma cike take da ƙaunarsa da fargabar rasa shi.

Ya ce"To ba ni hanya na wuce ko? Tun da na faɗa miki".

Ta tsaya tana kallon shi, shi ma kallon ido cikin ido yake yi mata, a zuciyarsa yana tuna wace ce ita a wajen shi, da irin halakcin da ta yi masa, ta nuna masa soyayya tun ba shi da wannan rufin asirin da yake da shi yanzu. Ita ma tunaninta kenan, tana ta tuna yadda ya ƙaunace ta kafin aurensu da bayan auren, ta tuna yadda yake ƙoƙarin sauke duk wani nauyinta dake kansa, duk da ba shi da shi a wancen lokacin, amma yakan yi iya yinsa domin ganin ba ta rasa komai ba ita da ƴaƴanta, Abdul har wanki ya sha yi mata, ya nuna mata soyayya a gaban kowa, tabbas wannan ƙarin auren nasa zane yake a cikin littafin ƙaddararsa, don haka ya kamata ta haƙura ta barwa rai abin da ya so, ta barwa zuciya abin da ta so, kamar yadda ta taɓa jin yana waƙarsa.

Sai kawai ta tsinci kanta da faɗawa jikinsa ta fashe da kuka, ya rungume ta yana shafa bayanta, suka ɗan yi sakanni a haka kafin ya ce"Don Allah Hafsa ki yi haƙuri, ki karɓi lamarin nan, ki sama mini nutsuwa, ba zan taɓa nutsuwa ba alhalin na san ke ba kya cikin nutsuwa".

Ta ce"Me yasa kanka kawai kake so? Tun yaushe ka daina sona? Ka faɗa mini".

Ya ce"Wallahi ban daina sonki ba Hafsa, kuma ba zan taɓa dainawa ba har ƙarshen numfashina, ke ce kike jan komai, ki daina ɓata mini rai don Allah".

Ta ce"To ai naga na haƙura da Maman ta ce na haƙura, sai kuma ka dawo kana yi mini faɗa, har kana cewa na tafi gidanmu".

Ya ce"To ni na ga ki tafi gida kawai na ce, ke kuma fa cewa kika yi na sake ki, ai kin san ko kwantar da ni aka yi aka saka mini wuƙa a wuya ba zan iya sakinki ba Hafsa".

Ta ce"A da kenan".

Ya ce"Har gobe ma, har abada, da gaske kin haƙura ko?"

Ta ce"Ni dai don Allah ka yi mini adalci ni da yarana, na san za mu ga abubuwa kala-kala, amma zan jure in shaa Allah".

Ya ce"Ba za ki ga komai ba sai alkhairi in shaa Allah".

Ta ce"Amma ina neman wata alfarma, don girman Allah ka janye batun haɗa kitchen ɗinmu, ka gina mata a tsakar gida, idan kuma hakan bai yi ba ni sai na haƙura na bar mata nawan".

Ya ce"Shikenan, indai wannan alfarmar ce na yi miki, zan san yadda za a yi ko yaya ne a sama mata a tsakar gidan".

Ta ce"Kuma babu ruwanta da falona, tun da tana da falonta, don Allah ka faɗa mata ko gaishe ni kar ta yi na yafe".

Ya yi dariya yana kallon yadda take maganar da iya gaskigarta, ya ce"To shikenan yadda kika ce haka za a yi".

Suka tsaya suna kallon juna, ya ce"Kin sa na yi miki faɗa a gaban yara, kar su fara jin haushina, saboda ina faɗa da babarsu".

Ta ce"Kai ne dai ka yi niyyar faɗanka".

Ya ce"Hafsata kenan, bari na je can na dawo, kar ki yi bacci da wuri za mu yi fira yau".

Ta ce"Baccina zan yi, ka je ka yi fira da amaryarka".

Ya ce"Allah daga yau kin gama wannan yajin da kika yi mini, ko kin yi bacci sai na zo na ɗakko ki na dawo da ke ɗakina".

Ta taɓe baki ta ce"Na san kana nuna hakane kawai don kar na ce ka daina damuwa da ni, amma kai da za ka yi sabuwar amarya, wace ce ni da za ka damu don na yi maka yaji?"

Ya ce"Ai da tsohuwar zuma ake magani, kuma ke ta daban ce a wajena, a can kike a ƙasan nan wajen". Ya yi maganar yana nuna mata saitin zuciyarsa.

Ta yi murmushi ta ce"A dawo lafiya".

Ya ce"Zan faɗa mata kina gaishe ta"

Ta ce"Ba ka saba yin ƙarya ba, don haka kar ka fara, ba na gaishe ta".

Daga haka ta shige ɗaki, shi kuma ya fice daga gidan yana jin ransa ya yi sanyi.

Ita ma sai ta ji nauyin ƙirjinta ya ragu sosai, ta saki jiki da yaran suna ta fira, har take nuna musu kayan da za a siya musu na fitar biki suna zaɓa, duk da ita ko kala ɗaya ba ta kai ɗinki ba, yadda aka kawo kayan suna nan a kwatunan ba ta ɗauko komai ba.

  Washegari sai ga masu aiki Abdul ya turo don gina kitchen, cikin kwana uku aka kammala ginin, ɗan ƙarami ne bai fi rabin na Hafsa ba, amma duk da hakan haushi take ji, na yadda aka rage mata faɗin tsakar gidanta.

 Washegarin ranar da aka gama kitchen, da safe yake ce mata"Ina ga yau ƴan'uwan Farha za su zo su yi jere fa".

Ta ce"Kana ga, ko kuma yau ɗin za su zo?"

Ya ce"Yau za su zo".

Ta ce"Allah Ya kawo su lafiya".

Ya ce"Amin, jiya kuma Mama take ce mini wai akwai girki da ake yi musu idan sun zo, ya za a yi kenan?"

Ta ce"Duk yadda ka ce, amma ni fa yau ina son zuwa gidanmu ma, akwai abin da na siya aka kai mini can, zan je na karɓa".

Ya ce"Ki bari sai gobe, tun da yau kina da baƙi".

Ta ce"Bakinka ne ba nawa ba".

Ya ce"Kenan dai ba za ki yi musu girkin ba".

Ta ce"A shawarce dai a samo wacce za ta yi".

Ya ce"Ok zan sa a yi daga gidan Mama sai a kawo musu".

Za ta yi magana ya ce"Ya isa don Allah Hafsa, an kashe maganar".

Ya tashi ya yi gaba yana cewa yaran su yi sauri yana jiransu a mota.

 Suna tafiya makaranta ta gyara gidan, ta yi wanka ta ci kwalliya ta zo ta hakimce a falo, wajen sha ɗaya na rana ƴan jeren suka zo, dama a buɗe ta bar gidan, don haka turowa kawai suka yi suka shigo, ta sake gayyato class da kamewa ta saka a fuskarta, suka gaisa babu yabo babu fallasa, suka tambaye ta ina ne ɗakunan, ta nuna musu, ta cigaba da kallonta a tv su kuma suna ta shigo da kaya, suna kallonta suna ƙus-ƙus ɗinsu.

 Kafin su gama wata ƙanwar Abdul ta zo da kulolin abinci, suka gaisa da Hafsa ta ajiye mata, za ta tafi Hafsa ta ce"Ta kai musu can, ta ɗauka ta kai musu, tana nan zaune sallah ce kawai ta tada ita har suka gama suka yi mata sallama suka tafi.

 Ta windo ta leƙa ɗakin ta ga kalar kayan, sun yi kyau sosai an zuba mata komai, amma ita dai ba su burge ta, ta taɓe baki ta ce"Hmm namiji kenan".

 Ranar Juma'a ne ya kama ɗaurin auren, don haka ranar Alhamis za a yi dinner, rabar Laraba da daddare suna zaune a falo, dayake ya daina zuwa zance gidansu Farha tun da ta ce masa ba ta fitowa saboda gyaran jiki, sannan baƙi sun fara zuwa, Hafsa tana kallon yadda wayarsa take ta ringin tana katsewa ba ya ɗauka, ta san dai Farha ce take kira, kuma duk ya kasa nutsuwa, da alama dai akwai magana a bakinsa ya kasa furtawa, don haka ta yi shiru ta ga gudun ruwansa.

Can dai ya daure ya ce"Hafsa".

Ta ce"Na'am".

Ya ce"Gobe ne fa dinner bikin nan".

Ta ce"Ok".

Ya ce"To dama Farha ce yanzu take ta kirana, kin ga ma na kasa ɗauka wallahi, saboda na rasa amsar da zan ba ta".

Hafsa ta ce"To ni mene ne nawa a ciki? Wannan ai tsakaninku ne, matsala ce da dinner?"

Ya gyara zama ya ce"A'a fa, kin ga hall ɗi da aka kama ne wai aka ce wajen zaman mutum uku aka yi, shi ne suka ce dole ke ma sai kin je, wai abun zai fi ba da armashi, sai nake ta tunanin ko za ki je ko za ce ba za ki je ba".

Hafsa ta ce"Su waye suka tsara hakan?"

Ya ce"Su ne, dayake su suka kama hall ɗin, kuɗin kawai na tura musu".

Ta ce"Su suwa?"

Ya ce"Amm...ita Farha ɗin da ƴan'uwanta".

Hafsa ta ce"Abdul kenan, har mamaki nake yi yadda ka kasa gane rainin hankalin da yarinyar nan take yi maka a kaina, wallahi sam ba ka nuna mata ina da muhimmanci a wajenka ba, shiyasa ta raina ni, shi kuma namiji bai san kissa ba, yanzu kai a ganinka son zamab lafiya ne ya sa take so na je wajen dinner ko?"

Ya ce"Haba Hafsa, sai kin yi kamar kin haƙura sai kuma ki botsare, kawao magana ɗaya ce, za ki je ko ba za ki je ba? Ni na san amsar da zan ba su".

Ta ce"Ba zan je ba, idan kuma dole sai zaman mutum uku ne a wajen, to me zai hana ka auro ta uku sai ku zauna? Don Allah kar ka sake yi mini zancen bikinka Abdul, ka bar ni na ji da ciwon raina".

Daga haka ta tashi ta shige ɗakinta ta kwanta, hawaye yana sakko mata, ita kanta ta rasa gane kanta, sai ta ji ta haƙura za ta jure sai kuma ta kasa dannewa.

    Washegari Alhamis da ya kama dinner, da safe sun gama karyawa yara sun tafi makaranta, sai ya dawo gidan ya zauna, ta kalle shi ta ce"Yai ba za ka je aikinka ba ne?"

Ya ce"E, na ɗauki hutu saboda shirye-shirye".

Ta ce"Ok, Allah Ya taimaka".

Ya ce"Don Allah Hafsa ki daure ki je wajen dinner ɗin".

Ta yi kamar ba ta ji shi ba.

Ya sake cewa"Idan ba ki je ba sai Farha ta ga kamar ban isa da ke ba, kin ga nan gaba ita ma idan ta zo gidan zan iya ba ta umarni ta ƙi bi, tun da ta ga ke ma idan kin ƙi bi ba na ɗaukar matakin komai".

Hafsa ta ce"To me zai hana ka ɗauki matakin saboda ta kiyaye idan ta zo ɗin?"

Ya ce"Hafsa don Allah ki dawo cikin nutsuwarki, ni fa na ga nema kike ma ki fara raina ni, kawai saboda zan yi aure, ba na jin daɗin maganar da kike yi mini gatse-gatse haka fa, duk iya adalci na yi miki, wasu mazan idan za su ƙara aure mene ne ba sa yiwa matansu? Ai duk muna jin labari, ko ƙanwata Hawwa ba sakinta ya yi ba? Sai da ya gama cin amarcinsa ya dawo da ita, amma ni sai bin kanki nake yi kina turje mini, gaskiya na fara gajiya!".

A tsanake Hafsa ta ce"Ba dai a kan zuwa wajen dinner ba ne?"

Ya ce"A kan haka ne".

Ta ce"To ba zan je ba, tun da ba dole ba ne, kuma ba ya cikin haƙƙoƙinka da suke wajibabbu a kaina, idan hakan ya yi maka zafi sai ka ɗauki matakin da ka ga ya dace".

Ya ce"Haka za ki ce?"

Kafin ta yi magana wayarsa ta yi ƙara, ya duba ya ga Farha ce, ita ma Hafsa ta ga sunan babyna a kan wayar, ya ɗaga yana haɗe gira, ya saka wayar a hand free, a da dai yana shakkar waya a gabanta, amma yanzu tun da gobe ne auren ai a ganinsa sun zama ɗaya, ya ce"Hello baby".

Ta ce"Babyna ya shirye-shirye?"

Muryarta kaɗai ta rage masa damuwar da Hafsa ta saka masa, ya saki murmushi ya ce"Alhamdulillah! Ya naki shirin babyna?"

Ta ce"Ana ta yi, ka kunna data na turo maka lallena ka gani".

Ya ce"To lallen da zuwa gobe ma hannun zai zama mallakina na shafa shi ba ma iya a ido ba?"

Ta yi siririyar dariya ta ce"Ya kuka yi da matar nan kuwa? Za ta je ɗin?"

Wani abu ya daki zuciyar Hafsa, wai ita ake cewa mata? Ta dake tana jiran amsar da zai ba ta.

Ya ce"Wallahi babyna ta ƙi, ina ga kawai mu soke kujerarta, mu biyun ma sai abun ya fi yi mana armashi".

Farha ta fara kukan sangarta ta ce"Ba wani nan, kai ne dai ba ka so ta je".

Sai da ya tashi tsaye yana sosa kai, saboda yadda wannan kukan shagwaɓar naya yake hargitsa shi, ya ji kamar ana tsikararsa tun daga ƙoƙon kansa har ƙafafunsa, taikar jikinsa har tashi take yi, ya ce"Haba baby, mene ne abun kuka a nan? Ai kin san ba zan ƙi bin ra'ayinki ba sai dole".

Ta ce"To ni dai idan hakane ni fa gaskiya akwai matsala".

Ya ce"Haba baby, don Allah ki daina kira mana  matsala, sai da aski ya zo gaban goshi?"

Ta ce"Ai dama idan askin ya zo gaban goshin ya fi zafi, don haka ni dai kawai..." Sai ta fara wani abu mai kama da kuka.

Ya ce"Ke kawai me? So kike ki ƙarasa birkita ni ko? Don Allah baby ki rufa mini asiri na samu na kai goben nan cikin nutsuwata, kar mutane su fahimci halin da nake ciki".

Hafsa ta kasa jurewa, ta tashi ta bar wajen, bai ma san ta tafi ba, don ya juya mata baya saboda shauƙin waya da yake kwasar shi.

Ɗakinta ta shiga ta zauna, hawaye ya fara sakko mata, ta share ta ɗauki wayarta ta kira mahaifiyarta, suka gaisa ta ce"Mama anjima idan yara sun dawo daga makaranta za mu taho gidan".

Mama ta ce"Ha'a Hafsa me za ku zo ku yi? Ke da kike da taro gobe, kin ga ma ƙanwar babanku ta zo yanzu, ta ce za ta kwana a gidan naki yau saboda aikin gobe da kuma ɗebe miki kewa".

Hafsa ta ce"A'a Mama, ni dai babu wani taro da zan yi, gida zan taho bayan auren idan sun gama cin amarcin sai na dawo".

Mama ta ce"Ai kuwa da kin yi ragon azanci, da kin yi wayon banza, kuma wallahi sai kin bar abu faɗe, da kuma gori a wajen kishiya, wannan kaɗai ya isa yasa ta raina ki, kuma ta ga cewar a banza kike a gidanki, sai ka ce kishiya kanki farau?"

Ta ce"Mama a gabana fa yake waya da ita, har da wayar rashin mutunci".

 Daidai nan ya shigo ɗakin, maganar karaf a kunnen shi, ransa ya ɓaci kuwa, mugun kallon da yake yi mata ne ya sa ta kashe wayar ta ajiye tana yi masa kallon daidai nake da kai.

A fusace ya ce"Da wa kike waya? Abun naki har ya kai ki fara kiran mutane kina faɗawa duniya ina cutarki ba na yi miki adalci?"

Ta ce"Sai dai idan ka san cutar tawa kake yi, tun da ni dai ban ambaci kana cutata ba".

Ya ce"To idan ma kina faɗa ki je ki yi ta faɗa, don na yi waya da matar da za ta zama tawa a goben nan shi ne har za ki ɗauki waya kina faɗawa duniya?"

Cikin ɓacin rai ta ce"Kar ka sake cewa uwata duniya!".

Ya ce"Na faɗa ɗin duniya, me za ki yi? Da kika faɗa mata ɗin sai me? To gobe ba waya zan yi a gabanki ba, ɗakina za ta shiga ta kwana a gabanki!"

Hafsa ta ce"Kar ka sake ka sake saka uwata a magagin giyar ƙarin aurenka, don wallahi zan iya bar maka gidanka!".

Ya ce"Ki tafi mana sai me? Ai kin san dai gobe zan samu madadinki" Ya faɗa yana ɗage kafaɗa.

Ta ce"Ai kuwa zan tafi in sha Allah!"

Ya ce"Kuma kar ki ɗaukar mini yarinya ko ɗaya".

Ta buɗe sif ta fara watso kaya, suka ji ana ƙwanƙwasa gidan, ya tafi ya buɗe, Abdussalam ne ɗan'uwansa da mararsa Farida, Abdul ya kasa danne ɓacin ransa har sai da suka lura da yanayin da yake ciki, suka shigo Farida tana gaishe shi, yana amsawa ciki-ciki.

Abdussalam ya ce"Ya dai Alhajina? Ko darun ne bai ƙare ba?"

Ya ce"Ai zai ƙare yanzu, gidansu za ta tafi ni na gaji".

Abdussalam ya yi dariya ya ce"Habawa! Yau kuma da kanka za ka ce Hafsarka ta tafi gidansu? Kai da kake cewa ka fi kowa dacen matar aure, ya aka yi aka haihu a ragaya?"

Ya ce"Abdul ba za ka gane ba, yarinyar nan kullum raininta ƙara gaba yake, ta ja mutane suna ganina a lusari wanda bai isa da gidansa ba, wai mene ne idan ta je wajen dinner? Ni na yi zaton ma matsayi ta samu".

Abdussalam ya ce"Abdul wallahi ka bi a hankali, ka san mata idan ka ɗakko ƙara aure dama dole sai sun yi wannan wulaƙancin, to kai kuma haƙuri za ka saka wa zuciyarka, su wani lokacin idan idonsu ya rufe akan kishi sai ka ga kamar marasa tunani, amma dai ka yi haƙuri kar ka yi kuskuren barin Hafsa ta tafi gida, duniya ba za ta duba ita ce fa ƙure haƙurinka ba, kai za a zaga a gari a ce don za ka samu wata ne".

Hausawa suka ce ciwon ƴa mace na ƴa mace ne, take Farida ta ji zafin magangunsu a kan Hafsa, duk da ba wai shiri suke da Hafsan ba, tun farkon auren Hafsan da Abdussalam ya ga ƙanwarta ya ce yana sonta, suka dinga soyayya kamar za a yi aure kafin su watse, tun daga nan ta ƙullaci Hafsa, take jin haushinta, don gani take kamar ita ce ma ta ce masa ga ƙanwarta, shiyasa sam ba ta zumunci da ita kamar mazajensu ba ƴan biyu ba, ta san kishiya da zafi, duk da ba a yi mata ba, kuma ta san Hafsa ba ta da wata matsala, don haka tana kyautata zaton idan aka baje ta a faifai za a ga shi ne ba shi da gaskiya.

 Suna cikin tattaunawar Hafsa ta fito da akwatinta, Abdussalam ya ce"Madam ina zuwa haka? Ai wallahi Abdul bai isa ya kore ki ba, haka sai ka ce a film? Zama za ki yi mu sasanta".

Hafsa ta ce"Abdussalam don Allah kar ka shiga maganar nan, gara na tafi idan ya gama cin amarcin sai na dawo".

Shi ma Abdul sai jikinsa ya yi sanyi ya tsaya yana kallonta, shi wannan taurin kan da take nuna masa ne yake ba shi haushi, mene ne don ta je wajen bikinsa? 

Farida ta ƙarasa a sanyaye ta ce"Ki yi haƙuri Hafsa, kin girma da yaji, ai mu mun zama iyayen garke, kuma mu ne dai dahir ɗin mutum wallahi dole a zauna da mu, ko kuma a yi ta ganin ba daidai ba".

Hafsa ta fizge ta ce"Na gode Farida, amma ki rabu da ni, wannan maganar tsakanina da shi ne, tun da har ya ce na tafi gara na tafi ɗin, na gaji". Ta yi ha yar barin falon.

Abdussalam ya ce da Abdul"Ba za ka yi mata magana ba? Wannan fa abun kunya za ka ja mana, wallahi idan ta bar gidan nan sai na san yadda na yi Farha ba ta tare ba, har sai sanda Hafsa ta dawo".

Abdul ya ce"Wannan kuma ai uban kuturu ma ya yi kaɗan, to gobe ko a hotel sai mun tare da matata".

Wannan maganar ta sake dukan zuciyar Hafsa, ta fice daga falon, Farida ta bi ta ta janye akwatin, tana cewa"Don Allah kar ki tafi, idan kika tafi ta ci galaba a kanki kenan, kuma ta samu abun ɗaga miki hanci, ki saka a ranki wannan gidanki ne, Abdul kuma mijinki ne mallakinki, uban ƴaƴanki, yanzu sai ƙaramar yarinya sa'ar ƙanwar ƙanwarki ta zo ta ƙwace miki gidanki da mijinki?"

Hafsa ta ce"Ni na bar mata shi, indai Abdul ne na bar mata, tun da har ya iya yi mini haka na san ita ma nan gaba zai yi mata".

Farida ta ce"Idan ma kin daina son shi kin bar mata shi to ƴaƴanki fa?  Kin san dai ba canza uba, ke za ki iya yin wani auren ki canza miji, su kuma idan ta raba su da ubansu shikenan ta cuce su, ba za su taɓa canza wani uban ba, a zamanin nan da tarbiyya ta yi ƙaranci za ki saka ƙafa ki tsallake ƴaƴanki mata har guda biyar? Ki tafi ki bar su ba ki san da me yarinyar nan za ta shigo ba, ba ki san wane zama za ta yi da su ba? Ke ma kin ji tsoronta kin gudu to ina ga yara?"

Hafsa ta ce"Farida ba tsoro ba ne gudun fitina ne".

Farida ta ce"Ke kike ganin hakan, amma a zahiri da kuma idon mutane tsoro ne, tun da me yasa da ba ki tafi ba sai da za ta shigo gidan?"

Ta dafa kafaɗarta ta ce"Hafsa! Ita fa matsalarka gaba kake bata ba baya ba, indai kana son ka zauna lafiya to sai ka tunkari matsalarka ka yi yaƙi da ita, wallahi ni zan so ma a ce ni ce Abdussalam zai yi mini kishiya, don da abin da yake yi har gara ma ya yi auren, wace irin masifa ce a ce kowa ya san mijinka yana neman mata? Ai gara a ce kowa ya san kina da kishiya, don Allah Hafsa ki manta da komai, ki ajiye shi a gefe ki rungumi yaranki, wallahi kina zaune zai dawo gare ki".

Hafsa ta ce"Na ji, kuma na gamsu, amma kuna kallo yanzu a gabanku ma yana faɗin ko a hotel za su tare ko? Me yasa ba ya yi mini kara?"

Farida ta ce"To ai haƙurin da ake ta cewa ki yi kenan, duk rawar kan tashi iya yau ne, ki jira gobe ki ga ikon Allah, ƙila sai kin raba dambe".

Hafsa ta yi mata kallon me kike nufi?

Farida ta rage murya ta ce"Ba halina ba ne gulma, amma zan faɗa miki ne don ki kwantar da hankalinki, kin ga yarinyar nan da zai aura? Har ciki an zubar mata, tun tana SS 2, wani ɗan'uwansu da yake zaune a gidansu ya yi mata shi, bayan nan ma kuma ta cigaba da kule-kulenta, saboda lashe money ce, a yadda na ji ma..."

Maganarta ta katse saboda fitowar Abdussalam, don shi ya cewa Abdul su rabu da su su tattauna ko za ta iya ba ta haƙuri, sai kuma suka ji shiru, shi yasa ya leƙo don ya ga wainar da suke toyawa.

 Farida ta canza akalar bayaninta da cewar"Idan kika yi haƙuri komai mai wucewa ne wallahi, watarana sai labari".

Hafsa da jikinta ya gama yin sanyi kai kawai ta gyaɗa mata, ta juya ta koma ɗakin, ba wai jin halin da Farha take ciki ba ne ya sa ta haƙura, nasihar da ta yi mata a kan yaranta ne kawai ya sa ta ji za ta iya haƙuri ta zauna duk runtsi, saboda a yadda take ganin rawar kan Abdul akan auren nan, tsaf zai yi watsi da sha'anin yaran nashi, to idan ita ma ba ta nan su ina za su kama? Da me za su ji? Rashinta a kusa da su ko kuma rashin samun ƴanci a gidan babansu? Wannan dalilin ne ya sa ta ga ya dace ta haƙura.

A tare suka shiga falon, Abdul yana zaune a kujera fuskarsa babu yabo babu fallasa, domin shi ma bayan fitarsu nasiha ɗan'uwan nasa yake yi masa, yana nuna masa haka halin mata yake da wauta da rashin lissafi, tun da su ƙaramar ƙwaƙwalwa ce da su, idan mutum ya tashi yin aure sai ya kai zuciya nesa. Ya nuna masa idan ya yi haƙuri ya kau da kai, ana yin auren za ta haƙura, dole a zauna lafiya.

 A nan suka zauna a falon aka baje ta a faifai, Hafsa ta ce ba za ta je wajen dinner ba, sannan babu wanda zai zo gidanta ya yi taro, Abdul ya ce ya ji ya amince, suka fita da Abdussalam, ita kuma Farida ta ce a nan za ta wuni.

 Haka kuwa aka yi a nan ta wuni, ita ce ta yi girkin gidan ma, don Hafsa ciwon kai ne mai zafi ya kama ta, ta shiga ɗaki ta kwanta, Farida kuma da yara suka dawo daga makaranta sao ta zaunar da su tana ta karanta musu yadda za su zauna da sabuwar uwar da za a kawo musu, ta yi musu bayani sosai daidai da tunaninsu, sai magriba ta bar gidan domin ita ma za ta je wajen dinner.

 Wajen ƙarfe goma ta ji ciwon kan ya yi sauƙi, har ta ɗauki wayarta don ta taɓa chart, tun da ta san yau mijinta sai sanda ta ga dawowar shi, ana can wajen dinner. Akwai wata ƙawarta Zubaida da suka daɗe ma ba sa chart, kwatsam ta ga saƙo ta lambarta, tana buɗewa ta ga ta rubuta "Hafsa ashe mijinki aure zai yi shi ne ko gayyata babu? To ga mu dai a wajen dinner, yarinyar ce maƙotanmu, babarta ta gayyace mu, wallahi ban taɓa sanin ma mijinki za ta aura ba, na dai ji suna ta zuzuta shi suna cewa ta dace ta samu mai kuɗi".

Daga nan sai hotuna da vedion ango da amaryar, duk yadda ta so ta daure zuciyarta kar ta buɗe ta kasa, sai dai ta buɗe, Abdul ɗinta, mijinta shi ne yau zaune da shigar angwaye a karo na biyu a rayuwarsa, suna zaune anna hannunsu yana sarƙafe da na juna kamar an ɗaura auren, sai kuma wani da suke tsaye, ta kwanto a jikinsa shi kuma ya rufe ta da hannunsa, ba ta sake jin takaici ba sai da ta bhɗe vedion, riƙe yake da ƙugunta an saka musu waƙar indiya yana ta jujjuya ta.

Ba ta san hawaye take yi ba, sai da ta ji ɗanɗanon ruwan hawayen a bakinta, ta ajiye wayar tana cewa"Ya Allah ka ba ni ikon jurewa".

 Abdul bai dawo gidan ba sai ƙarfe ɗaya na dare, lokacin tana kitchen za ta samawa kanta ruwan shayi, don abincin rana cokali uku kawai ta yi, tana dab da fitowa ta ji ya shigo yana waya yana cewa"Don Allah Sani kar ka karya mini alƙawari, ko tsumin ko yajin, duk dai wanda ka san zai fi zaburar da ni, wallahi na daɗe ina kwaɗayin yarinyar nan, so nake na barje gumina".

 Sai ta ji kanta ya sara mata, ta kasa jurewa ta saki kofin shayin a ƙasa, ƙarar ne ya ankarar da shi, ya juye yana cewa"Subhanallah!".

Sai kuma kunyarta ta kama shi, ya maze ya shige ɗakinsa.

      GIDAN HAMZA 

     A ranar da Saude ta ji an kai kayan lefen Hamza, ta tsare shi da tambayar ina nata kayan faɗar kishiyar? Ya yi mata wani bahagon kallo ya ce"Allah wadaran naka ya lalace, amma gaskiya Saude kina da son zuciya, to idan ba son zuciya ba taya za a yi ki ci tudu biyu? Ke lokacin da na yi miki lefenki da wa na haɗa ku? Ke da lefe kuma Saude ai sai dai a lahira idan ana yi, idan ma kin dawo hanyar kin yi biyayyar aure, na ɗaga miki ƙafa kin shiga aljannar kenan!".

Saude ta ce"Don Allah Ya isa, ba sai ka zage ni ba, kawai ka ce ba za ka yi ba, amma ai babu wanda zai ce bai san ana yin kayan faɗar kishiya ba".

Ya ce"To a bar shi ni ban faɗa miki ba, ban ma faɗa miki kishiyar ba ballantana na kawo kayan faɗarta, shikenan?"

Ta ce"Babu komai lokaci ne".

Ya ce"Ƙwarai kuwa lokaci ne, lokaci dai ga shi ya nuna miki matsayina, yadda kike raina ni kike ganin kamar na yi expire ba ni da wata mamora, sai ga shi kuma a daidai wannan lokacin ne buduruwa sabuwa dall a ledarta ta ce ni kaɗai ta zaɓa, ni ne mijinta, ya ranki?"

Daga nan ita dai ba ta sake kula shi ba, ta cigaba da sabgar gabanta, dama ta san ba yi zai yi ba, ta tambaya ne kawai saboda ya san cewa tana da hakkin ya yi mata kayan, duk da dai ba addini ba ne ya tanadar, al'ada ce.

 Tun da aka kai kayan lefen nan Hamza yake wata fuffuka kamar kyankyaso, yana jin kansa a sama shi ga sabon ango, ya ƙara ramewa saboda yadda Asiya ta sako shi a gaba da kuɗaɗe na gyaran jiki da shirye-shiryen biki.

 Yana ta jiran ya ji ranar da za a ce za a zo jere ya ji shiru, duk da cike yake da fargabar a san cewar ɗaki ɗaya ne zai bawa Asiyar, ya dai yi shiru ya bar shi idan sun zo jeren a gani, duk da ya yanke shawarar zai buga rumfa ko ta langa-langa ce a ƙofar ɗakinta, sai ta zuba kujeru, nan ɗin ya zama falo.

A can gidansu Asiya kuwa da ƙyar aka ƙuƙuta aka yi mata kayan ɗakin masu muguwar araha, katifar nan sai dai a kira ta da suna lamimiya, irin wacce da an kwana biyu mutum yake lumewa a ciki ce, sai ana gobe ɗaurin auren aka zo jeren, sai ganinsu ma kawai aka yi, saboda Asiya tana fushi da shi, don ya ce ba sai an yi dinner ba, tun da ya ji uban kuɗin kama hall ya fara yi mata nasihar shi fa aure idan aka cika bidi'a ba ya albarka.

 Shi ya tafi kasuwa, Saude kuma tana tsakar gida tana yin wanki sai ga masu jere sun yi sallama, suka gaisa kafin su tambaye ta ina ne ɗakunan amarya? Ta nuna musu wannan ɗaki guda ɗaya.

 Nan fa suka fara kallon-kallo, ɗaya ta ɗakko waya ta kira Asiya a waya, tana ɗagawa ta ce"Ke Asiya! Dama gidan naki ɗaki ɗaya aka ba ki?"

Asiya ta miƙe tsaye tana cewa"Kamar ya ɗaki ɗaya?"

Ta ce"To ga shi kuwa mun gani, ɗaki biyu a gidan, ke ɗaya ita ɗaya, yanzu a ina za a jera kujerun kenan?"

Asiya ta ce"Ai babu zancen jera kujeru, bari na kira shi, ko ya canza mini gida ko a fasa auren".

Ta katse wayar ta dokawa Hamza kira, ya ɗaga yana washe baki ya ce"Amaryata ta fi ta kowa".

Asiya ta ce"Kai ni ba zancen wasa ne yasa na kira ka ba, an je jerin kayana yau, an tarar wai ɗaki ɗaya ka ba ni, haka ne?"

Ya ji gabansa ya faɗi, ya ce"To Asiya kin san ita rayuwar duniyar nan..."

Ta katse shi da faɗin"Ni fa ba rayuwa na tambaye ka ba, zancen ɗakuna na  yi maka".

Ya ce"Ai da kin yi haƙuri ai za mu je gaɓar da kike son ji, kin san shi aure nufin Allah ne, kuma hakazalika shi ma arziƙi..."

Ta katse shi da faɗin"Hamza! Ɗakina ɗaya ka ba ni da gaske? Don Allah kar ka ba ni amsar da ta wuce e ko a'a".

Ya ce"Hakane Asiya, ɗaki ɗaya ne, kasancewar gidan nawa ɗakuna biyu ne, amma bayan auren zan yi ƙoƙari na tada wani ɗakin kin ga ke sai ki haɗa biyu ko?"

A fusace ta ce"Yanzu kuma a ina zan saka kujeruna?"

Ya ce"To ni dai a shawarata ko a zaure ko a ƙofar ɗakin naki, kafin a kwana biyu da auren, idan na samu yadda nake so sai na kafa miki ƴar rumfa a ƙofar ɗakin, kin ga ya zamana tamkar falo, haka ba ga wani abokina ya yi, kuma sai abun ya ba da styal".

Takaici ya ishi Asiya, sai kawai ta kashe wayar gabaɗaya, ta fashe da kukan nadama.

 Haka ƴan'uwanta suka gaji da kiranta, suka jera kayan gadon suka bar kujerun a tsakar gida, suka tafi suna mita da Allah wadai, ita kuwa Saude tana ta wankinta ranta fess, a ranta tana cewa'Kaɗan ma kuka gani'.

 Suna dawowa suka fesawa sauran jama'ar da suka zo biki yadda suka samu gidan Asiya, ai kuwa gida ya ɗauka ana ta yiwa Hamza tofin alle tsine. Hakan ya sake kunna Asiya sosai, nan take ta yanke hukuncin ta fasa auren Hamza, sai dai a yi duk wacce za a yi.

Da daddare da babanta ya dawo, ta same shi tana kuka ta ce ta fasa auren nan, saboda wannan dalilin, ai kuwa nan take ya ce ba ta isa ba, babu abin da zai dakatar da auren nan sai mutuwa, tun da dai ita ta zaɓo shi ta kawo.

Ya ɗora da faɗin"Ba ki isa ba! Salon ki ja magana abun magana a gari? A dinga cewa don ba mu muka haife ki ba mun ƙi aurar da ke? To wallahi aure gobe babu fashi".

Asiya tana kuka ta ce"Baba ni ku ba ni sati ɗaya zan tsayar da wani, wallahi ina da wani".

Baba ya ce"Mu ba mu san wani ba, wannan ɗin dai shi za ki aura, ai ba falo ne zai kai ki gidan ba, zaman aure za ki yi".

Haka Asiya ta ci kuka a ranar ta more, ƙawayenta suna ta ba ta haƙuri wasu kuma suna zugata. Shi kuwa Hamza don kunya ya kasa zuwa gidan nasu ya ji halin da ake ciki, da ya dawo ya ga ɗaki an jere kaya fess sai farinciki ya kama shi, a fili ya furta"Alhamdulillah, tabbas sai yanzu na tabbatar da gobe nake angon Asiya". Sam bai damu ba domin ya san wuyarta a ɗaura auren, idan ya kashe ta da soyayyarsa a daren farkon nan ya san tilas za ta haƙura.

 A ranar a gadon ya kwana, maganin da ya sha na ranar ya fi na kullum yawa, tun da gobe ne abun, tsakar dare abu ya motsa masa, ya dinga juyi a gado, amma saboda taurin rai da yadda ya ci alwashin a wajen Asiya zai juye wannan tanadin nasa haka ya ƙi zuwa wajen Saude, ya daure har wahalallen bacci ya ɗauke shi, mai cike da mafarkin Asiya, a dole ya yi wanka da asuba.

Ita kuwa Asiya a wannan daren wani abun takaicin ne ya sake samunta, saboda aka fito da kayab lefen domin a kai ajiya maƙota kafin gobe, sai aka ga babu wasu kayan da yawa, duk an kwashe, kuma ta san matar babanta ce, amma haka aka ba ta haƙuri aka ce ta yi shiru a yi auren nan lafiya, daga baya sai a yi zancen.

Washegari aka ɗaura auren Hamza da Asiya, ko hotuna ba ta bari sun yi ba, ko da suka shigo gidan suna yin ido huɗu ta aika masa da wata kafirar harara, shi kuwa ya yi murmushi yana cewa a ransa'Za ki shigo hannu yarinya'.

 Saude ba ta yi wani taro ba, ta je dai gidan yayarsa da aka ce za a yi taron biki a can, ana sallar la'asar ta dawo gida.

Da magariba Hamza ya tura adaidaita sahu guda biyar, sai mota guda ɗaya wacce amarya za ta shiga ciki, ta wani abokinsa da ƙyar ya yarda zai je ya ɗakko amaryar, kuma a hakan ma motar gwaf ce, har ta far tsufa.

 Yadda ƴan'mata suke ta kushe motar yasa ran Asiya ya ƙara ɓaci, ta ci kuka kamar babu gobe, haka dai aka saka ta a mota aka kaita gidan Hamza.

 Hamza har Alla-alla yake kowa ya watse, saboda shi kaɗai ya san halin da yake ciki, don ya sha magungunan nan fiye da ƙa'ida, inda ya bi a hankali da ko kaɗan ɗin ma ya sha zai samu yadda yake so, domin kayan SIRRIN TSIRRAI ingantattu ne lamba ɗaya a faɗin duniya, wanda suke dawowa da maza da mata martabarsu cikin ƙanƙanin lokaci ba tare da da wata illa ba (Ga mai son kayan sirrin tsirrai zai iya tuntuɓata)

 Ƴan kai amarya suka watse suka bar Asiya zaune gurum ita kaɗai a ɗaki, domin babu wacce ta tsaya siyan baki, don masu adaidaita cewa suka yi ba za su jira kowa ba.

Hamza bai nemi rakiyar kowa ba, saboda kar ma a tsaya surutu ya kasa jurewa, domin ji yake kamar ya kurma ihu. Da ledarsa ya doshi ɗakin Asiya da sallama, ya ji shiru ba ta amsa baz ya afka ɗakin yana washe baki yake cewa"Amarya ba kya laifi, yau dai alƙawarin Allah Ya cika, Asiya amaryata".

 Wani ƙululun baƙinciki ya kama ta, ta yi masa kallon tsana ta ce"Hamza ka cuce ni! Wallahi da na san a wannan kejin za ka ajiye ni da ba zan aure ka ba!".

Ya ce"Haba Aisyata, ita soyayya ina ruwa ta da muhalli? Ko a jeje fa yinta ake yi, idan dai ba don abun hannun mutum aka aure shi ba".

Ta ce"Au gori za ka fara yi mini tun yau? To wallahi bari ka ji, ba aure na zo yi a gidanka ba, gara ma ka san da haka tun a yau, don kai dai ba mijin aure ba ne".

Zai so ya tsaya ya rarrashe ta su fahimci juna, amma ba zai iya ba, saboda a matse yake so yake ya tafi waccen duniyar kawai, don haya ya cire babbar rigarsa yana cewa"Kin ga Asiyata gobe ma yi maganar nan, yau ranar farinciki ce, yanzu je fito mu yi alwala, mu yi sallar godiya ga Allah, domin idan na cigaba da zama ga ni ga ki, sai komai ya faru ba mu yi sallar neman albarkar zaman ba".

Yana fita don yin alwalar ta rufe ƙofa, ta saka sakata, ƙarar rufe ƙofar ne ya dakatar da shi daga alwalar, ya dawo da sauri, ya tura ƙofar ya ji a rufe, ya ce"Asiya ya haka?"

Ta ce"Ai sai dai ka yi da wandon jikinka, wallahi ba za ka kwana a ɗakin nan ba".

Wani tashin hankali ya rufto masa, ya ce"Innalillahi wa inna ilaihi raji'un! Asiya me kike nufi? Ki rufa mini asiri, don girman Allah ki buɗe ba don halina ba".

Ta yi tsaki, ta janyo ledar kazar da ya shigo da ita, ta zauna ta fara ci.

Hamza sai ya ji kamar ma na linka halin da yake ciki ne, wata irin buƙatuwa yake yi irin wacce bai taɓa ji ba, kamar zai yi kuka ya ce"Don Allah Asiya ki taimake ni".

Tun yana ganin abun a wasa har ya zama na gaske, ya tuɓe kaya daga shi sai gajeren wando ya fara safa da marwa a tsakar gidan yana salati, jikinsa sai karkarwa yake yi, idan ya gaji sai ya sake dawowa ya buga ɗakin Asiya yana magiya, ƙarshe dai ya fashe mata da kuka, amma ita ko a jikinta kazarta kawai take yaga hankali kwance.

 Duk wannan bidirin da ake yi Saude tana daga ɗakinta tana leƙensa ta windo, ta yi dariya sosai ta jin daɗi. 

Can dai Hamza da ya ga babu sarki sai Allah, sai ya dawo ƙofar ɗakin Saude ya fara cewa"Saude, Saude".

Ta ce"Lafiya?"

Ya ce"Ina fa lafiya, Saude ki tallafi mijinki, ki taimake ni domin Allah, kar na mutu ki shiga takaba yaranmu su shiga maraici".

Ta ce"Kamar ya? Me zan yi maka?"

Ya ce"Habawa Saude ki buɗe mana, ya za mu dinga magana ƙofa a rufe kamar wasu abokan gaba?"

Saude ta ce"Ni bacci nake ka tashe ni, kuma kai da kake da amarya me zan yi maka?"

Ya ce"Haba Saude ni yai ai ke ce amaryar,don Allah buɗe, buɗe na ba ki haƙƙinki da na hana ki tsawon kwanaki".

Ta ce"Au sai yau ka san kana hana ni hakkina? To indai wannan ne na yafe, ni ba sai an ba ni ba".

Ya ce"Kenan so kike a ce ba na adalci?"

Ta ce"A dawwama ana faɗa".

Ya ce"Innalillahi wa inna ilaihi raji'un! Yau na shiga uku ni Hamza ya zan yi?"

    Sai Hamza ya yi kamar ya haƙura, sai kuma abun ya tsikaro shi ya kasa jurewa, ya je ya ƙwanƙwansa ɗakin Asiya, ya dawo ya buga na Saude, har gara ma Sauden tana kula shi, duk da ta tabbatar masa ba za ta buɗe ba ita yafe shi, amma ita Asiya tun da ta gama cin kazarta ta sha lemo, sai ta canza kaya zuwa na bacci ta bi lafiyar gado.
 Da muryar kuka yake cewa"Saude don Allah ki buɗe mu yi magana, mu sasanta junanmu, idan ya so daga baya sai a zauna a daddale na gyara laifina".
Saude ta ce"Ni ba ka yi mini laifin komai ba, idan ma ka yi na yafe maka".
Ya ce"Ai kuma shi wannan haƙƙin Allah ne Ya ɗora mini shi a kaina, idan ban sauke ba akwai matsala, kin san Allah ba ya yafe laifin wani akan wani".
Saude ta ce"Wai ni ina amaryar ne? Haba Hamza duk shirin da ka yi kuma sai ka ƙare a tsohon inji? Kenan dai ba sonka take yi ba ka kwaso ta, ta dinga gudunka kamar ƴar shekara sha uku?"
Ya ji kunya da takaicin maganarta, tabbas Asiya ta kunyata shi a idon Saude, amma a yanzu ba lokacin mayar da magana mara daɗi ba ne, don haka a ƙoƙarinsa na kare Asiya ya ce"Ba fa guduna ta yi ba, period take yi, ni kuma sai na kasa jurewa".
Saude ta ce"Allah Ya kyauta ni kam sai da safe".
Hamza ya ce"Inyee! Wai yau Saude ni kike ja wa aji? Amma dai kin san ni mijinki ne ko? To ko buɗe mini ƙofar nan".
Ta ce"Kai mijina ne, amma ni ba zan yarda ka ɗakko kwanan amarya ka kwo min ba".
Ya ce"To wane kwana kuma ana zaune ƙalau? Yaushe aka fara rabon kwanan? Ni dai ban raba kwana ba!".
Tun daga nan bai sake jin muryar Saude ba, duk surutan da yake yi ta yi banza da shi. Da ya gaji ya nemi waje a nan ƙasa ya zauna yana cewa"Oh! Ana cewa mai mata biyu ɗan gata, ni dai ɗan wahala ne wallahi, an ce gida biyu maganin gobara, to ashe gobarar tana iya kama gida biyu a lokaci ɗaya, wai yau mata suka bari a haka? Matana wanda na biya sadaki? Kaico".
 Ƙarshe dai Hamza a tsakar gidan nan ya kwana cikin cizon sauro, bacci rabi da rabi ya yi, sai ya samu ya ɗauke shi sai ya farka da sabon yanayin buƙatuwa, shi kaɗai ya san wahalar da sha kafin asuba ta yi.
 Gyangyaɗi ya fara fizgarsa ya ji fitowar Saude za ta yi alwala, ya kuwa tashi firgigit yana cewa"Saude, Saude ashe za ki buɗe mini? Allah Ya yi miki albarka kin ji, mu je daga ciki ko? Yi sauri kar yaran su tashi"
Saude ta kalle shi ta ga sam ba ya cikin nutsuwarsa, ta san halinsa tun da can shi irin mazan nan ne masu banke-banken magunguna, ballantana yanzu da zai yi sabuwar amarya, Allah kaɗai ya san irin abubuwan da ya yi, idan kuwa haka ne tabbas yana cikin yanayi, amma sam ba ta ji tausayinsa ba, domin ita ya so ya ƙuntatawa sai reshe ya juye da mujiya.
Ya washe baki ya ce"Ya kike kallona kamar wani baƙo? Saude wuce ki taimake ni don Allah".
Saude ta ce"Me za ka yi da ni? Ni ɗin da ka ƙauracewa saboda sabuwa za ta zo? Ni sallah zan yi, sai dai ka bari idan sati ya yi, kwanana ya zo sai na ba ka hakkinka".
Gani ya yi za ta raina masa hankali, don da alama ba ta san halin da yake ciki ba, ai kuwa ba ta ankara ba ta ji ya ɗauke ta ya yi cikin ɗaki da ita. 
Da ƙyar ta ƙwaci kanta, ganin yara sun fara motsi za su tashi, lokacin har gari ya yi haske, ga shi ko sallah ba su yi ba, amma har lokacin shi bai dawo cikin hayyacinsa ba, haka dai ya haƙura yana ta yi mata godiya.
 Har suka gama karyawa Asiya ba ta fito ba, don ita ko da ya kwana a ɗakin ma period take yi, babu abin da zai samu.
 Bayan sun karya sai ya yi kwance a ɗakin Saude ya kasa fita, wahalallen bacci ya ɗauke shi, can anjima ya farka, ya fara roƙonta ta taimake shi, Saude ta ce"Wai idan ya ido ya rufe sai hankali ya gushe? Na taimake ka kamar ya, kana kallon yara?"
Ya ce"To indai yara ne matsala ina zuwa".
Ya tashi ya saka kayansa ya haɗa kansu za su fita, da mamaki ta ce"Ina za ka kai mini yara?"
Ya ce"Kin san dai ba siyar da su zan yi ba ko?"
Ta ce"Au baƙar magana za ka faɗa mini ma?"
Ya ce"A'a fa, can gidan Inna zan miƙa su".
Shaf-shaf ya kai su gidan Inna, a tsaitsaye ma suka gaisa da mutane yana ta yaƙe, ya dawo wajen Saude, ko da Asiya ta fito bai bi ta kanta ba, saboda sai da ta yi baƙi ta fito, yana nan kwance a ɗakin Saude yana baccin gajiya, ita kuwa Saude ranta fess, da ta yi girki ma ta zubawa Asiya da baƙinta.
 Wannan kwanciya da ya yi a ɗakin Saude sai ya baƙantawa Asiya rai ba kaɗan ba, ƴan'uwanta sai mamaki suke yi, wai sun zo ko ya fito su gaisa, ga shi Saude sai faɗa take yi ai yana ɗakinta a kwance, su jira ya fito su gaisa,  tun da ta gama girki ta shiga ɗakin, ya tashi suka ɗora daga inda suka tsaya, Saude dai ta zama amarya, domin duk wannan shirin da aka jima ana yi a kanta ya ƙare, yana ta shi mata albarka kamar ya manta da wacce yake tare.
    GIDAN ABDUL
   Hafsa ta bi Abdul da kallo, tabbas idan ta ce ba ta ji kishi ba ta yi ƙarya, wai a ce yau Abdul ne yake neman maganin maza saboda zai ƙara aure? Tun da da suke zaune da ita bai san ya nema ba sai yanzu? Saboda ita bai ɗauke ta a bakin komai ba, sai yanzu da zai yo sabuwa kenan? A halittarsa shi ba mai ƙarfi ba ne, sannan ba shi da yawan buƙatuwa, kuma yana da wata ƙa'ida dole sai ta neme shi yake zuwa gare ta, idan ba ta neme shi ba sai su yi sati biyu babu abin da ya shiga tsakaninsu, amma ta fi zargin saboda ta saba masa da hakan ne.
Ba ya taɓa wuce minti biyu, a ya yi wuta ya yi minti biyar, sautari ba ta samun gamsuwa, shi sam hakan bai dame shi ba, ballantana har su zauna su tattauna matsalar, ita kuma son shi da take yi da yadda take ganin sun zama ɗaya ya sa ta ga wannan ba komai ba ne, tun da kowa da yanayinsa, sai ga shi yanzu yana neman magani saboda ya fita kunya a wajen ƙaramar yarinyar nan, kenan ya san yana buƙatar maganin, amma yake ta zaune a haka tsayin shekaru.
 Ta sauke numfashi, a fili ta furta"Allah Kana kallo".
Ta gyara wajen da ya ɓaci da shayin, ta koma kitchen ɗin ta haɗo wani, ta zauna a falo, kafin ta shanye har ya yi sanyi ƙalau, saboda yadda ta daɗe tana sha, don da cokali take sha, tunanin rayuwarsu ta baya yana ɗauke mata hankali, ta tashi ta sha magani ta je ta kwanta.
A maimakon ta yi bacci, sai ta ɗauki wayarta, take sake kallon hotunan Abdul da Farha, damuwa ta dawo mata sabuwa fil, hakan ya sa ciwon kan ya ƙi sauka, ta yi lamo a gado kamar mara gata.
 Washegari ɗaurin aure, Abdul ango da amarya Farha sun tashi da farincikin zuwan wannan rana, saɓanin Hafsa da ta tashi da zazzaɓi, ga ciwon kan ma bai sauka ba, tun safen ƴan'uwanta suka zo gidan, don sun ce ko yaya ne zuwan nasu zai rage mata zama cikin ƙunci, sai da safen ma ta samu bacci, don haka ba ta san lokacin da Abdul ya gama shiryawa ya tafi ɗaurin aure ba.
 Jikinta a sanyaye ta fito wajen sha ɗaya na safe, ana ta aikin abinci, ta shiga kitchen ta haɗa shayi ta sha, ta yi wanka ta saka kayanta masu kyau, su ma yaran duk sun shirya, manyan jiki a sanyaye saboda ganin yanayin mahaifiyarsu, ƙananun kuma da ba su san komai ba sai sabgat gabansu suke yi.
  Tana zaune a ɗakinta ita da wata ƙanwarta, Abdul ya dawo gidan, ta ji yayyunta suna ta tsokanarsa da ango, wasu suna yi masa fatan alkhairi, ya shiga ɗakinsa ya zauna yana jiran shigowa Hafsa, rabon da ya ganta tun jiya da daddaren nan, jin shiru alamar ba za ta zo ba, ya sa shi ɗaukar waya ya kira ta, ta ɗauka da sallama, ya ce"Ki zo ina jiranki a ɗakina".
Ta ce"To".
Ta tashi jiki a mace ta je ta tura ƙofar ɗakin nasa, da sallama a maƙoshinta, ta same shi a tsaye ya bawa ƙofa baya, yana waya yana cewa"Don Allah kar ku yi mana African time, ƙarfe huɗu motoci za su zo, so nake ya kasance ana yin sallar isha'i kina ɗakinki, kowa ya watse".
Ya yi wata kasalalliyar dariya mai cike da nishaɗi ya ce"Ai na faɗa miki fa a matse nake ne, ni dama za a soke wannan taron kai amaryar, kawai na zo salun-alun na ɗauke ki, mu taho, wallahi ina cikin wani hali don haka ki shirya sosai fa".
Ya yi irin juyowar nan, baki a washe kamar mai tallan makilin, saboda shauki da zumuɗin da yake ciki, idonsa ya sauka a kan Hafsa da take tsaye ta harɗe hannu tana kallon shi.
Ya ce"Hafsa! Ashe kin shigo, wallahi ban sani ba ina yin waya".
Ta ce"Ok".
Ya ce"Zauna magana za mu yi".
Ta zauna a lokar gadon tama kallon shi.
Ya zauna a bakin gadon, yana cewa"Hafsa Allah Ya nufa yau an ɗaura aurena".
Ta ce"Hakane, Allah Ya sanya alkhairi".
Ya ce"Amin. Hafsa ban yi auren nan don ba na sonki ba, ban yi don kin gaza mini ta wani fannin ba, sai don kawai haka Allah Ya tsara, a ƙaddarata akwai zama da mace biyu, kuma son Farha ni na bar shi a jarabawata ta gidan duniya".
Hafsa ta ce"To Allah Ya ba ka ikon cin jarabawa".
Ya ce"Amin Hafsa na gode. Abin da yasa na kira ki na siha ce zan yi miki, akan wannan aure nawa, kin ga ga taron mutane nan a gidan, kuma bayan auren ma za a yi ta baƙi, dangina da na Farha, saboda haka don Allah ina roƙonki ki ɓoye kishinki, sannan ku zauna lafiya da Farha, wallahi yarinyar nan ba ta da matsalar komai, indai kika so ƙalau za ku zauna, ki kwantar da hankalinki Hafsa kalli hat kin fara ramewa fa".
Ta ce"In sha Allah ba za a samu wata matsala ta ɓangarena ba, kuma kishi ni dama na daina, tun da an yi an gama ai sai fatan Allah Ya sanya alkhairi ya ba mu zaman lafiya".
Abdul ya ce"Yawwa na gode sosai, ina son ki Hafsa, sosai fa, kawai dai wannan auren ƙaddarata ne".
Ta yi murmushin yaƙe ta ce"Na gode".
Ya ce"Matso nan mu yi hoto, kin ga mun yi da Farha ma, ko sai anjima idan an kawo ta sai mu yi?"
Hafsa ta tashi za ta fita ba ta ce komai ba.
Ya ce"Hafsa zo don Allah"
Ta tsaya ba ta juyo ba.
Ya ce"Kenan ba ki haƙura ba ko?"
Ta ce"Na haƙura mana, ba ka gama maganarka ba?"
Ya ce"Na gama, amma ai na ce ki tsaya mu yi hoto".
Ta ce"To ai na ga ba yau muka fara hoto ba".
Ya ce"Ni na yau ɗin na fi so".
Ya janyo ta, tana ƙoƙarin janyewa ya ce"Ya dai na ji jikinki zafi? Ba ki da lafiya ne?"
Ta ce"Ɗan zazzaɓi ne".
Ya ce"Kin sha magani ne? Ko allura za a yi miki?"
Ta ce"Na sha magani zai sauka".
Ya ce"To Allah Ya sawaƙe,bari na fita ana ta jirana a waje".
Ta ce"A dawo lafiya".
Ta koma ɗakinsa, duk yadda ta so ta sake ta nunawa ƴan'uwa ba ta kishi zazzaɓi bai barta ba, ga ciwon mara da ta fara ji sama-sama. Tun la'asar tsirarun ƴan'uwan Farha suke zuwa gidan ganin ɗaki, ana idar da sallar magriba sai gida ya kaure da guɗa, an kawo amarya ɗakinta, a lokacin Hafsa tana ɗaki ta idar da sallah tana sallaya a zaune, sai da gabanta ya yanke ya faɗi, hawaye ya sakko mata, ta yi saurin sharewa, tana ƙarfafa zuciyarta, ta ɗaga hannu sama, sai ta rasa me ma za ta ce, ta fara karanto Allahumma la sahla, illa maja'altahu sahla, wa anta taj'alul hazna, iza shi'ita sahla, ta dinga maimaitawa har sai da muryarta ta fara rawa, saboda raunin da zuciyarta ta yi, duk yadda take daurewa sai ta kasa, kuka ya ƙwace mata.
Yayarta Aisha dake tsaye a ƙofar ɗakin tana kallonta tun sanda ta fara addu'ar, ta ƙarasa ta rungume ta, tana ba ta haƙuri, Hafsa ta ce"An kawowa Abdul amaryarsa ko?"
Aisha ta ce"Don Allah Hafsa ki daure, kar ki bar mana abun faɗe a wajen kishiya da danginta, ga su can a falonki, suna jira ku gaisa su ba ki amanarta".
Ta fara share hawaye da sauri, amma ta ƙi gama goge su, saboda tana yi ne wasu suna sake fitowa, ta faɗa jikin Aishar ta fashe da kuka tana cewa"Ba zan iya ba! Ba zan iya zuwa ba Aisha".
Aisha ta ce"Za ki iya, abun akwai ciwo, amma ki daure, daurewa ake yi, ai kin ma yi ƙoƙari Hafsa, kuma komai ya zo ƙarshe, ba dai ta shigo ba? To haƙuri kaɗan za ki ƙara a kan wanda kika yi, sai kuma ki fara ganin ribar haƙurin".
Hafsa ta ce"Allah Ya sa".
Ta shiga banɗaki ta wanko fuskarta, ta shafa hoda suka fita tare, ta zauna tana yi musu sannu da zuwa, tana satar kallon amarya a cikin mayafi, suka gaisa a mutunce suka damƙa amanar Farha tare da fatan za a zauna lafiya.
Aisha ta koma ɗaki ta ɗakko ledar da ta zo da ita, ta miƙa musu, atamfa ce da turaruka wanda ta tanada domin hakan, don ta san ba lallai Hafsa ta samu nutsuwar tunawa da wannan ɗin ba.
Ƴan'uwa sun bata haƙuri da nasiha sosai, kafin su tafi, sai da ƴan'uwan Farha suka tafi sannan su ma suka tafi, misalin ƙarfe takwas gidan ya yi tsit kowa ya watse, yaran ma suna ɗakinsu suna kallo, Hafsa tana sallayar da ta yi sallar isha'i tana ta tasbihi ta ji shigowar Abdul da abokansa, sai dariya suke yi da shewa kamar wasu matasa, da suka rako ɗan saurayi. Har suka gama abin da za su yi suka tafi tana sallaya, sai ga Abdul ya shigo da sallama, ta amsa ba tare da ta kalle shi ba, ya ajiye mata leda yana cewa"Ga kazarku ke da yara, har sun kwanta ne?"
Ta ce"Sun kwanta".
Ya ce"Ma sha Allah! To ni zan wuce ɗakina, sai da safe".
Ta ce"Allah Ya tashe mu lafiya".
Ya ce"Babu wani abu dai ko?"
Ta ce"Babu komai".
Ya fice yana waiwayenta, ya so su zauna su tattauna ya yi musu nasiha gabaɗaya da yadda ya tsara rabon kwana, amma yadda yake jinsa a matse ba zai iya dogon jira ba, don haka yana shiga ɗakin Farha ya ce ta taho ɗakinsa su yi sallah.
 Ita kuwa Hafsa yana fita ta tashi ta cire hijjabin ta kwanta, wani abu ya zo ya yi mata tsaye a ƙirji, idan ta tuna wai yau ita Abdul ya yi wa kishiya sai ta ga kawai namiji ba shi da tabbas, babu jimawa ta tashi ta shig, banɗaki don yin fitsari, kawai sai ganin jini ta yi, hankalinta ya tashi sosai saboda ciki ne da ita, duk da ba ta taɓa yin ɓari ba amma ta san wannan alamunsa ne, don haka ta ruɗe.
Kuma tana fargabar ta je ɗakin Abdul don sanar masa, ba ta san a halin da za ta tarar da su ba, sai ta ɗauki waya ta kira shi, lokacin su Abdul har an fara nisa a sabuwar duniya, Farha duk ta ruɗa shi da romace, kwatsam ya ji ringin ɗin wayarsa, ko kulawa bai yi ba, sai da ya ga kiran babu ƙaƙƙautawa sanna  ya janyo wayar, ya ga Hafsa ce mai kira, ya ɗaga da wata rikitacciya murya yana tambayarta lafiya?
Hafsa ta ce"Ba ni da lafiya, jini na gani yanzu zan yi fitsari".
Ya ce"Haba Hafsa yau kika fara period?"
Ta ce"Ka taɓa ganin mai ciki tama period? Wannan fa alamun ɓarin ciki ne".
Ya ce"Subhanallah! To ina zuwa".
Ya sauka daga gadon yana cewa"Baby ina zuwa, wannan matar ce babu lafiya".
Farha takaici ya hana ta magana har ya fice.
Da sauri suka tafi asibiti, aka ba ta taimakon gaggawa, sannan aka ba ta gado saboda sam ba ta da isasshiyar lafiya, Abdul yana jin haka gabansa ya faɗi, har ya kasa yin shiru ya ce"A kan me za ku ba ta gado?"
Nurse ɗin ta ce"Alhaji saboda akwai buƙatar hakan ne, idan mun ga yanayin jikin zuwa gobe ma za a iya sallamarta".
Ya ce"To idan aka kai gobe kuma ai shikenan! Aikin banza kawai, idan yau ta wuce ai an cuce ni".
Nurse ɗin ta ce"Kamar ya?"
Ya ce"Ke ba da ke nake ba ni".
Ta wuce ta bar shi tsaye, ya dafe goshi yana cewa"Innalillahi wa inna ilaihi raji'un! An samu matsala".
Ya faɗa yana jin yadda yanayin da yake ji a jikinsa yake neman fin ƙarfinsa, saboda ya sha tsumi ya yi mankas, ɗazu ma wani abokinsa ya ba shi wasu ƙwayoyi ya sake afawa.
 Can wajen ƙarfe ɗaya na dare ya ji ba zai iya jurewa ba, don haka ya sulale ya tafi gida, da niyyar da asuba sai ya dawo wajen Hafsan, tun da ya ga zai shiga hakkin Farha idan wannan daren nasu na farko mai albarka ya wuce su.

    GIDAN ABDUL
     Bayan fitarsa Farha daskarewa kawai ta yi a gadon, takaici ya hana ta tashi ta gyara kanta, ji take kamar ba taɓa wulaƙantata irin na yau ba, a ce duk zumuɗi da son da Abdul yake yi mata amma ya tsallake ta a daren farkonsu ya tafi kula da ruɓaɓɓiyar matarsa? Babban abin da ya ɓata mata rai ma yadda ta ga jikinsa yana rawa, ya ma kasa tsayawa ya yi mata cikakken bayani, yau ranarta ce, ranar kwananta kuma a daren farkonta, a ganinta ko shure-shuren mutuwa Hafsa take yi sai ya zauna da ita ya ji ta amince ya tafi wajenta sannan zai tafi, ta daɗe a haka kafin ta ɗauki wayarta ta kashe wai don kar ma ya kira ta ya ce zai ba ta haƙuri, ba ta san shi bai ma yi wannan tunanin ba.
 Ta mayar da kayanta ta kwanta tana jin ɗaci a ranta, so ta yi ya tsaya yi mata dogon bayani, ta samu damar kashe shi da kissar da zai manta kansa ma, ballantana rashin lafiyar matarsa, sam a zuciyarta ba ta yarda cewar da gaske Hafsa ba ta da lafiya ba, ta fi ganin abun a shiri ne kawai, saboda ta ruguza mata farincikinta, ta lalata mata daren amarcinta, da wannan tunanin bacci ya fara ɗaukarta.
 Abdul ya dawo gidan, ya haskata da waya ya ga tana bacci, ya shiga banɗaki ya watsa ruwa, ya dawo ya kwanta a kusa da ita, cikin baccin ta ji ana taɓa ta, ta tashi ta fizge tana cewa"Wane ne wannan kuma?"
Abdul ya ce"Ni ne mana, sorry ashe har kin fara bacci".
Ta ce"E na fara bacci, kuma gaskiya ni ba a tashina idan ina bacci, zai fi ka koma ka kula da jikin matarka".
Ya ce"Jikinta ai da sauƙi, bacci kuma ai dama na faɗa miki yau kun raba hanya da shi".
Ya yi maganar yana sake janyo ta.
Ta janye tana cewa"Ni don Allah ka ƙyale ni, ba na so".
Ya ce"Haba Baby, mene ne haka? Ki bar wannan wasan, yanzu ba lokacinsa ba ne".
Ta ce"Allah sai dai ka koma wajen matarka! A daren amarcina a ce ka tsallake ka tafi ka bar ni? Ni dai na yi nadamar auren mai mata, dama an faɗa mini mazan nan haka kuke, kuna son matanku kuke zuwa ku auri mutum". Ta fashe da kukan shagwaɓa
Abdul ya yi ƴar dariya ya ce"To dama ni na taɓa faɗa miki ba na son Hafsa? Ai kowa yana son matarsa, kawai dai ana ƙarawa ne don a toshe wata kafar".
Ta ce"Amma dai ka fi sona ko?"
Ya ce"Wannan kuma ai ke za ki bawa wani amsa".
Ta ce"To ni dai bacci nake ji, ka bari kawai sai gobe".
Ya ce"Yi haƙuri, wallahi ba zan iya ba".
Ta ce"To ni a gajiye nake, sai dai ka fara yi mini tausa".
Haka ya fara yi mata ba don ransa ya so ba, sai don ya samu ya lallaɓata ya kai inda yake son zuwa, idan ya ce mata ya isa? Sai ta ce a'a saura nan wajen, sai da ta wahalar da shi sosai sannan ta ce ya isa, ta ba shi damar cim ma muradinsa.
  Tunawa da daren farkonsu shi da Hafsa yana ɗaya daga cikin dalilan da ya sa yake son ƙara aure, domin shi kaɗai ya san yadda ya ji, yanayin da ya ji a wannan ranar ba zai taɓa goguwa a ƙwaƙwalwarsa ba, bai taɓa sanin mace ba sai a kan Hafsa, amma yakan ji abokansa wanda suka yi aure suna faɗar yadda za ka gane mace cikakkiyar buduruwa ce, don haka a ranar ya tantance bayaninsu, yana ta zumuɗin maimaita wannan yanayin karo na biyu a rayuwarsa, sai ga shi ya fara tunanin ashe dai wata damar sau ɗaya take zuwa a rayuwa.
Shiru ya yi, ya yi luff a gadon bayan komai ya gama wakana a tsakaninsu, kukan da Farha take yi bai hana shi afkawa kogin nazari ba, tabbas a matse sosai ya samu Farha, amma sam matsewar ba irin wacce ya samu a darensa na farko da Hafsa ba ce, yanayin ma sam ba iri ɗaya ba ne, babu wannan dunƙulalliyar ni'imar ta budurci, sam dai ya rasa ya abun yake, ya kasa gane shin a cikakkiyar buduruwa ya samu Farha, ko akasin haka.
 Sam ya nemi nishaɗin da ya saka ran ssmu ya rasa, tunani da son tantancewa suka haɗu suka ɗauke masa nutsuwa, ya ma manta ya kamata ya rarrashi Farha, a matsayinta na buduruwar amarya, ya tashi ya shiga banɗaki, yana wanka yana tunani, sai zuciyarsa ta faɗa masa kawai ya bugi cikinta ya ji ko zai samu amsar tambayarsa.
Ya fito daga wankan, yana gogr jikinsa, Farha ta tashi zaune, duk da gabanta yana faɗuwa da tunanin ya gane ko bai gane ba? Domin ingantattun magunguna ta yi amfani da su na sirrin tsirrai, wanda ta san duk da budurci ɗaya ne, amma zai yi wuya namiji ya yi saurin fahimta saboda ingancin wannan maganin matsin,  matar yayanta ce ta siya mata shi, ta ba ta labarin lokacin da ta gwada har gudun mijinta ta fara yi, saboda ji ta yi ta koma tamkar farkon aurensu, tun daga nan ta ce ya zama dole ta siya mata kayan sirrin tsirran nan.
Da muryar kuka ta ce"Na gode! Na gode baby da abin da ka yi mini".
Ya ce"Me na yi miki?"
Ta ce"Au haka ma za ka ce? Duk wannan bidirin da ka yi a jikina shi ne ko rarrashina ba za ka yi ba? Tun daga yau daren farkonmu ka canza mini,  kana ta ba ni mamaki, ka san ba ka sona me yasa ka auro ni?"  Sai ta fashe da kuka, wanda babu hawaye na kissa ne kawai.
Abdul ya ji a ransa indai da gaske a buduruwa ua same ta kuma ya tsallake ta tana kuka bai rarrashe ta ba, to tabbas bai kyauta ba, amma saboda yana son gano ainahin abun sai ya dake ya ce"Baby kenan, to ai ni ban ga abun kuka ba a kan abin da ba baƙonki ba ne".
Gabanta ya yanke ya faɗi, ta ce"Kamar ya?"
Ya ce"E mana, to yau kika fara sanin namiji ne?"
Tashin hankali ya kama ta, ta rasa ta ina za ta fara, wannan shirun da ta yi da yadda idanunta suka nuna rashin gaskiya ya sa shi ƙarfafa zarginta a kansa, sai ta fara kuka tana cewa"Me kake nufi? Kenan ma zargina kake yi?"
Ya ce"Wannan ba zargi ba ne, tun da na ga zahiri, kuma kin ba ni mamaki matuƙa".
 Ya juya ya fita falo ya kwanta, tun da ya ga ba ta yi musu ba sai kame-kame ya san da gaske hasashensa ya tabbata, Farha ta san wani namijin kafin shi, ƙila ma maza ne ba ɗaya ba, ba biyu ba, amma dai ya yi mamaki, duk da wani lokacin yana mamakin yadda ta ƙware wajen son kwanciya a jikinsa, alhalin ba ta da tabbacin zai aure ta, kuma akwai lokacin da ya so gwadata, ya nuna mata yana so su haɗu a hotel ta ba shi kanta na rana ɗaya kacal, amma ta nuna masa sam ba za ta iya ba, da ta aikata haka har gara ma ta rabu da shi, a lokacin ta nuna fushi sosai, har blocking ɗinsa ta yi, duk da ya faɗa mata gwadata yake yi, sai da ƙyar ta haƙura suka cigaba da soyayya, tun daga ranar sai ya yarda da ita sosai, ya kuma yarda da cewar da gaske son jiki halittarta ne, shiyasa take kwanciya a jikinsa, ashe yarinyar nan shammatarsa ta yi? Ashe lumbu-lumbu ce wutar ƙaiƙayi, ta yi masa shigo-shigo ba zurfi.
 Ransa ya yi baƙi, duk farincikin da ya wayi gari da shi a yau ɗin ya neme shi ya rasa, akwai wani abokinsa da ya taɓa faɗa masa Farha tana yawo, ya ce ƙarya ne, har suka so su samu matsala, ya ce kar ya sake shiga sabgar neman aurensa, sai yanzu yake tunanin abun, da ya sani ya yi bincike tun a lokacin.
Sannan shi bayan wannan akwai wani abu da ya ba shi mamaki, a ransa yake tunanin ina wannan cikakkun halittar dake ƙirjin Farha? Saboda a daren yau ɗin sai ya ji kamar ba da ita yake tare ba, tun da suke da ita bai taɓa kai hannunsa ƙirjinta ba, amma dai yana ɗaya daga cikin abin da yake fizgarsa zuwa ga aurenta, domin yana son cikar halittar wannan ɓangaren, yanzu da ya samu a zahiri sai ya ji ba haka suke ba.
'To ko dai don a duhu ne?' wata zuciyar ta faɗa masa haka.
Bai san ya yi tsaki a fili ba sai da tsakin ya fita, a fili ya ce"To kuma wane duhu ma? Abin da na ji da kaina".
 Ya tashi zaune ya sauke nannauyar ajiyar zuciya, yana mamakin a ce buduruwa ƙirjinta a haka? Kenan ya tabbata ciko take yi tana yaudararsa?Kai shi fa yana tunanin gobe da rana sai ya sa ta tuɓe ta tsaya a tsaye domin ya ga abin da ya aura, don ba zai yiwu ya sayi rago a kawo masa ɗan taure ba.
  Farha ta yi wanka jiki a mace, ta gama saddaƙarwa shikenan asirinta ya tono, darajarta ta zube a idonsa, ga shi dama wannan ƙirjin nata da ya zama kamar na mai shayarwa ta san ko iya nan sai ya sha mamaki, ta san dai a yanzu ɗaukin budurci babu shi, don haka da kissa kawai za ta yi amfani ta ƙwaci miji ya zama a hannunta, don haka dole ta ba shi haƙuri.
Ta ɗakko wani kayan baccin ta saka, rigar mai faɗin ƙirji ce, don haka ba ta yi mata kyau ba sam, sai ta cire ta ɗakko bireziya ta saka sannan ta mayar da ita, sai abun ya yi dama-dama, ta fesa turare ta fito falon tana taku cikin sanɗa kamar wahainiya.
Ta zo kusa da shi ta zauna, ya yi kamar bai ganta ba fuskar nan a murtuke, a sanyaye ta ce"Baby don Allah me na yi maka?"
Ya ce"Raina mini hankali za ki yi kenan ko? Wato ba ki ma san me kika yi ba kenan, ashe dai gaibu na aura, Farha kin san ke ba cikakkiyar buduruwa ba ce kika ƙi sanar da ni gaskiya? Ni kika yaudara?"
Sai ta fara kuka ta ce"Wallahi ba yaudararka na yi ba, ai dama na san dole za ka gane, kuma dole zan yi maka bayani".
Ya ce"Daga baya kenan!".
Ta ce"Idan na faɗa maka na san za ka fasa aurena, ni kuma wallahi ba zan iya rayuwar da babu kai a ciki ba, don Allah ka yafe mini".
Ya ce"Me yasa kika yaudare ni Farha? Lokacin da na yi miki wannan gwajin me yasa kika nuna mini ke ba ki taɓa sanin namiji ba?"
Ta ce"Ai ba ƙarya na yi maka ba, wallahi da amincewata ban taɓa sanin wani namiji ba, fyaɗe aka yi mini tun shekaru biyu da suka wuce, kuma tun daga lokacin wani bai sake sanina ba sai a yau da ka zama mijina, don Allah ka yafe mini, ba a son raina ba ne, inda zan iya goge wannan tabon daga jikina da ba za ka tarar da shi ba ballantana har ka tuhume ni, ka dinga zargina".
Ta ɗora da faɗin"Kodayake dama ya kamata ka zarge ni, tun da tun farko ban sanar da kai ba, kowa da kaɗar ƙaddararsa a rayuwa, ni wannan ce ƙaddarata".
Ta sakko ƙasa ta durƙusa ta saka gwiwowinta a ƙasa ta ce"Baby na yi maka babban laifin da dole zan fuskanci hukunci, amma don Allah ka yanke mini hukuncin da kaina zai iya ɗauka, ba wanda zai raba ni da numfashina ba, idan ka yanke hukuncin rabuwa da ni to daidai yake da ka yi kisan kai wallahi, sai ka san abin da za ka faɗawa Allah tun a duniya, ka yi haƙuri ka yafe mini, amma don Allah ka riƙe mini sirrina ko bayan raina, wallahi ƙaddara ce".
Ta fashe da kuka sosai.
Tsaf ya yarda cewar fyaɗen ne, saboda a yadda ya ji ta ba ta yi maka da mata masu yawo ba, sai dai kawai a ce wani ya riga shi saninta, don haka ya yarda, kuma ya yarda wannan ƙaddararta ce, sosai bai ji daɗi ba a ransa, amma hakan bai sa ya ji zai daina sonta, ballantana har ya iya rabuwa da ita kamar yadda take tunani, tabbas ba iya sonta yake yi ba, har da sha'awa mai tsanani, amma don bai samu yadda yake so ba ba zai sa ya ce zai rabu da ita ba, haka Allah Ya ƙaddara, ba shi da rabon buɗe ta a leda.
Ya ce"Shikenan ki je ki kwanta".
Ta ce"Ba zan iya bacci ba, mijina yana fushi da ni".
Ya ce"Na yafe miki Farha, haka Allah Ya ƙaddara mini".
Ta ji wani sanyi a ranta, ta tashi ta faɗa jikinsa tana sakin kuka, sai ga shi yana rarrashinta, suka koma ɗakin suka kwanta, kowa da abin da yake saƙawa a ransa har bacci ya ɗauke su, wanda ya saka su makara sallar asuba, saboda rashin kwanciya da wuri.
Hafsa ba ta san Abdul ya tafo gida ba, har sai da asuba da wata Nurse ta zo ta kawo mata takardar magungunan da za su siya, ta ce komai ya zama normal anjima idan gari ya waye za su iya tafiya gida, ta ce mata ta kula da kanta sosai don cikin jikinta ya tsira, sannan ta daina ayyuka har tsayin sati biyu.
Hafsa ta ce"Na gode, idan kin fita don Allah ki ce mijina ya zo".
Nurse ɗin ta ce"Mijinki ai bai kwana a nan ba, gida ya koma".
Hafsa ta ce"Ok na gode".
Sai a lokacin ta san ita kaɗai ta kwana a asibiti, kenan Abdul ba zai iya haƙuri ya kwana da ita ba, saboda yana da sabuwar amarya, ta share hawayen da ya sakko mata, ta sakko daga gadon ta shiga banɗaki ta yi alwala ta fito ta yi sallah, sannan ta fice daga asibitin.
 Da ta zo gidan ta dinga ƙwanƙwasawa, kafin Yasmin ta buɗe mata, ta kalle ta da mamaki ta ce"Momy dama ba kya gidan nan? Na duba ɗakinki na ga ba kya nan, na zata kina banɗaki".
Hafsa ta ce"A asibiti na kwana, je ki ɗakko min kuɗi na bawa mai napep".
Suna shiga ciki ta bi ƙofar ɗakinsa da kallo,wani abu ya daki zuciyarta, ta shiga ɗakinta, ta yi wanka ta sa Yasmin ta sama mata abun karyawa ta ci ta kwanta, tana danne zuciyarta da hana ta tunanin Abdul bai kyauta mata ba, saboda ta saka a ranta ta daina damuwa da lamarinsu shi da matarsa, da Allah Ya taimake ta sai bacci ya ɗauke ta.
Yasmin ce ta yi musu abun karyawa, suka ci duka yaran. 
Abdul bai fito ba sai ƙarfe tara, yana fitowa falo ya ga yara suna binsa da kallo, suka fara gaishe shi ɗaya bayan ɗaya, shi fa sai yanzu ma ya tuna a ɗakinsa ya kamata su kwana da Farha ba a nata ɗakin ba, to zumuɗi ya rufe masa ido.
 Ya ce musu"Kun karya ne? Ku yi haƙuri, mamanku ba ta da lafiya, jiya na kaita asibiti a can ta kwana, amma in sha Allah yau za su sallame ta, bari na sama mana abin da za mu karya ita ma sai mu je a kai mata".
Suka haɗa baki waje  faɗin"Ai ta dawo".
Da mamaki ya ce"Ta dawo kuma?"
Bai jira amsarsu ba ya shiga ɗakin nata, sai ya same ta tana bacci, kunya ta kama shi, shi so ya yi ya koma asibitin tun da asuba, ta yadda ba za ma ta gane ba a nan ya kwana ba, sai kuma ya makara, ya ɗauki takardar maganin dake ajiye a kan mudubi ya fita.

    To dama shi Abdul ya duba maslaha ne, saboda kar daga zuwan  Farha ta ce ya fara saka ta aiki, amma niyyarsa ta tashi da sassafe ta yi girkin da zai kaiwa Hafsa asibiti, su ma kuma yaran su ci, sai ya yanke shawarar kawao ya dafa ko ruwan shayi ne tun da jiya ya shigo da biredi, tun da yanzu yaran sun karya sai ya fasa shiga kitchen ɗin, ya fita ya siyo magungunan ya dawo.
Ya tarar da Farha ta tashi, ta yi wanka tana zaune a falonta, ta yi kyau ɗas da ita cikin doguwar rigar shadda, da ya tuna wani namiji ya riga shi sanin sirrinta ya kwashe romon ya bar shi da siɗin ludayi, sai ya ji ransa ya ɓaci, amma dai ya daure ya ce"Babyna kin yi kyau fa, ashe kin tashi".
Ta yi wani fari da ido ta ce"Da gaske? Amma dai ai ka fi ni kyau".
Ya ce"Habawa ina wani kyau a gare ni".
Ta ce"Allah ka yi kyau sosai, kalli fa goshinka har ƙyallin angonci yake yi, yau ɗaya har ka yi fresh abunka".
Abdul a ransa ya ce'A siɗin da na yi ne zan yi wani fresh? A dai bar kaza cikin gashinta'.
A fili kuma ya ce"Allah babyna?"
Ta kashe masa ido ta ce"E mana".
Ya ce"Ba ki tambayi ya mai jiki ba".
Nan take fara'ar fuskarta ta gushe, ta ce"Ai na manta ma, ya jikin nata?"
Ya ce"Da sauƙi, ai ta dawo ma, amma tana bacci idan ta tashi sai ki shiga ki yi mata sannu".
Ta ce"To".
Ya ce"Ya ba ki fito ba ne? Ya kamata ki sama mana wani abun, ni dai na fara jin yunwa".
Ta ce"Au daga zuwana yau zan fara girki? Dama haka ake yi?"
Ya ce"A! To wane ne zai yi?"
Kamar za ta yi kuka ta ce"Duk gajiyar da ka tara mini jiya? Ni gaskiya jikina ciwo yake yi, ba zan iya girki ba".
Ya ce"A haba dai baby, har ina zaton za ki mana girkin rana duka gidan? Tun da kin ga ita ba ta da lafiya, kuma sama a ƙa'ida yau ke ce da girki ai, tun da jiya a ɗakinki na kwana kuma har sai na yi sati".
Da mamaki ta ce"Me kake nufi ne? Kenan nufinka haɗe girkin za a yi na dinga ɗora uwar tukunya kamar wacce na zo bauta?"
Ta taɓe baki tana cewa"Haram! Wallahi ba zan fara ɗora babbar tukunya ba tun da ƙuruciyata, kenan ni ba zan mori amarci ba, ba zan mori girka shinkafa gwangwani uku ba, gaskiya ni Baby ba zan yarda da wannan tsarin ba, wallahi ban iya girki mai yawa ba, ba zai ma yi daɗi ba".
Ya ce"To shikenan, tun da ba ki yarda ba, ai dama komai yarjejeniya ne, sai ki dinga yin nakin kawai, ita ma ta yi nata".
Ta ce"Yawwa dai, amma a ce tun kafin na haihu na fara girkin mutane kusan goma?"
Ya ce"Ai dai ƴaƴanki ne, yanzu me za mu ci?"
Ta ce"Bari na daure na dafa mana indomi".
Ta yunƙuwa ta tashi tana ya mutse fuska, ta ce"Allah duk ka gajiyar da ni".
Ya ce"Ashe raguwa na ɗakko? Ai kuwa za ma ki warware, don jiya ma na ga ke baƙuwa ce, shiyasa na sassauta miki".
A shagwaɓe ta ce"Wayyo ni dai gaskiya a'a".
Ta fita don zuwa kitchen ɗin, shi kuma ya kishingiɗa yana bawa zuciyarsa haƙuri, ya yanke kawai haka Allah Ya ƙaddara masa, kuma ya karɓi ƙaddara, zai manta da komai ya karɓi Farha, su zauna irin zaman sa ya yi musu tanadi, tun da dai har ba ta noƙe ba ita ma, ai kawai shi ma gara ya warware su kwashi soyayya.
 Tana fita babban falon ta tsaya ta harɗe hannu tana ƙare masa kallo, tabbas falon Hafsa ya fi nata haɗuwa nesa ba kusa ba, a ranta ta ayyana cewar duk Abdul ne ya yi mata kayan nan, don haka ita ma sai ya yi mata ɗaya bayan ɗaya.
Yaran da suke zaune a falom suka fara binta da gaisuwa a ɗarare, ta amsa tana wani shan ƙamshi da taɓe baki, ta fita tsakar gida inda kitchen ɗin nata yake, a fili ta furta"Don raini wai kitchen ɗina a waje ita nata a ciki, in sha Allah wannan kitchen ɗin nata sai ya zama nawa, ba na kitchen kaɗai ba har gidan duka da mai gidan sai sun zama nawa ni kaɗai, in sha Allah sai mijina ya zama nawa ni kaɗai". Ta yi ƙwafa ta shiga kitchen ɗin.
  Da ta gama a maimakon ta tafi ɗakinta, sai ta kai abincin dining ɗin Hafsa, a ranta tana ayyana ai wulaƙanci ne yasa ita ba a yi mata dining ba, don haka wannan sai dai ya zama general. Ta shiga ɗakin ta same shi yana zaune yana waya, ta ƙarasa ta zauna a cinyarsa tana wasa da gemunsa, sai ya saka hannu ɗaya ya rungume ta har ya gama, sannan ta ce"Na kammala, yana dining".
Ya ce"Ok, sannu da aiki baby".
Ta saƙale hannunsa suka fita tare, suka wuce ta gaban yara, su kuwa suka bi su da kallo, suka zauna yana cewa"Yau zan ci girkin amaryata".
Ta juya masa ido ta ce"Kamar dai yau ka fara ci?"
Ya ce"To ai wannan ya zama na musamman, tun da a gidana aka dafa mini".
Ta yi murmushi ta ce"Hakane kuma, ai indai girki ne ka kwantar da hankalinka yanzu ɓa aka fara".
Suka ci abinci hankali kwance, shi saɓ bai kawo wai matsala ba ne don sun zo dining ɗin Hafsa, da suka tashi ta ce masa"Wannan yaran ya sunayen manyan?"
Ya ce"Babbar Yasmin, sai mai bi mata Minal, daga nan sai Namra, ga su nan dai ma sha Allah ƴan'mata, kafin ke ma naki su fara zuwa su shiga lissafi".
Ta ce"In sha Allah ni magaji ma zan fara ajiye maka, mai kama da kai, a saka masa sunanka yadda ko ka tafi aiki idan na kalle shi zan rage kewarka".
Ya yi dariya ya ce"To Allah Ya tabbatar".
"Yasmin! Namra" Ta ƙwala musu kira.
Suka kalli juna kafin su je, tana murmushi ta ce"Ku ɗan wanke mini kwanukan nan mana, jikina duk ciwo yake yi".
Ta ƙarasa maganar a Shagwaɓe tana kallon shi, kallon mai ɗauke da ma'anar ai duk kai ka ja.
Suka kwashi kanukan, suka shiga kitchen ɗinsu suka wanke, suka kife, sai suka tafi harkar gabansu, su kuma suka koma ɗakinsu, don ya ɗauki hutu, shi inda ya san ma haka zai same ta ba zai ɗauki hutun nan ba wallahi, a niyyarsa wuni zai dinga yi naniƙe da ita, sai ga shi yanzun ya rasa ma zumuɗin, sai fira kawai suke yi.
      GIDAN HAMZA
    Dab da magriba duk baƙin Asiya sun ɗauke ƙafa, sai ita kaɗai a cikin ɗaki gurum, don haka ta gaji ta fito tsakar gidan ta zauna, tana hararar ɗakin Saude, duk da a yanzu ba son Hamza take yi ba, amma tana jin zafin wannan wulaƙancin da Hamza ya yi mata, a ce ita tana amarya ba zai tsaya tsayin daka ya rarrashe ta ba, sai ya je wajen uwargidan da yake faɗa mata a dole yake zaune da ita? Ashe duk ƙarya yake yi.
 Tana nan zaune Saude ta fito, ta kalli Asiya, sai kuwa ta fara wata miƙa daga ita sai zani ɗaurin ƙirji, ta ce"Washh Allah gaɓɓaina".
Ta ɗaga murya ta ce"Na zuba maka ruwan wankan ko sai ka gama huta gajiya?"
Daga cikin ɗakin ya ce"Zuba, ai magriba ta kawo kai".
Saude ta fara zuba ruwa tana waƙarta tana cewa"Ashe dai bari ba shegiya ba ce da ubanta, heee ashe idan ka ƙi ji ba ka ƙi gani ba".
Sai kuma ta fara wata waƙar tana cewa"Yanzu ma aka fara, yanzu ma aka fara rayuwa ta yi sauyi dole in gode Tabara!".
Ta yi wani juyi, saura kaɗan zanin ya zame, ta ɗauki bokiti ta shiga banɗaki.
Takaici ya daskarar da Asiya, ta gyara zama tana jiran fitowarsa.
 Saude ta fito tana yarfe jelar kitson kanta, wai dai ta nunawa Asiya ga kalar wankan da ta yi, ta shiga ɗaki ranta fess, tana shiga sai ga Hamza ya fito kamar haɗin baki shi ma yana miƙa, kodayake shi tashi miƙar ta gaske ce, don yau wasai yake jinsa ya ɓarje guminsa, duk da dai bai so a ce Saude ce ta sharɓi wannan romon demokraɗiyya ba, to amma ya za a yi? Da babu gara babu daɗi.
Wannan miƙa da ya yi ya sake ƙular da Asiya, ta yi ƙwafa ta juyar da kai gefe, Hamza ya kalle ta, ta yi kyau cikin atamga ɗinkin riga siket, ta tashi za ta shiga ɗakinta, sai ya ji wani abu ya tsikare shi, yana mamakin yadda ya samu Asiya bai haƙura ya lallaɓa ta har ta haƙura ba ya je ya tare a wajen Saude.
Ya bi ta ɗakin, ya same ta a bakin gado, ya sanyaya murya don yaudara ya ce"Asiyata".
Ta yi kamar ba ta ji shi ba.
Ya ƙarasa zai kama hannunta, ta yi saurin miƙewa tsaye tana cewa"Da ƙazantar janabar da ka kwaso a wajen waccen ruɓaɓɓiyar matar taka za ka taɓa ni?"
Ya ce"A haba Asiya, don Allah ki yi haƙuri, ai duk ke ce kika ja, ban da haka yaushe zan je ɗakin wata Saude?"
Ta ce"Kuma sai ka ɗauki kwanana ka kai mata?"
Ya ce"Matsuwa ce ta haddasa haka masoyiyata, amma wallahi ni ma a dole na yi, ruwan kashe gobara dai kawai, amma abu ne salam kamar ruwan randa wallahi".
Asiya ta ce"Ka ga ni fice mini daga ɗaki".
Ya ce"Bari na yi wankan na dawo".
Ya yi wanka ya fito, an fara kiran sallar magribq lokacin, Saude ta yi mamakin ganinsa ya shige ɗakin Asiya, ya shiga yana cewa"Na fa kawo kayana sif ɗin nan, tun ranar da aka yi jeren".
Ta yi banza da shi.
Ya durƙusa gwiwa a ƙasa kamar maraya ya ce"Don girman Allah Asiya ki yi haƙuri ki yafe ni, wallahi komai zai wuce, ni na san tsakani da Allah kike sona shiyasa ban damu na faɗa miki gaskiyar yadda gidana yake ba, kuma ai dai ban yi miki ƙarya ba, na dai yi shiru ne idan kin zo kya gani, amma wallahi na yi miki alƙawarin sa an kwana biyu zan fara gina wani ɗakin, a sama miki falo, kafin Allah Ya hore mini na yi ginina na zamani ki koma ciki, filin yana nan na siya ginin za a fara dai, sai ma kin tsara yadda za a yi shi".
Ta yi shiru dai.
Ya ce"Kin haƙura my love? Don Allah ki mini duk hukuncin da za ki yi, amma ban da irin na jiya, ban da rufe mini ƙofa".
Ta ce"Ka tashi ni ka tafi masallaci kafin a shiga".
Ya ce"To kin haƙura ko Amaryata?"
Ta yi banza da shi.
Ya ce"Me zan taho mana da shi? Kaza ko tsire? Ko balangu kike so, a can ma akwai mai kilishi".
Ta ce"Kazar ta fi".
 Ai sai Hamza ya ji wani farinciki, domin tun da ta zaɓa ya san ta haƙura kenan, a ransa ya ce'Yihuhu! Ashe sai yau nake ango'.
Ya tafi masallaci cike da farinciki, ana idar da sallah ya tafi gidan abokinsa, ya ba shi haɗe-haɗen magunguna, don shi ya shanye nashi duka, sai da ya yi sallar isha'i sannan ya sayi kazar ya tafi gidan.
 Ya tarar da Saude tana alwala, ta ga yana shirin shigewa ɗakin amarya, ta ce"Hamza ba ka ci abinci ba, ga shi can".
Ya ce"Bar shi".
Ta ce"Ba ka ɗakko mini ƴaƴana ba".
Ya yi tsaki ya ce"Ai sai ki je ki ɗakko su idan kin matsu, tun da dai bola na kaisu na zubar ko gidan yankan kai, aikin banza kawai".
Ya shige ɗakin Asiya, yana mita.
 Bayan sun gama cin kaza suka yi sallah, shi cewa ma ya yi da alwalarsa, ya leƙa waje, ƙafarsa ɗaya tana ɗaki ɗaya a waje, a haka ya kuskure baki, don kar ya fita ta yi masa irin ta jiya, suna gamawa ya banke ƙofa ya saka sakata. 
Saude tana zaune tana mamaki da girmama halin ɗa namiji, sai jiyo sambatunsa ta yi, har ɗakinta, wanda take jin ma da gayya yake yi, tun da ita davya wuni a tare da ita ya bai bari an ji muryarsa ba? Ta manta yanzu buduruwa ya samu sabuwa fil, kuma baƙuwa a wajensa, ba kamar ita ba da ya saba.
 Bacci mai daɗi Hamza ya yi a wannan daren, don ya samu yadda yake so, duk da dai ɗagawa Asiya ƙafa kawai ya yi, amma ƙwarai ya ji a ransa yanzu ya san ya yi aure, shi duk ya manta ma yadda darensa na farko da Saude ya kasance, kawai ya saka a ransa bai taɓa zuwa duniyar da ya je yau ba, don haka ya bawa Asiya wani babban gurbi a zuciyarsa.

      Da safe Saude ta fito tana haɗa abun karyawa, ta ga Hamza ya zo ya fice kp kallonta bai yi ba, koko ta dama ta zuba suga za ta sha, ko ƙosai babu, tana ɗaki a zaune sai ga shi ya shigo da sallama, ta amsa babu yabo babu fallasa, Hamza ya kalle ta ya taɓe baki yana cewa"Kaico! Ke fa Saude babu ruwanki da gaishe da miji ko? Saboda ba ki ɗauke ni a bakin komai ba".
Ya ɗage kafaɗa ya ce"Kodayake ai yanzu tun da na samu mai gaishe ni ki riƙe taki ban nema ba, yarinyar nan yau da turanci ta gaishe ni, ta ce morning my love, kin ji fa morning ma kawai ta cire good ɗin saboda tsaɓar ƙwarewa".
Saude ta ce"To ni kuma mene ne nawa a ciki? Idan ba so kake ni ma na dinga gaishe ka ba ai ba sai ka zo ka ba ni labari ba".
Ya ce"A dai canza hali, faɗa miki nake wai ko za ki farga ki gyara".
Ta janyo kofin kokonta ta ce"Allah Ya sa mu gyara bakiɗaya".
Ya ce"To ni dai ba neman fitina ne ya kawo ni ba, ungo wannan".
Ya yi maganar yana miƙa mata ledar hannunsa.
Ta karɓa, ya ce"Abun karyawa za ki ɗan haɗa mana, kin ga ashe ita wai gas ta siya, ni ina na ga kuɗin rifilin? Wannan ai salon a dinga wahalar da ni ne kawai, ɗan kunna gawayin ki dafa mana don Allah kafin na fita a samu na saka mata gas ɗin".
Saude ta ce"Hmm! Rayuwa kenan, ni ina fama da gawayi yanzu shafaffiya da mai ta zo za ka dinga saka mata gas".
Ya ce"To ba da mangal ɗin kika zo ba? Ko kin zo da gas?"
Ta ce"A'a".
Ya ce"Maza ki dafa mana don Allah, koko kika dama?" Ya yi maganar yana kallon kofin gabanta.
Ta buɗe ledar ta ga suga ne da ganyen shayi, sai madara da milo na leda guda biyu-biyu, sai ƙaton biredi da ƙwai guda biyar. Saude ta yi murmushi ta ce"Gaskiya ne, Hamza ango na amarya mai maganar sukari, lallai na yarda amarya ba ta laifi ko ta kashe ɗan masu gida, kamar ba jiya ta gama wulaƙantaka ba, ta rufe maka ƙofa, hmm".
Ya ce"Saude idan za ki dafa mana ki dafa, idan ba za ki dafa ba ki yi bayani".
A tsanake ta ce"Ba zan dafa ba".
Da mugun mamaki ya ce"Ba za ki dafa ba? Ni kike cewa ba za ki dafa ba?"
Ta ce"E ba zan dafa ba, saboda ba zaman bauta nake yi a gidan ba da zan yiwa matarka girki, kai da kake ganin darajarta ta kai ta yi kwance a ɗaki a dafa a bata sai ka tattare hannnun riga ka dafa mata".
Ta ɗauki kofin kokonta ta fara sha.
Ya ce"E lallai Saude wulaƙancinki kullum ƙara gaba yake yi, ni kike faɗawa ba za ki dafa ba? To idan ba ki dafa mana ba waye zai dafa? Ita ba ta da abin girkin, ni kuma akan me ga mata biyu zan zage na kunna wuta?"
Ta ce"Indai abun girki ne ga shi nan ta ɗauka ka samo mata gawayi ta yi, ni ba zan hana ta aro ba".
Ya ce"Kam! Amma dai Saude sai yau na sake tabbatarwa ba ki da kunya wallahi, kuma wallahi zan yi maganinki a gidan nan".
Ya ɗauki ledar ya fice daga ɗakin, ya shiga ɗakin Asiya, tana kwance tana danna waya, ya fara sosa kai yana cewa"My love ko za ki ɗan fito ki ɗora mana abun karyawa ne? Da sai na karɓo miki gawayi a ari mangal ɗin Saude".
Ta tashi zaune tana cewa"Kamar ya gawayi? Ka ga ni fa ban iya kunna gawayi ba, ban ma san yadda ake yi ba, a to!".
Ya zauna yana cewa"To yanzu ya kenan?"
Ta ce"Matarka ta dafa mana".
Ya ce"Ai dama haka ɗin na ce, ta ce ba za ta yi ba, dama na sha faɗa miki halinta ai, ba ta ɗauke ni a bakin komai ba!".
Asiya ta taɓe baki ta ce"To sai na ce Allah Ya kyauta, a ce kai da gidanka ba ka isa ka saka matarka da take ƙarƙashinka aiki ba? Lallai, to ni kam ban san wanda na aura ba ashe".
Ya ce"Kawai don a zauna lafiya ne fa, kar a ce daga yin aure an fara jin kanmu da matata, wallahi shiyasa, amma da sai ta dafa".
Asiya ta ce"Ai sai ka san yadda za a yi, don ni yunwa nake ji".
Ya ce"Kuma ba abun na kai teburin me shayi ba, a ce matana biyu ina yawon wajen masu shayi".
Asiya ta yi banza da shi, da ya ga zaman ba zai kai masa ba, sai ya fita ya siyo gawayin, ya zo ya juye a mangal ya fara kiciniyar kunnawa, amma dayake bai iya ba sai ya ƙi kunnuwa, ya rasa yadda zai yi, can dai ya shiga ɗakin Saude, tana kan keke tana ɗinki, ya ce"Saude don girman Allah fito ki kunna mini wutar nan, ki rufa mini asiri".
Saude ta ce"Wai ni Hamza ko dai amaryar taka kuturuwa ce ne?"
Ya ce"Ajiye batunta a gefe, yanzu dai ni za ki yi wa ba ita ba, don Allah ki kunna mini".
Ta ce"Hmm!" Ta tashi ta kunna masa, sai da wutar ta kama ya ɗora tukunyar shayin sannan ya leƙa ɗakin nata ya ce"Ai wallahi Allah Ya taimake ki, da ba ki kunna wutar nan ba sai dai ki tafi gidanku".
Ta ce"Daga baya kenan, ai tun farko da na ƙi kunnawa za ka aiwatar da hakan, kuma ka je ka kwaso mini yarana".
Ya yi tsaki ya sakar mata labulen.
 Suka karya da Asiya hankali kwance, sai a lokacin ma yake tambayarta ina kayan gararta? Ta ce"Ni fa ba a yi mini wata gara ba, mu familynmu ba a yin gara, saboda bidi'ace".
Ya sauke numfashi a ransa yana cewa'Anyaka ta tashi'. 
Duk ya gama sakankancewa za a yo mata gara, sai ya dinga fafutukar yi mata cefane mai kyau kafin garar ta ƙare dai ai sun zama ɗaya ta fahimci wa ta aura, ko taliya leda ɗaya ce sai ya dinga shigo mata da ita, to ashe haka ta zo ƙandas-ƙandas, lallai akwai gwarama.
Ya fita ya samo aron kuɗi da ƙyar, ya auno shinkafa kwano biyu, taliya guda biyar, macaroni biyar, sai man gyaɗa da magi, ya siyo kayan miya da kifi, wai don dai kar a ce amarya ta yi girki lami, ya ɗauki gas ɗin ya zubo mata.
Ya ce"To bari na je na ɗakko yaran nan, ko matar nan za ta ƙyale ni da mita, daga nan zan wuce kasuwa sai kuma da yamma".
Asiya ta ce"Don Allah ƙyale yaran nan, duk su zo su takura mana, ka bari kawai sai an ɗan kwana biyu". Ta faɗa saboda ita ko son ganin yaran ma ba ta yi.
Ya ce"To ai yadda kika ce haka za a yi, bari na tafi kasuwar".
Ta ce"A dawo lafiya, Allah Ya tsare, Ya ba da abin da aka je nema".
Cike da farinciki ya ce"Amin, Amin ya Allah, to wallahi my love kin ga ire-iren abubuwan da na rasa, wanda suka sa na ji ina son ƙara aure, ita fa ba za ta iya yi mini wannan addu'ar ba".
Asiya ta yi murmushi ta ce"Ai kuwa ta yi asara, ace mijinka da yake ɗaukar nauyinka ba za ka yi masa a dawo lafiya ba?"
Hamza ya ce"A to kin fara ganin zahiri dai".
Yana rufe baki sai ga Saude ta fito, ta ce"Fita za ka yi ne?"
Ya ce"E sai yaya?"
Ta ce"Kuɗin cefane, na ga ba ka ba ni ba".
A yadda ya kashe kuɗin nan wajen yiwa Asiya cefane, ba ya jin zai iya bawa Saude, sam bai yi niyya ba, bai kasa da ita ba, amma saboda ya saba yiwa Asiya ƙaryar bai ragi Saude da komai ba, babu abin da ba ya yi mata, kawai dai ita ce ba ta kyautata masa, sai ya kasa hana Saude kuɗin cefanen, ya zaro dubu ɗaya a aljihunsa ya miƙa mata, ta karɓa tana mamaki, yau wace rana a ce Hamza ya ba da kuɗin cefane har dubu ɗaya kuma da shinkafa a gidan?
Yana ba ta ta koma ɗaki, Hamza ya kalli Asiya ya ce"Kin gani ko? To ita fa tun da dai har na sallame ta na ba ta kuɗin cefane, babu ruwanta da yadda zan fita ko yadda zan dawo, na je lafiya ko na mutu duk bai dame ta ba".
Asiya ta ce"Allah Ya ganar da ita".
Ya ce"Amin My love, ni na tafi".
Ta ce"Allah Ya tsare, yanzu sai dare?"
Ya ce"E dab da magriba haka".
Ta ce"To ka taho min da irin kazar jiya, ta yi mini daɗi".
Gabansa ya faɗi da ya tuna dubu bakwai ya siyo kazar, yanzu kuɗin hannunsa ma ba su fi dubu biyu ba, ya yi yake ya ce"An gama ranki ya daɗe"
Ya fita yana waiwayenta yana washe baki, yana yi mata beybey da hannu.
Ya tafi kasuwarsa, da dai ya so ya ɗan huta, amma sai ya ga ai bai ga ta zama ba, gara dai ya bazama neman abin da zai rufawa kansa asiri ya kankarowa kansa mutunci a wajen Asiya, kafin a kwana biyu ya nuna mata asalin yadda zaman yake.
     GIDAN ABDUL
    Wajen ƙarfe goma sha ɗaya Hafsa ta farka, ta samu isasshen bacci sosai kuɓa ta ji daɗin baccin, ta yi wanka ta yi kwalliya ta fito falonta ta zauna, Yasmin ta haɗo mata shayi ta sha da biredi, ta sha magungunan da ya siyo mata, suna zaune suna fira da yaran, kasancewar yau Asabar sai azhar suke zuwa islamiyya, sai ga Abdul ya fito daga ɗakinsa, ya kalli Hafsa ya ce"Ashe kin tashi, sannu ua ƙarfin jikin?"
Ta ce"Da sauƙi".
Ya ce"Ai na ga takardar maganin, na ɗauka na siyo miki".
Ta ce"Na sha, na gode".
Ya ce"Ki yi haƙuri jiya na bar ki ke ɗaya a asibiti, wallahi gajiya ce ta yi mini yawa, an wuni ana zirga-zirga, to kuma sai na yi tunanin kar ki farka da yunwa, na ce bari na dawo gida na dafa miki shayi, wallahi ina dawowa kuma sai bacci ya ƙwace ni, ban farka ba sai safiya, amma ki tambaya ki ji har ƙarfe biyu da rabi ina asibitin".
Hafsa ta yi murmushi ta ce"Ni kuwa wa zan tambaya, kuma akan me?"
Ya ce"Ai wai kar ki tunanin da gangan na dawo gidan".
Ta ce"Ko kaɗan, hakan ma na gode, kai da kake da amarya amma ka daure ka kai ni asibiti? Idan ka koma da gangan ɗin ma ka cancanci a yi maka uzuri"
Ya ɗan sosa kai saboda da yara a wajen, ya ce"Yanzu dai komai normal ko?"
Ta ce"In sha Allah! Ya gajiya ya kawan amarya?"
Ya ce"Alhamdulullah! Ai ba mu san ma kin tashi ba, bari na kira ta, tana ta jira ki tashi ta yi miki sannu".
Ta ce"Allah sarki".
Ya koma ɗakin nasa, Farha tana kwance ya ce"Baby kin ga matar nan ta tashi ashe, tana falo ki je ku gaisa ki yi mata sannu".
Ta ji wani haushi da kishi ya kamata, amma dai ta dannw zuciyarta ta tashi tana cewa"To, ashe ta futo".
A tare suka ƙasara falon, Farha ta zauna a kujerar dake kallon ta Hafsa, shi kuma yana tsaye, ta ce"Sannu maman Yasmin, ashe ba ki ji daɗi ba, ya jikin?"
Hafsa ta ce"Jiki alhamdulillah! Ya kwanan baƙunta?"
Farha ta yi dariya irin wacce sai ka yi zaton babu komai a ranta, ta ce"Baƙunta kuma? Mutumin da ya zo gidansa ina batun baƙunta?"
Shi kuwa Abdul bai kawo komai ba ya ce"Ai shi ne, ke da kika zo gida ai babu batun baƙunta kuma".
Hafsa ta ce"Ma sha Allah Allah Ya ba da zaman lafiya, Ya sa tsohuwar gida ce".
Suka amsa da amin.
Farha ta tashi tana cewa"To mu bari mu koma ciki, Allah Ya ƙara sauƙi".
Ta wuce, shi ma har ya bi bayanta Hafaa ta ce"Oga to ya za a yi ne, rana tana yi".
Ya dawo ya ce"Da me fa?"
Ta ce"Ai babu kayan miya a gidan, girkin ma sai dai Yasmin ta yi, saboda a asibiti an ce na dakata da aiki na wani lokaci".
Ya ce"To! Wata sabuwa, kar ki yi aiki? To Allah Ya sawaƙe, bari na yi waya sai a kawo kayan miyan".
Ta ce"To".
Ya zauna yana cewa"Yawwa batun girki ma mun daidaita da Farha mun gama magana, ni da a ra'ayina kawai a dinga yin girki ɗaya, to ita kuma sai ta ce gara kowa ya yi nashi, kin ga ba don haka ba ai da yanzu sai ta yi mana tun da yau ita ce da girki dama".
Hafsa ta ce"Babu komai, ga Yasmin nan, sai ta haƙura da Islamiyar yau ta zauna ta yi, kafin anjima na jira ƙanwata ta zo ta zauna zuwa sanda zan samu lafiya".
Ya ce"To kin ga shikenan ma".
Ya ɗaga waya ya yi lissafin kayan miyan, sannan ya tashi ya bi Farha ɗakin nasa, ta bi shi da kallo.
 Yana shiga Farha ta ce"Wai mene ne yake damunta ne? Ni sai na ga kamar fa ƙalau take".
Ya ce"Ciki ne da ita, shi ne aka ɗan samu matsala ta yi bleeding".
Farha ta ji wani sabon kishin ya kama ta, ta ce"Ciki kuma? Dama ciki ne da ita? Har wata nawa?"
Ya ce"Ina ga wat uku ne".
Farha ta taɓe baki ta ce"To sai mu ce Allah Ya kyauta!".
Da mamaki ya ce"A kamar ya?"
Ta ce"Babu komai, amma dai abun da mamaki, a ce mace ta yi ta zazzago yara babu tsarin iyali, ni wallahi na yi zaton ma ta gama haihuwa, tun da ga shi ta yi biyar".
Ya ce"To idan Allah ya kawo ya za a yi?"
Ta gyara zama ta ce"Kamar ya ya za a yi? Me yasa ba ta planing?"
Ya ce"E to ta taɓa yi sau ɗaya, ta yi allura ta saka mata bleeding, daga nan ta ce ta daina yi, kuma da na ga ba ma konika take yi ba, shi ne na rabu da ita".
Farha ta ce"To ai planing ɗin kala-kala ne, idan wannan bai yi mata ba, ba ga wasu ba? Sai ta saka inplan".
Ya ce"Ai na ga kamar ita ma ba ta damu da yi ba".
Farha ta ce"Tsa na tambaye ka".
Ya ce"Ina ji".
Ta ce"Ita take ciyar da gidan? Ita take yin sutura? Ko ita take ɗaukar nauyin karatun yara?"
Ya ce"Ke ma ai kin san amsar nan, wannan duk aikina ne".
Ta ce"To idan kuwa haka ne ai kai ne mai gida, ka za ka tsara gidanka kuma duk yadda ka tsara dole a bi, kai ba ka tunanin gaba? Yara biyar duka mata, idan ka fara aurar da su za ka sha mamaki, kuɗin kayan ɗaki ma ya isheka, sannan yanzu tana da biyar ga na shida, ni ma zan fara nawa, kafin ka ce kwabo za ka ga yara sun kai goma".
Ya ce"Hakane fa".
Ta ce"Kuma ba wai ɗaukar nauyin yaran ba ma, tarbiyyarsu, ka san Hausawa sun ce idan dambu ya yi yawa ba ya jin mai, kai me yara mata, gaskiya ya kamata ka fara tsari ko don tattalin arziƙinka ma, sannan wannan babbar ma ai ta kusa fara zance, haka za a aurar da ita tama haihuwa uwarta tana yi?"
Abdul ya ce"Gaskiya hakane, ni da duk ban kalli waɗan nan abubuwan ba, ai kuwa tama haihuwa zan sa ta dole ta yi planing".
Farha ta ce"Gaskiya da dai ya fi, inplan za ta saka na shekara biyar, shi ne ba shi da matsalar komai, ni ma ka ga ina yin ɗaya zan yi planing ɗin sai na huta zan cigaba, idan ba haka ba daga ciki sai goyo kai sai mu rasa lokacinka, mu kasa baka kulawar da ta dace da kai".
Ya ce"Gaskiya kin yi dogon tunani, ina godiya da wannan shawara babyna".
Ta yi wani fari ta ce"Idan ban yi maka ba wa zan yiwa?"

      A ƙa'ida idan yaron da ya aika cefane ya kawo ita yake bawa ya tafi, amma yanzu dayake gidan ya canza dole wasu tsare-tsaren ma su canza, Abdul ne ya fito ya karɓa, kayan miya ne da kaji guda uku, ya ce"To bari a kira Farha sai ta ɗibi wanda zai ishe ta".
Hafsa ta ce"Don Allah ina da magana".
Ya ce"To ina ji".
Ta ce"Kayan miyan nan ka cigaba da siyo mana daidai yadda kake yi a da..."
Ba ta gama ba ya katse ta da faɗin"Ai ba zai yiwu ba tun da yanzu ba ke kaɗi ba ce".
Ta ce"Me zai hana shi yiwuwa? Ka dinga siyo mana kamar na da, ita ma a ƙullo mata nata da ban".
Ya ce"To ai ni a ganina idan an haɗa ɗin ma ba komai ba ne, amma shikenan tun da kin ce haka".
Ta ce"To ai ban ga alamar za a wanye lafiya ba ne, yanzu ka ce za ka kira ta ta ɗiba, kamar dai ita ce babba ni ce ƙarama, sai abin da ta rage mini kenan".
Abdul ya yi murmushi ya ce"Kai mata kenan, yanzu kayan miyan ma?"
Ta ce"Ni zaman lafiya nake nema, shiyasa nake ɗoraka a hanyoyinsa".
Ya ce"To shikenan uwargida sarautar mata, ga shi ke ki ɗibar mata".
Haka kuwa aka yi ita ce ta ɗibar mata, ta sa yara suka kai nata kitchen, babbar ta fara aikin girki. Shi kuma ya tashi ya shiga ɗakinsa, Hafsa ta bi shi da kallo tana jin wani irin yanayi, tunawa da cewar yanzu fa wata mace tana ciki a kwance, rayuwa juyi-juyi.
Ya ce"Baby ga kayan miya can".
Ta wani shagwaɓe ta ce"Ni dai ban huta ba, ban ci amarcina da tsinke ba".
Yadda ta yi maganar sai ya ba shi dariya, yana dariya ya ce"Kamar ya ba ki ci amarci da tsinke ba?"
Ta ce"To daga zuwana na fara girki?"
Ya ce"To ya za a yi Farha, na ga dai girkin nan kin saba, kuma ba yanzu na ji kina waya ba za ki yi baƙi?"
Ta ce"To ai duk da ana yin baƙin amarya ba ta fara girki a washegarin kawo ta, daga can gidansu mijin ake ciko kula a kawo mata, ta ci, ta dinga zubawa baƙi, idan kuma akwai wata matar to ita ce za ta dinga yi".
Abdul ya ce"E to, tabbas kam a lokacin Hafsa idan ban manta ba haka aka yi, daga can gidan Mama ake aiko mana da abinci har kwana uku, to amma ban san cewar idan kana da wata matar ita take yi ba".
Farha ta ce"Kai da kake farin shiga ina za ka sani? Ka tambaya ka ji"
Ya ce"A'a ba sai na tambaya ba, yanzu ya za a yi kenan?"
Ta noƙe kafaɗa ta ce"Baƙin nawa ba za wuce su biyar ba, kawai ta dafa mana".
Abdul ya ce"Anya zai yiwu kuwa? Ɗazu fa ta gaɓa faɗa mini a asibiti an ce ta daina aiki, girkin ma Yasmin ce za ta yi shi, wai sai anjima ƙanwarta za ta zo gidan".
Ta ce"To Yasmin ɗin ta yi mana bakiɗaya".
Ya ce"To bari a faɗa mata, Allah Ya sa ba ta riga ta ɗora ba".
Ya fita da zuciyarsa ɗaya, shi a ganinsa wannan ba komai ba ne, Farha ta bi bayansa da gwalo, a ranta tana ayyana matar shi ta shigo tarkonta, sai ta dinga cusa mata baƙinciki, har zuwa sanda za ta gaji ta bar mata gidan da ƙafafunta.
 Ya samu Hafsa a falo ya ce"Allah Ya sa dai ba a ɗora girkin ba".
Ta ce"An ɗora, me ya faru?"
Ya ɗan sosa kai ya ce"Dama Farha ce da ta ce kawai Yasmin ɗin ta yi girki da yawa har nata da baƙinta su biyar, saboda jikinta babu ƙarfi ita ma".
Hafsa ta ce"Haba Abdul, ina Yasmin ina girkin mutane goma sha? Tun da kai jikinka da ƙwari ai da sai ka dafa musu".
Ransa ya ɓaci da maganarta, ya ce"Me kike nufi? Ni za ki faɗawa baƙar magana?"
Ta ce"Mene ne abun baƙar magana a nan? Na faɗa ne saboda na san ta cancanci fiye da haka ma a wajenka, yau miji ya fara ɗora tukunya? Ko rannan ba kai ka haɗa mini abun karyawa ba?"
Ya ce"Yasmin ɗin dai ta yi kawai".
Hafsa ta ce"Ba fa ƙi na yi ba, Yasmin ba ta san yadda za ta sarrafa girkin mutane da yawa haka ba, kar ta je ta yi mana kwaɓa".
Ya ce"Amma ai za ki dinga faɗa mata ko kina daga zaune".
Daidai nan Farha ta fito daga ɗakin, saboda baƙinta sun yi mata waya sun ƙaraso, ta same su suna wannan tababar, ta duƙa ta ɗauki kayan miyan tana murmushi ta ce"Haba baby, wai kai ma me yasa ka damu ba zan shiga kitchen ba? Ai ma faɗa maka kawai ka ƙyale ni na yi".
Ya yi mamakin ƙaryarta, zai yi magana ta ce"Ya isa, don Allah mu je, zan yi".
Sai ya shige suka fita zuwa kitchen ɗinta, ta ajiye kayan miyan tana cewa"Tun da ta ce ba za a yi ba, bai kamata ka tsaya jayayya da ita ba, idan aka nuna maka ba ka isa ba to kawai ka haƙura, ba sai ka jawa kanka raini ba, ni ma ka ja mini raini da baƙinjini, kuma don kar ta ce ni ce ma aikoka shiyasa na ce kai ne ka ce ba zan yi ba, yanzu sai ta fara yamaɗiɗi a gari tana cewa ka zama mijin-tace".
Inda Abdul ya zurfafa tunani a maganar da ya gane famfo ta yi masa, amma dayake shi da zuciya ɗaya yake yin komai sai ya ce"To hakane kuma, yanzu me za ki dafa mana, sai na ci girkin amaryata zan fita".
Ta ce"Sai kace wani baƙon girkina".
Ya ce"Ai na faɗa miki na yau na musamman ne, tun da ga ki a gidana".
Ta ce"Macaroni zan dafa, sai gobe zan yi maka haɗaɗɗen girki".
Ya ce"Ni ai girkinki kowane kala ne haɗaɗɗe ne a wajena".
Ta ce"Baƙina sun ƙaraso suna shigowa daga titi".
Ya ce"To ko na je na taho da su?"
Ta ce"A'a sun san gidan".
Ya ce"To bari na koma ɗaki, kar su zo su tarar da ni a nan, su ce na maƙale miki".
Ta yi dariya ta ce"To ni wannan ai abun alfaharina ne".
Ya fice daga kitchen ɗin yana dariya, ya wuce Hafsa a falo ya shiga ɗakinsa.
 Lokacin da aka gama girki Hafsa tana ɗakinta, tun da ta yi sallar azhar sai ta zauna a can ɗin, Yasmin ta shigo ɗauke da kula ta ajiye, tana cewa"Momy an gama".
Hafsa ta ce"Sannu ƴar albarka, amma kya biyo ni nan da abinci?"
Yasmin ta ce"Baƙin Anti ne a dining ɗin, wasu a falon shiyasa".
Da mamaki Hafsa ta ce"Baƙin Anti kuma?"
Yasmin ta ce"Amarya fa".
Hafsa ta ce"Ai na gane, shikenan je ki, ku shiga ɗakinku ku zauna".
 Ta ji sam ba za ta lamunci wannan abun ba, ga falonta nan sai ta tsallako nata da baƙinta? Don wulaƙanci har a zo mata dining cin abinci? Idan ita dole sai a dining yake iya cin abinci to kuwa sai dai ta haƙura da falonta ta kwashe kujetun ta zuba masa dining table ɗin.
Ta janyo wayarta ta kira Abdul, duk da ba ta san ma ya fita daga gidan ba, amma ba ta so ma ta fito ta gansu suna shagali a falonta ranta, domin ranta zai ɓaci, kuma ba za ta so yin abin da za a tafi da ita a baki ana faɗin tana da zafin kishi ba.
 Yana ɗagawa ta ce"Kana gidan ne?"
Ya ce"A'a daga masallaci na wuce gidanmu".
Ya ce"To a gaskiya ina da magana".
Ya ce"To na dawo kenan ko ta wayar ma ta isa?"
Hafsa ta ce"Ta wayar ma ta isa".
Ya ce"To".
Ta ce"Sanda ka zo mini da zancen haɗa mu za ka yi gida ɗaya da matarka, ka san dai ban amince ba ko?"
Abdul ya ce"To yanzu me ya dawo da zancen da ya wuce?"
Ta ce"Saboda na zauna lafiya ne na so ka raba mana gida, ka ce ba haka ba, ga shi yanzu har abin da nake gudu zai fara faruwa".
Cikin ƙosawa ya ce"Me ya faru?"
Ta ce"Matarka ce ta baje ita da baƙinta a falona, suna cin abinci a dining ɗina, mene ne ya ci nata falo?"
Abdul ya ajiye numfashi ya ce"Haba Hafsa, sai kace wata ƙaramar yarinya? Idan ba neman rigima mene ne son sun zauna a falonki? Wannan ai cin arziƙi ne ma, naga ɗazu ma a can muka zauna ni da ita".
Hafsa ta ce"To ni ba na so a ci arziƙin nawa, tun farko sai da na faɗa maka babu ruwanta da falona, ka ce ka amince, to ka yi mata magana yanzu, minti goma na ba su su gyara mini falo su fice".
Ya ce"Don Allah Hafsa ki daina ɗorawa kanki wahala, gabaɗaya kin kwaso baƙin halaye kin yafawa kanki, ba ki ga ita falonta ƙarami ba ne? Ƙila shiyasa ta kai su".
Hafsa ta ce"Idan ma keji ne ni bai shafe ni ba, a haka za ta zauna, tun da ita ta zaɓi aurenka a hakan".
Ɗiff ya katse kiran ba tare da ya ba ta amsa ba, kuma bai dawo gidan ba. Hafsa kamar ta je ta yi musu magana, sai ta daure ta danne zuciyarta saboda gudun raini, suka bar musu falon, tana jiran dawowar shi ta ga matakinsa a kan haka, idan bai ɗauka ita ya zama dole ta ɗauka.
 Ba ta fito ba sai magriba, falon babu kowa, baƙin Farha sun tafi, kuma an bar shi kaca-kaca babu gyara, hakan ya ƙara ɓata mata rai sosai, ta saka yara suka gyara, babu jimawa ya shigo gidan, ta yi masa sannu da zuwa babu yabo babu fallasa, ya amsa, ya wuce ɗakinsa, babu jimawa Farha ma ta zo ta wuce ta shiga ɗakin nasa, sai da aka yi sallar isha'i suka fito, ya tafi masallaci ya dawo, ya shiga ɗakin nasa, Farha ta fita tsakar gida kitchen ɗinta, ta kwaso kayan abincinsa ta zo ta jera a dining, ta je ta kira shi suka fito riƙe da hannun juna, suka zauna suna cin abincinsu, shi ya fara tashi ya zo zai wuce ɗakinsa Hafsa ta ce"Oga ina da magana".
Ya ce"To ya aka yi?"
Ta ce"A kan maganar da na yi maka a waya ne, na ga ba ka yi wata tsayayyiyar magana ba".
Ya ce"Kai gaskiya Hafsa nema kike ki ƙure ni, ki ƙure haƙurina ki kai ni bango, idan ba haka na mene ne don baƙin yarinyar nan sun zauna a nan?"
Hafsa ta ce"Ba ƙurewa ba ce, maslaha ce, tun da dai har ni ba na so to kawai a daina, sai a zauna lafiya".
Da fushi ya ce"Kar a zauna lafiyar! Don Allah Hafsa kar ki zauna lafiya, ki yi tashin hankalin da za ki iya, nan dai a gidana ne ko? Kuma banzan dining ɗin da kike magana a kansa ni na siya, kujerun falon ni na siya, to don haka matata tana da ikon zuwa ta zauna da baƙinta, ya zama general falo daga yau".
Hafsa ta ce"Tabbas kai ne ka siya, amma dai alhamdulillah tun da ra'ayin kanka da son kyautata mini ne ya sa ka siya, ba ni na ce sai ka yi mini ba, inda a ce tun farkon auren iyayena ba su yi mini ba kai ne ka yi mini shi ne zan ji haushi don ka goranta mini, kuma yanzu Abdul ashe har za ka iya yi mini taƙama,a da gidanka? Ashe akwai ranar da za ka daidaita ni da wata da ka auro daga baya? Kar ka manta tun ba ka da ko keji nake zaune da kai, muna yawon haya a gari, ƙila da ita ce a lokacin ba za ta iya aurenka ta zauna da kai a haka ba, haihuwata ta fari ko ragon suna ba a yanka ba, amma ashe akwai ranar da za ka yi mini gori don ka yi mini kayan ɗaki? To ka sanar da ni, kayan ɗakin ne ya zama general ko kuma duka da shi da falon? Wallahi indai falon nan ya zama general ita da falo biyu ni kuma da ɗaya to zan bar maka gidanka, sai dai ka kama mini haya, ko ma a haƙura da auren, idan kuma kayan da ka yi mini ne, to ka kwashe su duka a yau, zan koma gidanmu a yi mini sababbi sai na dawo".
Tun da suka fara maganar Farha take kallonsu, wani sanyi take ji a ƙasan zuciyarta, abin da take fata kenan, kullum su kasance cikin faɗa da rashin kwanciyar hankali, har zuwa sanda zai gaji ya sallame ta, ta bar mata gidan.
 Abdul ya ce"Hafsa duk na ji jawabanki kuma na gode, Allah Ya saka da alkhairi, e na gode sosai, ni kike yiwa gorin muhalli ko? To a lokacin na ce dole ki zauna da ni kina yawon hayar ne? Ba ke ce kika ga za ki iya ba? Shikenan ku mata ba ku da tunani, idan mutum ya ƙara aure sai idonku ya rufe ku dinga wulaƙancin da kuka ga dama! To wallahi ba a nan ba, ba a gidana ba, babu wacce za ta hana ni nutsuwa!".
Ya juya zai tafi, a tsanake Hafsa ta ce"Ba ka ba ni amsa ba, falon ne general ko kuma kayan?"
A fusace ya ce"Duka ne! Sai ki ɗauki matakin da za ki ɗauka!".
Ta ce"Na gode".
Ta tashi ta shiga ɗaki, ta zauna a bakin gado tana tunanin mafita, ta san idan ta tafi gida a kan wannan matsalar iyaye faɗa za su yi mata, su ce ta kasa haƙuri, alhalin ba su san yadda take ji a ranta ba, tattarawa za a yi a ba ta rashin gaskiya, a dinga ganin ta bari yarinya ƙarama za ta fita da ita daga gidanta.
 Sannan idan ta fara yin yaji tun yanzu ita kanta yarinyar raina ta za ta yi, ta ga cewar ta ci galaba a kanta, amma dai ta saka a ranta ba zai taɓa yiwuwa su haɗa falo da kishiya irin wannan ba, ba za ta jure ba, ta yi kuka da hawaye ta share, sai ta saka a ranta za ta bar mata falon na ɗan ɗokaci, ta ga iya gudun ruwan Abdul, ba za ta sake zama a falon ba, haka ma za ta yi wa yaranta iyaka da shi, idan yana da tunani shi da kansa zai yi wa kansa hisabi.
Ta tattara yaranta ta yi musu gargaɗi sosai akan falon, ta ce kar wanda ya sake zama ko da wasa ko da mantuwa, ko su zauna a ɗakinsu, ko kuma su shigo ɗakinta su zauna, duk suka amsa mata, jikinsu duk ya yi sanyi ganin yanayinta, su kansu sun lura tun da aka fara zancen ƙara auren nan mahaifiyarsu take cikin damuwa, manyan masu hankali sai tsanar Farha ta fara ɗarsuwa a ransu, gefe guda kuma suna jin haushin baban nasu.
 Abdul yana shiga ɗaki Farha ta bi shi, da damuwa a fuskarta kamar gaske ta kwanta a jikinsa ta ce"Baby don Allah ka yi haƙuri".
Ya shafa kanta ya ce"Ba ke kika yi yi min laifi ba".
Ta ce"Tun da ba za ta ba ka haƙuri ba ai ni sai na baka, burina dai na daina ganinka a cikin damuwa".
Ya yi shiru.
Ta ce"Ni indai a kan dining ne sai na bar mata, saboda a zauna lafiya, falon nawa ne ya yi mini ƙarami wallahi, ga baƙi su kuma ka ga ba su san halinta ba, sai su ga kamar don sun zauna a babban falon ba komai ba ne, ni kuma ba na so su ce kanmu ba a haɗe yake ba, shiyasa kawai na ƙyale su suka zauna, sannan ni a zatona ko don kai za ta yi mini kara, tun da yanzu ai tare da kai muka zauna a dining ɗin, kuma ma abin da ya sa na kai maka can saboda na san ka saba zama ka ci a can ɗin, ni kuma tun da babu space ɗin da zan saka dining table ɗin ƙila ka ji ba ka ji daɗin zama a kafet ka ci abincin ba, shi yasa, amma ni dai ta yi haƙuri, don Allah ka ba ta haƙuri kar ta tafi".
Ta ƙarasa maganar a sanyaye kamar har zuciyarta haka ɗin ne.
Abdul ya ce"Ta tafi ɗin! Gidanta ne ko nawa? Ni da gidana, dining ɗina a ce ban isa na zauna ba saboda na ƙara aure? Falonki ne baby, dining ɗinki ne, kayan kallonki ne, kujerunki ne, firjinki ne, komai na gidan nan naki ne! Ki yi yadda kike so!" Ya ƙarasa maganar a fusace.
Ya ɗora da faɗin"Wannan ma ai raini ne, kenan ita ce ma za ta tsara mini yadda gidana zai kasance ko? Yau ni take yi wa gorin na zauna a gidab haya?"
Farha daɗi kamar zai kashe ta, amma ba ta nuna ba, ta sanyaya murya ta ce"Ka san kowa da halinsa, wani akwai shi da manta alkhairi, wani duk halakcin da ka yi masa rana ɗaya sai ya butulce maka, da ka sani ba ka auro ni ba, don ku zauna lafiya da matarka, ba na so a ce ta silata kuka samu matsala".
Abdul ya ce"Don ita kaɗai aka yi ne da zan ƙi ƙara aure idan na yi niyya?"
Suka yi shiru na ɗan lokaci kafin Farha ta sake cewa"Ga shi yanzu gida ta ce za ta tafi".
A fusace ya ce"Ta tafi ɗin! Ta daɗe ba ta tafi ba, kuma wallahi ni na fi ƙarfin mace ta yi yaji na je bikonta, idan ta tafi ko ta dawo da ƙafarta ko kuma ta dawwama a can!".
Daɗi ya sake rufe Farha, ta ce"Amma..."
Ya ɗaga mata hannu ya ce"Don Allah baby ya isa haka, mu yi wata firar ba wannan ba".
"Ok!" Ta faɗa tana ƙara lafewa a jikinsa kamar ƴar yarinya ƴar goye, har dai ta samu nasarar mantar da shi batun Hafsa, ta kai shi duniyar farinciki, suka yi bacci mai daɗi.

     Washegari Lahadi ƙanwar Hafsa ta zo gidan tun sassafe, ita ce ta haɗa musu abun karyawa, ta kai musu ɗakin Hafsa, suka karya, yaran suka gyara gidan ban da falon suka koma ɗakin suka zauna. Sanda Abdul suka gama baccinsu suka fito falon ya yi zaton su Hafsa ba su tashi ba ne, har suka gama karyawa suka zauna a nan suna fira ba su ga fitowar ko ɗaya daga cikin yaran ba, har wajen sha ɗaya, sai ya yi mamaki, duk da ya san Hafsa tana fushi da shi amma ya yi zaton za ta zo ta gaishe shi, tun da ko sun yi faɗa ba ta ƙin gaishe shi, sai dai shi ya ƙi amsawa, ga shi ya san ba ta da lafiya yana so ya yi mata ya jiki, amma ba ya jin zai iya bin ta ɗakinta saboda yana fushi da ita, sai kuma ya fara tunanin ko dai ta tafi gidan nasu har da yaran?
  Sai lokacin ɗora girkin rana ƙanwarta ta fito tare da Yasmin, suka gaishe su shi da Farha suka shiga kitchen, Yasmin ta zo za ta shiga ɗaki ya ce mata"Ya jikin maman taku?" Ya yi tambayar ne don ya ji tana gidan ko ba ta nan.
Ta ce"Da sauƙi".
Yau ma a gida ya wuni, duk da Farha tana yin baƙi, sai dai ya shiga ɗakinsa idan sun tafi ya fito falo, so yake ya ga fitowar Hafsa, ya ga yanayin jikin nata, kuma ya san hukuncin da ta yanke a kan maganarsu ta jiya ta general falo, amma har magriba ta yi bai ganta ba, shi kuma yana ji da izza don haka ba zai bi ta ɗakinta ba, yana ta so ma ya yi musu magana akan rabon kwana bai samu damar hakan ba, tun da ga shi har an fara samun matsala tun daga yanzu, haka suka kwana ba su baɗu da Hafsa ba.
  Washegari ta kama Litinin, akwai makaranta, tun sassafe ƙanwar Hafsa ta ɗora girki, ta taimawa yaran suka shirya, a ɗakinsu suka ci abinci, har suka gama shiryawa suka fita tsakar gida suna jiransa bai fito ba, don baccin yau da safe ya yi masa nauyi, kuma ita ma Farha ba ta tashi da wuri ta yi masa abun karyawa ba, sai bakwai da rabi ta fito ta ɗora girkin, ta ga yaran a tsakar gida, duk suka gaishe ta, ta amsa a yatsine, wani haushinsu take ji tana ganin kamar duk sun cika gidan, za su hana nata yaran da za ta haifa sukuni, tana sane ta ɗakko abincin da zai ɗan ja lokaci kafin a gama, saboda su yi latti.
 Shi kuma Abdul ganin yaran ba su fito falo ba, sai ya yi zaton ma ko su ma sun makara har yanzu ba su tashi ba ma. 
Wajen takwas saura kwata Hafsa ta ɗauki waya ta kira shi, ya yi mamaki har ya fara tunanin to ko ba sa gidan ita da yaran? Tun da ya ce ta tafi gida kuma ya ga bai ganta ba, sai yake ta tsarguwa da ganin za ta tafin, ya ɗaga da sallama, ta amsa ta gaishe shi ya amsa, ta ce"Yara sun shirya tun ɗazu suna tsakar gida suna jiranka, idan ba ka shirya ba za su hau adaidaitasahu su tafi don kar su yi latti".
Ya ce"Subhanallah! Ai na yi zaton ba su ma shirya ba, har nake cewa ko yau ba za su je ba? To bari na kaisu, makara muka yi ne".
"Ok" Kawai ta ce, ta katse kiran.
Ya tashi ya fito, ya samu Farha a kitchen ya ce"Baby ni zan fita..."
Tun kafin ya ƙarasa ta ce"Kamar ya kai za ka fita?"
Ya ce"Yara zan kai makaranta, sun kusa makara".
Ta haɗe rai ta ce"Kuma ga shi na kusa kammalawa, ka tsaya ka karya don Allah".
Ya ce"Idan na dawo sai na ci, yanzu zan dawo ai".
Ta ce"Ba a so mutum ya fita bai ci abinci ba fa".
Ya ce"Kin ga idan na dawo sai mu yi zancen".
Ya tafi yana yi mata beybey, suka shiga motar ya tafi kai su.
Takaici ya kama Farha, ita so ta yi yaran su yi latti, ko kuma ya ce su hau adaidaitasahu, yanzu shikenan haka za a dinga saka ta tana katse baccin safenta, tana buga sammakon tashin safe, ita kenan ɗan baccin amarcin ma ba za ta yi ba, tun kafin ta fara haihuwa? Saboda yaran da ba nata ba za ta dinga buga sammako?
 "Ai kuwa da sake!" Ta faɗa a bayyane, daidai sanda ta kai kayan abincin dining.
Tana nan zaune ta cika ta yi fam, ya shigo gidan da saurinsa, ya zauna yana kallon agogon hannunsa yake cewa"Baby ni ma fa kin kusa ki sa na makara, gaskiya sai kin yi haƙuri kina daurewa ki tashi da wuri, saboda a ƙa'ida sai na karya muke fita ganaɗaya da yaran, idan na sauke su sai na wuce".
Farha ta ce"Yanzu kai shikenan ɗan baccin safe ma ba za ka dinga yi ba?"
Ya ce"To dama ni ina ni ina bacci? Namiji da bacci ai an samu matsala baby, idan na kwanta bacci ba na fita ina nema ke kanki sai kin gudu kin bar ni, kin ga kuwa idan kika bar ni ina zan saka kaina?"
Farha ta ce"To kuma ni fa ban saba tashin sassafe ba, na fi so na kai ƙarfe takwas ina jin ɗumin jikinka".
Ya ce"Ai kuwa kin ga ba zai yiwu ba, tun da ga makarantar yara".
Ta ce"To amma me yasa ba za ka ɗaukar musu mai adaidaita sahu ba? Na ga maza da yawa suna da abun hawa amma sai su ɗaukarwa yara mai babur saboda su taƙaitawa kansu".
Ya ɗan yi jimm, sannan ya ce"Kai baby bar shi kawai, na fi gane na kai su ɗin, duk da dai dawowar mai adaidaitan ne yake dawo da su".
Ta ce"Kai! To ashe ma suna hawa adaidaitar, tun da har ka yarda da shi yana ɗakko su, me zai hana ya kai su? Ni sai nake ganin ma ba girmanka ba ne ka dinga kwasar yaran kana kaisu, tun da dai Allah Ya hore maka kuɗin da za ka iya ɗukar musu mai babur".
Ya ce"Kuma fa kin kawo shawara, wataran haka zan shirya na yi ta jiransu, ko kuma ina son ɗan baccin safen amma dole ba katse".
Ta ce"Ai ni na yi zaton ma ba sa hawa adaidaita sahu kwata-kwata fa, wannan dai Allah bai ɗora maka wahalar nan ba, kai ka ɗorawa kanka, yau da a ce ba ka da halin sama musu direna ne sai ka yi, amma tun da akwai me zai hana ka huta?"
Ya ce"Gaskiya na ji daɗin shawarar nan, ni ban ɓa taɓa kawo haka ba, ai kuwa zan yi magana da Hafsa domin a zartar".
Farha ta yi ƴar dariyar yaudara cikin kissa ta ce"Ta wani fannin kana burge ni baby, ga shi dai kai ne mai gidan, amma komai ba ka zartarwa sai ka nemi shawararta".
Shi kuwa bai gane famfo ta so yi masa ba, ya ce"Ai haka nake yi saboda a zauna lafiya".
Ya gama karyawa ta raka shi har bakin get, ya shiga motar yana cewa"Buɗe mini".
Ta zaro ido har da ja da baya kamar ta ga abun tsoro ta ce"Na buɗe maka kuma? Sai kace wata namiji?"
Ya ɗan yi shiru kafin ya ce"Ok, ke buɗe get ɗin ma ba za ki iya ba? Hafsa dai ita take buɗe mini".
Farha ta shagwaɓe fuska ta ce"Gaskiya ni kam ba zan iya ba, wannan ai aikin maza ne, so kake ƙirjina ya buɗe, gaɓoɓina su murɗe na zama kamar kai? Ai mace ƴar hutu ce, wai me yasa ma ba ka ɗauki mai gadi ba?"
Ya ce"Ni kar ki kai ni inda Allah bai kai ni ba, ƙarfina bai kai na ɗaukar maigadi ba".
Ya buɗe tana tsaye ya fita da motar ya dawo ya rufe, a ransa bai ji daɗin ƙin buɗe masa da ta yi ba, amma dai ya share bai nuna a fuska ba, suka yi sallama ya tafi.
 Kamar ta gyara falon, sai kuma ta taɓe baki ta shige ɗakinta, ta saka a ranta ba ita za ta dinga gyarawa ba, tun da dai ita Hafsa ita ce me bataliyar ƴaƴa, su ne masu ɓatawa ba ita ba.
  Da rana da ta fito ɗora girki ma ta yi mamaki da ta ga Hafsa ba ta fito ba, kuma babu alamun an gyara falon, a ranta ta raya kar dai ita ce ta hana matar nan fitowa falo? Idan kuwa hakane da ta gamu da aiki, don wannan kaɗan kenan ta fara gani cikin abubuwan da ta tanadar, don ta yi alƙawarin sai ta juya gidan sama ya koma ƙasa, ta saitawa kowa zama, dole duk yadda ta dama haka kowa zai sha.
 Da daddare da ya dawo bai ga Hafsa a falo ba, babu ita babu yaran, sai ya fara damuwa, yake tunanin ko dai jikin ne babu daɗi? Bayan sallar isha'i ya ɗaga waya ya kira ta, ta ɗauka ya ce"Ki zo falo za mu yi magana".
Ta ce"To".
Ta taso ta ƙaraso falon da sallama, fuskarta babu yabo babu fallasa, ta zauna tana gaishe shi, ya amsa yana nazartarta ta ƙasan ido, ya ce"Jikin ne? Na ga kina ta ƙulewa a ɗaki".
Ta ce"Lafiyata ƙalau".
Ya kira Farha a waya, ya ce"Ki fito falo".
Ita ma babu jimawa ta fito, sanye da kayan bacci riga da wando, iya gwiwarta, ta zo ta zauna a kusa da shi, dayake a kan doguwar kujera yake, ta kalli Hafsa da murmushinta ta ce"Maman Yasmin ina wuni"
Hafsa ta ce"Lafiya ƙalau, ya gida".
Farha ta ce"Alhamdulillah!".
Abdul ya shiga yi musu jawabi, ya yi musu nasihat haɗa kansu da kuma haƙuri da juna, ya ce duk wacce take ganin  wata ta yi mata laifi shi za ta faɗawa, ya ɗauki matakin da ya dace, sannan ya tsara yadda rabon kwana zai kasance, kowacce zai dinga yi mata kwana biyu bayan ya gama satinsa a ɗakin amarya, Hafsa tana lura da yadda Farha take ta taka ƙafarsa da sigar wasa, shi ma yana mayar mata da martani, har ma yana ɗan murmushi.
 Daga ƙarshe ya ce"Akwai mai magana?"
Farha ta ce"Babu, ba mu da ja a duk abin da ka zartar, mu ne a ƙasanka don haka duk yadda ka ce dole mu yi na'am".
Hafsa ta ce"Ina da magana".
Duk suka kalle ta.
Ta ce"Ka san dai ba ni da lafiya, ina ta ƴan laulaye-laulayen nan, kuma ga shi cikin lallaɓa shi nake yi, don cikin da mutum yake bleeding yana da matsala, sai an yi taka-tsantsan, hakan ya sa na ga ya dace na barwa amarya kwanakin kwanana har zuwa sanda zan haihu".
Abdul ya yi mata kallon me kike nufi, ta juyar da kai kamar ba ta lura ba, ya ce"Saura wata nawa haihuwar?"
Ta ce"Wata shida ne".
 Kafin ya yi magana Farha ta ce"To Allah Ya raba lafiya, muna godiya sosai".
Ta ce"Baby ka taya ni godiya, dama wallahi tsoron kwana ni kaɗai nake yi".
Bai kula ta ba ya kalli Hafsa ya ce"Da wata manufar kika yi wannan kyautar?"
Ta yi ɗan murmushi ta ce"Da manufar kyautata maka mana".
Ya kalli Farha ya ce"Baby ki je ɗaki".
Ta ji kamar ya buga mata guduma, ta je ɗaki kuma? Kenan har akwai wani sirri da zai yi da Hafsa wanda ba zai so ta ji shi ba? Zai ce ta je ɗaki salon ya yarfa ta a gaban kishiya? Ta tashi ta tafi ba don ranta ya so ba, amma tabbas ta ji haushi sosai.
 Bayan ta bar falon ma sai da aka yi kamar minti ɗaya kafin ya ce"Hafsa me yasa za ki bar mata kwananki?"
Ta ce"Wannan abun mamaki ne? Ai na faɗa maka uzurina, jikina babu daɗi, ina lallaɓa cikina, kuma ni na yi zaton ma za ka fi kowa jin daɗin hakan".
Ya ce"Ba wai ban ji daɗi ba ne, ina son sanin dalilinki ne, saboda ba na son shiga hakkinki".
Ta ce"Babu maganar shiga hakki tun da dai ni ce na nema, kamar yadda na faɗa maka na yi ne saboda ni ma na huta, na kula da jikina yadda ya dace, kai ma kuma na san za ka so hakan, tun da ka samu sabon ɗnɗano gara ka ɗanɗana da kyau".
Ta tashi za ta tafi, ya ce"Hafsa".
Ta juyo ta ce"Don Allah Abdul ka karɓi kwanan nan".
Ya ce"Na karɓa, ki zauna za mu yi magana ne akan yara".
Ta zauna tana tattara hankalinta gare shi.
Ya ce"Hafsa dama na yanke shawara ne, kawai Ali zai dinga kai yaran nan makaranta, na faɗa masa bakwai da minti ashirin zai dinga zuwa yana ɗaukarsu, saboda wani lokacin kar su dinga yin latti, kin ga ita Farha ba ta saba tashin sassafe ba, yau sun yi latti".
Duk da ta ji babu daɗi, amma ba ta nuna ba, ta ce"Babu komai, Allah Ya sa hakan shi ya fo alkhairi".
Ya amsa da amin.
Ta zo za ta wuce ta kusa da shi, sai ya ruƙo hannunta, ta tsaya ba ta juyo ba kuma ba ta yi magana ba, sai zuciyarta da ta karye, ta ji kamar za ta yi kuka, mijinta mai sonta, mai ƙaunarta, mai tausayinsa, mai barkwanci da wasa a gare ta, mai yi mata adalci, amma yarinya ƙarama ta canza shi, tana neman rusa masa gida da tsaruka bai gane ba.
Ta yi ƙoƙarin zare hannunta daga nashi, amma bai ba ta dama ba, ya ce"Har yanzu kishin kike yi ko?"
Ta ce"Me ka gani?"
Ya ce"To me yasa ba za ki zauna mu yi fira kamar yadda muka saba ba?"
Ta ce"Zaman falo ai sai kai me falo, da kuma wacce falo da dining ya dama, ni ɗakina ma ya ishe ni".
Ta zame ta tafi, ya bi ta da kallo yana son samun fassarar kalamanta.

    GIDAN HAMZA
     Sosai Saude ta ji daɗin kuɗin cefanen nan har dubu ɗaya, sai ta ji dama a ɗakinta yake da kwana, yau da ta yi masa girki mai daɗi, ta yi cefane ta yi girkinta tazarce har zuwa dare. Asiya tana ta feleƙe da ɗagawa Saude kai, duk da ta saka a ranta ba zaman aure mai dogon zango za ta yi da Hamza ba, amma ta ƙuduri niyyar sai ta nunawa Saude iyakarta, sai ta nuna mata tsaf za ta iya ƙwace Hamza ta yi waje da ita, wannan kwana da wunin da ya yi a ɗakinta ya ƙona mata rai ba kaɗan ba, ta yadda har ta ji ba za ta yafe ba.
 Hamza wuni ya yi yana kiranta a waya, duk sanda ya kira sai ta fito tsakar gidan tana wani rangaji tana kiransa da mijina, Saude kuwa da ta gaji ita ma sai ta ɗakko wayarta, ta kara a kunne kamar tana wayar gaske take cewa"Ai kuwa dai ango ya sha ƙamshi, ana ta rawar kan shan amarci".
Ta sake cewa"A yi dai mu gani, indai Hamza ne tun da ya iya juyawa Saudensa baya, to kuwa babu wacce za ta saka ran za ta dawwama tan ganin gabansa".
Ta yi wata shegiyar dariya ta ce"Hmm! To ai ni na sha amarci, ni da aka yi kwanaki ana guduna, ana ta shan maganin tarbar amarya, ina faɗa miki ƙawata ƙarshe dai ban san ya aka yi aka haihu a ragaya ba, sai ga ango ya zo ƙofata yana ta kuka da magiyar na buɗe masa, ƙarsge dai ya kwana ya wuni a ɗakina, kin ga kuwa ai na ci amarci tudu biyu".
 Can kuma ta ce"Hmm namiji ne fa? Ni Hamza har abun na tsaya kishi a kansa ne? Sai nan gaba idan suka faɗa akan omon wanki za ta gane".
Asiya ta gama shaƙa sosai, ta zo ta tsaya a kan Saude ta ce"Wai ke da wa kike?"
Saude ta tashi tsaye ita ma tana gyara ɗaurin zaninta ta ce"Da wanda ya tsargu nake!".
Asiya ta ce"Kin ga dai ban shiga harkarki ba, don haka ki kiyaye ni wallahi, ni mijin da ya ajiye ni ma idan ya yi mini ba ƙyale shi zan yi ba"
Saude ta ce"To ke ma baƙuwa kika kasa ƙyale shi ballantana ni da na ga jiya na ga yau? Hamza har wani abun a ɗaga jijiyar wuya a kansa ne? Aikin banza!".
Asiya ta ce"Ai ko ƙarya kike ki ce ba kya kishinsa, idan ba haka ba yanzu da uban wa kike waya?"
Saude ta ce"Da ubanki nake yi".
Ta sake matsawa dab da ita ta ce"Na ce da ubanki, sai me?"
Asiya ta ƙarewa ƙirar Saude kallo, doguwa ce siririya, jikin nan duk ƙashi da jijiyoyi, ta ga hannunta ƙyaƙyau da shi, ta tabbata idan ta mare ta sai ta ji kamar da katako ta dake ta, don haka sai ta ji shakkarta ta kama ta, amma ba ta nuna a fuska ba, ta ja da baya tana cewa"To dukana za ki yi da kike matsowa?"
Saude ta ce"To idan kika yi abun dukan me zai hana?"
Asiya ta yi ƙwafa, ta koma ƙofar ɗakinta ta zauna, tana tsoron dambe ya haɗa su da Saude ba ta san halinta ba, ƙila ma tana da aljanu. Sai ta shige ɗaki ta ɗakko waya ta kira Hamza, tana kukan ƙarya ta zayyana masa ƙarya da gaskiya, ta ce haka kawai tana zaune Saude ta zo ta ƙare mata zagi ta uwa ta uba, ta ɗora da faɗin"Ni gaskiya ba zan iya ba, idan ka san irin wannan rayuwar zan yi kawao gara ma ka sake ni".
"Subhanallahi!" Hamza ya furta da sauri, saboda yadda kalmar sakin ta daki zuciyarsa, to shi kuwa mahaukacin ina ne da zai yarda ya saki Asiya a yau? To ko mahaukaci ne ya kwashi garar jiyan nan da ya kwasa ai ƙarya ne ya ce ta je yau ya sake ta bai gama tanɗe kwanon ba, ya ce"Don Allah ki yi haƙuri, amma maganar saki kam kar ki sake furtata, domin kuwa ni da mutu-ka-raba, indai Saudw ce idan na dawo zan yi maganinta, idan ta yi wasa ma sai ta bar gidan wallahi".
Asiya a ranta ta ce'Da kuwa ka yi saki na dafe'.
A fili kuma ta ce"Ina jiran dawowar taka, kar ka manta da kazata".
Ya ce"To ya za a yi na manta?"
Ya mayar da wayar aljihu yana jimamin kazar da zai siya, ga kayan shayi ma dole ya siya, lallai fa dole ne lissafinsa ya canza, tun da ya ɗakkowa kansa Dala babu gammo.
 Yana dawowa gidan a ɗakin Saude ya fara dira, lokacin tana sallar magriba, tana idarwa ya ce"Ke Saude uban me ya haɗa ki da matata?"
Saude ba ta kula shi ba sai da ta ɗaga hannu ta gama addu'arta ta shafa, sannan ta kalle shi ta ce"Hamza an dawo kenan".
Ya ce"Kamar ya Hamza an dawo? Ke kar fa ki raina mini hankali, tambayarki nake yi me ya haɗa ki da matata?"
Saude ta ce"To ka ga sai yanzu ka yi tambaya, a tambayar fari cewa ka yi uban me ya haɗa ni d matarka? Ni kuma wallahi idan aka yi mini wannan tambayar to amsa ita ce uban mai tambayar, shiyasa ban amsa maka ba, amma yanzu tun da ka gyara tambayar to ka ga sai ka zauna na amsa maka".
Hamza ya ce"Ni kike zagi? Saude yau ubana kika zaga?"
Ta ce"Wallahi ban zage ka ba, kuma ba zan taɓa zaginka ba, ai gaskiya na faɗa maka".
Hamza ya ce"Ni dama tun da na yarda da ƙaddarar aurenki, da ta zama da ke a haka, ai na san babu abin da ba zan gani ba, kuma Alhamdulillah na cinye jarabawata, tun da dai ga sakamako nan Allah Ya ba ni, na auren Asiya, amma wallahi tallahi ba ki isa ki taka matata na rabu da ke ba, yanzu za ki tafi gidanku akan matata, haka kawai ki tisa ta a gaba da zagi? Saboda kin ga tana da haƙuri?"
Saude ta ce"Hamza kenan!".
 Daga nan duk masifarsa ba ta sake kula shi ba, har sai da ya zo kan kuɗin cefane, ya ce"Ina canjin kuɗin cefanen da na ba ki?"
Saude ta ce"Ban gane ina canji ba?"
Ya ce"E mana, ko da dubu ɗaya nake ba ki kuɗin cefanen? Hauka ake yi zan ba ki dubu ɗaya? Ai ke ma kin san zan nemi canji".
Saude ta ce"Ka ce dai na ganin ido ka bayar dama, to idan lissafin ƙeƙe da ƙeƙe za a yi ta ina dubu ɗayarka za ta kai labari? Na sayi gawayi, kayan miya, magi, mai, canjin na sayi omo da shi, yanzu a nan ka faɗa mini abin da na yi da kuɗin wanda ba ba hakkinka ba ne ka yi".
Sai ta sassauta murya ta ce"Don Allah Hamza ka dinga yi mini adalci, na san a yanzu na gama yi maka amfani ba sona kake ba, kana zaune da ni ne kawai kamar an yi maka dole, musamman yanzu da ka yi sabon aure, ni na san sai abin da na gani, don Allah ka yi mini adalci Hamza, duk na rame ni ba majinyaciya ba, kalli fatata, a haka ka auro ni? Ni kenan na dinga fargaba idan aka ce mini za a yi biki ko suna, atamfofina tun na lefe duk sun sha wanki sun koɗi, haka nake yawo ina tafe fararan-fararan kowa ya gan ni ya san ba ni da nutsuwa, amma kai ko a jikinka, wannan matar da ka auro kyau ta fi ni? wallahi ba ta fi ni ba, inda kuɗin ka ba ni ka haƙura da auren nake ci ina ƙoshi na ciko na yi kumari, kuma na gyara jikina na yi kyau, wallahi sai ka gane ba ta fi ni komai ba".
Hamza ya ce"A'a kar ma ki haɗa, kar ki fara, wallahi ta fi ki komai, buduruwa ce fa sabuwa dal a ledarta, duk gayarn da za ki yi za ki iya samo wani budurcin kamar na ranar farkonki a gidan nan?"
Ta ce"A'a ba zan samo ba, kamar yadda ita ma ko a yau ka ce ta samo ba za ta samo ba, ta rasa shi kenan, idan dama shi ka aura ka ga gobe ma sai ka auro wata ko?"
Ya ce"Ni dai na faɗa miki babu ke babu shiga harkar matata".
Saude ta ce"Idan ba ta kula ba nu ba kenan".
Ya ce"Au haka ma za ki ce? To ai kuwa kin kusa tafiya gidanku".
Ta ce"Da kuwa ka taƙaita mini wahala, kuma ni ka je ka ɗebo mini ƴaƴana".
Ya ce"Ban ga dama ba, kuma ban ba ki damar ɗebo su ba".
Har zai fita ya dawo ya ce"Kuma wannan dubu ɗayar da kika cinye ta kwana uku ce, dama gobe kar ma ki tambaye ni kuɗin cefane".
Asiya dake laɓe a ƙofar ɗakin ta yi wuf ta faɗa ɗakinta, hannunta dafe da ƙirji tana jin fargaba sosai, lallai ta tabbata birkicewar Saude da rashin gyara laifin Hamza ne ba nata ba? Har ma yana cewa dubu ɗaya ba kuɗin cefanen kwana ɗaya ba ce? Kuma kenan dama sha'awarta yake yi ba so ba? Yanzu nufinsa ita ma idan ta gama mararinta jerata zai yi a sahun Saude? 
"Tab! Ai kuwa da sake, ashe da kallo". Ta faɗa a fili tana ji a ranta ba za ta taɓa saken da haka za ta faru da ita ba.
 Ya shigo ɗakin yana ta ba ta haƙuri ya dinga cika baki yana nuna mata ya takawa Saude burki, bai san duk ta ji yadda suka yi ba.
 "Ina kazata?" Ta tambaya tana ɓata rai.
'Ni wannan ko dai mayya na kwaso?' Ya faɗa a zuciyarsa.
A fili kuma ya ɗan sosa kai ya ce"Masu kazar ne fa duk ban gansu ba, na nema na rasa".
Ta ce"Kamar ya? Ta ya za a rasa kaza a bakin titi?"
Ya duba ya ga fa ba zai saka kansa a tukunya ba, domin ya buga lissafi indai ya sayi kazar nan to gobe ba zai samu na siyan madara da ƙwai ba, ballantana a zo kan ɗan kifin da za a saka a miya, don haka ya ce"Da gaske babu kaza, sai tsire shi ma ɗazun da zan wuce ya ce saura tsinke uku ya ƙare, bari ba hanzarta Allah Ya sa wani bai siye ba".
Ya tashi ya fita, ta bi shi da kallo, ta san babu yadda za a yi a ce babu mai kaza a bakin titi, don haka jikinta ya ba ta tabbas siya mata ne ba zai yi ba, kuma ita sam ba ta kawo a ranta kuɗin ne babu ba, tun da ta ji tattaunawarsu da Saude sai ta saka a ranta shi mugu ne kawai, matsolo wanda ba ya son fitar da kuɗi, amma shi ne ya zo yake sakar mata kuɗi a waje yake yi mata ƙarya, to ai kuwa yanzu ma suka faa wasan, sai ta ga ƙarshen ƙaryarsa, idan kuma ya gaji ya ce zai saka ta a jeren ajin da ya saka Saude sai ta nemi ya sake ta, kuma ya zama dole ko ba ya so, wannan ba gidan zama ba ne, don haka goben nan za ta aika a siyo mata ƙwayoyin planing, don idan ta haihu da Hamza kashinta ya bushe, gani take ma kamar ta cuci ɗan.
Can bayan sallar isha'i Hamza ya dawo mata da kifi, irin ƙawarar nan, ya ce ya yi ta faman yawo bai samu komai ba sai wannan kifin.
Ta ce"Yanzu kaf bakin titin unguwar nan babu kaza, babu tsire, babu balangu, ko wannan shege kilishi babu? Sai wannan matsiyacin kifin mai soke mutum da ƙaya? To wallahi ni ba na cinsa".
Ransa ya ɓaci, amma ya danne saboda kar su yi faɗan da za ta hana shi kwasar ganima a yau ɗin, ya ce"Wallahi babu, zan yi miki ƙarya ne? Ki yi haƙuri, gobe sai na yi bookin tun safe, don a samu".
Asiya ta sauke numfashi, tana cin ƙawara, amma haka ta mayar da kwaɗayinta ciki ta ƙi ci, don ya yarda ba ta ci, shi ya ci kayansa yana ta ba ta haƙuri, Allah dai Ya taimake shi ba ta hana shi abin da yake wa ƙulafucin ba.
Washegari da asuba, ya dawo daga masallaci kenan, ita kuma Asiya har ta koma bacci, Saude kuma ta fara ɗinkinta, don unguwa za ta fita yau ɗin, za ta ɗinfa hijjabi ta kaiwa matar.
Suka ji ana buga ƙofar gidan da ƙarfi, bugu kawao ake yi ratata, da alama ba hannun mutum ɗaya ba ne. Hamza ya fito da sauri yana cewa"Su waye? Lafiya kuwa?"
Ya ji muryar mace ta ce"Ka buɗe ka ji, munafukin Allah Ta'ala!".
Duk da ya san ba ya harkar mata sai da gabansa ya faɗi, ya buɗe yana rarraba ido, maza ne su uku da mata su biyu, da buhu a hannun mutum ɗaya, sai da ya kalli matan da kyau sannan ya gane yayarsa ce ɗayar, ya ce"Me yake faruwa ne?"
A sanyaye ta ce"Ai dama na faɗa maka kayan nan da muke samu a araha na sata ne, ka ga angon nan da yake siyarwa, wannan kuma amaryar ce, yanzu ta gane babu kayan ya kwashe, shi ne ɓalli ya tashi ake bin wanda suka siya suna dawo da shi".
Ai Hamza sai ya ji kamar an rikito da wani gagarumin tashin hankali a ƙwaryar kansa, ya ce"Ƙalu innalillahi wa inna ialihi raji'un! Don Allah ku dubi Allah ku rufa mini asiri, anjima idan gari ya waye, ya ɗan yi shaaa zan zo sai mu yi magana".
Yayan amaryar wato mai kayan ya ce"Dalla gafara mu wuce, dole mu shiga ta kwashi kayanta, don duk akwai kalarsu a vedio ga shi nan, idan ba za ka ba mu haɗin kai ba kuma mu kwashe duka wallahi, ɓarawon banza da wofi!"

  Hamza ya ji ina ma a ce mafarki yake yi ba gaskiya ba ne, ƙirjinsa wata irin bugawa yake yi, ya ce"La haula wa la ƙuwwata illa billahi! Wannan kuma wata jarabawar rayuwar ce ta same ni da safen nan?"
Ya kalli yayarsa ya ce"Amma dai kin cuce ni".
Ta ce"Kar ma ja zarge ni, ai tun farko sai da na faɗa maka yadda harƙallar nan take, ka ce ka amince, saboda ka ga araha, salun-alun ka shiga a fito musu da kayansu".
Ya ce"Na shiga uku, yanzu me zan cewa Asiya ta fahimce ni? Wannan fa shi ne ƙaddara".
Wanda ya fi zafi cikin mazan ya ce"Babu wata ƙaddara, son zuciya dai! Gafara dalla mu wuce".
Hamza ya tare ƙofa ya babbake ya ce"Ai kuwa ban ga uban da ya isa ya shigar mini gida ba".
Wanda ya kasance yayan ita amaryar da aka yashewa lefen ya danƙo Hamza, ya haɗa fatar wuyansa da rigar jikinsa ya murɗe, yana muzurai ya ce"Me ka ce? Ba za mu shiga ba?"
Hamza yana ƙoƙarin ƙwatar kansa ya ce"Ni dai ban hana ku shiga ba, amma kuma ai idan ku musulmai ne kun san bai halatta kuna baligai ku shiga gidana ba, alhalin ina da mata biyu, ɗayar ma amarya ce, ba ta gama sanin rayuwar auren ba, ai sai ku firgitata".
Ɗayan namijin ya ce"Kai dalla rufe mana baki, ka ga wannan yarinyar? Ita ce mai kayan lefen da aka siyar maka, wannan kuma mijinta ne, yanzu haka ma zancen da ake yi auren ya mutu silar son zuciyarku, mu kuwa yayyunta ne, kuma a shirye muke mu karairaya mutum akan ƙwatarwa ƙanwarmu ƴancinta, don haka ka gafara mu shiga kawai".
Hamza kamar zai yi kuka ya ce"Ni na san ban kyauta ba, amma don girman Allah ku yi haƙuri, mu zauna a nan mu kashe mu binne, ku faɗa mini kalolin kayanku, ni zan dinga zaro muku su a hankali har na gama biyanku, wanda ta ɗinka kuma zan siyo irin shi sak na kawo muku, amma don Allah ku yi mini wannan alfarmar ku rufa mini kwandon asiri, yadda auren nan naku ya mutu ni ma nawa zai iya yin mutuwar wulaƙanci, kuma wallahi idan na rasa matata tsaf zan yanke jiki na faɗi, sai na kamu da shanyewar ɓarin jiki ma".
Wata hankaɗa ɗaya daga cikin mazan ya yi masa, sai ga shi a ƙasa wanwar, kafin ya tashi tuni sun kutsa kai cikin gidan, da sauri Hamza ya mirgina ya tashi, ya riƙe ƙafar ɗaya yana cewa"Na ji za ku shiga, za ku shiga yayana, amma don Allah ku tsaya na ce mata ku ɓarayi ne, kun ga salun-alun sai ku kwashe hankali kwance, tsaya na samo muku wuƙa, ko kun zo da ita?" Ya yi maganar cikin fitar hayyaci.
"Ina ne ɗakin amaryar?" Ɗaya ya buga masa tsawa, yana kallon ɗakunan.
Hamza sai gani ya yi Asiya ta banko ƙofar ɗakinta, dama tana ta jin hayaniya tun da ya fita, amma ba ta ji me ake tattaunawa ba, sai kuma ta ji muryar maza suna tambayar ɗakin amarya, don haka ta dannawa ƙofarta sakata.
Suka ce"Wallahi idan ba ta buɗe ba za mu ɓalla ƙofar nan".
Saude ta fito tana salati ta kalli Hamza da yake zaune dirshan a ƙasa ta ce"Hamza lafiya? Su wane ne wannan?"
Hamza bai bi ta kan Saude ba, ganin sun fara buga ƙofar ɗakin, tsoro ya kama shi, kar a ɓalla masa ƙofa a cuce shi, ahi da yake neman na langa-langa, wacce zai yi mata rumfar da za ta zame mata falo, ganin idan ƙofar ta ɓalle tabbas shi ne a ruwa ya sa shi ɗaga murya d ƙarfi ya ce"Asiya ki buɗe? Ba komai ki buɗe kawai fatake ne suka kawo mana ziyara, yau dai mun gamu da fatake, la haula wa la ƙuwata illa billah!".
Saude taba jin haka ƙirjinta ya yi mummunar bugawa, sai yanzu ta ga wautarta da ta fito, duk da dai ba ita suke hari ba, ta ɗakin amarya suke yi, kuma ta san ɗan lefen suka biyo sahu, ita ma sai ta tuna da keken ɗinkinta, idan suka ɗauke ai sun kashe ta, ta zabura tana cewa"Subhanallah! Fatake yanzu da hasken nan?" Sai kuwa ita ma ta afka ɗaki ta banke ƙofa tana salati.
Hamza ya ce"To ke Saude wa yake ta ke? Ai ke Allah Ya cece ki, ni ne a ruwa. Asiya! Don Allah ko buɗe".
Ganin dai da gaske suke dukan ƙofar ya sa shi tashi tsaye ya ce"To wallahi idan kuka ɓalla mini ƙofa sai kun biya ni".
Tass! Wani ya wanke shi da mari, ya ɗaga hannu zai rama ya murɗe hannun, suka fara dambe kuwa, suna dukan juna yana zagin Hamza da kiransa ɓarawo.
Asiya da ke can a lungun sif a maƙale ta yi fakare tana nazari, saboda kalmar ɓarawo da aka kira Hamza da ita, kenan Hamza har sata yake yi ashe, ita kam yau ta ga ta kanta, wane irin miji ta aura?
Da ƙyar aka raba su damben, sannan aka yi sulhu, aka ce Hamza ya buɗe ɗakinsa a shiga salun-alun. Ya matsa jikin ƙofar yana cewa"Asiya, my love ki buɗe".
Asiya ta zo jikin ƙofar ta ce"Wai Hamza me yake faruwa ne?"
Ya ce"Haba my love ki buɗe mana, na ce miki fatake ne".
Asiya ta ce"Kuma yanzu fataken kake cewa na buɗewa ƙofa? Ba za ka yi ihu ba maƙota su taimaka, asuba ce fa ba dare ba".
Yayarsa ta ce"Hamza don Allah ka yi wa yarinyar nan bayanin gaskiya, ta buɗe a bawa mutane haƙƙinsu".
Maganar nan ta sake saka Asiya a duhu.
Hamza ya ce"Don Allah babu ruwanki, haba, yanzu ke ba za ki iya rufa mini asiri ba? Alhalin ke ce kika ingaza ni?"
Ta yi tsaki ta matsa jikin windon ta ɗaga murya ta ce"Ke Asiya!".
Asiya da ke neman ƙarin bayani, ta matso ta ce"Na'am".
Ta ce"Ki buɗe ƙofar nan, a yi komai a wuce wajen, sai dai ki yi haƙuri mai faruwa ta riga ta faru".
Asiya ta ce"Don Allah yake faruwa? Su waye ku?"
Ta ce"Ni dai yayarsa ce, akwai kuma mata da miji, amarya ce ba a daɗe da auren ba, shi ne mijin yake kwaso kayan lefen amaryar yana siyarwa a gari, to da na ga kayan da araha sai na faɗawa Hamza..."
Hamza ya ɗora hannu a ka ya ce"La ha ila ha illallahu! Shi kenan, ta kashe mini aure, Asiya wai me yasa kike haka ne? Kin manta an ce walatajassasu? Asiya shi fa sanin wata gaskiyar ba shi da amfani, yasin gara ma ka yi zamanka a cikin duhu, kanka a tukunya sai ka zauna lafiya".
Asiya ta ce da yayarsa"Kar dai ki ce mimi da kayan sata aka haɗa lefena?"
Ta ce"Wannan shi ne gaskiyar magana, yanzu asiri ne ya tonu shi ne ake bin waɗanda ya siyarwa ana karɓewa, shi kuma angon ya biya masu siyan kuɗinsu".
Hamza ya ce"Asiya na faɗa miki fatake ne ko? Ke a gidanku ba a ce miki ki kula da waɗan nan kalmomi ba? Ni dai na san ana ce muku, yi na yi, bari na bari, ki ji ki ƙi ji, ki gani ki ƙi gani, to don Allah yanzu ma kar ki gani".
Asiya sai ta ji kamar ma ta fi Hamza shiga tashin hankali, ita da duk aka kwashe lefen a gidansu, ba ta yi niyyar ba shi labari ba ma don kar ya raina asalinta, to ashe dao ƙarshe dole asiri ya tonu. Ta buɗe ƙofar a sanyaye, za su banka ɗakin Hamza ya tare ya babbake ya ce"Ɗaki ne fa ba mai falo ba, kuna shiga da gado za ku ci karo, kuma dai haramun ne ƙarti irinku su ga gadon sunna".
Da ƙyar aka tsaya a kan amarya za ta shiga ɗakin tare da Asiya, ta fito musu da kayan, suka shiga, Asiya jiki a mace kamar za ta yi kuka, tana jin ita kam ta yi nadamar sanin Hamza a rayuwarta.
 Suka fito da akwatuna, da waɗanda ta ɗinka na cikin sif, Hamza ganin akwatin kalaf bai san sanda ya ce"Asiya! Ina sauran kayan lefen?"
Saude tana jin ana maganar lefe kuma dai ba ta ji alamun firgici a tsakar gidan ba, sai ta fara kokonton anya kuwa fataken ne? Don haka ta zare sakata ta leƙo a hankali, nan ta ga akwatunan lefe baje a tsakar gida, ai kuwa ta yi zaraf ta fito, tana cewa"To wai me yake faruwa?"
Hamza ya ce"To masu bacci da ido ɗaya, shikenan burinki ya cika, kin ganmu a rana, kai wannan wane irin tereren bankaɗa ne ya faɗo mini ni Hamza?"
Aka kunna vedio aka kalli kayan, an samu atamfa ɗaya da leshi ɗaya, sai mayafai guda biyu, a mayafan ma har ta yafa guda ɗaya, Hamza ya ce"To ga dai kaya nan, sai ku tafi ku sakar mana mara, kai kuwa wallahi a yau ba sao gobe ba za ka biya ni kuɗina".
Yayan amarya ya ce"Ka ce duk kayan masu yawan suna nan, to suna ina?"
Ango ya kalli yayar Hamza ya ce"Ina sauran kayan da kika siya".
Ta ce"Hamza kai zan tambaya, ai dai ka san duk sanda za a sayi na wajen shi ina faɗa maka, saboda ka san an samu garaɓasa, ina sauran kayan lefen?"
Hamza ya ce"Wannan tambaya ai tana wajen wacce aka kaiwa lefe, Asiya ina sauran kaya?"
Asiya ta fashe da kuka ta ce"An sace su a gidanmu".
Hamza ya ɗora hannu a ka ya fara salati yana cewa"Wannan fa shi ne sata a kan sata, to kun dai ji, sai mu rankaya duka mu je gidan nasu, don wallahi ni dai ba ni da kuɗin biya!"
Asiya ta ce"Yanzu iyayen nawa za a je a titsiye?"
Hamza ya ce"Su ne suka ɗauka? Wanda ya ɗauka shi za a titsiye!".
Yayarsa ta ce"Tun da dai ta tabbata a gidanku aka yi sata ai kuwa a can za a biya, shi Hamza bai ci nanin ba sai nanin ta ci shi? Kowa ya ci ladan kuturu ai ya yi masa aski ne, bai ci buzu ba akan me zai yi aman gashi?"
Asiya ta fara kuka tana yiwa Hamza wani irin kallo ta ce"Haka za ka yi mini? To wallahi kafin a cigaba da case ɗin nan sai ka ba ni takardata, ai dama ƙaddara ce ta sa na aure ka".
Hamza ya ji gabansa ya faɗi, ya cewa yayarsa"Wai ke wace irin magana kike yi ne? To kamar ya za ki ci wanda ya ci ladan kuturu? Ni kuwa na yi masa aski, wannan ƴar albarkar abin da ya fi cin ladan kuturu ma na yi mata, akan me zan juya mata baya? Don girman Allah ku rufa mini asiri kar aurena ya mutu, za ku kashe mini aure".
Saude ta ce"To tun da an yi haka, kuma an rasa kuɗin biya me zai hana a siyar da kujerunta a biya a ciki? Tun da dama an jibge su a waje rana tana cin ubansu".
Asiya ta yi farat ta ce"Uban waye ya sako bakinki?"
Saude ta ce"Ƙila ubanki ne".
Hamza ya ce"Ƙyale ta, bar ƴar wahala, dama ita ai kujerun ne baƙincikinta, tun da nata sun ruɓe ta zubar, kuma ta Allah ba tata ba, ni da Asiya mutu-ka-raba takalmin kaza".
Da sauri Asiya ta ce"Allah Ya kiyaye na cigaba da zama da ɓarawo".
Yayar Hamza ta ce"Amma dai kin zama butulu, da ya yi satar ai a kanki ya yi".
Hamza ya ce"A'a kar ki sake ce mata butulu, gaskiya idan ba za ki lallaɓata ba, to kar ki ƙara botsara mini ita".
Yayar ta fusata ta ce"To ka je ka yi, ni dai zan fita, ku yanke masa duk hukuncin da kuka ga ya dace".
 Suka ce lissafi za a ja Hamza ya biya kuɗin, ya ce ba shi da su ba shi da dalilinsu, sai dai su yi masa lamuni nan da wata ɗaya, fir suka ƙi, suka ce sai dai fa a cikin sauran kayan lefen Asiyan a kwashi na daidai kuɗinsu, Asiya tana ta kukan baƙinciki suka tafi.
Hamza a sanyaye ya ce"Ki yi haƙuri don Allah my love, komai zai wuce".
Ta yi masa wata kafirar harara, ta ja fankon akwatin ta zazzage tsirarun kayan dake jiki, ta shige ɗaki, ya ɗora hannu a ka yana cewa"Allah mai iko! Ni kuma da haka na fara auren?"
Bai san Saude ba ta bar wajen ba, sai da ya ji ta ce"Ai dama duk abin da ba a gina shi a kan gaskiya ba, babu inda zai je, kuma shi alhaki kuikuyo ne".
Ya ce"Saude ki kiyaye ni! Ki fita daga idona na rufe, wallahi idan ba haka  ba tsaf zan huce a kanki!".
Saude ta ce"Yanzu dama Hamza za ka iya siyan kayan haram saboda wannan yarinyar? Bayan ka hana ni abinci ashe har da siyan kayan sata? Anya kana neman albarka a auren baka kuwa?"
Zai yi magana ya ga Asiya ta fito tana jan akwati, ya ce"Innalillahi wa inna ilaihi raji'un! Asiya ina zuwa? Ki rufa mini asiri".
Asiya ta ce"Wallahi na gama kwana a gidan nan, kuma sai ka sake ni a yau".
Hamza ya ce"Haram! Wallahi Asiya ni da ke ki saka a ranki mai raba mu sai dai mutuwa".
Ta ce"Ai kuwa idan ba ka sake ni ta arziƙi ba, za ka yi ta tsiya".
Hamza ya ce"Haba my love, ke ba kya gudun idon maƙiya? Kin ga fa kishiyarki".
Ta ce"Ina ruwana sa wata kishiya? Ni na ce maka ina kishinka ne? Kuma abun kunya ai a wajenka ya ƙare wallahi, Hamza ka cuce ni" Ta fashe da kuka.
Za ta yi hanyar fita, ya ɗauke ta cak, tana ta shure-shure tana zaginsa da duka, amma hakan bai sa ya sauke ta ba, ya shige da ita ɗaki da ita, ya dire ta a gado, ya saka sakata.

        GIDAN ABDUL
  Tun daga ranar da ta ce ta barwa amarya kwananta, jikin Abdul ya yi sanyi, ya fara zargin ko dai ta daina son shi ne? Shi dai ya san Hafsa tana son shi, kuma tana tsananin kishinsa, idan dai ba daina son shi ba ya za a yi ta iya nesa da shi har na tsayin wata shida? Tana kallo yana kwana da kishiyata ba za ta damu ba? Sai ya fara tuhumar kansa ko dai yana yi mata wani abun ba daidai ba? Iya tunaninsa shi dai bai ga wani laifi da ya yi mata ba, don haka ya bar shi a duk cikin salon kishi ne, kuma tun da ita ce ta zaɓi haka, ba zai koma wajenta ba har sai lokacin da ta ɗiba ya cika, ya dawo da ƙafarta, kishiyar kanta farau?
A hankali ya lura da yadda ta daina zama a falon gabaɗaya, ita da yaran kodayaushe suna ɗaki, sai dai idan ta zo wucewa ta gan shi ta gaishe shi, sai ya yi kwana biyu cir bai ganta ba, ko wani abu ne babu a gidan sai dai ta tura masa saƙo ta waya, sotari yana jin yana so ya ganta, yana son zama ya yi fira da ita kamar yadda suka saba, amma izza ta hana shi zuwa su sasanta, saboda gani yake ai bai yi mata komai ba, ita ce ta ɗorawa kanta komai saboda kishi. 
Sannan ita kuma Farha ta ɗauki wani ƙyashi na cewar ba za ta gyara falon ba, a cewarta ga yara nan fal gida a ce ita za ta dinga gyaran general falo? Idan haka ne mene ne ranar haƙurin da ta yi ta auri mai matar? Saboda haka sai falon ya yi kwanaki da dattinsa, sai za ta yi baƙi take saka Yasmin ta gyara.
 Haka kawai Abdul ya ji bai kyautawa Hafsa ba, a ce ita da falonta da ta saba da shi tun kafin ya san Farha a rayuwarsa, rana ɗaya saboda ya ƙara aure ta rasa shi? Shikenan ta koma rayuwar ɗaki ita da ƴaƴanta? Sai yanzu ya gane ai idan ma sasanci za a yi kamata a hana Farha zama a falon, tun da tana da falonta, ga wani ɗakin kuma, ita kuwa Hafsa ba ta da wani falon, sai dai ɗakin gadonta.
Sannan yana kewar girkin Hafsa sosai, tun kafin ya auri Farha yake cin girkinta idan sun yi faɗa ya yi fushi da abincin gida, kuma tun a lokacin ma yana ci ne kawai saboda ya nunawa Hafsa yana da wata mafakar bayan ita, amma tun a lokacin ya san ba za a haɗa Farha da Hafsa wajen iya girki ba, don haka yanzu da ya ci abincin Farha sosai ya ishe shi, sai ya ji yana kewar na Hafsa, musamman da ya kasance tana yawan yin abincin gargajiya, irin su waina, fankasau, dambu, sunasur, tuwo, alkubus da sauransu, saɓanin Farha da kullum girkin iyayi kawai take yi, akwai ranar da ya ce ta yi tuwo ta ce ai ita ba ta ci, kuma ba ta yin ba, shi kuma yana jin nauyin ya saka ta ta yi dole tun da ba ta so. Ya sha ganin irin abincin da yake so an girkawa Hafsa, don har yanzu ƙanwarta tana gidan, amma taurin zuciyarsa ba ya bari ya ce su zuba masa, sai dai ya haɗiyi yawu.
 Yau da daddare ya shigo gidan ya gama cin abinci, ya ɗauki wayarsa ya kira Hafsa, ta ɗaga suka gaisa kamar ba a cikin gida ɗaya suke ba, ya ce"Ki fito falo za mu yi magana".
Ta ce"To".
Ya kalli Farha da ta tsare shi da kallo ya ce"Baby ki ɗan shiga daga ciki".
Ta ɓata rai ta ce"Me yasa?"
Ya ce"Saboda zan yi magana da matata".
'Sabon salo kiran sallah da usur' Ta faɗa a ranta.
A fili kuma ta ce"Matarka? To ai dama ban ce ba matarka ba ce, amma don za ka yi magana da ita har sai na tafi? Ni a ganina ai babu wani abu da za ku ɓoye mini, tun da dai ni ma na riga na zama cikin family, kuma matsayinmu ɗaya da ita matar taka".
Ta faɗa tana taɓe baki, don wannan kalmar ta matata ta yi mata zafi.
Ya ce"Ai ban ce ba matsayinku ɗaya ba, amma akwai sirri, ke ma akwai maganar da zan iya yi da ke, wacce ba zan yi miki a gabanta ba, don haka ki je ki ba mu waje".
Ta turo baki ta ce"Ni kuma ai kallo nake, gaskiya ba na son wannan film ɗin ya wuce ni, kuna maganarku ina kallona, bari ma na ƙaro bolume". Ta yi maganar tana ɗaukar remote.
Ya tashi tsaye, a daidai sanda Hafsa ta ƙaraso, ya ce"Mu je can ɗakin naki Hafsa".
Ta ce"Ok".
Ta juya, ya bi bayanta, Farha ta bi su da kallo baki sake.
 Doguwar rigar bacci ce a jikinta, roba ce mara nauyi irin mai kwanciya a jiki, don haka sosai ta bayyana surar jikinta, gaɓoɓinta suna rausaya, Abdul ji ya yi kamar da gayya Hafsa take motsa jikinta, ya ji wani abu ya tsarga masa irin wanda ya kwana biyu bai ji ba, to ba ya ma ganinta ko zama da ita ballantana ya ji, ya kasa riƙe kansa, suna ɗakin ya rungume ta ta baya.
Ta tsaya cak, wani abu ya daki zuciyarta, sannan ya tsarga mata tun daga kanta har ƙafarsa, mikin da yake zuciyarta na kewar shi da take yi ya taso mata, ta ji kamar ta fashe da kuka, amma ta daure, tana ƙoƙarin janye shi ta ce"Mene ne kuma haka? Ko ka manta ba amarya ba ce?"
Ya ɗauki minti ɗaya a haka sannan ya sake ta, ba don ya so ba, sai tunawa da ya yi hakan ba girmansa ba ne, sam ba ya son nuna mata ya yi kewarta, tun da har ta nuna za ta iya nisa da shi na tsayin watanni, gara shi ma ya nuna mata zai iya jure hakan.
Ya maze ya zauna a bakin gado, ita ma ta zauna, suka yi shiru na ɗan lokaci, kafin ta ce"Ya dai Oga? Ka kira ni, na je kuma ka ce mu dawo nan".
Ya sauke numfashi ya ce"E magana nake so mu yi dama".
Ta ce"To ina ji".
Ya ce"Hafsa na san abubuwa da dama sun faru, kafin aurena da ma bayan auren".
Ta ce"Kamar waɗanne kenan?"
Ya ce"Komai ma, ba dai tone-tonr ake yi ba, magana nake so mu yi mu samawa kanmu maslaha".
Ta yi shiru tana sauraron shi.
Ya ce"Hafsa idan za ki yi mini adalci kuma ki yi wa kanki, to tabbas kin san ina son ki, so irin wanda ko da na zo daga baya na ce ba na sonki ƙarya na yi".
Ta ce"Hakane".
Ya ce"To me yasa za ki uzurawa kanki a kan kishi? Wai ke aka fara yiwa kishiya a duniya? Ba ke ba ce, kuma ba a kanki za a gama ba, saboda haka ki sassautawa zuciyarki, ki samu salama, ki bar yaranki ma su cigaba da rayuwarsu cikin farinciki kamar da, kar ki sa su tsane ni, wallahi a sannu za ki cusa musu tsana ta, Hafsa don Allah ki gyara".
Ta ce"To yanzu kuma me na yi?"
Ya ce"To mene ne ma ba kya yi? Gabaɗaya kin jingine ni a gefe, kina nunawa duniya ba ki damu da ni ba, ba ni da wani sauran amfani a wajenki!".
Ya yi shiru don jin amsar da za ta ba shi, amma sai ya ga ba ta da niyyar magana, don haka ya cigaba da cewa"Ina fa lura da ke, tun ranar da na ce falo ya zama general ba ki ƙara zama a cikinsa ba, shikenan kullum kina ɗaki a ƙunshe, yaran ma ina ga ke ce kika hana su zama, sau biyu ina cewa me yasa suka daina zama a falo, sai dai su ce mini wai homework suke yi, to kamar ya homework? Wannan ai an san shiri ne, kin ga kenan za ki fara koyawa yara ƙarya, kuma za ki koya musu raina ubansu".
Ta ɗago ta yi masa wani kallo, ya ce"E mana! Idan ba raini ba akan me za su yi mini ƙarya? Gabaɗaya kin canza tsarin rayuwarki kawai saboda na yi aure? Na faɗa miki ba wai na daina sonki ba ne, kawai ƙaddara ce ta zaɓa mini zama da mata biyu, amma kin kasa yarda da ni, to ya kike so na yi? Shikenan don kin ga ina bin kanki, sai ki dinga zamewa, kodayake dama ai ku mata an ce ɗabi'arku ce haka, idan kun ga namiji ya karkarta a wajenku sai ku so gasa masa aya a hannu".
Hafsa ta ce"Don Allah Ya isa, ka yi haƙuri haka, yanzu ni ka faɗa mini laifina sai na gyara".
Ya ce"To a kan me za ku matsawa kanki ki daina zama a falo?"
Ta ce"Ka manta yadda muka yi da kai akan falon ne?"
Ya ce"To kuma ko yaya muka yi sai ki yanke wanna  ɗanyen hukuncin? Idan hukuncin da na yi bai yi miki ba ta haka ya kamata ki nuna mini? Ai sai ki zauna da ni ki ce wannan hukunci bai yi miki ba, sai a san yadda za a yi a samu mafita".
Hafsa ta kalli yadda yake haƙiƙicewa, ta yi murmushi ta ce"To ai wannan duk ba abun tada jijiyar wuya ba ne, kana ta faɗa,ka bi komai a hankali".
Ya ce"To ina jinki me kike nufi da ni? Da kika canza rayuwarki".
Ta ce"Shi komai na rayuwa ai ɗan haƙuri ne, ka manta ya muka yi da kai a ranar? Gori fa ka yi mini a gaban kishiya, ka ce ai kai ne ka sayi kujerun, kai ka sayi kayan kallo da firji, kuma duka falon ma naka ne, ni kuma sai na ga a ra'ayina ba zan iya haɗa falo da kishiya ba, domin ban ga alamar wacce za a zauna lafiya da ita ba ce, to a zo ana yin babu daɗi gara ma kar a fara zaman, a yanzu ita take da fada a wajenka, don haka komai  ya faru ni za a ga laifi ba ita ba, shiyasa na yanke na bar mata falon, sai ta haɗa biyu da nata da general ɗin, to mene ne laifina a kan haka? Ka yi mini adalci, idan ban yi haka ba ya zan yi? Gida zan tafi na ce na yo yaji kamar yadda kaso? Ko kuma so kake na zauna mu dinga samun matsala da matarka? A'a ni na yafe falon wallahi, shi komai ai lokaci ne".
Ya ce"To ni kuma ban yafe zaman falonki ba, ba zai yiwu ba a ce ke kullum kina ɗaki ke da yara ba".
Hafsa ta ce"Ai kuwa zai yiwu, don ni dai na lashi takobin ba zan haɗa falo da ita ba".
Ya ce"Kenan dai a fakaice so kike ki faɗa mini ni ban kai ba a wajenki, ban isa na ce ki yi abu ba ko?"
"Duk yadda ka ɗauka" Ta faɗa tana kallon gefe.
A fusace ya ce"Ni kike cewa duk yadda na ɗauka?"
Ta yi shiru.
Ya tashi tsaye, yana cewa"To amma dai wannan halin da kija aro sam bai yi miki kyau ba, idan ma za ki canza ki canza, don wannan halin ba zai haifa miki ɗa mai ido ba, don kin ga ma ina lallaɓa ki? Ba falo ba ne? To kar ki zauna ɗin!".
 Farha dake laɓe a ƙofar ɗakin tana leƙensu ta gefen windo, sai a yanzu ta ji sanyi a ranta, har ta samu sukunin sauke ajiyar zuciya, saboda ganin kamar Abdul ya sakko rugu-rugu yana neman sasanci da Hafsa ba ƙaramin ɗaga hankalinta ya yi ba, ta ji damuwa mai tsanani, don haka yanzu da ta ji sulhu bai yi ba sai ta ji sanyi a ranta, ta koma falo don sauri, tun da ta ga ya taso zai fito.
 Har ya je bakin ƙofa ya dawo, ya sake haɗe rai sosai ya ce"Ke Hafsa ni ne fa mijinki, ni nake aurenki ba ke kike aurena ba, don haka dole a ƙasana kike, kuma dole idan na kafa doka ki bi".
Hafsa a tsanake ta ce"Ai kuwa ina aurenka, inda ba na aurenka ai da ba ka gan ni zaune a gidanka ba, kuma son bin dokar ne yasa na zaɓi wannan rayuwar, domin ita rayuwa kowa ya ɗauketa da zafi sai ta ƙona shi, wanda ya ce yana yi da kai da shi za ka yi, wanda ya ce ya daina yi da kai, kai ma ka daina yi da shi, Allah ne kaɗai wanda mutum zai riƙe babu gajiyawa".
Abdul ya ce"Duk rashin kunyar da kika ji za ki iya yi mini ki yi, Hafsa ki yi lokaci ne, amma ki buɗe kunnuwanki da kyau ki ji, daga yau na hana ki zaman ɗakin nan ke da yaranki, dole ne ku dinga fita falo, don na gaji! Yanzu idan duniya ta lura da haka me za a ce? Sai a ce na ƙwace miki falo na bawa yarinyar nan, to ba zai yiwu ba, daga yau na hana zaman ɗakin nan, kar na sake ganin gari ya waye dare ya yi ba ku fito kun zauna a falo ba! Wannan dokata ce". 
Ya ƙarasa a fusace, sannan ya fita daga ɗakin, fuu ya zo zai shiga ɗakinsa Farha ta taso cike da kissa, ta shimfiɗa damuwa a fuskarta ta je ta rungume shi tana cewa"Oh! My baby me ya faru?"
Karo na farko da ya ji haushi don ta shiga harkar shi, ya cire ta daga jikinsa yana tsaki ya wuce ɗakinsa.
Ta yi saroro, kafin ta bi shi, ta same shi ya zauna a bakin gado ya riƙe kansa da hannuwa biyu, gani yake Hafsa kawai so take ta hana shi nutsuwa, haka kawai ta ware kanta daga gidan, salon a zage shi a ce ba ya adalci.
Farha ta ƙarasa ta zauna kusa da shi, ta ce"Wai me ya faru ne?"
Ya ce"Kin ga Farha wannan ba zancenki ba ne, don Allah ki ƙyale ni na huta".
Ta kwanta a jikinsa ta ce"Ai kai ma ka san ba zan iya kallonka a cikin damuwa ba".
Ya ce"To ki je ki kalli TV mana".
Ta ce"Ni kai nake so ai".
Ya ce"Kaina ciwo yake yi, ina buƙatar hutu, ki je don Allah".
Ta tashi ta je ta kawo masa magani da ruwa, ba musu ya karɓa ya sha, duk da ba ma ciwon kan yake yi ba, amma yana saka ran kafin gobe zai iya samun shi, saboda yadda Hafsa take son fasa kan nasa. Ƙin komawa falon ta yi, ta kwanta a kusa da shi tana ta shafa kan nasa a haka har ya yi bacci.
 Yau ta kama Asabar, Abdul ba ya fita ko'ina, bayan sun gama karyawa ya zo zai zauna a falo, kamar an ce ya kalli wajen da zai zauna, kwatsam ya ga jar miya ta ɓata kujerar, ransa ya ɓaci, ya shiga ƙwalawa Farha kira, ta fito tana yamutse fuska ta ce"Baby wannan kiran mafarautan fa?"
Kawai sai ya ji maganar ta yi masa zafi, wai shi za ta cewa ɗan farauta, ya ce"Me kike nufi? Don na kira ki shi ne za ki ce ina yi mini kiran mafauta?"
Gabanta ya faɗi, ta tsaya tana kallonsa da mamaki, saboda tun da suke da ita, tun haɗuwarsu ba ma bayan aurensu ba, ba ta taɓa ganin ya ɓata rai yana yi mata magana cikin faɗa ba sai yau, ta shagwaɓe kamar za ta yi kuka ta ce"Ni kake yi wa wannan faɗan?"
Sai ta juya za ta koma ɗaki, hannunta a kan fuskarta tana murtsika ido, tana kukan ƙarya, kamar ƴar yarinya.
"Ke Farha!"
Ta ƙi juyowa ta shige ɗakinta, ya bi ta da sauri, kafin ya shiga har ta faɗa gado ta kwanta tana kuka, ya ce"Ke Farha, ba magana nake yi miki ba?"
Ta tashi zaune tana turo baki, ta ce"To wai ni me na yi maka?"
Ya ce"Na kira ki ba za ki tsaya ki ji dalilin kiran ba, sai ki nemi yi mini rashin kunya?"
Ta ce"Ni ba wani rashin kunya, ai dai ka san na faɗa maka ba na son faɗa".
Ya ce"Au idan kin yi abun faɗan kuma fa? Ko sai a dake ki tun da aba a yi miki faɗa?"
Ta ce"Ba sai a yi mini nasiha ba?"
Ya ce"Tashi ki wuce mu je falo".
Ta tashi ta bi bayansa tana jin ɓacin rai da mamakin wannan sabon salon da zai tsiro mata da shi yau.
Ya nuna mata miyar jikin kujerar ya ce"Mene ne wannan?"
Ta ce"Oho! Ni ma na sani?"
Ya zare ido da mamaki, ya ce"Farha! Ni kike yiwa rashin kunya har haka? Yaushe kika raina ni?"
Ta ce"Ni ban yi maka rashin kunya ba, ai ban sani ba ɗin".
Ya ce"To kuma ta haka za ki faɗa mini ba ki sani ba? Shikenan saboda ƙazanta kin bar falo ya lalace, ba za ki dinga gyarawa ba? A ce miya har kan kujera saboda wulaƙanci? To wallahi indai kika ce ƙazanta za ki yi za mu iya samun matsala da ke".
Ta ce"Kenan ma da ka san ko meye kake tambayata, kuma ni kaɗai ce a gidan da za ka ce ni kaɗai zan gyara?"
Ya ce"Amma ai ke kaɗai kike amfani da falon ko?"
Ta turo baki tana cewa"To mene ne amfanin auren mai ƴaƴa, idan har yaran ba za su yi mini aiki ba? Gyaran falo dai?"
Ya jinjina kai cike da mamaki, sai yake ganin kamar ba matarsa Farha ba ce yau a gabansa, canzota aka yi, ya ce"Ok! Kin aure ni ne saboda yarana su bauta miki? Na fahimta, to ki tsaya ki kalli falon nan da kyau, idan kin san kina da kayan da kika siya da kuɗinki to ki kwashe ki mayar da su naki falon, daga yau na janye maganata na cewar general falo ne, falo na wacce kika zo kika tarar a ciki ne,kuma daga yau tana da ikon hana ki zama a ciki".
 Farha ta ji kamar ya buga mata guduma, sai yanzu ta dawo cikin hayyacinta ta san kwaɓar da ta yi da ta zauna take musayar kalamai marasa daɗi da shi, nadama ta kama ta, ta fara kukan shagwaɓa ta ce"Haba baby, don Allah ka yi haƙuri, indai gyara ne zan dinga yi, kwana biyun nan kasala ce take damuna, ni fa ina zargin ma ko na samu ciki ne, amma zan dinga gyarawa".
Ya ce"Ki gyara naki, don na faɗa wannan falon daga yau na karɓe na mayarwa da me shi". 
Daga haka ya fita daga gidan, ya barta da mamakinsa.

  Farha ta zauna ta yi shiru tana neman dalilin da ya sa ya canza mata lokaci ɗaya, ta sha jin ana cewa idan zama ya yi zama namiji yana daina mararinka, amma a yadda Abdul yake sonta ba ta yi zaton zai fara yi mata haka cikin ƙanƙanin lokaci ba, wata ɗaya fa kenan da auren.
 Ta tashi ta shiga gyara falon, ta gama ta saka turaren wuta, ta sake yin wanka ta shirya cikin ƙananun kaya riga da wando, wandon iya cinyarta ne, ta hakimce a falon ta ɗora ƙafa ɗaya kan ɗaya, tana danna waya.
Can wajen sha ɗaya sai ga Abdul ya dawo, ya yi kamar ma bai ga gyaran falon ba, ya miƙa mata ledar hannunsa guda ɗaya, ta taso ta karɓa, ya bi ta da kallo, a zatonta ma tarkonta ne ya ɗanu, sai ji ta yi ya ce"Amma dai wannan wandon da daddare ya dace ki saka, saboda ba mu kaɗai ba ne a gidan".
A shagwaɓe ta ce"To mu da su waye? Na ga ƴaƴanka ne, kuma mata ne".
Ya ce"Ni dai haka na ce miki".
Ya zauna ya ajiye cefane  Hafsa a nan falon, sannan ya kira ta a waya ya ce ta fito.
Farha ta zo za ta zauna a cinyarsa, saboda burinta ta shagaltar da shi har Hafsa ta fito a gansu a haka, kamar za ta yi kuka ta ce"Don Allah ka yi haƙuri baby".
Ya ce"Sauka don Allah".
Ta ce"Na ƙi, ni sai ka haƙura".
Yana sane da ya kira Hafsa kuma za ta fito, don haka ya sauke ta cak yana cewa"Na haƙura, amma na faɗa miki ki koma falonki daga yau".
Daidai nan Hafsa ta ƙaraso falon, ta zauna tana gaishe shi cike da class, ya amsa yana kallonta, sai ya ga kamar ta fara ƙiba, ta dai yi masa kyau yau ɗin, a tunaninsa ba za ta dinga kwalliya ba, tun da a ɗaki take wuni, sai kuma ya ga saɓanin haka, ya amsa yana cewa Farha"Ɗan ba mu waje".
Ta wuce fuuu tana jin ɗaci a zuciyarta.
Shiru na ɗan lokaci kafin ya ce"Hafsa!".
Ta ce"Na'am".
Ya ce"Wane ne ni a wajenki?"
Ta ce"Mijina uban ƴaƴana".
Ya ce"Barwa matata ranakun kwananki yana nufin kin daina bin umarnina?"
Ta ce"Kai ma ka san ba zai taɓa nufin haka ba".
Ya ce"To meyasa idan na ce ga yadda za ki yi kike nuna mini ban isa ba?"
Ta ce"Ba haka ba ne, kai ne dai kake ɗauka a hakan".
Ya ce"Me na ce miki game da falo? Me na ce?"
Ta ce"Ka ce na dawo, ni kuma na faɗa maka ba zan haɗa falo da kowa ba".
Ya ce"To ai wannan ne yake nuna ban isa da ke ba ɗin, shikenan yanzu sai ki dawo ai, tun da ta bar miki falon, na ce ta koma nata ta haƙura da wannan ɗin".
Hafsa ta ce"Za ka iya yi mini gorin falo ka ka kore ni, daga baya idan ka ce na dawo na dawo ɗin, amma ba za ka yi mini gorin kayan cikin falon kuɓa ka dawo ka ce na cigaba da amfani da su na yarda ba".
Ya ce"Me kike nufi?"
Ta ce"Zan dawo falo, amma sai dai ka kwashe kayaka, ni zan zuba nawa, labule ne kawai ba kai ka siya ba, duka sauran ka kawashe su, gori yana baƙanta mini rai, saboda haka maganin kar a yi kar a fara".
Ya ce"Hafsa yanzu ni keke faɗawa haka?"
Ta ce"Don Allah ka yi mini adalci, mene ne mai zafi a maganata?"
Ya ce"To akan me za ki ce wai na kwashe kayan falo? Ina zan kai su?"
Ta ce"Idan ba ka da wajen kaisu ai shikenan, ni dama na cire raina daga falon nan, wai ni miji ya yi wa gorin muhalli? Muhallin da Allah ne ya wajabta masa ya samar mini? Tun da shi dolenka ne zan manta na zauna idan ka ce na dawo, amma kaya dai sai dai ka kwashe naka".
Ya ce"Na ji ban yi daidai ba, kuma ke ce duk kika ja, ke kika ɓata mini rai, amma yanzu dai shikenan komai ya wuce, ba na son ƙananun maganganu ki dawo falonki".
Ta ce"To ka bari sai Allah Ya hore mini na yi wasu kayan, sai na dawo".
Ya ce"Hafsa me yasa duk kika canza ne?"
Ta ce"Canjinka ne ya canza ni".
Ya ce"To idan na canza na dawo kamar da fa?"
Ta ce"Sai na duba na gani".
Ta tashi za ta tafi, ya ruƙo ta, ya dawo da ita ya zaunar, a idon Farha aka yi wannan, don ta kasa nutsuwa ta fito, tun da dai babu halin yi musu laɓe a falo, sai ta yanke ta dinga zirga-zirga kamar tana aiki ko za ta tsinci wasu kalaman, ra yadda za ta gane faɗa ake yi ko daɗi, ganin ya ruƙota ya zaunar da ita sai jikinta ya yi sanyi, ta zo ta wuce waje, ta shiga kitchen ɗinta ta ɗakko kofi ta dawo, kallon kallo kawai ta ga suna yi, babu wanda ya yi magana, da ta sake dawowa ne ta ji yana cewa"To na ji dai ban kyauta ba, kawai komai ya wuce ki dawo falonki".
Farha ta fara tafiya a slow don ta ji amsar da Hafsan za ta bayar, sai ji ta yi Abdul ɗin ya ce"Ke Farha!".
Ta juyo, ya ce"Me na ce miki ɗazu?"
Ta ce"Na me?"
Ya ce"Ban ce ki je ki canza wannan wandon ba? A haka kike fita har waje da shi ko hijjabi ba za ki saka ba saboda shaiɗanu?"
Habaa, ai sai ta ji kamar ya watsa mata ruwan zafi, ita zai yarfa a gaban kishiya? Ta yi masa ado don ya burge shi yake cewa ta cire a gaban kishiya? 
"Ok" Kawai ta ce, ta koma ɗaki, ta zauna tana tunanin me yake shirin faruwa a gidanta ne? Lallai akwai buƙatar ta gyara zama.
Hafsa ta ce"Don Allah sake ni na tafi, ko dai ka manta ba tarw da amarya kake ba, kake ta riƙe ni haka?"
Ya yi mata wani kallo ya ce"Au kenan da ba na riƙe ki sai yanza da na yi amarya ta koya mini ko?"
Ta ce"Ban ce ba, amma dai ba ka riƙe ni a falo, idan yaran suka fito kuma na ce me?"
Ya ce"Me ce me dai".
Ta ce"A'a ni za su tuhuma, kai mai sabuwar amarya ai ƙila sun sha ganin hakan".
Ya ce"Ga cefanenku nan, kuma yau a yi abinci da ni".
Ta ce"Akan me?"
Ya ce"Ni da gidana ki ce akan me?"
Ta ce"To ai gani na yi ni ba da miji ba kuma ni da abinci?"
Ya ce"To ai ke kika hana kanki mijin, idan kin ga hukuncin da kishi ya saka ki kika yanke ya dame ki, ina free za ki iya janyewa". Ya yi maganar yana ɗage kafaɗa alamar shi dai bai damu ba, sai dai idan ita take buƙata.
Hafsa ta ce"Ai ka san ba zan yankewa kaina abin da zai dame ni ba, kafin na yanke hukunci sai da na auna na ga zan iya, ni fa zan ma iya ƙara muku wata shida ya zama shekara ɗaya cif".
Ya ce"Duk yadda kika tsara, ni dai na faɗa miki a yi girki da ni, kuma daga yau zuwa gobe idan ba ki dawo falo ba za ki fa matakin da zan ɗauka". Ya yi maganar fuskarsa babu yabo babi fallasa.
 Hafsa ta ɗauki cefanen ta kai kitchen, sannan ta kira ƙanwata ta sa ta ɗora girkin, dambu ta sa aka yi wanda ya ji kayan lambu, kuma ta yi hakane saboda ta san yana son shi sosai, ba sai an faɗa mata ba, ta gane faɗa suka yi da ƴar gwal ɗin tasa yau, shiyasa ba zai ci abincinta ba.
 Da aka gama girkin da kanta ta kai dining ta ajiye, kafin ta bar wajen sai ga Farha ma ta shigo da nata abincin ta ajiye, sannan ta nemi waje ta zauna a dining ɗin, tana ta cika tana batsewa, saboda abubuwan da Abdul ɗin ya yi mata yau, hakan ya sa ita ma Hafsa ta ɗaga waya ta kira shi, ya ɗauka yana cewa"Ga ni nan fitowa falon".
Ya fito ya nufo dining ɗin yana cewa"Farha kwashe abincinki don Allah".
Takaici ya sa ta kasa magana.
Hafsa ta buɗe kular ta fara zuba masa, Farha ta ce"Amma dai Abdul ka san idan ka yi mini haka ba ka yi mini adalci ba ko?"
Ya yi mata kallon me na yi miki?
Ta ce"Ai da sai ka faɗa mini ta karɓi kwana yau, ka ga sai na cire rai". Ta yi maganar da rawar murya kamar za ta yi kuka, kuma a wannan karon kukan na gaske ne ba na kissar da ta saba ba.
Hafsa tana gama zuba masa ta juya ta bar wajen, ta koma ɗakinta, ya kalli Farha ya ce"Ni kuwa na taɓa faɗa miki ba na son gardama?"
Ta ce" Kamar ya?"
Ya ce"Me na ce miki a kan falon nan?"
Ta ce"Ai na ji, na ga za ka ci abinci ne shiyasa na kawo maka nan ɗin, tun da nj babu dining".
Ya ce"To daga yau ki dinga ajiye mini a naki falon, ni ban ce sai da dining ba, na faɗa miki na mayarwa da mai falon falonta ko?"
Ta ce"Na ji, amma abincina da ka ƙi ci fa? Ta karɓi girki ne?"
Yana kai cokali bakinsa hankali kwance ya ce"Ke lokacin sa nake kiranki ki kai mini abinci office rabon kwana ake yi da ke?"
Ta ji kamar ya buga mata guduma a ƙirji, ta tsaya tana kallon shi ba ta ba shi amsa ba.
Ya ce"Idan rabon kwana ake yi da ke, to ita ma yai karɓar girkinta ta yi, idan kuma ba a ba ki kwana a lokacin to irin abin da ya faru da ita ne yanzu ta faru da ke".
Tabbas Farha ta sani, sai sun yi faɗa da Hafsa yake ƙin cin abincinta, kuma ita duk a zatonta idan haka ta faru to gagarumin faɗa ne suka yi, ashe ba haka ba ne, yanzu daga ɗan wannan abun har ya kai a ce miji ya yi wa abincinka yaji?
Ta ce"Kuma idan ma ba za ka ci ba, sai ka ci na kishiyata? A gabanta za ka nuna mata kana fushi da ni? Gaskiya kar ka sake yi mini haka".
Ya ce"To wannan maganar ta ƙarshe, shawara ce ko umarni? Idan shawara ce ba ɗauka ba, don na fi tunanin sai dai shawarar ba umarni ba, sannan a baya da nake kiranki a gabanta na ce ki kai mini abinci office me yasa ba ki yi tunanin ita ma za ta ji yadda kike ji a yanzu ba? Har gara ita matata ce ke da lokacin buduruwata ce".
Farha a ranta ta ce'Shiken! Wallahi shikena lokacin ya yi, ashe da gaske haka namiji yake?'
Ta danne zuciyarta ta ce"Don Allah ka yi haƙuri, ni ban san ɗan abin da na yi zai ɓata maka rai ba wallahi, kuma ba ka ga na gyara falon ba?"
Bai kula ta ba, har ya gama cin abincin ya tashi zai fita, ta bi bayansa tana cewa"Me zan dafa maka da daddare?"
Ya ce"Kar ki dafa da ni".
Bai jira cewarta ba ya fice daga gidan.
 Da daddare ma haka ya ci girkin Hafsa, wannan abu ya yi wa Farha ciwo ba kaɗan ba, gani take ya  gama muzguna mata, ta manta ita lokacin da take kai masa abinci office, tana zuga shi idan ya bata labarin faɗa suka yi da Hafsa, ashe ita ma abun zai zo kanta? Tabbas sandar da ta daki uwar gida ita take dukan amarya.
Da suka zo kwanciya ta dinga kukan kissa tana ba shi haƙuri, ya ce ya wuce amma ta kiyaye gaba, ba a yi masa gardama, kuma ba ya son ƙazanta sannan kar ta sake zama a babban falo, ta ce ta amince saboda a zauna lafiya, haka suka kwanta jikinta a sanyaye, duk yadda ta so ya sake mata kamar komai bai faru ya ƙi, a da idan ya zo yana ba ta labarin faɗan da suka yi da Hafsa ganin baiken Hafsan take yi, gani take kawai ba ta iya sarrafa miji ba ne, sai yanzu da abub ya fara zuwa kanta sannan ta gane ashe idan ɓera da sata, daddawa ma da warinta.
      GIDAN HAMZA
  Duk irin borin da Asiya ta yi Hamza bai buɗe ƙofar ɗakin nan ba, ta dake shi, cizo da yaƙushi, ta zage shi amma fir ya ƙi, sai haƙuri da yake bata, sai wajen azhar da ya lura ta yi laushi ta daina yunƙurin tafiyar, sannan ya durƙusa ya shiga ba ra haƙuri, tana kuka ta ce ta haƙura, amma sai ya siyo mata kaza, ya ce to yanzu kuwa, duk ba babu kuɗin a jikinsa bashi zai ci.
Yana fita ta fito cikin sabɗa ta leƙa ƙofad gidan, ta ga ba ta hango shi ba, alamar ya yi nisa, ta dawo da sauri ta ɗauki akwatinta ta fito don ta yi rantsuwar ta gama auren Hamza, Saude dake girki a tsakar gidan tana ganin Asiya da akwati, ta ce"Amarya unguwa za ki je ne haka babu sallama?"
Asiya ta yi banza da ita.
Saude ta hau waƙa tana cewa"Ku yarda akan soyayya zero tention ce ni, wanda nake ƙauna ba ya sanya idona kuka".
Asiya ta yi ƙwafa ta ce"Ai Hamza har kashe ki sai ya yi ba saka ki kuka ba! Ke yanzu Hamza har wani abun ki dinga kishi a kansa ne? Ni daga yau na bar miki shi har abada!".
Saude ta ce"Daɗina da gobe saurin zuwa! Sanda nake faɗa miki ki bar batun shi ki tsayar da wani cikin manemanki ai ba ki ji ba, sai yanzu da kika ji uwar bari, adawo lafiya".
Asiya ba ta sake magana ba ta fice daga gidan.
 Hamza kuwa bai samu kazar a kusa ba, saboda na unguwarsu sai dare yake yi, ya dawo da saurin shi, kawai ya shiga ɗakin ya ga wayam babu Asiya, duk da ya ga babu akwatinta ma, amma sai ya shiga faɗawa kansa ba ta tafi ba, ya fito tsakar gida ya cewa Saude"Don Allah Saude ki ce mini Asiya banɗaki ta shiga don alwalar sallar azhar".
Saude ta yi kamar ba ta ji shi ba, ta fara waƙa tana cewa"Rayuwa ƙaddara ce kowa da irin tashi, labarinka, haka soyayya ke tafiya in ba naira, labarinka, babu mamaki don ka ɗakko ruwan dafa kanka, labarinka".
Ta katse waƙar ta miƙe da sauri, jin wata uwar ashar da ya lailayo ya ƙunduma mata.
Saude ta ce"Hamza! Abun har ya kau haka?"
Ya ce"Ya ma fi haka! Ba dai ba ki da kirki ba? Wallahi idan ba ki kiyaye ni a cikin gidan na  ba yau sai na samo bulalar zane ki! Duk ba ke kika ja mini ba, inda babu ke a gidan ai da kuɗina zai ishe ni na haɗa lefe ba sai na nemi mai arahar d, zai kai ni shiga wanna n masifa ba".
Tun da ya yi mata wannan zagin ta shafawa kanta lafiya, saboda ta lura ba ya cikin hayyacinsa, ta kwashe abincinta ta shige ɗaki, duk balbalin bala'in da yake yi ba ta sake kula shi ba.
A can gidansu Asiya kuwa da ta zayyana musu yadda aka yi cewa suka yi tun da an kashe case ɗin ai kawai haƙuri za ta yi ta koma, duk yadda ta so yi musu bayanin ta daina son shi suka ƙi ba ta dama, don haka da daddare Hamza yana zuwa suka tarkata suka koma, yana ta farinciki da komai ya zo masa da sauƙi, a hanya tafiyar kurame suka yi, har suka ƙaraso gidan, shi yake jan akwatin cike da farinciki.
Saudw tana tsakar gida tana shan iska, ta ga shigowarsu, ta ɗaga murya ta ce"Allah na dawo, Allah na dawo inji kishiyar mai yaji, heee muna mugun tare amarya".
 Babu wanda ya kula ta a cikinsu, suka shiga ɗakin, Hamza ya cigaba da ba ta haƙuri, sannan ya ɗakko mata kazar ya ba ta, a ranar dai haka suka kwana babh daɗi, don yana taɓa ta ta doke hannunsa.
 Tun daga ranar Hamza yake ta lallaɓata, haka dai yake ta ƙoƙarin nema, don kar ta ce ya gaza, yana yi mata komai, ita kuwa Saude zuwa yanzu ya daina kunyar hana ta kuɗin cefane don ta tambaya a gaban Asiya, awo dai yanzu yana yi, kuma babar shi tana aikowa da Saude abubuwa, kamar su mai da magi,barkono da sauransu.

   GIDAN ABDUL
    Hausawa suka ce yau da gobe ba ta bar komai ba, yau da gobe mai saka a mari amarya, yau da gobe kayan Allah! Yau da goben ce ta duro gidan Abdul, kuma take tabbata a kan amarya Farha. Tun daga lokacin da suka yi wannan abun akan gyaran falo, shikenan kamar yana jira, ya canza mata, a hankali sai janye jikinsa daga gare ta yake yi, ta rasa me ta yi masa, ta sha zama tana kuka tana tambayarsa laifin da ta yi masa, ƙarshe sai dai ya fara faɗa yana cewa me yake yi mata? Sai ya ɗauki fushi da ita, wanda sai dai ita ta dawo tana ba shi haƙuri.
 Hafsa ta dawo falonta bayan an kai ruwa rana, domin fir ta ƙi ta ce sai ya kwashe kayansa ta zuba nata, kuma sai lokacin da ta samu kuɗin, shi kuma kamar wanda ake mintsina ya ji kawai idan Hafsa ba ta dawo falo ta cigaba da walwalarta ba, alhakinsu ita da ƴaƴanta zai iya kama shi, sai daga baya ya san bai kyauta mata ba sam, don haka ya yi mata transfer miliyan ɗaya, ta yi mamakin shigowar kuɗin, lokacin ba ya gida, sai da ya dawo ta tare shi da zancen ta ga kuɗi ko na ajiya ne? Dayake idan ya so yana yin ajiya a cikin account ɗinta.
Ya ce"Ba ba ajiya ba ne, na ki ne".
Ko kaɗan ba ta ji wani abu mai kama da farinciki ba, domin tun asali ita kuɗin shi ba sa gabanta, idan ya ba ta za ta karɓa ta yi godiya, idan bai bata ba ba za ta roƙe shi ba, kuma Alhamdulillah Abdul yana ɗaukar duka ɗawainiyar gidansa da ta ƴaƴan bakiɗaya, don haka ba ta fiya damuwa ba don ba ta da kuɗi.
Ta ce"Nawa kuma? Na mene ne?"
Ya ce"Ki yi kujerun ki sayi firji, zan turo miki na kayan kallo zuwa jibi".
 Ta kalle shi ta ga tsakaninsa da Allah ya yi maganar, kuma a sanyaye yake, ta yi murmushi ta ce"Amma me yasa za ka ba ni?"
Ya ce"To Hafsa kin ce ke ba za ki yi amfani da kayana ba, sai kin sayi wasu, kumana san ba ki da kuɗin siyan, shiyasa na ba ki ki siya, a wuce wajen".
Ta ce"Da ka ba ni kuɗi, da ka ba ni kaya ai duk ɗaya ne, su ma kuɗin wataran za ka iya goranta mini, saboda haka ba na buƙata, zan mayar maka da abunka, idan Allah ya hore mini zan siya nawa".
Ya ce"To na ji, ki riƙe su ki yiwa baby siyayya da su".
Ta ce"Ko dubu ɗari uku ba ka taɓa ba ni don yiwa baby siyayya ba, don haka wannan kyautar ban karɓe ta ba, domin mai ɗauke da manufa biyu ce".
 Ya ce"Hafsa wai yaushe kika koyi gardama da kafiya? Yaushe kika daina yafiya?"
Ta ce"Har yanzu ban daina ba, amma akwai abin da rashin yafiya da gardamar yake zama maslaha".
Ta ce"Don Allah ka rabu da ni, ni a yanzu na fi jin daɗin zaman falon ma".
Daga haka ta juya ta wuce ɗakinta, ya bi ta da kallo, yana nan tsaye da tunanin mafita ya ji alert, har ta dawo masa da kuɗinsa.
Ya kira lambatarta ya kara a kunne, ya ƙarasa ɗakinsa, daidai sanda ta ɗaga wayar, ya ce"Hafsa ni kika dawowa da kuɗi? Ba na ce ki yi siyayyar kayan baby ba? To idan ban taɓa ba ki miliyan ba, yanzu na ce na bayar, kuma na janye wancen don baby na bayar".
Hafsa ta katse kiran ba ta ce komai ba.
Farha tana ta mooping, ta yi masa sannu da zuwa, ya amsa, yana cewa"Sai yanzu kike gyaran ɗakin? Na fita tun safe, me kike yi da ba ki gyara ɗaki ba sai yanzu? Yanzu a jiƙen kike so na zauna ko na jira sai ya bushe zan yi uzurina?"
Ta ce"Ka yi haƙuri, wallahi kasala ce ta dame ni, a kwance na wuni ma, ka je falo ko ɗakina".
Ya yi tsaki ya fita.
 Da daddare har da yin kwalliya ta musamman, ta je ta same shi ta ce"Oga ina da magana". Tun da ya fara canza mata hali ya canza mata suna daga baby zuwa Farha, haka yake kiranta da sunanta tsirara, tun tana jin haushin hakan har ta saba, don haka ita ma ta tattara ta daina ce masa baby, take kiransa da Abdul ɗinsa, idan tana son zaman lafiya kuma sai ta ce oga.
Ya ce"Ina ji".
Ta ce"Dama ɗazu da ka shigo ne na ji kana waya da matar can..."
Ya katse ta da tambayar"Wace ce matar can?"
Ta ce"Matarka mana".
Ya ce"To kar ki sake ce mata matar can, ai ba sa'arko ba ce, idan ba za ki ce mata maman wance ba, to ki kira ta da sunanta".
Farha ta ce"To ai dai a bakinka na ji sunan".
Ya ce"Ni da ke ɗaya ne?"
Alfarma take nema, don baka faɗa ba nata ba ne, shiyasa ta ce"To shikenan dai, dama na ji kuna waya ne, kana cewa ka ba ta miliyan ɗaya ta yi siyayyar kayan baby".
Ya ce"Sai aka yi ya?"
Ta ce"Ni kuma yaushe za ka ba ni?"
Ya ce"Ciki ne da ke? Idan ma kuma cikin ne ba lallai na ba ki yanzu ba, sannan daga yau babu ruwanki da abin da kika ji tsakanina da matata".
Abun ya ba ta haushi sosai, ta ce"Na ji, amma kar ka sake zuwa gabana kana waya da ita".
 Ya ƙanƙance ido yana kallonta, kafin ya ce"Ke! Ni kike yi wa gargaɗi? Gidana ne ko naki?"
Ta ce"Gidanka ne, amma kuma ina da ƴancin da zan hana waya da wata a gabana".
Ya ce"Matata da kika zo kika samu a gidan ita ce wata? Kuma ke kin manta lokacin da kika kafa mini dokar dole ko ina gida kika kika kira ni sai na ɗaga? Kin manta a lokacin ke ba ki ma kai matsayin matata ba buduruwata ce? Kuma a hakan nake waya da ke a gabanta, Hafsa ba ta taɓa tanka mini ba, sai yanzu ne za ki so a canza tsari?"
Ya tashi tsaye ya ce"Ke bari ki ji! Ke fa kin yi kaɗan ki ce za ki tsara mini yadda zan yi da gidana, ba zan yi waya da matata ba? To idan zan shiga ɗakinta ma ko hana ni za ki yi? Ke yanzu duk mutuncin da ta yi miki ma bai kai ki fara girmamata ba? Wata shida fa ta ba ki, ta ce ta bar miki na kwana a ɗakinki, idan ke ce ba za ki iya yi mata haka ba fa".
A sanyaye ta ce"Ka yi haƙuri to".
Ya yi tsaki zai fita, ta ce"Kuma wallahi ciki ne da ni, ina ta jin kasala".
Ko juyowa bai yi ba ya fice daga gidan.
Ta zauna yaraf, sai hawaye ya fara zubo mata, tun yanzu har ta fara nadamar auren shi, ga shi dai ta ga Hafsa kamar ba damuwa ta yi da shi ba, ballantana ta ce ita ce take saka mata hannu, haka ta sha kuka ta ƙoshi, da ya dawo ko tayin abinci ba ta yi masa ba, don zuwa yanzu ta gama fuskantar halinsa, ko yaya kuka yi faɗa ba ya cin abinci.
 Wannan fitar da ya yi gidan iyayensa ya tafi, ya zauna cike da damuwa, Mama ta ce"Abdul lafiya kuwa?"
Ya ce"Ina fa lafiya? Ni dai wannan ƙarin auren duk ya hargiza mini gida, Hafsa duk ta canza, ta ajiye ni a gefe kamar ba ma'aurata ba".
Mama ta ce"To subhanallah! Me Hafsan ta yi kuma? Don Allah ka yi wa yarinyar nan adalci Abdul, ka ga ta yi haƙuri".
Ya ce"To kuma adalci na nawa? Ba sai ta ba ni damar yi mata adlcin ba?"
 Ya fara karantowa mata abubuwan da suka faru, da kuma roƙonta akan ta saka baki ko za ta koma falon.
Mama ta ce"To ai ni ta yi mini daidai, ku maza wai meyasa haka halinku yake ne babu babba babu yaro? Yanzu kai Hafsa har wacce za ka yiwa gori ce don ka yi mafa kayan ɗaki? Har ka kore ta daga falonta da take zaune?"
Ya ce"Ni fa ban kore ta ba, ba ki fahimci zancen ba".
Ta ce"Wace fahimta zan yi? Ka ga tashi ka ba ni waje, ka je can ka ƙarata da amaryar taka".
Da ƙyar ya lallaɓa ta, ta yarda za ta je gidan, tare da yayar shi suka je gidan washegari, suka bawa Hafsa haƙuri tare da nasihar ta yi haƙuri ta koma, ba a biyewa namiji, kuma tun da ya sakko ya gane kuskurensa ita ma ya kamata ta sakko ta haƙura, shi namiji mai mata biyu ba a yi masa haka, idan ya ce da kai yake yi to ba ka san abin da ya koro shi daga wajen waccen ba, ka yi haƙuri ka manta da komai ka karɓe shi, domin idan ya kasance duka ku biyun bai ji sanyi ta wajenku ba, ta uku zai ɗakko muku, ko kuma ya samu ta waje. 
Daga ranar Hafsa ta haƙura ta koma falonta, sai dai ta ƙudure a ranta ko ba yanzu ba sai ta yiwa kanta kayan ɗakin nan.
 Farha ta rasa yadda za ta yi a fahimci tana da ciki, wajen sau nawa tana yi masa zancen cikin yana share ta, ita a nata tunanin zai yi zumuɗi idan ya ji ɓurɓushin maganar cikin, amma sai ta ga akasin haka, ga wannan miliyan ɗaya da ta ji ya bawa Hafsa wai hat ta dawo masa da ita, ta tsaye mata a rai, ita a nata tunanin Hafsa raina kuɗin siyayyar ta yi, shiyasa ta dawo da shi, don haka ta saka a ranta ita ma ba za ta karɓi miliyan ɗaya ba, miliyan biyu za ta ce, tun da ita haihuwar fari c za ta yi hidima sosai.
Sai ta tsiri aman ƙarya idan yana gidan, sai suna zaune sai ta tashi ta toshe baki, kama tana yunƙurin amai ta shige banɗaki, ta fito tana goge baki alamar ta wanke, ta kwanta a jigace, amma Abdul bai taɓa ce mata uffan ba, ko sannu bai taɓa yi mata ba, saboda shi fa ya tsani amai, kuma bai saba ganin laulayin amai ba, don Hafsa idan ta samu ciki har ta haihu ba ta yin amai.
Watarana da Farha ta kai magaryar tuƙewa, ta gama aman ƙaryar ta dawo kawai ta fashe da kuka, sosai ya ji rashin jin daɗi da kukan nata, amma bai ɗago kansa daga kallon laptop ɗinsa ba, sai dai ya kasa cigaba da abin da yake yi, yana jira ya ji mene ne ƙorafinta da har ta fara da kuka?
Ta ce"Me na yi maka ne? Don Allah me nake yi maka? Mene ne laifina saboda na yarda na aure ka?"
Ya ture laptop ɗin ya ce"Me ya faru?"
Ta ce"Dama haka ake yin auren? Haka ake ɗaukar karan tsana a ɗorawa mace ba ta yi laifin komai ba? Ka gama cin moriyar ganga shiyasa za ka yar da koranta ko?"
Ya ce"He! Ina gangar take? Farha amma dai ba ki manta a yadda kika zo gidan nan ba ko? Idan hat ba ki manta ba to kuwa za ki san cewar babu wata moriyar ganga da ba ci, kuma ke kin san idan auren sha'awa na yi da ke tun a ranar da na sanki zan rabu da ke, tun da ba ki zo mini a yadda na yi zato ba, saboda haka ki dakata da waɗan nan magangunun haka".
Maganarsa ta yi mata ɗaci, duk da gaskiya ya faɗa, ta ce"Duk na ji, kuma ai na faɗa maka ƙaddara ce ta same ni, idan ka san ba ka yarda da ƙaddarar ba ai da tun a lokacin sai ka faɗa mini, ba wai sai yanzu da na samu ciki ka dinga bi na da muzgunawa ba".
Ya yi banza da ita, ya tashi zai fita, don ya yi zaton ƙorafin kenan, sai ya ji ta ce"Ka kai ni asibiti don na tabbatar da halin da nake ciki, test ɗin bakina ma na ji ya fara canzawa jiya".
Ya ce"Ok".
Ya fita, sai ga shi ya dawo da tsinken gwajin ciki, ya miƙa mata ya ce"Je ki yi fitsari ki kawo mini".
Ta karɓa ta je ta yi ta kawo, duk a zatonta shi ne zai gwada ya gani, don ita ba ta ma san kan wannan tsinken ba, ba ta san yadda ake gane akwai cikin ko babu ba.
Sai ta ga ya fita, ta leƙa ta ga ɗakin Hafsa ya nufa, fitowarta daga wa ka kenan, ya ce"Hafsa duba mini wannan tsinken mana, positive ya nuna ko negative?"
Hafsa ta ce"Daga ina aka same shi?"
Ya ce"Wannan yarinyar ce take ta damuna wai tana da ciki".
Hafsa ta ji wani abu ya daki zuciyarta, amma ba ta nuna ba, sai take ganin kamar da gayya ya yi hakan, saboda ya faɗa mata ya kwanta da matarsa har ta samu ciki, ta daure ta ce"Ai ni ban san yadda ake ganewa a tsinken nan ba, amma zai fi kyau ku je asibiti, ka ga a can za a fi tabbatarwa".
Ya ce"To shikenan bari mu je ɗin". Ya fita, kuma shi har zuciyarsa bai yi zaton wannan abun zai iya ɓata rai Hafsa ba, saboda shi namiji ne, bai san girman kishin mace ba.
Ya samu Farha a ɗaki ta cika ta yi fam, ya miƙa mata tsinke ya ce"Je ki saka a shara ki wuce mu je asibitin".
Ta karɓa, ya shiga banɗaki ya wanke hannunsa, ta dawo ta zauna, ya ce"Na ce mu je asibitin".
Ta ce"Ita wacce ka kaiwa gwajin tsinken ce ta ba ka umarnin nan?"
Ya ce"Ke Farha? Sai yaushe za ki gane ba na son raini?"
Ta turo baki gaba, tana jin mugun haushin shi tare da Hafsan, ya ce"Idan za ki je ku wuce mu je, idan ba za ki je ba na tafi sabgar gabana, amma idan kika sake yi mini zancen cikin jikinki zan ba ki mamaki".
Ta saka hijjabi ta fito ta bi bayansa, suka je asibitin, aka yi gwaji aka tabbatar da ba ta da ciki, mamaki ya kama Abdul da tunanin amai da take yi na mene ne? Ita kuwa ta yi tsilli-tsilli da ido, tun da ta san na ƙarya take yi, ashe dai kasalar da take ji kawai ta son jiki ce da kuna zaman waje ɗaya bayan an ci an ƙoshi, amma ba ta so haka ba sam, kuma ta ji kunyarsa, haka suka baro asibitin bai ce mata uffan ba, ya bar ta ta yi wa kanta hisabi
  BAYAN WATA UKU
    Zuwa yanzu Abdul ya gama jin Farha a baƙuwa, sannan sun zama jiki, ya saba da ita, saboda haka ya daina mararinta, sai dai ya kusance ta kawai saboda ya ba ta hakkinta, maganin maza da yake sha duk sai ya ajiye ya daina, dama can ba ɗabi'arsa ba ce, kawai ya fara yi ne don kar amarya ta raina shi, yanzu kuma da aka zama ɗaya har yake jin ta zo daidai da Hafsa sai ya watsar, ai kuwa aka koma ƴar gidan jiya, tun da dama shi can ba mai yawan buƙatuwa ba ne.
 A hankali Farha ta fara ganr hakan, a da bai fi ya yi mata fashin kwana ɗaya ba, amma yanzu sai ya yi sati ɗaya, sai ta fara zargin kanta, kuma ta san ba ta daina gyaran ba, tana ta yi, saboda haka ta shiga damuwa, don ita a yanzu ciki take so ta samu ido rufe.
 Tana kukan targaɗe sai fa karaya, domin kuwa da Abdul ya zauna ya yi karatun ta nutsu, sai ya ga ai kamar ma fa Farha ta raina masa hankali, da wai shi ne zai neme ta kodayaushe, ita ba za ta fara nemansa ba kamar yadda Hafsa take yi, don haka ya yi alƙwarain ba zai sake nemanta ba sai dai idan ita ce ta neme shi, ya tattara ta ya ajiye a gefe, da daddare baccinsa kawai yake sharɓa hankali kwance, idan ya riga ta yin bacci sai ta yi ta harararsa saboda yadda take jin haushinsa.
 Sannan duk wanna  son jikin da take yi masa yanzu babu, da ta kwanto masa zai ce ta ɗaga shi shi ma a gajiye yake, har ta gaji ta watsar dama babu wani son jikin da Allah Ya halicce ta da shi, kawai ta koyawa kanta ne saboda ta san wasu mazan suna son hakan, da a ƙirjinsa take yin bacci, yanzu kuwa ita ta kalli gabas shi ya kalli yamma a haka ake yin baccin.
Yadda yake zama ya yi tunanin me ya gani a Farha wanda ya ɗauki hankalinsa, ita ma haka take tunanin me ta gani ya sa ta zaɓe shi? Duk sai yanzu ne ma suka fara ganin munin juna.
Ita kuwa Hafsa ba ta da wani case, rainon cikinta kawai take yi, wanda yanzu watansa bakwai da ƴan kwanaki, har wani kyau ta ƙara saboda kwanciyar hankali, da kuma mayuka masu kyau da take shafawa, kullum fess take, don yaranta ne masu yin rabin aikin gidan.

   GIDAN HAMZA
    Tun yana lallaɓa Asiya tana turjewa har ya gaji ya watsar, saboda ya gama ganewa ba ta da wani galihu a gidansu, tana tafiya gida a ranar ake dawo da ita. Idan Hamza ya ce Asiya ba ta gana masa azaba ba ya yi ƙarya, cikin watan farko da aurensu ba ƙaramar wahala ya sha ba, ita dai kamar mayya kullum sai ta ce ya siyo mata nama, tun yana cin bashi ya gaji ya daina, ya fara fito mata da kalarsa ta ainihi, dama ɗoki ne yasa yake yi mata wasu abubuwan to yanzu kuma an zama ɗaya, ya kwashi gararsa har ya gaji, domin ƙarshe Saude sallama shi ta yi bakiɗaya.
Tun bayan ya gama sati ɗayan da shari'a ta tanada, a ranar ya koma ɗakin Saude zuciyarsa cike da takaici, sai wajen ƙarfe goma ya shiga ɗakin ya kwanta, yana jin kewar Asiya, duk da ba wani zaman daɗi suke yi ba.
Saude ta ce"Ni fa Hamza gaskiya sai ka zauna mun tsara rayuwar nan, don ba zai yiwu a gurɓata mini tarbiyyar yara ba, a ce muna saman gado su suna ƙasa?"
Ya ce"To idan kina da wani ɗakin ai sai ki yi yadda ya dace".
Ta ce"Ba ga irinta nan ba! Haka kawai ka ɗakkowa kanka ƙara aure, alhalin ka san ba ka da ƙarfin yi, yara har sun fara kwana a ɗakinsu ka ɗakko wata ka saka a ciki".
Ya yi banza da ita.
Ta ce"Kuma ɗakin da kake cewa za ka gina, indai adalci za ka yi to ba kujerun Asiya za a saka a ciki ba, ko dai ya zama na yaran ko kuma ya zama naka, na dinga kwana da yarana a ɗaki, idan naka buƙatata sai na je na same ka a ɗakinka".
 Nan ma dai bai ce komai ba.
Ta ce"Tsakani sa Allah ni yanzu ma kunya zan ji a ce sun san a gado ɗaya muke kwana, ka ga ni fa zan iya yafe maka ranakun kwanana a kan tarbiyyar yarana, saboda haka ta tashi salun-alun ka koma inda ka fito, na yafe mata kai har zuwa sanda za ka samu mafita".
Hamza ya ji wani daɗi ya kama shi, ya tashi zaune yana cewa"Don Allah Saude da gaske kike? Da gaske kin bar mini ranakun kwananki?"
Ta ji takaici ya kamata, ta fara zargin kanta, ita kuwa wace lalacewa ta yi haka, da har miji zai shiga farinciki saboda ta ce ta yafe ranakun kwananta?
Ta ce"Da gaske nake, amma don Allah ka yi mini adalci, ka yi ƙoƙari ka gyara gidan nan sa wuri".
Ya ce"In sha Allahu Saude zan gyara nan ba da jimawa ba".
Har zai fita ta ga bai fa kamata ya fita haka salun-alun ba, gara dai ta ɗan ɓanɓare shi ko yaya ne, sai ta janyo gefen rigarsa ta fashe da kuka kamar gaske. Da mamaki ya ce"Saude, lafiya?"
Ta ce"Tunani na yi dole zan yi kewarka, gaskiya na fasa na janye wannan kyautar, ka zo mu gwamutsa da yaran kawai".
Hamza ya ji gabansa ya ba da rasss, a sanyaye ya ce"Haba dai Saude, yanzu akan abun duniya za ki yarda mu gwamutsa da yara? Tun yaushe muke tare da ke? Ai na zata na ginshe ki ma yanzu".
Ta ce"Ni ba ka ginshe ni ba" 
Ya ce"Don Allah ki rufa min asiri Saude, kamar yadda kika yi alƙwarin nan to ki daure ki cika, kin san dai alƙawari kaya ne, kuma tun muna yara ake cewa maganar farko da ita sarki yake amfani, to ki daure, wallahi lada za ki samu".
Ta ce"Ai kuma zan yi kewarka".
Ya ce"Habawa Saude, wata kewa ana zaune ƙalau? Ba ga ni ba a gidan kullum kina ganina".
Ta ce"Gaskiya ni sai dai idan da sharaɗi".
Ya ce"Allah Ya sa zan iya bi".
Ta ce"Yanzu ka je ka siyo mini kaza, kuma za ka ba ni dubu biyar, don idan na ji kewarka na sayi gyaɗa marau-marau na ci, ko ta ɗauke mini hankali daga tunaninka, sannan duk ranar da ka ƙi ba ni kuɗin cefane sai dai na janye".
Ya ce"To idan wannan ne zan iya, amma Saude har dubu biyar? Kuma idan na yi karatun ta-nutsu kamar fa kina so ki nuna mini cewar gyara marau ta fi nj daraja a wajenki ko?"
Ta ce"Ba haka ba ne, amma idan kana ganin abun zai zama da zargi kawai a haƙura a janye".
Ya ce"A'a Saude, ni ma dama hasashe ne fa, yanzu shikenan na tafi ɗin?"
Ta ce"To je ka karɓo min kazar, ai ita ce za ta tabbatar mini da ka yarda da sharaɗin".
Ya ce"To, duk da dai ba ni da kuɗi, amma zan ci bashi, wallahi mai mazar nan har ya gaji da ba ni bashi".
Saude ta ce"Kai ka ɗorawa kanka ai".
Ya ce"Kamar ya?"
Ta ce"Ni dai je ka, yawuna har ya fara tsinkewa".
Ya fita yana cewa"Na shiga uku ni Hamza, ina cewa Asiya mayya ce ashe ni duka mayu na tara a gidan nawa? To Allah kai ka ajiye ni a tsakanin mayu, Allah ka kare ni daga kaidinsu".
Ya fice daga gidan yana cewa"Wannan ma ai masifa ce, a ce masifa ce, a ce masu nama duk sun san ni?"
 Ya siyo kazar ya dawo, yana shiga gidan Asiya tana fitowa daga banɗaki, gabansa ya faɗi, domin kuwa leda ɗaya ya yo, Asiya ta haska shi da fitilar wayarta, ta ga leda ce, ya fara inda-inda ya ce"Dama...dama...Saude ce taba ni sautu".
Rikicewar da ya yi kaɗai ya sa ta gane ƙarya yake, sai ta shige ɗaki ba ta kula shi ba, ya kaiwa Saude kazarta, ta saka sakata ta bajeta, tana jinjina halin maza, kenan shi ƙiri-ƙiri ya nuna mata ya fi son kwana a ɗakin amaryarsa, ita kam gaba ta kaita, don da shi da babu duk ɗaya a wajenta, ta gama cin kazarta ta ragewa yara tasu, ta sha ruwa ta kwanta.
 Shi kuwa Hamza da ya jewa da Asiya batun Saude ta bar musu kwana, tsalle ta yi ta dire ta ce ba ta karɓa ba, kowa ya karɓi kwanansa ya dinga yi, Hamza ya zuba tagumi yana tuhumar kansa, da tunanin shi kuwa wane irin baƙinjini ne da shi haka, matansa biyu suna neman kai da shi, wancen ta ce za ta maye gurbin kewarsa da gyaɗa marau-marau, ita kuma wacce ya ƙwallafawa rai ta ce ba za ta yarda ba ya koma inda ya fito, duk magiyar da ya yi mata ta ƙi yarda, ƙarshe dabara ta faɗo masa, ya ce"My love idan na kawo miki kaza fa?"
Ta ce"Ƙila na duba na gani".
Ya ce"To ma sha Allah! Dama dai wannan kaza da Saude ta ba ni sautu, ba ta ba da kuɗin ba, bashi ta ce na karɓo mata, dama ina ta tunanin ta ina za ta samu ta biya su? Kin ga tun da an yi haka bari na je na karɓo, na ce na fasa karɓo mata bashin".
Asiya ta ce"Kai dai ka sani".
Ya tashi ya nufi ɗakin Saude yana fatan Allah Ya sa dai ba ta ci kazar nan ba, idan ma ta ci dai ya kasance bai fi rabi ta ci ba, ya fara ƙwanƙwasawa, ta buɗe tana cewa"Lafiya?"
Ya ce"Ina fa lafiya? Ta ce ba za ta karɓi kwanan ba fa".
Saude ta ce"To ai dama komai ɗan yarjejeniya ne".
Ya ce"Amma wani hanzari ba gudu ba, ta ce indai zan karɓo kazar wajenki za ta yarda".
Saude ta ce"Tabb, ai kuwa indai haka tun dare bai yi maka ba, ka shigo ka kwanta a nan ɗin".
Ya ce"Kamar ya?"
Ta ce"To kaza ni ai har na cinye".
Ya rafka salati ya ce"Haba Saude kamar dama jira kike?"
Ta ce"To jira nake yi mana, yaushe rabona da nama? Sai dai ita ka dinga siyowa kana shigar mata da shi, wallahi Hamza ka ji tsoron Allah".
Tsaki kawai ya yi ya bar ƙofar ɗakin, yana zuwa ya ga Asiya ta saka sakata, ya fara ƙwanƙwasawa, ta ce"Ka karɓo?"
Ya ce"Wallahi ta cinye".
Ta ce"To sai da safenmu".
Ya ce"Don Allah kar ki yi mini haka, wallahi zan ji kunyar komawa ɗakin Saude".
Ta ce"Amma ai ba ka ji kunyar kai mata kaza ba ko?"
Ya ce"To ai duk don na samu kasancewa a ɗakinki ne".
Ta ce"To ban yarda ba, yadda take neman kai da kai ni har na fira ma, inda za ta karɓi ranakuna ni har kyauta ma sai na bata".
Haka ya gama magiyarsa ya ja ƙafa ya koma ɗakin Saude, yana ta mita yana cewa"Wato ke riba biyu inji sauro, ga kaza kin hallakata ga kuma miji"
Ta ce"Yo mijin me? Wai ni Hamza ya aka yi ka ɗakko wacceba ta sonka ne?"
Bai kula ta ba, har ta ƙaraci surutunta bacci ya ɗauke ta.
Haka aka cigaba da rabon kwana, kwana ɗaiɗai ya tsara musu, saboda tun da aka yi auren nan bai sake kusantar Saude ba, kuma ya san idan kwana biyu ne tsaf wataran zai iya kasa jurewa, ya fake ne kawai da cewar da yara a ɗakin, ita ma da yake abun bai dame ta ba, sai ta rabu da shi.
  Bayan wata uku.
Hamza ya ƙuƙuta ya kafawa Asiya langa-langa, wacce ta zame mata tamkar falo, ta zuba kujerunta a ciki, sai fama take da laulayin cikinta na wata uku, domin daidai satin auren daidai satin cikin, irin wanda ake cewa a dokin ƙofa mace ta yi tuntuɓe da shi, laulayi take yi sosai duk ta rame, ga yawu da amai, zuwa lokacin Hamza ya fara ƙosawa da ita, don haka halayensa sun gama bayyanar mata, abinci dai yana kawowa, amma babu isasshen kuɗin cefane, don zai iya ba ta ɗari biyu ma ya yi tafiyarsa, wacce iya gawayi kawai za ta siya, don gas tun tuni ya daina zuba mata, tun tana kai ƙararsa gidansu har ta gaji, saboda haƙuri kawai ake bata, sai ga shi kuɗin omo ma ya fara gagararta, tana so ta yi wanki ba ta da yadda za ta yi, idan ta yi masa ƙorafi sai ya yi banza da ita, ko ya tashi ya bar mata gidan.
A da idan tana son ya yi mata abu, sai dare ya yi take gasa shi, ta zayyano mata sharuɗanta, amma yanzu ya ma ja baya da abun, idan ya zo ya ji ra fara zayyano masa ƙofari sai ya juya mata baya, sai dai ta ji saukar munsharinsa.
 Don haka ta fara kitso, dama ta iya girman kai ne yake hana ta ta yi, sai ga Asiya ta saba, wataran idan aka tashi babu komai na dafawa har taliya take siya da kuɗinta, amma ko da wasa ba ta ba shi, tabbas yanzu ta yarda da maganar Hausawa, sandar da ta doki uwargida, ita take dukan amarya.

         GIDAN ABDUL
    Sosai Farha ta damu da yadda Abdul yake juya mata baya da daddare yana shirgar bacci, don haka yau ta yanke za ta tunkare shi da maganar, domin tana so ta ji abin da yake nufi da ita, a da ta so ta rabu sa shi ta ga iya gudun ruwansa, to sai dai kuma haihuwar take nema ido rufe, ta gaji da yadda take ganin Hafsa da ciki ita babu, gani take ma da gayya take turo mata cikin, tana juyi a cikin gida, ga shi wannan kuɗin siyan kayan baby da ta ji wai har an ba ta miliyan ɗaya ta raina, ya tsaye mata a rai, ita ta gama yankewa dole ita ma ba za ta karɓi miliyan ɗaya ba, biyu zai ba ta, ɗaya ta sayi kayan baby da bata, ɗaya kuma ko fili ne ta siya ta ajiye, kafin ta gyara zama, domin wannan ɗan da za ta haifa ko ƴa, sai ta yi duk mai yiwuwa ta mayar da shi ɗan so a idon Abdul ɗin, ta yadda za ta yi ta tatsar kuɗi a wajen shi, ita ba ta ma yi zaton Abdul ɗin marowaci ba ne sai da ta aure shi, kafin auren haka kawai ma sai ya yi mata kyautar kuɗi, amma yanzu sai dai idan ta tambaye shi, shi ɗin ma sai ya tambayi me za ta yi da shi? Kuma idan dubu goma ta tambaya to in shaa Allahu biyar zai ba ta, sai ta yi sa'a ne zai bata bakwai.
Ta ce"Oga ina da magana".
Ya yi shiru kamar bai ji ta ba, kuma yana ji, kawai dai shi ba ya son ƙorafinta ne, don bai ga wani laifi da ya yi mata ba, da za ta titseye shi a daren nan, yana shirin yin bacci.
Ta sake cewa"Abdul ka tashi mu yi magana".
Lokuta da dama yana mamakin abin da yasa ta daina ce masa baby, kodayake ai dama ya sha jin waau mata  haka suke, duk wata tarairaya a waje kawai za su nuna maka, da zarar an yi auren kun gama sha'awar juna zama ya yi zama, sai a canza maka suna, amma a ganinsa kamar ma har da rashin kunya a ce Farha ta kira shi da Abduɗ gatse-gatse, tun da ya ba ta tazarar shekaru, idan ma ta gaji da soyayyar ai ko Yaya sai ta ce masa.
Ganin zai mayar da ita ƴar iska, ya sa ta sake cewa"Magana fa nake yi maka, ko ba zan samu lokacin da za ka saurare ni ba ne?"
Ya tashi zaune yana cewa"Wai ni Farha yaushe kika raina ni ne? Anya kuwa kin san darajar aure? Kin san girma da darajar miji? Ni kike yiwa magana haka babu risinawa?"
Ta ce"Ai kai ma ka daina risina mini".
Ya jinjina kai ya ce"Ƙwarai kuwa, yau na yarda da tarbiyyar Hafsa, ashe ita baiwar Allah ce".
Cike da kishi ta ce"To ka san da haka me yasa ka nemi canji?"
Ya ce"Gyara kalamanki! Ban canza ta ba, kuma ba zan canza matata ba har abada, sai dai ki ce na nemi ƙari, ƙarin da sai yanzu ma na gane ba shi ne mafita ba, wallahi da na san haka ƙara auren yake da gara na dunƙule kuɗin, tun daga kan kuɗin zance da su anko da nake yi miki, har zuwa kuɗin auren, na bawa matata ta yi gyaran jiki da sauran abubuwan da zai inganta zamanmu, da komai bai faru ba".
Sosai Farha ta ji zafin maganganunsa, don haka ta ce"Ai ni ma da na san haka auren sauran wata yake da ban yi ba wallahi, da na sani saurayi na aura wanda da ni kaɗai zai zauna, ya samu isasahen lokacina, ya dinga ba ni kulawar da ta dace da ni, kuma wanda ba zai dinga kashe dare yana bacci ba".
Abdul ya ce"To wannan damar ma ai kin riga kin same ta tun a baya, wa ya san samari nawa ne suka ba ki wannan kulawar? Kuma yanzu ma idan kin ga ba za ki iya zama da me bacci ba, kina da ƴancin da za ki fito ki yi bayani".
Ta ce"Ka ga ni dai ba wannan ba, a bar zancen haka, don na lura kai yanzu dama kamar ƙirs kake jira da ni, kawai ka faɗa mini me yasa ka daina nemana? Yau sati biyu da kenan ba ka kula ni ba, to gaskiya na gaji".
Ya ce"Au wato kenan jira kike yi na neme ki ko? Ke ga ki tauraruwar mata ko? Ke kin fi ƙarfin ki neme ni ki nuna kina buƙatata, ko kuwa ni ban kai namijin sa mace za ta neme shi ba? To ai ko Hafsa da na same ta a ladarta ita take nemana, ballantana ke da dama kin saba da abun, to ni haka tsarina yake, idan ba ki neme ni ba ko watanni za a yi sai dai a zauna a haka, idan ya yi miki fine, idan bai yi miki ba kuma ki sha baccinki".
Ranta ya ɓaci sosai, saboda ita sam ba ta yarda ba, gani take kawai ya faɗa ne saboda ya wulaƙanta ta, amma ta ya shi ba gunki ba, ba dutse ba, ba kuma ita ce ba ya ce wai idan mace ba ta neme shi ba, shi ba zai neme ta ba? Ai kuwa nan take ta saka a ranta sai dai a dawwama a haka, ba zai taɓa yiwuwa ta dinga nemansa ba, kenan ma ita ce kawai ta damu da shi.
Ta kwanta ba tare da tanka masa ba.
Ya ce"Sannan ni fa dama can ba mutum ba ne mai yawan buƙatuwa, daidai ruwa daidai tsaki, kuma bi ba zan canza halittata ba". 
Farha dai ta yi banza da shi, a ranta tana ayyana su zuba su gani, za a ga wanda zai sakko a tsakaninsu.
Tun daga ranar shikenan suke juyawa juna baya suna kwasar baccinsu, sai da suka yi wata ɗaya a hakan. Kowannensu yana azabtuwa, don Abdul har ya fara jin nadamar yarda da kyautar watannin da Hafsa ta yi musu, kuma shi a yanzu da itw kawai yake son kasancewa ba Farha ba, domin ita Farha tun da suka fara wannan abun sai ta daina yawan kwalliya, ƴan kayan ɗaukar hankalin ma ta daina sakawa, ta tattara shi kawai ta jingine a gefe, ta san dai idan ya ji uwar bari dole ya zo ya neme ta.
 Kusan kullum sai ya ji kamar ya faɗawa Hafsa a janye wannan batun, kawai ta karɓi kwananta, amma kuma ba ya so ta yi masa dariya, tun da a yadda ya ɗaukaki Farha a baya, ya san lokaci ya yi kaɗan a ce har ya gaji da ita, yadda ya zauna ya yiwa Hafsa bayani akan nau'in ɗanɗanon mace, bai kamata a ce har ya gama ɗanɗanawa ya nemi tsohon ɗanɗano ba, don haka yake ta daurewa. Idan ya ganta sai ya ji kamar ya ɗauke ta su tafi ɗaki, musamman idan ya tuna da yadda yanayinta yake canzawa idan tana da ciki sai ya ji ya sake shiga wani hali, na son kasancewa da ita.
 Cikin Hafsa ya shiga watan haihuwa, suka fara fita tare da Abdul siyayyar kayan baby, sai da daddare kawai su shirya wai sun tafi siyayya, su dawo da kaya rigijib a baje a falo ana gani, Farha tana jin haushin yadda yake yi akan cikin nan, ta yi zaton ma ba zai damu da shi ba, tun da dai haihuwa ta shida za ta yi, a ganinta ita da za ta yi haihuwar fari ita kaɗai ya dace ana nunawa wannan zumuɗin ai, to ga shi ita an ƙi a yi mata cikin ma.
 A yanzu kam ta sakko, tana buƙatar samun cikin, domin ya biya ta bashin duk wata kulawa da yake bawa Hafsa, don haka tana neman ya dawo su cigaba da zamansu kamar da, duk da ya ce shi a halittarsa ba mai buƙatuwa ba ne, ita bai dame ta ba, kawai ta samu ciki ta sani, kuma har yanzu tana nan akan bakanta na cewar sai dai ya neme ta, ita ajinta ya wuce ta kai kanta wajen miji.
 Bayan dogon tunani da ta yi, sai ta yanke hukuncin da take ganin shi ne zai fisshe ta, akwai wata ƙawarta da take ta bata labarin wata mai siyar da ingantattun magunguna, na maza da na mata, sai ta yanke gara ta je ta siya kawai, ta banka masa, idan ta zabura shi ai dole zai zo
 Ta kira ƙawarta a tsanake ta yi mata bayanin halin da take ciki, ta ce ta taimake ta da lambar, ƙawar ta ce"Farha kin dawo habya ashe, tun yaushe nake tallata miki product ɗin tula-tula na maman Ilham? Ai ni tun da na sayi maganinta 3 in 1 ɗin nan, na zubar da sauran masu magani, gyaran ƙirji yake yi sosai, kuma a hankali su yi ɓulɓul, na sha maganin gyaran ƙirji babu adadi, amma da na fara nake watsarwa, saboda ƙiba yake saka ni, wani har da tumbi, ita kuwa nata iya ƙirjin ne zai karɓi saƙon, sannan ya saukar miki da ni'ima, kin huta da shaye-shayen magunguna, uwa-uba kuma ya yi miki maganin sanyi".
Farha ta ce"Ma sha Allah! Ai ya zama dole na siya".
Ƙawarta ta ce"Amma fa wannan maganin ba irin na sauran ba ne, idan kika ba shi ya sha to fa babu zama, sai kin jajirce, zai fi kyau ke ma ki siya ki gyara jikinki tukunna, don ƙila ma har sai kin gudu".
Farha ta ce"Ai haka ɗin nake so, amma dai Allah ya sa ba na bature ba ne, domin ko na Hausan an ce wasu suna haɗawa da na bature, kar na je na cutar da shi".
Ta ce"Wallahi na yi miki rantsuwa babu maganin bature a cikinsa, gari ne da aka samar da shi daga ingantattun itatuwa, a cikin miya za ki zuba masa, yana cin abincin shikenan an gama magana, duk taurin kansa sai ya zo, to ai mantawa ma zai yi da cewar wai shi sai kin neme shi".
Farha ta ce"To Alhamdulillah! Irinsa nake so, ai ko a kayan lefena sai na siyar da wata atamfar na siye shi".
Ƙawarta ta ce"A'a ba ma za a kai haka ba, ai naira dubu bakwai da ɗari biyar ne kacal, domin ita gyaran aure take yi, da taimakon matan da suke cikin wannan matsalar a gidan aure, wata macen fa sanadin haka take faɗawa halaka, wata ta dinga biyawa kanta buƙata, wata ta faɗa madugo, wata ma ta nemi wani namijin a waje, wata kuma ra haƙura ta yi ta zama cikin ƙunci da jin haushin mijin, to ina dalilin haka? Bayan ga mafita ta samu, ai gara ki nema masa magani idan shi ba zai nema ba, ballantana ke me kishiy, ku biyu ne fa a wajensa, ɗan kuzarin nashi rabawa za ku yi".
Farha ta ce"Ni dai ba ni lambarta kin cika ni da surutu".
Ta tura mata lambar, Farha ta yi mata godiya.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Ni'ima yanasa ciccikar nonuwa da tasowarsu kuma yana maganin infection komai nacinsa, muna garin Kaduna, muna aika kaya ko'ina a faɗin ƙasar nan, don neman ƙarin bayani za ku same mu a wannan lambar  0813561321 TULA-TULA, siyan na gari mai da kuɗi gida).
A ranar da ta yi order aka kawo mata magunguna, ranar Lahadi ne yana gida, ta yi tuwo da rana ta zabga masa naganin a ciki, duk a zatonta sai zuwa gobe ma zai fara aiki, sai ga shi tun da rana ya fara aikinsa.
Haka kawai Abdul ya ji wata irin buƙatuwa, ya rasa yadda zai yi, ga Farha yau sai feleƙe take yi da kisisina, ta yi shigar ɗaukar hankali, sai kallonta yake yi ta gefen ido, amma yana ta mazewa, tun da ya saka a ransa dole sai ita ce za ta sakko ta neme shi, don haka yake ta daurewa, sai gyara zama yake yi kamar dai mai naƙuda.
Zuwa yamma Abdul fa ya gama gane ba ƙalau yake ba, domin zama ma nema yake ya gagare shi, sai zarya yake yi a tsakar gida, yana ta fatan Allah Ya sa yau Farha ta neme ya ba ta hakkinta, amma ya ga ita dai sha'anin gabata kawai take yi, ita kuwa tuni ta gama ankara da halin da ya shiga, don haka ita ko yanzu an biyata, ranta fess tana jiran ta inda zai fara, ta saka ranta yau sai ya durƙusa har ya yi mata kuka sannan za ta shi.
To dalilin da ya taƙaita abun har Abdul ya daure ya iya kaiwa dare shi ne, meeting da suke da shi na abokansu, shi ne ya tafi, sai ƙarfe tara na dare suka tashi, duk wanda ya tambaye shi me yake damunsa kawai cewa yake ba ya jin daɗin jikinsa ne, amma a hakan sai da wani abokinsa ya lura da yadda yake zabura, wani lokacin ma sai dai a gan shi a tsaye, sai kuma ya zauna idan abun ya lafa, da ya ƙure shi da tambaya sai ya ce masa ƙananun ƙuraje ne suka fito masa a jikinsa, kuma yana jin kamar ma borin jini zai fara, ƙaiƙayi yana ta damunsa.
Haka dai aka watse a taron ya koma gida a gigice.
Farha tana falonta, ta ɗora ƙafa ɗaya kan ɗaya, an shirya tsaf cikin wata arniyar rigar bacci, tana jiran yadda wasan zai kasance, domin saboda muguntar da ta tanadar masa ma, yau ba za ta je ɗakinsa ba, sai dai idan ya matsu ya biyo ta nashi ɗakin.
Shi kuma Abdul da ya shigo gidan ya yi wanka wai ko zai samu salama, amma kamar ƙara tunzura shi ake yi, ya duba kitchen ɗin Hafsa ko zai samy lemon tsami, tun da ya san yana karya tasirin sha'awa, amma bai samu ba, ya dawo falo yana ta safa da marwa, Allah Ya so ma yaran suna ɗakinsu, duk yadda yake bawa kansa haƙuri kan cewar ya je ga Farha, amma taurin zuciya ya hana shi, ya je ya kwanta yana ta juyi, can sai zuciyarsa ta ce masa 'Gida biyu maganin gobara' Ya tashi zaune zumbur yana cewa"Tabbas gida biyu maganin gobara".
Shi sai yanzu ma ya ga Hafsa fa ta raina masa hankali da ta guje shi ta ce har sai ta haihu za ta dawo, sam ba zai yiwu ba, don haka dole yau ta karɓi kwananta.
Ya duro daga gadon ya nufi ɗakin Hafsa, a lokacin ta fito daga wanka kenan, tana neman rigar bacci mara nauyi da za ta saka.
"Salamu alaikum, Hafsa" Ya faɗa tare da turo ƙofar ɗakin a zabure.
Sai da gabanta ya faɗi da ta juyo ta ga mutum da gajeren wando, saboda wannan ba halayyarsa ba ce, ko zama babu riga ba ya yi a falo, sai dai ya saka ƴar bes, da dogon wando, ko kuma jallabiya, amma yanzu ya faɗo mata ɗaki haka ƙato da shi, sai take ganin kawai duk don ya ƙara aure ne yarinya take neman mayar da shi yaro ƙarami.
Ta ce"Oga lafiya kuwa? Mene ne haka? Yanzu idan yara suka ganka a haka fa?"
Ya kafe ta da ido yana jin kamar ya samu nama, a wahalce ya ce"Hafsa".
Ta ce"Na'am".
Daidai lokacin da ta ɗakko rigar bacci za ta saka, ya ce"Kin ga ba sai kin saka ta ba ma, ki bar ta kawai".
Ta ce"Kamar ya?"
Ya ƙarasa ya janyo ta jikinsa yana cewa"Kawai ki karɓi kwananki yau don Allah, wallahi na gaji da kewarki".
Tun daga yadda yake sauke wasu takwayen  numfashi gabanta ya fara faɗuwa, ta yi ƙoƙarin janye jikinta amma ya ƙi bata dama, ta ce"Haba Oga, ya mun gama magana kuma ka zo ka ce ba haka ba? Idan yarinyar nan ta ga na karɓi kwana ai sai ta raina ni, ta ce na karya alƙawari".
Ya ce"Babu wani raini Hafsa kawai ki karɓi mijinki".
Ta ce"Amma Abdul tun farko ba ka ce haka ba sai yanzu da cikina ya shiga watan haihuwa? Ina buƙatar hutu fa, ka san dai ko da ban bar muku kwanana ba dama dole a watan nan za mu tafi hutu".
Abdul da ba wani fuskantar bayananta yake yi ba, ya ce"Wai Hafsa guduna za ki fara yi ne? Ai dai ni na amince ko? To yanzu kuma janye, don haka daga yau an soke wancen batu, kin karɓi kwananki".
Kamar za ta yi kuka ta ce"To na ji zan karɓa, amma ka ɗaga mini ƙafa sai zuwa gobe, sannan ka zaunar da mu har matarka ka faɗi cewar ka soke wancen alƙawari".
Ya ce"Ba zan iya wani bayani ba, goben a yi, ni dai ki sallame ni kawai".
Ba zai tuna yaushe rabon shi da kwana a ɗakin Hafsa ba, sai ga shi yau ya kwana, sosai ya samu nutsuwa, don shi kamar ma ya manta da me tsohon ciki yake tare. 
Hafsa ba ta yi wani mamaki ba, tun da ta ji da kunnenta ya fara siyan maganin maza yana sha, a zatonta yanzun ma sha ya yi abun ya yi masa yawa, sai dai ta yi mamakin me yasa ga Farha ita da take single babu ciki, amma zai tsallako wajenta a gigice haka, sai wani tunanin ya faɗa mata ƙila period take yi, haka ta yi baccin ranar a jigace, sai ta ji kamar cikinta ya karkace ma.
Ita kuwa Farha tana can tana jiran gawon shanu, da ta ji shirun ya yi yawa sai ta je falo don ta ga me yake yi har yanzu bai nemi agajinta ba? Ta ga babu kowa a falo, ta shiga ɗakinsa da zummar ta sake gigita shi, sannan ta juya masa baya, nan ma ta ga ba ya nan, ta fara tunanin to ina ya tafi a daren nan, kuma a wannan halin da yake ciki? Sai ta yi tunanin ko fita waje ya yi wani uzurin, don haka ta sake zuwa ɗaki ta shafa wata humrar akan ta da, ta dawo falo ta kame, har wani gyara gaban rigarta take yi, ita a dole sai ta ja hankalinsa.
Ganin har sha ɗaya ta gota bai shigo ba, ya sa ta fara tunanin ba lafiya ba, a yadda ta ga yana safa da marwa a falon nan ɗazu, ta san dab yake da ƙarasawa ajin ƙarshe a buƙatuwa, idan kuwa hakane zai yi wuya ya iya ƙara wasu awanni ba tare da ya nemawa kansa mafita ba, ta fara tunanin ko dai yana neman mata ne? Wata zuciyar ta ce mata gaskiya kar ki zarge shi, domin da halinsa ne da tun tuni za ki gane, sai ta fara tunanin to idan kuwa hakane yana cikin gidan nan, ta  ɗauki wayarta ta kira lambarsa, sai ta ji ƙarar wayar tasa a kusa da ita, don ɗazun kiɗimewa ta sa ya barta a nan falon, ta shiga fargabar abin da zai saka ya bar wayarsa a falo, sai tsoro ya fara kamata ta ce ko dai shigowa aka yi aka sace shi? Tun da zamanin nan na kidnapping har cikin gida komai zai iya faruwa.
Wannan tunanin ya sa tsoro ya kamata, ba ta da wata mu'amula da Hafsa, don ko gaishe ta ba ta yi, da tana yi a gaban Abdul, yanzu kuwa ta daina, amma haka kawai ta ji yau ɗin tun da tashin hankali ne ya same su ya kamata ta je ta same ta, ta sanar da ita, don ba za ta kwana cikin zulumi ita kaɗai ba, gara su raba damuwar.
 Tana zuwa ƙofar ɗakin Hafsa ta jiyo muryar Hafsan tana cewa"Don Allah Ya isa haka, wai ka manta ciki ne a jikina?"
Ta ji muryarsa yana cewa ta yi haƙuri ta ƙara masa lokaci.
Ƙirjin Farha ya yi mummunar bugawa, sai da ta yi nadamar zuwa ƙofar ɗakin, zuciyarta ta zo har wuya, ta yi cilli da wayarsa dake hannunta har ta fashe, ta shiga ɗakinta ta zauna a ƙasa dirshan ta ɓarke da kukan baƙinciki da kishi.
Yanzu ta sayi magani da kuɗinta kuma a ce wai kishiyarta ta siyawa? Ta fara tunanin me ta yi wa Abdul da zai yi mata haka? Sai zuciya ta fara raya mata ƙila ma ba tun yau yake zagayawa ɗakin Hafsan ba, shiyasa ma ba ya nemanta ya fake da cewa shi nemansa ake yi, idan kuwa hakane kenan ita ce ma ta yi kyautar kwananta, tun da yana haɗawa har nata ya bi dare kullum idan ta yi bacci ya je wajen Hafsa, kusan kwana ta yi tana kuka, tun asuba ta haɗa kayanta waje guda a akwati tana jiran shi ya fito ya sanar da ita matsayinta.

      Da ya dawo daga sallar asuba ɗakinsa ya wuce, ya kwanta ya fara bacci mai cike da nutsuwa, Farha ta wahalar da shi, don duk ita ce ta ja ya ɗauki tsayin lokacin nan yana yawo da buƙata, a tunaninsa shiyasa jiyan abun ya tasar masa ganga-ganga babu uzuri.  Gari yana fara yin haske Farha ta tashi ta tafi ɗakin nasa jaye da akwatinta, cikin bacci ya ji ana kiran sunan shi "Abdul! Abdul ina magana".
Ya buɗe ido, ya yi mamakin ganin Farha da akwati, ya fara tunanin to ina za ta je da sanyin safiya haka? Ya ce"Ina jinki mene ne?"
Ta ce"Tashi za ka yi ka faɗa mini matsayina a gidan nan!" Ta juya kai gefe tana wani jijjaga jiki.
A ransa ya ce'Oh! Aure kenan, yanzu idan ba albarkacin aure ba ina wannan ƙaramar yarinya za ta zo ta yi masa tsaye a kai tana yi masa rashin kunya? Da girmansa da mutuncinsa'.
A fili kuma ya ce"Me kike nufi da matsayinki? Kina da wani matsayi ne bayan na matata ta biyu?"
Cike da tsiwa ta ce"Matarka ta biyu wacce ka yaudareta da wayo da dabara, da cewar auren huci haushi za ka yi da ita ba! Sai da na shigo na ga ba haka abun yake ba, don Allah Abdul ka san kana son matarka me yasa ka aure ni?"
Ya tashi zaune ya ce"Ni na taɓa ce miki ba na sonta ne dama? Kin ga don Allah idan ba ki da abun yi fice mini daga ɗaki".
Ta ce"Ai dole ka ce haka, tun da ni dai na gama yi maka amfani, kuma wallahi yau gidanmu zan tafi".
Ya ce"Me na yi miki ne?"
Ta ce"Ashe matar nan ta karɓi kwananta, ba ni da matsayin da za oa sanar da ni, sai dai kawai ka je ka kwana a ɗakinta?"
Abdul ya yi tsaki ya ce"Dama don haka ne kika zo kika titsiye ni? E Hafsa ta karɓi kwananta, don haka yau ma ranar girkinta ce, daga nan kuma sai a dinga raba muku".
Ta ce"Amma ai sai ka faɗa mini tun da rana na sani".
"Allah dai Ya kyauta, yarinya kamar babu manya a gidansu, sai kace goyon bazawara!". Ya faɗa yana kwanciya, ya juya mata baya.
Wannan kalma ta goyon bazawara ta daki zuciyar Farha ba kaɗan ba, ta ce"Ni kake cewa goyon bazawara? Kenan uwata kake zagi ko Abdul? To wallahi yau a gidanmu zan kwana, ba zan dawo gidan nan ba har sai ka san darajata".
 Bai juyo ba ma, ballantana ta saka ran zai ba ta amsa.
A harzuƙe ta ce"Na ce gidanmu zan tafi!".
A nutse ya ce"Ki gaishe su".
Farha ta fice fuuu, kamar za ta kifa, suka yi kiciɓus da Hafsa ta zo za ta shiga ɗakin nasa, ta tsaya suna kallon-kallo kafin ta yi ƙwafa ta wuce. Kamar Hafsa za ta share ta sai kuma ta ce"Yarinya kama kanki, ni ba sa'ar yinki ba ce, idan kika sake yi mini ƙwafa sai na zane ki a cikin gidan nan".
Farha ta tsaya daga inda take ta ce"Bisimillah! Ai wallahi ko shi da nake zamansa bai isa ya dake ni ba, ballantana kuma ke, kuma idan ma wani shirin kike yi don ki raba mu wallahi ba za mu rabu ba, ni da mijinki mutu-ka-raba!".
Hafsa ta yi murmushi ta ce"Na yi miki uzuri, na san ba kya cikin nutsuwarki, kin kwankaɗi giyar takaicin ɗa namiji, ita ce take ta shawagi da ke, ke da shi ɗin ba ku isa na ɓata lokacina wajen yin wani shiri a kanku ba, lokaci ne dai ya yi, wanda za ki gane cewar shi namiji ba a cin alwashinsa, ina fatan dai yanzu kin gane Sandar dukan uwargida da ita ake dukan amarya ko? Idan har yanzu kina da ja akan haka, na tabbata kina dab  da ganewa".
Ta shige ɗakin nasa, don ta sanar masa zai kai ta wajen awo idan zai fita aiki.
Farha ta koma ɗakinta ta zauna, sai yanzu kuma ta ji bai kamata ta tafi ba ai, ko don saboda kar Hafsa ta yi tunanin ta ci galaba a kanta, amma da ta tuna kalmar da Abdul ya faɗa mata ta goyon bazawara sai zuciyarta ya sake ɗugunzuma, ta ji gara ta tafi ɗin kawai, ƙila idan ba ta nan zai san darajarta, ya haɗu da ita da mahaifiyarta da mahaifinta kuma duk ya san hakan, amma yau ya ce mata wai ita ce kamar goyon bazawara? Lallai yau ta yarda namiji ba shi da tabbas. 
Ta tashi ta saka hijjabi, ta janyo akwatinta ta fito, da ta ga babu kowa a falon sai ta yi saurin ficewa har tana tuntuɓe, saboda ba ta so Hafsa ta fito ta ganta, ta faɗa mata wata maganar da za ta ji gara ta fasa tafiyar. Ta fice daga gidan tana ƙare masa kallo, da tunanin ko za ta daɗe kafin ta dawo? Ko kuma da wuri Abdul zai gane kuskurensa ya ba ta haƙuri? Allah masani, ta ƙarasa titi ta tari adaidaitasahu ta shiga, sai gidan iyayenta.
Babu wanda ya san Farha ta tafi, har yara suka tafi makaranta, shi ma ya shirya suka fita tare da Hafsa, sai da aka kawo cefane ne aka bar nata a ƙofar kitchen ɗinta, Hafsa ta ji shiru har la'asar ba ta fito ta yi girki ba, kuma dama tun da safen nan ba ta sake ganin gilmawarta ba, sai ta fara tunanin ko dai ba ta da lafiya ne? Amma ba ta je ta gano ɗakinta ba, saboda ta tsira da mutuncinta.
 Dab da magriba da ya dawo Hafsa take cewa"Ni Farha ƙalau take kuwa? Na ga ba ta fito ba yau, ga cefanenta can a ƙofar kitchen ɗinta".
Ya ce"Tana gidansu, ta yi mini massage".
Hafsa ta ce"To! Allah Ya kyauta".
Ya ce"Amin dai, wallahi har mamakin rashin kunyar yarinyar nan nake yi, da farko ni ba ta nuna mini haka ba, ashe lumbu-lumbu ce wutar ƙaiƙayi".
Hafsa ta ce"Hmmm Abdul kenan, kai dai kawai ka ce kun gama cin amarcin, yanzu mun dawo ɗaya da ita, ƙila ɗanɗanon ya zama irin nawa".
Ya ce"Kash! Haba Hafsa, wanda suka mori amarci ai suna inda suke, ni dai a yi sha'ani kawai".
Ta ce"Allah Ya kyauta, Ya kuma sasanta" Daga haka suka shiga wata firar.
  Tass Farha ta kwashe komai ta sanarwa iyayenta, har da ƙarin shigishi, su ma ransu ya ɓaci da wannan goyon bazarar da ya ce, don haka suka ga gara ma da ta taho gidan, suka zuba ido suna jira su ga me zai zo ya ce. Farha aka gyara zaman gida, duk da tana jin kewar gidanta da kewar shi kansa Abdul ɗin, amma ta yi alƙawarin ba za ta neme shi ba, sai idan shi ne ya nemo ta, sai su sasanta, domin ta tauna tsakuwa ne kawai don aya ta ji tsoro, ba wai ta daina son mijinta ba ne, halayen da ya tsira ne kawai suke ɓata mata rai, saboda ba ta tsammaci haka daga gare shi ba.
To Farha da ta koma gida ba kwanciya ta yi ba, Maman Ilham ta nemo, mai ptoduct ɗin nan mai suna Tula-tula, ta sayi garin nan na 3 in 1, tana ta amfani da shi, nan da nan ta yi ɓulɓul da ita, wannan kwantattun ƙirjin nata da suka fara tasowa, sannan ta samu mai me kyau na gyaran jiki, ta kuma dage da yin dilka, domin so take idan ta koma gidan Abdul ta tashi kansa, ta sake mayar da bara bana, ta hanyar rikita gidan gabaɗaya, sai ta baza sababbin dokokin da dole kowa ya bi.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection, daɗin daɗawa kuma akwai garin da aka tanada domin mata masu shayarwa waɗanda suka shirya yaye yaransu, shi ma gari ne na gargajiya wanda idan kika yi amfani da shi kafin yaye yaro babu ke babu wannan ciwon nonon da ake yi. Muna Kaduna, muna aika kaya ko'ina, 08135613021)
 Ta wani ɓangaren dai Hafsa za ta iya cewa tafiyar Farha ba ta yi mata daɗi ba, saboda yadda Abdul yake jigatata, ba ya tausayin cikin jikinta, da fari cewa ta yi ita babu ruwanta da tafiyar Farha, tun da dai ba sakinta ya yi ba dole a cigaba da rabon kwana da ita ko ba ta nan, ranar kwananta ya kwana shi kaɗai, ko kuma ya je ya yo bikonta, Abdul ya ce sam bai yarda ba, duk wacce ta yi yaji to kwana ya sauka daga kanta har sai ranar da ta dawo, haka ta haƙura ta rabu da shi, suka cigaba da tafiya a hakan.
 Kwanci-tashi lokacin haihuwar Hafsa ya yi, da asuba ta fara naƙuda suka tafi asibiti, wajen ƙarfe tara na safe ta haifo ɗanta namiji santalele, wanda ya zama rawani tsakanin kalluba, kuma ɗa namiji na fari a wajen Abdul, ai kuwa su duka sun yi farinciki sosai, domin haƙiƙa Abdul yana son ɗa namiji, tun a haihuwarta ta farko yake saka rai, Allah bai kawo ba sai yanzu, duk da ba wai raina matan ya yi ba, haka ita ma Hafsa, tun da ta yi macen sau ɗaya, ta yi ta biyu, a na ukun take saka ran samun namiji, Allah bai kawo ba sai a ta shida, don haka tana cike da farinciki sosai, kuma ta haihu lafiya sai son barka.
 Abdul yana yin status ɗin jaririn nan Farha ce ta fara gani, domin lokacin tana online, kuma dama duba status ɗin shi ba ya wuce ta, musamman yanzu da suka yi faɗa ba ta gidan, kullum cikin zuba ido take ko za ta ga ya ɗora wani abu wanda zai haska mata irin yadda yake kewarta, amma shiru kake ji wai an shuka dusa.
 Ba ta taɓa jin labarin haihuwar da ya ɓata mata rai ba sai a kan wannan ta Hafsan, ba ta taɓa ganin jariri ta ji haushinsa ba sai wannan yaron, kenan dai ta tabbata Hafsan ce za ta fara ajiye magaji a gidan ba ita ba, so ta yi ta sake haifar macen, ta yadda ita kuma idan ta haifi namiji za ta kafa tarihi a gidan, Abdul ya sake ganin darajarta, kuma ya fifita ɗanta akan sauran yaran gidan, ashe hakan ba zai samu ba.
Abdul ya yi mamaki da ya ga Farha ta ga status ɗinsa ba ta ce masa komai ba, ashe abun nata har ya kai haka, a yi masa haihuwa ba za ta yi masa barka ba? Duk da dai dama tun da ta tafi ba su taɓa yin waya ba, amma ai yanzu haihuwa aka yi masa, a ganinsa ko zaman yanke-yanke suke yi da Hafsa ya kamata shi ta yi masa barka, tun da ɗansa ne, ya kawar da tunaninta a ransa ya cigaba da sabgar gabansa.
Hafsa tana ta kula da ɗanta, wanda ya ci sunan Abdul ɗin, don dama alƙawari ya yi sunan shi zai saka, tun da Farha ta kwaɗaitar da shi hakan, ta ce namiji za ta haifa mai kama da shi, kuma sunan shi za a saka, tun da kuwa an samu mai kama da shi ɗin ya ga ya dace ya saka ɗin.
 Ana gobe suna Hafsa ta same shi da zancen akwai baƙi da za su zo suna su kwana, can dangin babanta dake wani garin, suna da yawa har da waɗanda ba su taɓa zuwa ba, ga shi yanzu babu ɗakin baƙi, kuma na yaran ya yi musu kaɗan, ita kuma ba ta son a cika mata ɗaki, takura take.
Abdul bayan ya gama jinta ya ce"To ai ɗakin yara mazan can, na ga Farha tarkacenta ne kawai a ciki, ina ga ki kwashe ki zuba mata a falonta ko ɗakin gadonta kawai, tun da ba ta nan".
Hafsa ta ce"Anya za a yi haka kuwa?"
Ya ce"To idan ba a yi haka ba ya za a yi? Ga ɗaki available kuma sai a tsaya ana kame-kame?"
Hafsa ta ce"To shikenan, amma fa ni ba zan shigar mata ɗaki ba, sai dai kai ka kwashe".
Ya ce"Au kenan ni da ke ba ɗaya ba ne".
Ta ce"Ina kuwa zai zama ɗaya? Ni fa kishiyarta ce, aikata wannan ba ƙaramin zunubi ba ne a duniyar kishi, don haka ka kwashe da kanka".
Ya ce"To bari na kwashe, ai ni ina tunanin ma ko ta dawo ba sai ta mayar da su ba, tun da dai dama ɗakin na maza ne, yanzu kuwa maza sun fara samuwa, kin ga kuwa mai wuri ya zo, mai tabarma sai ya naɗe".
Hafsa ta ce"Wai me kake nufi ne? Ni fa daga kan wannan kuma sai na huta, dama ƙulafucin haihuwar namiji ce ta saka na ƙi yin planing, yanzu kuwa sai na huta ko zan ƙara".
Ya ce"Ai kuwa ba zai yiwu ba, ki lasa mini zuma a baki kuma ki janye? Sai da kija fara mazan za ki ce kin tafi hutu? Ƙila fa yadda kika jera mata biyar haja za ki jero maza goma, don haka babu maganar hutu a nan".
Hafsa ta ce"Kai da kake da amarya yarinya sabon jini? Ai ni na barwa Farha, ta zo ta yi ta zazzago maka su".
Ya ce"Idan na ce naki nake so fa?"
Ta ce"Ba za ma ka ce ba".
Ya nufi ɗakinsa don ɗakko mukullin ɗakin Farha yana cewa"Allah babu wani zancen hutu".
Tass ya kwashe kayan cikin ɗakin ya zuba a falonta, aka share ɗakin don saukar baƙi. Rabonta da yin taron suna tun haihuwa ta uku, ta ce ta gama taron suna, sai dai kawai ƴan'uwa na kusa su zo a ɗan yi girki da yamma kowa ya watse, amma a wannan karon Abdul ya ce sai an yi taron suna, a gayyaci kowa har na nesan ma, duk wanda ta san ba shi da kuɗin mota ta yi masa lissafi zai biya, domin taro za a yi tamkar haihuwarta ta fari.
 Kuɗi ya tura mata da kauri don yin hidima, ranar suna aka sha taro na kece raini, mai jego kamar amarya, ita da yaranta abun sha'awa, an sha hotuna har tare da Abdul ɗin, don sun yi ankon shadda dukansu har da yaran.
 Washegari ya ɗora hotuna a status, na jariri ya fara ɗorawa ya rubuta Abdul'aziz (takwaran Daddy), sannan ya ɗora nashi tare da Hafsa, a ƙasa ya rubuta uwargidana, uwar ƴaƴana, uwar takwarar Daddy, Allah Ya ƙara mana lafiya da ƙaunar juna, Allah Ya sa mu kasance a tare har aljanna, sai kuma ya ɗora wanda suka yi da yaran gabaɗaya ya rubuta my beautiful family.
 Farha tana kunna data status ɗinsa ta fara dubawa, don dama tana zargin zai iya ɗorawa, tun jiya take jira ta ga shiru, ai kuwa yau ɗin da hanzarinta ta buɗe, ta tsaya tana harara hoton jaririn, wai takwaran Daddu, wato Abdul ya raina mata hankali ba kaɗan ba, ita ce fa ta ce idan ta haihu sunan shi zai saka, wato shi ne ya saci fasaha ya sakawa ɗan kishiyarta, ta yadda ita ko ta haihu ba zai sake maimaita wannan sunan ba, ba ta gama jin takaici ba sai da na gaba ya shiga, ta gan shi tare da Hafsa, zuciyarta ta kumbuto kamar za ta fashe, har ba ta san sanda ta fara hawaye ba, saboda tana son mijinta so ba na wasa ba, ita kawai halayen da ya fara yi mata ne ya sa ta yanke hukuncin nesa da shi, kuma duk a zatonta zai rikice ne ya zo bikonta, sai ga shi ya nuna mata ba ta da wata daraja a wajensa, tun da ga shi ko sauɗaya bai kira ta a waya ba, har ta yi sati uku a gida.
 Da ta ga hoto na ukun da suka yi su duka ya saka my family, sai zuciyarta ta sake karyewa, ta fara sarewa da lamarin, kenan ita ya cire ta daga familyn yake nufi ko yaya? Ta rasa wanda zai ba ta amsar nan.
Ta ajiye wayar, sai hawaye ya shiga zubo mata, ta nutsu ta fara tunanin tun lokacin da suka fara samun matsala da shi, ita ta ma manta mene ne ya haddasa samun saɓanin, sai ta ji dama tun farko ba ta biye masa ba, ta cigaba da lallaɓa shi sun zauna lafiya, duk da a ganinta ko tana yi masa wani laifin bai kai ya fara wofantar da ita ba, tun kafin ta yi haihuwar fari? Iya tunaninta ta rasa ta inda matsalar ta samo asali, saboda ita ba san karatun halin maza ba, shi yasa take ganin girman abubuwan da yake yi mata, ga shi har ta fara gajiya da zaman gidan ma, don haka ta yanke kawai za ta nemi shiri ta gani.
Ta ɗauki wayar, ta zo kan status na ƙarshe ta rubuta "Ni an cire ni daga familyn kenan ko? Na gode da komai baby".
Ta tura masa, bini-bini ta kunna data, tana zuba idon jin amsarsa, bai duba saƙonta ba sai dare, ya gama duk abin da zai yi ya kwanta, ya kunna data, ya yi mamakin ganin saƙonta, ya duba ya ga abin da ta ce, ya yi bata amsa da cewar"Ke ce kika cire kanki, idan kin ga za ki dawo ai ƙofa a buɗe take, wannan ra'ayinki ne, kuma sannan shi hoton family ɗin kawai kika gani? Ba ki ga an yi mini haihuwa ba ballantana ki yi mini barka ko? Fine!".
Ta duba saƙon ta ce"Allah Ya raya".
Ya amsa da amin, daga nan ba ta sake yi masa magana ba shi ma bai sake yi mata ba.
Washegari ta yi wani vedio tana bin wata waƙar soyayya, ta ɗora a status, domin shi ta yi, kuma Allah Ya taimake ta ya gani ɗin, ya yi mamakin yadda ya ga ta yi ƙiba ta yi kyau kamar ba ita ba, kuma har ransa ta burge shi, sai ya dinga tuna lokutan soyayyarsu kafin aure, bai taɓa tunanin bayan ya auri Farha komai zai zo musu a haka ba, a ranar dai ya zauna ya yi ta kallon vedion nan, don sosai ta burge shi, tsohuwar soyayya ta dawo, tare da sha'awa, musamman da yanzu Hafsa ta shiga biƙi, a da kam haƙuri yake yi har sai ta yi arba'in, amma yanzu sai ya ji kamar ba zai iya jurewa ba, duk yadda ya so ya riƙe kansa kar ya yi mata magana a kan vedion nan ya kasa, sai da ya tura maya sticker ta namiji yana kuka.
Ita kuwa Farha tana ganin saƙonsa ta tashi ta yi tsalle ta dire tana murnar tarkonta ya kusa kamu.
Washegari ma ta yi wani vedion ta ɗora a status ɗin, yau da ya duba ya gani sai ya yi mata magana, ya ce"Baby ki dakata da ɗora mini kanki a status pls, ki dinga ba ni ta nan ni kaɗai".
Mamaki ya kashe ta, ta ce"Kamar ya? Wai ko ka manta da wa kake tare? Ba fa matarka Hafsa ba ce, matar so".
Sai ga shi ya kira ta a waya, saboda shi a yadda yake ji game da ita da son kasancewa da ita bai ƙi a ce yau ma ta dawo gidansa ba, ta ɗauka suka gaisa babu yabo babu fallasa ta ce"Allah Ya sa dai lafiya".
Ya ce"Ina fa lafiya? Baby me na yi miki kika tafi kika bar ni a gantale? Sai watangaririyw nake yi a gari, babu mai kula da ni". 
Yadda ya ƙarasa maganar da kasalalliyar murya kuma ƙasa-ƙasa kamar munafuki, sai da ya bawa Farha mamaki, a ranta ta ce'Lallai ka ji uwar bari kenan, wa ya faɗa maka Bornu gabas take?'
Don gani take Abdul wata matsalar suka samu da Hafsa, shiyasa ya tuna da ita yake so ta dawo, a yanzu ita ma a shirye take ta koma ɗin, saboda haka ba ta wani tsaya jan aji ba, ta ce"Ba wani nan, abin da ma ba ka damu da ni ba?"
Ya ce"Inji wa? Wallahi na damu da ke Farha, tun da kika tafi kullum cikin tunaninki nake, kin ga fa duk na rame, ke kuwa ƙiba ma na ga kin ƙara, wato ma ba ku damu da ni ba ko? Kin nuna mini za ki iya rayuwa babu ni, na gode".
Farha ta ce"Ai kai ne ka fara nuna hakan..."
Ya katse ta da faɗin"To ai yanzu na gane ashe haka ba zai yiwu ba, na janye, don Allah a bar tone-tone, a bar tuna baya, yaushe za ki dawo? Don Allah babayna ki dawo kin ji?" Sai ya fara kukan shagwaɓa kamar ƙaramin yaro.
 Farha daɗi ya kashe ta, ta fara jin kanta a sama, tun da ta gano cewar tana da sauran daraja a idon mijinta. 
Ta ce"To kai yaushe za ka zo gidan namu?"
Ya ce"Ni ko yau ma kika ce wallahi sai na zo".
Ta ce"Kai, dare fa ya yi, goma da rabi za ka fito daga gida?"
Ya ce"To me zai hana? Tun da dai alfarma nake nema ai".
Ta ce"A'a ni dai, ka bari sai gobe".
Ya ce"Na yarda amma ba don na so ba fa, zan kwana da kewarki".
Ta ce"Ba wani nan, za ka kwana a jikin matarka dai".
Ya ce"Ita da take jego? Yanzu ai dole sai ke ce kaɗai za ki tallafe ni".
Ta ce"Au dama a rashinta ne kenan kake nemana?"
Ya ce"A haba dai, misali na yi miki, ke ai kin san ke ce ta gaban goshina, babyna mai share mini kukana, mai ɗauke mini kewa, kunna data mu yi vedio call, na ga duk kin canza kin ƙara kyau".
Farha daɗi ya kashe ta, sai washe baki take kamar muƙamiƙinta za su yi ciwo, ta katse wayar, ta tashi ta cire rigar baccin jikinta, ta canza wata, ta kunna data suka raba dare suna vedio call, duk ta gigita Abdul, don haka ya ce gobe da safe zai zo su tafi.
Farha washegari ta sanarwa da babarta yau Abdul zai zo su tafi. Uwar ta tsaya tana kallonta da mamaki ta ce"Kuma kin yarda za ki tafin?"
Farha ta ce"E".
Babarta ta ce"To ni ban yarda ba! Tun da ya ce miki ke goyon bazawara ce, sai ya zo ya duƙa a nan ya faɗa mini uban shi ne ya kashe mini aure?"
Ƙirjin Farha ya buga da ƙarfi, ta ce"Ni fa dama...dama ƙarya nake yi, wallahi bai ce ba, na faɗa ne kawai don ku yarda na zauna, ba ya yi mini komai duk sharri na yi masa, matarsa ce take ta ƙulla mini makirci, kuma yanzu ya gane ya taka mata burki".
Babarta ta ce"Ko ma dai mene ne sai ya zo na ji daga bakinsa, kuma ko za ki koma ba dai a cikin satin nan ba".
Farha ta shiga damuwa, har da ƴar ƙwallarta, don ba ta so a lalata mata shiri. Wajen sha ɗaya na safe sai ga Abdul, da ya kira ta ya ce ya zo, mahaifiyarta ta ce ya shigo, mahaifinta ma yana gida yana jiran zuwan shi, Abdul ya shigo a sanyaye, ya duƙa ya gaida iyayen, nan suka fara baje masa zantuka, Farha don takaici kamar za ta yi ihu, ko kuma ta rufe bakin iyayen nata, sosai ta ji nadamar kawo ƙarar shi gidan, duk sai tausayin shi ya kama ta, ganin ya kwantar da kai sai ba da haƙuri yake yi kamar ba shi ba, ita sai ta ga ma kamar ya rame, suka gama yi masa faɗa sannan suka yi musu fatan alkhairi suka ce ta bi shi su tafi.
Suna shiga mota Farha ta ce"Ka yi haƙuri babyna".
Ya ce"Haƙuri na me? Ai ni na yi laifi, kuma iyayenki iyayena ne, don sun yi mini faɗa mene ne?"
Ya kau da zancen da cewa"Kin yi ƙiba kin ƙara kyau sosai my baby, mene ne sirrin?"
Ta yi farrr da ido ta ce"Babu wani sirri, kawai dai ni ka san dama kishinka ne ya hana ni yin ƙiba, yanzu da ba ba ganin matarka sai ga shi na yi ƙiba".
Ya ce"Habawa! Ni kuma kin ga duk na rame ko?"
Ta ce"To wai me yasa? Ba ta kula da kai ne?"
Ya ce"Ke dai bari, mu je dai gidan ki ji".
Suka ɗauki hanya, zuciyoyinsu fess.

     GIDAN HAMZA
     Tun Asiya tana jure halin Hamza tana kitso tana yiwa kanta hidima har ta zo ta ƙosa, saboda cikin jikinta yana wahalar da ita, kitson ma tana so ta yi amma babu dama, irin masu girman cikin nan ne kamar ƙwarya, ga kuma ramewar da ta yi saboda rashin wadataccen abinci, sannan ta lura shi sam ba shi da tausayi, shi kenan kullum cikin shaye-shayen magunguna yana uzura mata.
 Sun kai ruwa rana sosai da Saude kafin su samu maslaha, don ita Saude cewa ta yi ita ta yafe masa ranakun kwanata, saboda tarbiyyar yaranta, ya je can ɗakin Asiya ta yafe, har sai lokacin da ya gina wani ɗakin, ita kuma Asiya ta ce ba ta san zance ba, ita ma da Sauden za ta yarda da ta yafe mata nata kwanan, ranar da suka fara yin haka sai ya yiwa Asiya dole ya kwana a ɗakinta, washegari kuwa ta bankawa ƙofarta sakata tun kafin ya dawo, don haka a dole ya je ɗakin Sauden, ga shi ya yi ƴan shaye-shayensa, Saude kuwa ta ce ba ta san zance ba, Hamza ya ji ba zai iya jurewa ba, ga shi kuma ba ya so ma ya matsawa Saude har yaran su farka, ya zauna ya yi shiru yana Allah wadai da talauci, kafin dabara ta faɗo masa, Saude ba ta san me ya gama saƙawa a ransa ba, sai gani ta yi ya tashi ya sungumi ɗanta guda ɗaya ya saɓa shi a kafaɗa, zai fita da shi Saude ta ce"Hamza ƙalau kake kuwa? Ɗa fa ka ɗauka".
Ya yi mata mugun kallo ya ce"To Saude me kike nufi ne? Mahaukaci kika mayar da ni ko makaho?"
Ta ce"To ina za ka kai mini yaro?"
Ya ce"Siyar da shi zan yi".
Ta ce"Ai hakan ma ba zan yi mamaki ba, tun da dai talauci babu abin da ba ya sakawa, musamman irin naka da kai ka ɗorawa kanka, haka kawai namiji ba shi da isasshen ƙarfin riƙe mace ɗaya, ya ƙaro wata?"
Ya yi tsaki ya fice daga ɗakin, ai kuwa ta bi bayansa, don ba ta yarda yana cikin hayyacinsa ba. A ƙofar ɗakin Asiya ya tsaya ya fara ƙwanƙwasa, ta ce"Waye kuma cikin daren nan?"
Ya ce"Ban sani ba! Uban wa kike tunanin zai buga miki ƙofa idan ba mai gidan ba?"
Asiya daga cikin ɗakin ta ce"To kuma me za ka yi mini? Na ce maka dai ban karɓi kwananta ba, wallahi ba za ta jibga mini wahala ba, kowa ya ci tashi wahalar".
Hamza cikin takaicin wai yau shi matansa suke neman kai da shi, ya ce"Ke dalla gafara can! Ni ce miki na yi ki karɓi kwana? Duk ku cigaba da yi mini abin da kuka ga dama, wallahi tallahi ina ɗora ginin ɗakin nan, ta uku zan auro, sannan ni a ƙa'idata da mace biyu zan zauna, don haka sai ku bi a sannu, domin a cikinku zan sallami ɗaya ta koma gidan tsohonta".
Daga cikin ɗaki Asiya ta ce"Indai kuwa da gaske kake, har addu'a zan iya yi maka Allah Ya hore maka, ka gina ɗakin don ka sake ni".
Saude ta ce"In sha Allahu ni za ka saki Hamza, Allah Ya tabbatar mini".
Baƙinciki kamar ya cika zuciyarsa, ana cewa mai mata biyu ɗan gata, shi kam ɗan wahala ne, a fusace ya ce"Ki buɗe ƙofar nan, yara zan kawo su kwana a nan".
 Asiya har sai da ta sakko daga gadon ta zo jikin ƙofar ɗakin, amma ba ta buɗe ba ta ce"Ɓe ka ce Hamza?"
Ya ce"Yara ne na ce su kwana a nan, zan ɗan ga babarsu ne, kin ga sun fara girma".
Asiya ta ce"Allah Ya kiyaye, wallahi babh yaron da zan kwana da shi a ɗaki".
Hamza ya ce"Haba Asiya, to kuma ba ƴaƴanki ba ne ke ma? Na ga ke ma nan gaba idan kin haihu hakan za a yi, ranar da nake ɗakinki yara suna ɗakin Saude, idan na koma ɗakinta yara suna ɗakinki, ai ana yin haka".
Cikin takaici ta ce"Allah Ya kiyaye a yi haka da ni, in sha Allahu ma ba zan haihu a gidanka ba ballantana na ga wannan baƙincikin, sai dai ta ukun da ka ce za ka auro".
 Hamza ya ce"Don Allah buɗe, iya yau kawai".
Ta ce"Wallahi ba zan kwana da ƴaƴan wata ba".
Ya ce"Ƴaƴan nawa kike gudu?"
Ta ce"Har uban nasu ma abun gudu ne, Hamza ka cuce ni dai, Allah Ya saka mini".
Hawaye ya zubo mata, ta koma ta kwanta tana kuka, tana irin samarin da ta yi masu rufin asiri, amma ƙaddara ta saka duk ta tsallake su ta zaɓi Hamza, ashe shi ɗan arufta ne ba ta sani ba. Ba ta sake kula shi ba, har ya gama magiyarsa, ya ja ƙafa ya koma ta kwantar da yaron, ya tsaya ya riƙe ƙugu yana cewa"Yanzu Saude ya kenan? Ya za a yi?"
Ta ce"Ai kai za ka faɗa".
Ya ce"Ina zuwa".
Ya fita tsakar gidan yana ta ƴan haske-haske, wai ko zai sama musu inda za su fake, sai dabara ta faɗo masa, ya ga ai wannan zauren ma marabarsu da ɗaki kaɗan ne, don haka ya koma ya ɗauki tabarma yana cewa Saude ta biyo shi, duk mitar da take yi masa bai kula ta ba, tun da dai ta biyo shi ɗin to shi dai buƙata ta biya.
Suna zauren nan Asiya ta fito yin fitsari, sai da ta wuce ta yi ta dawo, sannan ta ji motsi a zauren, har ga Allah ba ta taɓa tunanin mutane ne a zauren ba, don haka ta ƙarasa ta haska, ai kuwa ta yi mummunan gani, hankalinta ya tashi har sai da ta saki wayar, ta shige ɗaki ta gudu, ta zauna tana fashewa da kuka, a fili take faɗin"Aatagfirullah! Allah idan wani laifin na yi maka ka haɗa ni aure da wannan bawan naka Allah ka yafe ni, ba don halina ba, ba don aikina ba, Allah ka fitar da ni daga gidan nan". Ta raba dare tana kuka, wai yau ita ce ta ga mijinta da kishiyarta, wannan abun kunya har ina? Tashin hankalin ya yi mata yawa, ba wai kishinsa take yi ba, kawai dai ganin wai a ce har zaure, mijinka a zaure, sai ta ga cewar ita ma nan gaba idan ta tara yara ta san sai ta zo wannan matsayin, don haka a wannan karon ta ɗauki alwashin dole sai ta bar gidan Hamza, sai ya sake ta ko ba ya so, idan kuwa ya ƙi sakinta kuma iyayenta suka ƙi goyon bayanta, to za ta shiga duniya ne kawai, akma auren Hamza dai daga yau ta gama.
 Washegari da safe yana fita ta haɗa kayanta ta tafi, Saude tana ɗaki ba ta ga ɓa tafiyarta ba, sai fitowa ta yi ta ga ƙofarta da mukulli, ta taɓe baki ta ce"Dama ai ke ce kika ce za ki iya".
 Kuka sosai Asiya ta sha a gidansu tana roƙon a raba aurensu da Hamza, kuma ta ƙi faɗar dalili, kawai cewa take ta gaji babu wadataccen abinci, babu sauran hidimar gida, to su ma a gidan da ƙyar suke ci sau uku a rana, don haka suja ga idan auren ya mutu kamar an ƙara musu nauyi ne, shiyasa suka dage sai dai a yi sulhu.
 A ranar Hamza bai je biko ba, tun sa ya kira ta ta ƙi ɗagawa ya ƙyale ta, bai sake nemanta ba, saboda ta saba yin yaji, kuma a ranar da ta je gida a ranar ake kiransa daga gidan a sasanta su koma, shiyasa yanzu ma ya shantake, sai da ya ga har an yi sati ɗaya babu wanda ya kira shi sannan ya fara shiga damuwa.
Da yake yana da mukullin ɗakin Asiya, da farko sai ya cewa Saude su dinga shiga suna kwana a ciki, tun da ba ta nan, Saude ta ce sam ba zai yiwu ba, a ce ta shiga ɗakin kishiyarta ta kwana tare da miji, saboda ita ma idan ita aka yiwa ba za ta ji daɗi ba, shiyasa ta ce ba za ta yi wa wata ba, Hamza har fushi ya yi, saboda shi a ganinsa wannan ba komai ba ne, tun da dai ai ba sata za a yi mata ba, da ya ga dai ba za ta yarda ba, sai yake ɗakko yaran ya kai su ɗakin su kwana a can, su kuma su kwana a ɗakin Sauden.
 Ranar da Asiya ta cika kwana goma a gida Hamza ya shirya ya je gidan, suka gaisa da iyayenta, ya sadda kai ƙasa, aka tambaye shi mene ne ya haɗa su? Ya ce babu komai, aka kira Asiya wacce take jin muguwar tsanar Hamza, kamar ta ɗauki wuƙa ta caka masa, tuni ta fara kuka tana ayyana ko me za a yi ba za ta koma ba.
Ta zauna tanw fakar idon babanta tana harararsa, shi kuwa ya sakar mata murmushi, baban ya ce"Asiya ga mijinki nan, kin san tun da kika zo gidan nan ba ki sanar mana abin da ya haɗa ku ba, idan an yi magana sai dai ki fara kuka, babarki ce ta ce na rabu da ke, ciki ne da ke ba a son kina shiga damuwa, shiyasa na ƙyale ki, mu jira zuwan nashi, to ga shi yanzu ya zo ya ce shi da babu abin da ya haɗa ku, hakan ya tabbatar da haka kawai kika dawo gida, saboda haka sahunki a likafa ki bi mijinki ku koma, ita rayuwar aure dama ibada ce ba jin daɗi da soyayya ba".
Hamza ya ce"Ballanta ma kuma akwai soyayyar".
Takaici ya sa Asiya fashewa da kuka, ta ce"Wallahi Baba ƙarya yake yi, babu abin da ba ya yi mini, yanzu har hantarata yake yi, jiya ma har zagina ya yi, kuma idan ya kawo mini shinkafa da taliya shikenan, sai dai na yi cefane da kuɗina, ba ni da isasshiyar lafiya ballantana na nemi na cefanen, na gaji Baba, ni ba zan koma ba". 
 Baba ya ce"To kin ga tun daga nan akwai rashin kunya a maganganunki, Asiya mijin naki ne yake ƙarya? Ai ko da gaske ƙaryar ya yi ba za ki ce haka ba".
Ya kalli Hamza ya ce"To kai kuma ka ji ƙorafinta, babu yadda za a yi ka ajiye mace, yarinya kamar Asiya ka ce ita za ta dinga ɗaukar ɗawainiyar kanta, idan kana so a daidaita ya zama dole ka gyara".
Hamza ya ce"Za a gyara in sha Allah Baba".
Baba ya ce"A'a, ba za a gyara ɗin ba, a gyara ɗin, yanzu za ta bika ku tafi, amma ni ina ba ta umarnin idan ta ga babu canji to ta dawo gida".
Ya kalli Asiya da take ta kuka ya ce"Asiya, ki yi haƙuri ki bi shi ku koma, amma ko gishiri ne bai siya miki ba ki kar ki yi shiru, ki dawo gida kawai".
Hamza ya ce"A yi haƙuri, in sha Allah za a gyara".
Suka tashi suka tafi, Hamza yana jan akwatin, har suka ƙarasa gida Asiya ba ta daina kuka ba, hakan ya sa jikin Hamza ya yi sanyi sosai, kuma ta yi alƙawarin zai gyara.
Fita ya yi ya siyo mata gurasa da nama, ta ci suka kwanta.
Tun daga ranar sai ya gyara, amma iya ta ɓangarenta, ita Saude babu abin da ya canza, tana yiwa Asiya cefanen komai, wani lokacin har da kifi ko nama, sauran abubuwan buƙata ma duk yana siyo mata, hakan ya sa ta ɗan haƙura ta zauna, amma fa ba wai don tana son shi ba, sai don kawai ba ta da yadda za ta yi.
A gaban Saude zai yiwa Asiya cefane mai rai da lafiya, ita kuma idan ta tambaye shi ko kallonta ba ya yi, ko ya ce ba ta da hankali, tana kallo yanzu Asiya ta daina karyawa da taliya, sai dai ya siyo mata indomi ko kayan shayi, yaran Saude idan suka gani su fara yi mata kuka suna cewa za su sha, wannan abu yana ƙonawa Saude rai sosai, don haka sai ta samu sabon salo, da safe idan Asiya ta ɗora indomi ta shiga ɗaki, sai ta kusa dahuwa sai Saude ta zo ta ɗibi ludayi ɗaya, ta shige ɗaki ta ba wa yaran su ɗan taɓa, ta ce ai kuɗin ubansu ne, ba za ta kashe su da ƙamshin indomi ba, su ba su ci ba, haka da rana ma idan tana girki, sai ya ɗakko tsotsewa sai ta faki ido ta ɗauki kwano ya ɗiba, su shige ɗaki su mai da mugun yawu, Asiya ba ta taɓa sanin Saude tana haka ba, amma tana mamakin rashin aukin indomi, ta yi ta mitar duk sun ƙare mata albarka.
 Haka dai rayuwar gidan ta cigaba da gudanawa. Tun da cikin Asiya ya kai wata huɗu take ce masa za ta fara zuwa wajen awo, amma ya hana ta yana ta cewa ba yanzu ba, ga shi yanzu ciki har ya yi wata shida, watarana ta tashi da zazzaɓi da ciwon kai, ta faɗa masa ya siyo mata magani, tana shan maganin amma har kwana uku abun babu sauƙi, don haka ta ce masa ya ba ta kuɗi ta je asibiti, ya ce ba shi da shi, a ranar na huɗun sai ta lura cikin jikinta ya daina motsi gabaɗaya, washegari ta ga kamar girman cikin ya ma ragu, don haka duk ta tsorata, tana kuka take faɗawa Hamza take cewa"Yanzu don Allah Hamza haka zan cigaba da zama, ba zan je asibiti na ji me yake faruwa da cikin nan ba? Yanzu fa ya daina motsi kwata-kwata".
Hamza ya ce"Kin gw Asiya don Allah kar ki takura mini, kamar ya ciki ya daina motsi? Me kike nufi to?"
Ta ce"Idan mutuwa ya yi a cikina fa?"
Ya ce"Allah Ya ji ƙansa".
Ya fice yana ta mita, ko kuɗin cefane bai tsaya ba ta ba.
Abun duniya ya ishi Asiya, ta zauna a ƙofar ɗakinta tana ta kuka. 
Saude ta fito tsakar gida ta same ta a haka, sai ta ba ta tausayi, ƙwarai da gaske ciwon ƴa mace na ƴa mace ne, ta ce"Asiya lafiya kuwa?"
Asiya a yau sai ta ji Saude kamar ƴar'uwarta, ta fashe da kuka tana cewa"Saude ki yafe mini, ki yafe mini zagin da na yi miki tun kafin na shigo gidan nan da kuma bayan shigowata, ni dai na san auren Hamza shi ne ajalina, gidan nan kuma shi ne ƙabarina, na yi nadamar auren Hamza wallahi, kuma ba zan taɓa yafe masa ba".
Saude ta ce"Asiya kenan, lokacin da na faɗa miki ai ba ki yarda ba, kika ce sai kin aure shi, kin ga yanzu ai kin zo kin gani da idonki, jikinki kuma ya yi miki ƙarin bayani, duk da dai dama a lokacin ba lallai ki yarda ba, tun da za ki ga kamar kishi ne ya sa na faɗa miki hakan, amma da sai ki yi bincike ai, ki bincika ki gano gaskiya ne ko ƙarya? Yanzu wa gari ya waya?"
Cikin kuka ta ce"Ni ya waya, wallahi ni gari ya waya, ya zan yi?"
Saude ta ce"Haƙuri kawai za ku cigaba da yi, tun da ke da yana yi miki cefane ma ai da sauƙi".
Asiya ta ce"Haba Saude ina fa sauƙi? Ba ni da lafiya fa, na faɗa masa cikin nan ya daina motsi amma ya ce ba shi da kuɗin kai ni asibiti, idan ya mace mini a ciki ya zan yi?"
Saude ta ce"Ai kuwa Asiya indai haka ne ba ki ga ta zama ba, zuwa asibiti ya kama ki dole".
Asiya ta ce"Da me zan je? Ba ni da ko sisi".
Saude ta ce"Ga shi ni ma yau da ɗari bakwai na tashi, yanzu ya kenan?"
Asiya ta ce"Ni da zan samu mai siyan kujerun nan sai na siyar"
Saude ta ce"A'a, abun bai kai siyar da kujeru ba, ki je gidanku mana, ai za su kai ki".
Asiya ta ce"Ni ai na gama yanke hukunci, daga asibitin Lagos zan tafi, can gidan ƙanin babata, na tabbata idan ya ga halin da nake ciki sai ya tsaye mini an kashe auren nan".
Saude ta yi shiru tana tunani.
Asiya ta ce"Don girman Allah Saude ki nemi mini dillalai ba don halina ba, na siyar da kujerun nan, na je asibiti, daga nan idan ban mutu ba na tafi Lagos".
Saude ta ce"Ba zan hana ki ba, don ban san adadin ɗacin da kike ji a ranki ba".
Saude ta saka hijjabi ta je ta samo dillalai, aka sayi kujerun Asiya dubu saba'in, don dama ba wasu masu tsada ba ne, suka shirya ta raka ta asibiti, bayan ta ba da ajiyar yaranta a maƙota, suna zuwa aka ba su scanning, sakamako yana fitowa ya nuna ɗan dake cikin Asiya ya mutu, nan aka taimaka aka yi mata yadda naƙuda za ta kama ta, babu jimawa kuwa ta haife gawar ɗan.
 Asiya ta roƙi Saude kan don Allah kar ta faɗawa kowa abin da ya faru, sai sanda ta bar garin, Saude ta koma gida ta yo mata girki ta kai mata, sannan ta je gidan iyayenta ta saka ƙanwarta ta kwana da Asiya a asibiti, kuma a gidan nasu aka kai gawar yaron, aka je aka binne shi, washegari ana sallamarta ta roƙi Saude ta haɗo mata kayanta, ta raka ta har tasha, ta ɗauki hanyar barin garin.
 Saude ta yi ƙus da bakinta, shi kuma Hamza ya yi zaton Asiya tana gidansu, shiyasa bai wani bincika ba, ya bari sai an kwana biyu sai ya je, a kashe matsala su koma kamar yadda suka saba, duk da dai ya yi mamakin ganin ta kwashe kujerunta, amma tun da gadon yana nan da laƙumammiyar katifarsu bai wani damu ba.
 Sai da Asiya ta kira Saude ta faɗa mata ta sauka lafiya, sannan Sauden ta sanarwa da Hamza abin da ya faru, Hamza ya zabura ya miƙe tsaye bayan ya gama jin abin da Sauden ta ce, ya dafe kai ya ce"Innalillahi wa inna ilaihi raji'un! Kenan dai Saude yanzu kina nufin Asiya ba ta gidansu, ba ta garin nan ma bakiɗaya? Da haɗin bakinki aka cuce ni aka ci amanata Saude? Kai ƙarya kike yi, ƙila dai shaye-shaye kika fara yi, Asiya ba za ta iya haka ba".
Saude ta ce"To ai sai ka je gidan nasu ka gani, an faɗa maka kowace mace ce za ta jure wannan cutarwar taka? Kuma ni wallahi ban ga laifinta ba, ni ma kuma ka saka a ranka kana dab da rasa ni, don ba zan kashe rayuwata saboda tunanin yara biyu ba".
Hamza ya ce"Tashi ki tafi! Tun yaushe nake cewa ki tafi kin ƙi tafiya? Kuma wallahi idan na je gidansu Asiya, ta tabbata ba ta garin nan Saude ke ma duk baƙin nacinki sai kin tafi gidanku".
Ya fice da sauri kamar zai kifa. Yana fita Saude ta tashi ta fara haɗa kayanta, tun da dai ga furucin da ya yi, kuma ta san dole zai tarar ba ta nan ɗin.
 A birkice ya ƙarasa gidan, bayan sun gaisa ya tambayi ina Asiya, aka ce masa ba ta zo ba, ya fara salati da sallalami, ya ce"Kenan dai da gaske ne? Ta tabbata na rasa ɗana na cikin Asiya kuma ta bar garin?"
Babar Asiya ta ce"Ban gane ba? Mene ne ya samu Asiyan?"
Ya zayyane mata duka labarin da Saude ta ba shi, ita ma ta shiga damuwa, ta ɗauki waya tana cewa"Ai ina da lambar ƙanin babar tata, bari na kira mu ji".
Ta kira shi ta ƙara sautin wayar, ya ɗaga suka gaisa, ta tambaye shi Asiya tana nan? Ya fara masifa kamar yana yi da sa'arsa, irin yadda suka bar ta ta zauna a gidan Hamza har zuwa wannan lokacin, ya ɗora da faɗin"Ranar Asabar idan na samu lokaci zan shigo garin, da abokina sojoji za mu zo, wallahi tallahi sai mun karairaya mijin Asiya, ina ga ma da shi za mu koma Lagos ɗin, sai mun yi sati muna gana masa azaba, kafin mu sata ya sake ta, sai mun ba shi wahalar da sai ya sake ta sau dubu, sai ya yi nadamar sakinta, kuma sai mun kwantar da shi mun dandatse shi da dutse..."
Ai ana zuwa nan Hamza ya fizgi wayar, cikin tashin hankali ya ce"Assalamu alaikum, Oga ina wuni? Ni ne tsohon mijin Asiya, don girman Allah Yayana ka yi haƙuri wallahi ba sai kun zo ba ma, ni tuni na saki Asiya saki uku, babu kome har abada, don Allah ku yi haƙuri da abubuwan da suka faru, wallahi ba yin kaina ba ne, asiri aka yi mini tun ina yaro, don Allah ku yi haƙuri".
Sam bai bari shi wanda ya kira da ogan ya yi magana ba, yana gama zayyanowa ya miƙa mata wayar, ya bar gidan gudu-gudu, sauri-sauri.
 Yana zuwa ya tarar da Saude ta haɗa kaya tana jiran dawowarsa. Yadda ya afko gidan a firgice har sai da ta yi mamaki, ya ce"Saude ki shaida, ki shaida na saki Asiya, ni da ita har abadan abada, Saude garin zan bari, ƙanin babarta ashe soja ne, yana can yana shirin ɗakko mota ƙirar Igwa, su zo su tafi da ni Lagos su yi jana'izata a can".
Sai ya fara kuka yana birkito kayansa daga sif yana lodawa a wani tsohon buhu, sai da ya kwashe tsaf, sannan ya shiga ɗakin Asiya ya kwaso na can, ya gama ya ɗaure buhun, sai kuma ya zauna ya rushe da kuka ya ce"Ashe haka Asiya za ta yi mini? Ashe mutum yana aurowa kanka ajalinsa? Kin cuce ni Asiya, Saude ni zan tafi, zan shiga duniya, sai yadda hali ya yi, ko na dawo ko a dawo da ni".
Saude ta riƙe buhun ta ce"Wannan wace irin magana ce? Ina za ka je ka bar ni da yara?"
Ya fizge yana cewa"Yi ta kanki na yi ta kaina, wallahi kowa tashi ta fisshe shi, kowa ya girbi abin da ya shuka".
Saude tana ƙwala masa kira, haka ya fice daga gidan babu ko waiwaye. Ta nemi waje ta zauna, sai hawaye suka fara zubo mata.

Maganin sanyi st
Maganin sanyin mara
Tula-tula, maganin gyaran ƙirjin
Kafi buduruwa, maganin sabon budurci
Set ɗin amarya
Set ɗin bazawara
Tsumi kala-kala
Kuma maza ba a barku a baya ba, akwai ingantattun magunan maza na gyaran aure, da siyawa namiji mutunci da ƙima a idon matarsa.
Akwai mallaka ingantacciya
Turaren wuta da humra, ƙamshi 24hr.
 Muna maraba da masu siyan ɗaiɗai ko sari.
Don neman ƙarin bayani

      GIDAN ABDUL
     Hafsa tana zaune a falo tare da yaran, suka ji ƙarar buɗe get, ta san shi ne, amma ba ta yi zaton tare da Farha suka dawo ba, kawai sai jiyo dariyarsu ta yi daga tsakar gidan, don Farha da gayya take ta jansa da fira da kalaman da za su saka shi dariyar, saboda Hafsa ta jiyo sautin dariyarsa tun kafin su shigo, wanda ta san hakan zai tabbatar mata da cewar yana farinciki da dawowarta, ba wai cusa kai ta yi har ya dawo da ita ba, shi kuwa Abdul da bai san mene ne a ranta ba, haka ya dinga ɓaɓɓaka dariya.
Suka shigo falon yana cewa"Ba ki da dama wallahi". 
Sannan ya yi sallama, Farha ta zo za ta wuce Abdul ya ce"Farha ba ki gaida Hafsa ba, ko kin yi mata barka ta waya?"
Farha ta dawo ta ɗan sosa kai ta ce"Wallahi ban kula da ita ba, duk ka sa hankalina ya yi gaba, ta zauna tana gaida Hafsa, Hafsa ta amsa babu yabo babu fallasa, sannan yaran ma suka gaida Farhan, Abdul ya karɓo yaron daga cinyar Hafsa ya miƙawa Farha, yana cewa"Kin gan shi nan, mai kama da ni, takwaran Daddy kenan".
Takaici ya kama Farha na jin wannan sunan, ita ɗanta ta so a dinga yi wa wannan zumuɗin ba ɗan kishiyarta ba, haka dai ta daure ta ce Allah Ya raya, yaron ya ɗan yi sakanni a hannunta sannan ta ba ta shi, ta bi bayan Abdul ɗin da ya wuce yana buɗe ƙofar ɗakinta.
Shaf ya manta da cewar an kwashe kayanta na ɗayan ɗakin, an kawo su an jibga a falo, sai da ya buɗe ya ci karo da shirgi, gabansa ya faɗi, Farha ta ƙaraso ta shiga, turus ta yi ganin kayan haka, da mamaki ta ce"Baby ya haka?
Abdul ya fara inda-inda kafin ya ce"Dama kin san asali nan ɗin ɗakin baƙi ne, to da aka yi haihuwar nan wasu za su zo suna, sai na ga tun da ba kya nan kawai a kwashe kayan ɗayan ɗakin a ajiye a nan kafin ki dawo".
Farha ta ɓata rai ta ce"To ita mene ne amfanin ɗakinta? Su baƙin ba za su kwana a falo ba, ko ɗakin yara?"
Ya ce"Ki yi haƙuri".
Ta ce"Wannan dai wulaƙanci ne, da nuna ban isa ba, ban kai ba a gidan nan!".
Ya ce"Wallahi Farha kin isa har kin yi yawa ma, inda kina nan ai kin san ba za a yi miki haka ba ko?"
Ta taɓe baki.
 Ya taya ta suka mayar da kayan ɗakin, don dama tun da baƙin suka tafi aka share aka rufe shi, inda ya mayar da kayan ma da ba za ta san an yi ba.
 Inda a da ne, sai ta yi tijara sosai, amma yanzu sulhu take nema don haka ta taƙaita zancen, ba ta fatan su samu matsala da Abdul kafin ta samu ciki, ita yanzu burinta kawai ta samu ciki, daga nan kowa a gidan sai ya ji a jikinsa, shiyasa ma yau ta yi order maganin maza na product ɗin abokiyar hira, wato SIRRIN TSIRRAI, tana jira a kawo mata shi da yamma, domin ta tashi kan Abdul ɗin, Abdul yana ɗakinsa a kwance, ya yi zaton idan Farha ta gama abin da take yi za ta biyo shi ne, sai ya ji shiru, shi kuma a yadda yake jinsa ba zai iya kaiwa dare ba, don haka ya kira ta a waya ya ce yana jiranta fa.
Wanka ta yi, ta saka wata riga iya gwiwa mara nauyi, kuma shara-shara, ta baza humra, har da ɗakko takalmi mai tsini samfutin coge ta saka, kamar wacce za ta je wata unguwa, ta fito tana takun yauƙi ƙwas-ƙwas, sautin takalmin nata ya ja hankalin Hafsa da yaranta, duk suka juya suka kalle ta, Hafsa kallo ɗaya ta yi mata ta kau da kai, amma sai da gabanta ya faɗi, zuciyarta ta fara bugu, idan ta ce ba ta kishib Farha ta yi ƙarya, tana dannewa ne kawai, a gabansu ta fara ƙwanƙwasa ƙofar ɗakin Abdul ɗin tana cewa"Baby". Duk da ta san ƙofar a buɗe take, so take ta ɗan shaƙawa Hafsa, ta nuna mata cewar ko kura ta rame ta fi ƙarfin kare.
 Abdul ya taso da saurinsa ya buɗe ƙofar, tana shiga ya rufe har da murɗa key, yana washe baki ya ce"Wai ni baby wannan kyaun naki duk daga ina?"
 Ta yi masa fari tana langwaɓewa a jikinsa ta ce"Daga kai ne".
Ya ce"Amma dai sai da kika bar gidan nan kika yi kyaun nan, Baby ko dai ba ki damu da tunanina ba? Alamu sun nuna ba kya kewata".
Ta ce"Allah na yi kewarka sosai, kawai dai da na duba na ga yanzu ka daina ji da ni, sai na kwantar da hankalina na yi ƙibata".
Ya janyo ta jikinsa yana cewa"Wallahi ba haka ba ne, ni ma sai yanzu nake nadamar abubuwan da na yi miki, amma yanzu ai ya wuce ko?"
Ta ce"E mana, mu daina ma tuna baya, mu fuskanci gaba".
Yana ta kallonta ya ce"Na yi kewarki, kin bar ni da yunwa".
Ta ce"Don Allah baby ka yi mini wani alƙawari guda ɗaya, kuma ka cika don Allah".
Ya ce"Ki faɗi buƙatarki, Allah Ya sa zan iya".
Ta turo baki ta ce"Za ka iya mana, tun da dai kana yi wa matarka".
Ya yi tsam yana tunanin me yake yi wa Hafsa wanda ba ya yi mata?
Ta ce"Ni dai don Allah..."
Sai kuma ta yi shiru, ta fara kukan ƙarya.
Ya rikice ya ce"Haba baby, wai mene ne? Ki faɗa mini pls".
Ta kwanta a jikinsa, ta rufe fuskarta da ƙirjinsa sannan ta ce"Ni dai so na samu ciki, an ƙi a yi mini" Ta ƙarasa maganar da muryar kuka.
 Wani daɗi da shauki ya kama Abdul, irin wanna  shagwaɓar ya rasa a wajen Hafsa, shi ya fi ya ga mace a kullum kamar haka, ya ce"Ai kuwa Baby indai wannan alƙawari ne to zan cika shi nan ba da jimawa ba, matuƙar dai za ki ba ni haɗin kai".
Ta ce"Me zai hana? Kuma ni fa abin da ya sa a baya ma muka samu matsala, saboda tun farko ba ka faɗa mini ƙa'idarka ta cewar kai sai dai mace ta neme ka ba, amma yanzu tun da na sani ai ka ga sai inda mai ya ƙare".
Abdul ya yi dariyar farinciki. Sannan ya ɗauki waya ya kira lambar Hafsa, ya ce"Hafsa don Allah kun ɗora girki ne?"
Ta ce"E an ɗora yanzu".
Ya ce"Yawwa to a dafa da Farha pls, kin ga yau ta dawo kitchen ɗinta duk ya yi ƙura".
Hafsa ta ce"Ok an gama ranka ya daɗe".
 Ya ajiye wayar, ya fuskanci Farha, suka fara farantawa juna rai, yana ji ana kiran sallar ƙarfe ɗaya, amma ya cigaba da lamarinsa, sai masallacin ƙarfe biyu ya je, Farha duk ta kiɗima shi, har mamakin yadda jikinta ya canza yake yi, ya san tabbas ta yi gyara, sai dai kawai ta ƙi faɗa.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection.08135613021)
 Da ya dawo daga masallacin yana ta sauri zai shiga ɗakinsa, har ya manta da batun abinci, don shi ba ya jin yunwa ma, ita kuma Farha ta fito bayan fitarsa, ta yi wanka, ta yi sallah ta canza kaya, ta zo ta koma ɗakin nasa, ko sannu ba ta yi wa Hafsa ba.
 Hafsa ta ce"Oga ga abincin naku".
Ya ce"To, ɗakko na shigar mana da shi ciki".
Ta ɗakko ta ba shi tana mamakin wai saboda daɗin amarci yau abinci ma a ɗakinsa zai ci. Yana shiga ya ajiye abincin suka ci, suka dinga fira cikin nishaɗi, ita Farha ba ta ƙi ma a ɗora daga inda aka tsaya ba, amma da ta fuskanci Abdul ɗin yana da rauni, sai ta rabu da shi tana jira a kawo mata maganinta tukunna.
Cikin firar take cewa"Wallahi baby ina sonka, sam ba na son kana yin nesa da ni, sai dole kawai".
Ya ce"To yanzu dai ai ga ni ko?"
Ta shagwaɓe fuska ta ce"Ai dai na kwana biyu ne".
Ya ce"To ya za a yi? Ni ma ba son haka nake ba".
Ta ce"Amma fa ni na ga idan mace ta haihu indai tana da kishiya, to bar mata miji da girki take yi har sai ta yi arba'in".
Ya ce"Ni ma na ji haka a wajen wani abokina".
Ta ce"Ai ko'ina ma hakan ake yi, amma idan ita matarka ta ce ba haka ba shikenan, sai mu haƙura".
Ya ce"Ba mu yi zancen ba, amma na san Hafsa ba za ta ƙi ba, zan yi mata maganar dai na ji".
Ta ce"To Allah Ya sa ta bar mini kai".
Suka lalace da fira har la'asar, ya sake yin wanka ya yi alwala, ya ce daga masallacin zai wuce wani wajen sai dare zai dawo, ta rako shi har bakin get suna ta begen juna.
 Ta dawo falon ta kalli Afna ƙanwar Yasmin ta ce"Ke shiga ɗakin babanku ki fito da kwanukan ciki ki gyara".
Ta kalli Yasmin ta ce"Ke kuma je ki kitchen ɗina ki gyara mini, ki dawo ki gyara mini falo, jikina duk ciwo yake daga dawowata". Ta yi maganar tana wani gantsarewa tana yin miƙar ƙarya.
Duk yaran suka tashi don aiwatar da aikin da ta saka su. A tsanake Hafsa ta ce"Afna dawo ki zauna, ko kuma ki je ki taya Yasmin nata aikin".
Farha ta riƙe ƙugu cike da rashin kunya tana kallon Hafsa, sai da suka fita daga ɗakin sannan ta kalli Farha, kafin ta kai ga cewa komai Farha ta riga ta cewa"Hafsa me kike nufi ne? Kina nufin ban isa da ƴaƴan mijina ba?"
Hafsa ta yi murmushi cike da ƙasaita ta ce"Kin isa mana Farha, ƴaƴan mijinka ai naka ne ko da ba kai ne ka yi naƙuda da shayar da su ba, idan so na yi na nuna miki ba ki isa ba to da ba zan bar Yasmin ma ta tafi aikin da kika saka ta ba, gyaran ɗakin babansu fa kika saka yarinya, ban taɓa saka su gyara ɗakinsa ba, sai dai na gyata da kaina, a yadda na tsara babu abin da zai dinga shigar da su ɗakinsa, saboda bai dace ba, ko dai ki gyara, ko kuma shi ya gyara da kansa".
Farha ta taɓe baki ta ce"Au, ai na yi zaton ban isa na saka su ba ne, da sai na kira shi ya dawo gidan shi da ya isa da su sai ya saka su a gabanki!".
Daga haka ta shiga ɗakin, ta kwashe kwanukan ta fito tana cewa"Haka kawai daga dawowarka kamar duk an tara maka gajiya, kamar dai ana jira?"
Hafsa kawai ta yi murmushi don ta san da ita take, amma ta rabu da ita. Duk da haka Farha ba ta haƙura ba, ta zo fita daga falon ta ce"Hafsa don Allah ko kina da maganin ciwon gaɓoɓi? Wallahi jikina duk ciwo, na kasa taɓuka komai".
 Hafsa ta ce"Idan irin wannan ciwon jikin yana hana mace aikin gida ai da tuni na kwashe shekaru a kwance, wane dare ne jemage bai gani ba? Ai sai daren mutuwarsa, abar ma da na ɗauraye ta tsayin shekaru, na tatse duka albarkatun jikinta idan da gajiya ni ai zuwa yanzu na gaji, ku da kuka samu second hand ma, tsoho mai mata da ƴaƴa biyar, idan mace ba ta auri saurayi ba ai ba ta ɗorar da amarci ba, kuma wallahi ba ta more shi ba".
Farha ta ji zafin maganar, a fusace ta ce"Daga tambayarki maganin ciwon jiki? Sai ki nemi cin mutuncina?"
Hafsa ta fara yiwa ɗanta wasa tana yi masa waƙa, tana kiransa da takwaran Daddy ɗan Dadday, Farha ta fice ganin za ta manna mata hauka, a ranta tana cewa'Kuma autan Hafsa ba, don daga wannan yaron kin gama haihuwa, matsiyaciya'.
Ƙarfe biyar aka kawo mata maganin da ta yi order, na dafawa da shayi ne, sai kuma na dafawa da nama, ta daɗe tana jin labarin sirrin tsirrai, don haka da zumuɗinta ta kira Abdul, ta ce ya kawo mata ɗanyen nama, ya ce"Girki za ki yi? Ai da kin huta, sai na shigo mana da wani abun".
Ta ce"A'a a kawo ɗin dai, zan yi girki".
Baby jimawa ya aiko mata kayan miya da naman, ta dafa macaroni, sai ta dafa naman ta saka maganin cokali ɗaya bisa ƙa'ida, na ruwan kuma ta dafa shayi da shi, ta juye a fulas, kafin ya dawo ta gama komai ta ɗauki wanka, ta jere abincin a falonta.
 Dayake uzururruka sun riƙe shi a wajen, sai bayan ya yi sallar isha'i ya dawo gidan, bai samu Hafsa a falo ba, don haka ya wuce ɗakinta, ya same ta tana kwance, ya ce"Hafsa har kin kwanta ne?"
Ta ce"A'a takwaran Daddy nake lallaɓawa ya yi bacci".
Ya ce"To ma sha Allah, idan ya yi baccin ina da magana".
Ya nemi bakin gado ya zauna, jin shiru kamar ta manta da shi a ɗakin, ga shi shi kuma ya matsu ya yafi wajen Farha, sai ya fara wasa da ƙafarta yana cewa"Hafsa ko kin yi baccin ke ma?"
Ta tashi zaune tana ɗaukar ɗan, ta saka shi a kafaɗa ta ce"Me ya faru ne?"
Ya ce"Dama akan ranakun kwana ne, na ga ke yanzu kin haihu, to kuma sai wasu abokaina suke ta faɗa mini wai idan kana da mata biyu, sai ɗaya ta haihu, to wacce ta haihun sai ta sallamawa abokiyar zamanta ranakun kwananta har sai ta yi arba'in".
Hafsa ta ce"E wasu suna yin haka".
Ya ce"To ke fa?"
Ta ce"Duk yadda ka ce, idan kana so sai a yi".
Ya ji daɗi har ransa, ya ce"To a yi hakan kawai".
Ta ce"To na gode, sai da safe".
Ya fita yana cewa"Ni ne da godiya".
Ya nufi ɗakin Farha, cikin zumuɗi ya faɗa mata yadda suka yi da Hafsa, ita ma ta ji daɗi har ranta. Ta ga aikin kayan sirrin tsirrai ba kaɗan ba, domin kuwa a cikin kwanakin nan Abdul ya canza sosai, shi kansa ya yi mamakin canjin da ya ji a jikinsa, duniya ta dawo sabuwa, ana ta ƙara'in holewa.

    Ana rufe sati biyu da dawowar Farha gidan, ta gane Abdul marmarinta kawai ya yi, kalaman da ya yaudare ta da su ta dawo duk ba su kai zuciyarsa ba, sai ya daina duk wannan rawar ƙafa da liƙe mata ɗin da yake yi, tun da ya samu abin da yake so, ya cigaba da tsare mata gida, haka kawai sai ya dinga ɓata rai shi kaɗai, idan ta yi ƙorafi ya hau ta da faɗa, wai yanzu har ta kai Abdul yana cewa shi fa tsani wannan son jikin nata, ba ta fasa saka masa maganin maza ba, kuma shi ma maganin bai fasa aikinsa ba, amma tsaf Abdul ya dawo da halinsa, shi sai dai ta neme shi, a da ta so bijirewa, da ta yi tunanin ƙika Hafsa fa ta yi wankan biƙi kawai dai karɓar girkin ne ba ta yi ba, sai ta bi shi a yadda yake so, gudun kar a kuma, wato ya tafi wajen Hafsa, amma armashin abun ba iri ɗaya ba ne da lokacin da yake mararinta.
 Farha tana da bambanci da Hafsa, ita Farha idan ta ga Abdul yana baya-baya da ita, ko yana ɓata rai, ita ma sai ta ɗauki fushi da shi, tana jin haushinsa sosai, tun da dai ta san babu abin da ta yi masa, saɓanin Hafsa da idan ta ga yana wannan fushin ba ta bi ta kansa, za ta karɓe shi kadaran-kadakan, sannan ba za ta nuna ta san yana yi ba, har zuwa lokacin da zai sakko da kan shi, ita Farha ta ƙi gane ba kullum ake kwana a gado ba, shiyasa suka fiya samun matsala.
 Tun da Hafsa ta ba su kwananta, ba zama ta yi ba, gyaran kanta kawai take yi ciki da waje, shi kansa Abdul yana ta lura da yadda take yin wani musulmin kyau da ƙiba, a tsanake, sannan harkar gabanta kawai take yi, sam ba ta nuna ta yi kewarsa. Ta yi arba'in da sati biyu, amma ba ta da niyyar ce masa za ta dawo ta karɓi miji, shi kuma ba ya so ya kai kanshi ya ce ta dawo, saboda gudun raini, sannan ba ya so ta ga kamar Farha ta gaza masa. Haka ita ma Hafsa a ɓangarenta, jira take yi ya gama cin amarcin ya kawo kansa, kamar yadda ya yi a lokacin cin amarcinsa na farko, amma ita ma gyaran da ta yi ya sa kullum cikin kewa da mararinsa take yi, sai dai ta saka a ranta ba za ta kai kanta sai ya zo, don hak aka cigaba da wannan zaman, kowannensu yana begen ɗan'uwansa daga nesa.
Ana haka ne kuma burin Farha ya cika, alamu sun nuna ta samu abin da take so, domin kuwa ta fara laulayi mai zafi ganga-ganga, dama can ba ta da juriyar ciwo, ɗan zazzaɓi kwantar da ita yake yi rigijib, yanzu ma zazzaɓin ne ya rufe ta, da ciwon kai, ga amai da take yi, komai ta ci ba ya zama a cikin, Abdul da ya ga ta yi kwana biyu a haka, a na ukun ya ɗauke ta suka tafi asibiti, gwajin farko sakamako ya nuna tana ɗauke da ciki na wata ɗaya, farincikin da ta ji ba shi da misali, duk da ta ji haushin yadda Abdul bai wani nuna zumuɗinsa ba, hakan bai hana ta yin murnarta ba.
Ai tun daga nan sai Farha ta sake narkewa, duk wani ado da kwalliya ta daina, ita ta cikin jikinta kawai take yi, ƴan ƙananun laulaye-laulayen suka hana ta taɓuka komai, aiki ya gagare ta, ƴaƴan Hafsa ne suke yi mata komai, gyaran ɗaki da girki, ta saka ran samun tarairaya sosai daga waje Abdul yayin rainon cikin ɗansu na fari, sai ga shi ta samu akasin haka, kayan magungunan Abdul ta tattara ta watsa su a loka, don yanzu tun da ta samu abin da take so, to ba ta ta wani miji.
Da sassafe Yasmin take haɗa mata abun karyawa, sai sun dawo daga makaranta sannan su gyara mata ɗaki da kitchen, kuma a yi mata girkin rana, a yi mata na dare. 
Abdul fa sai ya gaji da wannan rayuwar, ko ta fannin abinci yana fuskantar ƙalubale, ya gaji da cin girkin yara, ya rasa kalar lalacin da Farha take yi da sunan laulayi. Kuma yana kallo Hafsa tana yin girki kala-kala, don da gayya take dafa abin da ta san ya fi so, musamman a ranakun da yake gida, ƙamshi ya cika masa hanci, amma idan ba cewa ya yi Hafsa ta zuba masa ba sai ta yi ƙirmisisi, shi gani yake ma raini ne, tun da ai ta san yana so.
Ga kuma wani sabon salo da ta fito da shi, da ana yin sallar isha'i za ta shige ɗaki, amma yanzu sai lokacin ma za ta yi sabon wanka, ga wata ɗabi'a da ba tata ba yanzu ta koya, wato saka ƙananun kaya masu jan hankali sosai kuma ta zauna a falon, a da indai ta saka to sai dai ta ɗora zani a kai, sai dai a cikin ɗakinda take cirewa, yanzu kuwa Hafsa ta yi kilin da kilina, kuma dayake ta yi ƙiba sai kayan suke yi mata kyau sosai. A hankali ta gama tafiya da imaninsa, idan ya doso falon wata arniyar humra ce take yi masa maraba, sosai ƙamshin nan yake saukar masa da kasala, a taƙaice dai ya gaji, shi yanzu burinsa kawai Hafsa ta karɓi girki, ya gai da ƙazantar Farha, don ba zai ce laulayi kaɗai ba, da kurtun yawo take zama a ɗaki, ta yi ta tofe-tofe kamar tsohuwa, bangon ɗakinta kuwa har kyalli ya fara yi saboda tofa yawu da take yi.
 Watarana ya je ya samu Hafsa a ɗakinta, jikinsa duk a mace, kamar wani maraya mara gata, ya zauna a bakin gado ya yi shiru, Hafaa tana kallonsa ta san yana cikin damuwa, kuma tsaf ta taro jirginsa, sam bai ba ta tausayi ba, saboda ba ta manta ba, yadda ya zo ya zauna a bakin gadon nan yake rawar ƙafa, da tsara mata yadda ake barwa kishiya ranakun kwana ba, sai ga shi yau ya zo a sanyaye zai yi mata ƴar murya, da gayya ta tsiri zirga-zirga a ɗakin, kamar tana neman wani abu, saboda ita kanta ta san yanayin kayan jikinta dole za su ja hankali, shi kuwa yana ta binta da kallo kamar wawa, ba tare da ta kalle shi ba ta ce"Oga lafiya kuwa?"
Ya ce"Me kika gani?"
Ta ce"Na ga ka zo ka zauna, kuma ka yi shiru".
Ya ce"Ni da ɗakin matata? Mene ne idan na zo na zauna? Ko za ki hana ni shiga ne?"
Ta yi ƴar dariya ta ce"Wace ni? Ka yi zamanka mai isarka".
Ya ce"To kuma mene na tambayar me ya kawo ni?"
Ta ce"Yi haƙuri, gani na yi ba ka saba haka ba".
Ya ce"To fira na zo, kuma idan na yi niyya a nan zan kwana ma".
Ta ce"A'a rufa mini asiri kar matarka ta ƙullace ni".
Bai yi magana ba, sai binta da yake yi da wani shu'umin kallo, wanda yake tuna mata rayuwarsu ta baya, yake kuma sakata a shauƙi da son ya keɓewa da juna, har ta fara jin alamar idan ya cigaba da zama a ɗakin komai zai iya faruwa, don haka ta kau da kai daga kallon shi ta ce"To ni dai a bar firar nan, bacci nake ji, ka je ka yi da matarka".
Ya taso ya zo dab da ita har jikinsu na gogar juna, ƙamshin humrarta ya sake birkita masa lissafi, dalilin wannan kusancin da kusa samu, a kasalance ya ce"Idan na ƙi fa? Ba zan fita ba to, idan kinw da ƙarfi ki fitar da ni, kuma ke ɗin ba matata ba ce? To a wajenki na ga damar yin firar yau".
Hafsa ta ce"Ni dai na ce na yafe".
Ya koma ya zauna yana ƙara kallonta ya ce"Hafsa!".
Ta ce"Na'am".
Ya ce"Kin yi arba'in ko?"
Ta ce"Har da sati biyu ma".
Ya ce"To yaushe za ki karɓi girki?"
Ta ce"So kake na karɓa?"
Ya ce"A'a, kawai dai don na tabbatar ban shiga hakkin kowa ba ne".
Ta ce"Ni fa ban faɗa maka ba ne, amma na yanke na bar muku kwanana har zuwa lokacin da za ta haihu, ka ga na san a lokacin za ka iya buƙatata".
Ya yi mata wani kallo ya ce"Me kike nufi ne?"
Ta ce"Babu komai, kawai da na ga kamar haka za ka yi tsarinka, saboda ina jego ka ajiye ni a gefe ka je ka ɗakko amarya ake ta shan amarci, yanzu kuma da ka ga na gama jegon ita ta shiga laulayi ta daina ƙyalli da kwainani sai kake so ka dawo wajena".
Ya haɗe rai, cikin borin kunya ya ce"Me kike nufi ne?"
Ta ce"Ni fa ba na nufin komai".
Ya ce"Don na zo ɗakinki shi ne za ki nemi faɗa mini magana?"
 Ta ce"Wallahi ban faɗa ba, a yi haƙuri Allah Ya huci zuciyar Oga, maigidana angon baby Farha".
 Ya kalle ta ya yi ƙwafa, ya tashi ya fice daga ɗakin. Ɗakinsa ya shiga ya kwanta rigingine, sosai ya so ta karɓi kwananta a yau, amma saboda ya ga abun nata akwai rainin hankali shiyasa kawai ya ƙi faɗa mata kai tsaye, haka ya yi baccin ranar cikin rashin nutsuwa.
Washegari ya zo falo ya kame, ya kira Hafsa da Farha, su Farha uwar magaji ana jin jiki, har ta rame, saboda rashin cin abinci wadatacce, sai lanƙwashewa take yi, tana taɓe fuska kamar za ta yi kuka. Ƙamshin humrar Hafsa ne ya ankarar da su fitowarta, sanye take da wasu kayan bacci riga da wando iya gwiwarta, Farha ta haɗe rai, kishi ya turnuƙeta ganin Abdul ya kafe ta da kallo.
Hafsa ta zauna tana cewa"Sannunku, Oga barka da warhaka".
Ya yi mata wani kallo kafin ya ce"Yawwa".
Suka yi shiru na ɗan lokaci kafin ya ce"Dama na kira ku ne domin na yi sanarwar Hafsa ta karɓi kwananta". Ya yi maganar yana yi mata kallon ƙasan ido don kar ta ba da shi a gaban Farha.
Cikinsu babu wanda ya yi magana, ya kalli Farha ya ce"Farha tun da na ga ba ki da lafiya, girki ma wuya yake yi miki, sai na ga me zai hana ki barwa Hafsa girki har zuwa lokacin da laulayin zai taƙaita miki?"
Hafsa ta ce"Ban karɓa ba".
Farha cikin takaicin yarfata da ya yi a gaban kishiya, yake ƙoƙarin nuna mata ita ba komai ba ce a wajensa, ta ce"Ni ma ban bayar ba, kuma ba zan bayar ba!".
Abdul ya ji haushi sosai ya ce"Au kenan ita sa take ba ki kwanan, ba ta damu da ni ba ne ko? Kuma ke yanzu a wannan lanƙwasar da kike yi har da sakin doro, a haka za ki iya karɓata?"
A ƙufule ta ce"Me zai hana? Minti biyu ko ukun? Ban da na fara taimaka maka da magani har wani namiji ne kai?" Ta yi maganar ba tare da ta tauna ba, kuma ba ta tsaya ta yi nazarin me zai biyo bayanta ba.
Ba Abdul kaɗai ba, hatta Hafsa ta yi mamakin wannan furucin na Farha, a ranta ta ce'Kenan har maganin maza take siya masa? Tabbas biri ya yi kama da mutum' Nan ta tuna wannan ranar da ya zo mata a birkice, ta daɗe tana mamakinsa a ranar, sai yanzu ta samu amsar da tambayar da ta yi wa kanta a lokacin.
Shi kuwa Abdul tsayawa ya yi kawai yana kallonta, mamaki ya kashe shi, da kuma wani abu mai kama da kunya, wai shi mace take bawa magani ba tare da sanin shi ba? Macen ma ba uwargidansa ba, wacce za a ce ta girma kuma sun zama ɗaya, amarya ƙaramar yarinya ce wai ta raina shi, ta yadda har ta ga ba za ta iya jure zama da shi da yanayinsa ba, sai da ta haɗa da nema masa magani? Shi dai ya daɗe yana mamakin kansa, domin kuwa ya ga canji sosai, amma shi duk a zatonsa Allah ne Ya kawo masa sauƙi, ashe magani yarinyar nan take ta banka masa, inda mai illa ne ma da tuni ya gama yi masa.
Kallon da yake yi mata ne ya sa ta sha jinin jikinta, sai yanzu ta gane ta yi katoɓara, kishi ne ya rufe mata ido ta manta sam da me ya kamata ta faɗa, ta turo baki tana sake mata rai.
"Farha! Ni kike sakawa magani a abinci?" Ya tambaye ta ransa a ɓace.
Farha ta ce"To ai na ga kana buƙata ne".
Ya ce"Ni na ce miki ina buƙata?"
Ta ce"Au sai ka faɗa? Ni gani na yi wannan minti biyun ne ya hana na samu ciki, yanzu da na taimake ka ba ga shi na samu ba?"
A fusace ya ce"Idan kin san ba za ki iya ba me yasa ba ki yi mini bayani ba? Ai da tun farko sai ki faɗa mini, domin na san matakin da zan ɗauka".
Hafsa ta yi farat ta ce"To ai da farkon ba za ta  gani ba, tun da ka sha irin magungunan, ka ga kenan idan ɓera da sata daddawa ma da wari, da fari ba ka je mata a asalin halittarka ba, sai ka yi kwaskwarima, daga baya kuma ka watsar, ka ga kuwa ita mace yadda ka saba mata da haka ta fi so a tafi, ni ban ga laifinta ba".
A fusace ya ce"Ke Hafsa wa ya sako bakinki a nan? Me ya kawo ki maganar nan? Me na ya zaunar da ke a falon nan? Ba dai zancen kwana ba ne na ce ki karɓa? To kar ma ki karɓa, kar wacce ta sake shigowa ɗakina, ku bar ni na rayu ni kaɗai, tun da dai kun mayar da ni ragon miji, wanda ban iya komai ba".
Hafsa ta tashi tana cewa"Kun fi kusa Kano da Haɗeja". Ta yi ɗakinta ranta fess.
Har ya tashi zai bar falon, sai kuma ya dawo ya ce"Farha yanzu ni kike sakawa magani? Kenan dai zaman haƙuri kawai kike yi da ni?"
Ta yi shiru.
Ya ce"Ki ba ni amsa mana, ina so na yanke hukuncin da na ga ya dace".
Ta ce"Ni dai ban ce ba".
Ya yi ƙwafa ya shiga ɗaki, zama ya yi ya zuba tagumi yana mamaki, wai yarinya ƙarama kamar Farha ce ta raina shi a matsayin namiji, wata zuciyar ta ce masa ka san kalar mazan da ta yi mu'amula da su ne? Wata zuciyar ta ƙaryata hakan, ta ce masa, fyaɗe aka yiwa Farha, ya fara tunanin anya kuwa? Ba ya so ya zurfafa zarginta, saboda hakan ba zai haifar da ɗa mai ido ba, a fili ya ce"Fyaɗe ne".
 Can wajen ƙarfe goma ya kwanta, yana ta jiran Hafsa ya ji shiru, ya riga ya saka rai a yau ɗin, don haka ya ɗauki waya ya kirata, ta ɗauka, ya ce"Hafsa me kike jira ne?"
Ta ce"Da me fa?"
Ya ce"Ɗazu a kan me na tara ku? Ban faɗa miki kin karɓi kwana ba?"
Ta ce"To ai na ga daga ƙarshe ka ce kar wacce ta sake shigo maka ɗaki".
Ya yi tsaki ya ce"Idan ba za ki zo ba shikenan". Ya katse wayar.
Ta yi murmushi, ta ajiye wayar, ta sake yiwa takwaran Daddy addu'a ta tafi ɗakin nasa.

  Tabbas daren yau Hafsa ta tabbatar da sun yi kewar juna ita da mijinta, kuma sosai ta ga aikin magungunan da ta yi amfani da su na sirrin tsirrai, domin kuwa Abdul har kasa shiru ya yi sai da ya yaba, a yau sai ya ji zai so ya yi nisan zango, sai dai kuma yanayin halittarsa ya ƙi ba shi haɗin kai, haka ya haƙura ba don ya so ba, shi da duk a zatonsa lafiya ya samu, ashe magani yarinyar nan take banka masa, kuma ya ji daɗin maganin, amma a ganinsa ai bai kamata ta siya masa magani a ɓoye ba, wannan kamar raini ne, kuma sannan kalamanta sun saka shi ya ji ya raina kansa, sarai ya gane bai gamsar da Hafsa, amma ya zai yi? Sai damuwa ta kama shi.

Hafsa tana shirin barin ɗakin ya kira sunanta a sanyaye, ta dawo ta zauna tana amsawa.

Ya ce"Hafsa magana nake so mu yi".

Ta ce"To ina jinka".

Ya ce"Da gaske ba na gamsar da ku? Duk a hotiho kuke kallona ni ba ni da amfani ko?"

Hafsa ta ce"Sam ba haka ba ne, ka manta tsayin shekarun da muka yi da kai? Idan a haka nake kallonka wallahi da ban zauna ba, kai ba hotiho ba ne, kuma ba laifinka ba ne, ai kowa dama da yanayinsa".

Ya ce"Amma kuma ai zan shiga hakkinku".

Ta ce"Sai dai ko ita, ni saboda Allah nake sonka na aureka, kuma ita rayuwar aure ibada ce, sannan kowane aure da kalar ƙalubalensa, ba lallai mutum ya samu yadda yake so ɗari bisa ɗari ba, saboda haka wannan ba zai zama matsala ba, yanzu ka ga akwai wadataccen abinci a gidanka, akwai sutura, akwai kula da yara da karatunsu, daidai gwargwado kana kyautata mana, kuma shikenan saboda kana da rauni ta wannan fannin sai na yi ƙorafi? Ya kamata mutum ya fara tuna wasu ni'imomin kafin ya duba naƙasun abokin zamansa".

 Abdul ya yi shiru jiki a mace.

Ta cigaba da cewa"Yanzu wata tana can, babu wadataccen abinci, babu sutura, babu kulawa da soyayya, babu kula da yara, amma mijinta ta wannan fannin zai iya kwashe awanni bai gaji ba, to da ni da ita wa ya fi wani dacen miji? Wallahi na fi ta, domin duk inda aka ce babu abinci a gida, babu sutura, babu kulawa, mijin ma tsanarsa mace take yi, idan kuwa aka kai matakin da mace ta tsani namiji to wallahi a dole take yarda ta ba shi hakkinsa, abun sam babu armashi ma, ita da ya gaza mata ta sauran fannonin kowa sai ya san tana cikin matsala a gidan aure, domin yanayinta zao nuna hakan, to ni kuwa da ba ka gaza mini ta sauran ba, wane ne zai kalle ni ya ce ina da wata damuwa? Ka ga kenan ni matsalata ƙarama ce, tun da ba gabaɗaya ne ka gaza ba, ga shi muna ta haihuwa?"

Ta riƙe hannunsa ta ce"Don Allah kar wannan ya dame ka mijina, wallahi indai don ta ni ce ba ni da matsala da wannan, ko na taɓa yi maka ƙorafi?"

Ya girgiza kai alamar a'a.

Ta ce"Idan kana ganin wannan cuta ce, kuma naƙasu a wajenka to kana da damar neman magani, musamman da ya kasance matarka ba za ta jure hakan na, ni dai a yadda kake ɗin ma ya wadatar da ni, amma idan ka ga za ka nemi maganin to ina da wajen da za ka samu mai inganci, wanda ba zai cutar da lafiyarka ba, idan ya so ranar girkinta sai ka dinga sha, ni kam na fi sonka a yadda kake, domin da haka na saba tun farkon aurenmu, sai yanzu da na tsufa za ka ce za ka canza? Salon ka dinga gajiyar da ni ko?" Ta ƙarasa maganar tana kwanciya a jikinsa.

Murmushi kawai ya yi, ya ji daɗin maganganunta sosai, kuma ta kwantar masa da hankali, kuma sai ya saka a ransa zai nemi maganin, ko don ya yi wa Farha adalci, ƙila ba yanayinsu ɗaya da Hafsa ba, idan Hafsa ta jure ita ba za ta iya jurewa ba.

Ya ce"Hafsa, ina alfahari da farincikin dacen da na yi na samunki a matsayin matata uwar ƴaƴana, tabbas ke ta daban ce a cikin mata, na gode sosai, kalamanki sun ba ni ƙwarin gwiwa, ke mace ce ta gari".

Ya ce"Hmm! Ban da dai zuciya da abin da take so, idanuwa da leƙe-leƙe, ina ni ina hango wata ƴar tsakuwar yarinya na auro, alhalin ga ni da giwar mata a cikin gidana?"

Hafsa ta yi ɗan murmushi ta ce"Je ka faɗawa amaryarka haka, don ni dai namiji ya sha ni na warke, daɗin bakin namiji? Hmm".

Abdul ya ce"Allah Hafsa da gaske nake, ai tun farko na faɗa miki ƙaddara ce ta sa ni wannan auren".

Ta ce"Ni kuwa na ga ƙaddara".

Ya ce"Ba ki yarda ba kenan".

Ta ce"Na yarda mana, ga ƙaddara ga kuma rabo, Allah Ya ba ka ikon gudanar da adalci".

Ya ce"Amin uwargidana, uwargida saurautar mata".

Ta fita tana dariya.

Tun daga nan sai komai ya zama normal, aka cigaba da rabon kwana kowa kwana biyu, Abdul yana sane ya cewa Farha shi fa ya gaji da cin girkin yara, tun da ciki ba kanta farau ba, kowa ma daurewa yake, ta ce masa ita ba za ta iya ba, nan take ya ce to ta dinga yi mata iya cikinta, da ta ga an yi haka ɗin sai kuma ta ji haushi, tun da na Hafsa yake ci, don haka ta daure take yi a ranar kwanansa, a ranar da yake ɗakin Hafsa kuma ta saka yaran su yi mata, duk da shi bai so haka ba, so ya yi a tafi a yadda ta ce ɗin, ya dinga cin na Hafsan kullum, a ɓangaren shimfiɗa kuwa haka take daurewa idan yana ɗakinta, don dai kar a ce an barta a baya, kishiya ta karɓe miji ita kaɗai, amma ba ta sake saka masa wani magani ba.

 Sai kuma ta tsiri wata tsirfa, kullum akwai abin da za ta faɗa ta ce shi kawai take marmari, ita ba za ta iya cin abinci ba, tun yana siyo mata, har dai ya ga abun nata ya wuce gona da iri, sau ya dinga ganin kamar idan yana siyo mata ita kaɗai yana yin rashin adalci, din haka ya fara yo musu leda uku, idan ya kawo ya bata ɗaya, ya bawa Hafsa biyu ita da yara, tun da Farha ta lura da hakan take ta baƙinciki, sai ta daina cewa ya siyo mata komai, sai ta fara cewa ya ba ta kuɗin, sai zai fita sai ta ce ya ba ta dubu biyu akwai abin da za ta aika a siyo mata, nan ma daga baya sai yake bawa Hafsa kuɗin itama.

Yau Abdul a ɗakin Hafsa yake, da safe zai fita ta raka shi tsakar gida, sai ga Farha ta fito tana ta turu baki, ta ja ta tsaya a gefe.

Ya ce"Farha akwai magana ne?"

Ta gyaɗa masa kai alamar akwai.

Ya ce"Mene ne?"

Ta ce"Awara nake so na ci, da soyayyen kifi".

Dayake ya saba Hafsa tana yin awara, sai ya yi zaton ita ma yi za ta yi, don haka ya ce"To za a kawo waken suya da kifin".

Ta wani shagwaɓe murya ta ce"Ni ba ni zan yi ba, irin ta bakin titi nake so, wacce yara suke zama suna soyawa, shima kuma kifin ai irin wanda maza suke soyawa nake so".

Ya ce"Amma Farha idan kin sayi awara, kifi dai ai kya soya shi da kanki, ke ba kya tunanin tsaftar mai kifin?"

Ta ce"Na su nake so, shi kaɗai zan iya ci, kawai ka ba ni dubu uku".

Ya ce"To"

Ya ciro kuɗi a aljihunsa, ya miƙa mata, ita ma Hafsa ya miƙa mata dubu biyar ya ce"Ke ga biyar tun da akwai yara".

Takaici ya kama Farha, har ta kasa yin shiru ta ce"Yanzu shikenan duk abin da na yi marmari a matsayina na me ciki na tambaye ka, ita ma wacce ba ta da ciki sai ka ba ta?"

Ya ce"To mene ne? Ke dai ba baki ba?"

Ta ce"Amma kuma haka ake yi dama, kura da shan bugu gardi da kwace jaka?"

Ya ɓata rai ya ce"Ke wane ne gardin a nan? Idan a naki ragon tunanin wannan rashin adalci ne, to ki bari ki ita ma idan ta samu ciki ki gani, duk abin da ta ce tana so idan ban haɗa na baku tare ba sai ki yi ƙorafi".

Hafsa ta wuce tana buɗe masa get, zuciyarta cike da mamakin ƙarfin halin yarinyar nan.

Abdul ya bar Farha tsaye a nan, ya wuce yana cewa Hafsa"Kai uwargidana kina burge ni, kina shagwaɓa ni fa da buɗe minu get ɗin nan, idan ba ke ce da girki ba indai na zo fita sai na tuna ki, na ce da ke ce da tuni kin hutar da ni kin buɗe mini".

Hafsa ta yi murmushi ta ce"To wannan kuma har mene ne? Motar ma ba don hana ni wankewa ba ai da ka huta da kaiwa car wash".

Ya ce"A'a hakan ma ya isa, ai kuma gatan sai ya yi mini yawa".

Ya shiga ya rufe ya fita daga gidan tana ɗaga mata hannu ita ma tana ɗaga masa, ta zo ta wuce Farha dake tsaye a wajen kamar an dasa ta.

      GIDAN HAMZA

    A nan Saude ta zauna ta ci kukanta, sai ta ji dama ba ta faɗa masa ba, tana ta tunanin yanzu ina zai tafi ya bar ta da ƴaƴa? Idan kuma da gaske kama shin za a yi idan aka zo ba a same shi ba ai sai a yi gaba da ita, da wannan tunanin ta gane cewa ita ma ba ta ga ta zama ba, don haka ta saka hijjabi ta tankaɗa ƙeyar ƴaƴanta, tana jan tsohuwar akwatinta riƙi-riƙi suka tafi gidan iyayenta.

A ɓangaren Hamza a zaure ya tsaya ya share hawaye da gumin da yake ta yanko masa, kamar wanda ya haɗiyi kunawa, akwai wani abokinsa da ya taɓa shiga gonar sojoji, suka kama shi suka kai shi barikinsu, dukan da suka yi masa ba na wasa ba ne, Allah ne ya yi da kwanansa a gaba, sanda ya ba shi labari yake ce masa shi dai ba zai ce ga adadin suman da ya yi ba, amma ya tuna lokacin da ya yi suma na bakwai, sai da ya yi sati a asibiti sannan ya dawo hayyacinsa, kuma shi ko a labari Asiya ba ta taɓa faɗa masa tana da ɗan'uwa soja ba, da dole zai kiyaye wasu abubuwan, saboda gudun faruwar hakan, yanzu ga shi nan ya shiga tsaka mai wuya.

 Har ya hau titi zai fara tafiyar da babu wajen zuwa, sai ya tuna da Inna, ya tuna ya dace ya yi mata sallama, idan ɓa bankwana za su yi su yi, domin idan ya tafi bai san ranar dawowarsa ba, kar ɗayansu ya mutu ba a yafe juna ba, don haka ya karkara ya nufi gidan nata, yana ta jan tsohon buhun nan a ƙasa, sai haɗuwa yake yi da mutanen da suka san shi, idan suka yi masa magana ma ba kowa yake kulawa ba, wani hannu kawai yake ɗaga masa, wani kuwa bai ma ishe shi kallo ba, a haka har ya ƙarasa gidansu.

 Inna tana tsakar gida tana gyara shinkafa, ta bi shi da kallo, ganin yanayinsa duk a birkice, amma sai ta ɗauke kai ta cigaba da aikinta, Hamza ya jingine buhun ya zo ya durƙusa a gabanta, sosai ta yi mamaki ama ba ta ɗago ta kalle shi ba.

Hamza ya fara da cewa"Manzon Allah sallallahu alaihi wa sallama ya ce a bi uwa, abi uwa, idan ban manta hadisin ba sau uku ya faɗa, sannan ya ce a bi uba, Inna ki yafe ni ban bi ki ba, sai da kika ce kar na yi auren nan, amma na ƙi, ashe wahala ce ke bibiyata, dama shiyasa aka ce duk abin da babba ya hango yaro ko  ya hau Dala da Gwauron dutse ba zai hango shi ba, da na san haka ne da ban aure ta ba".

Inna ta ce"Kai Hamza, me kake nufi ne? Me ya same ka?"

Hamza ya ce"To ni meye ma bai same ni ba? Inna ina cikin wani hali, rundunar sojoji ne suke nemana, yadda kika san suna yin runduna su tafi yaƙi to wallahi haka za su ɗakko igwa su bazama nemana, don haka ni ban ga ta zama ba, ya zama dole na bar garin domin na tsira da rayuwata" Ya fashe da kuka sosai.

Inna ta shiga fargaba, ta san dai Hamza ba mai shiga sabgar rigima ba ne, amma duk da haka sai ta shiga firgici, ta ce"Hamza kai kuwa me ya haɗa ka da sojoji? Me ka yi musu?"

Ya ɗaga hannuwa sama alamar saddaƙarwa ya ce"Tsautsayi! Wallahi tsautasayi ne da ƙaddara, da azal da ƙarar kwana, su ne suka taru suka kai kwaratan idanuwana kan Asiya, har na ji dole sai na aure ta zan samu nutsuwa, ashe soyayyar Asiya ce za ta zama ajalina, kuna silar barin mahaifata, kaico! Ashe dai ba a garin nan ƙasata take ba".

Da sauri Inna ta daka masa tsawa, don ta ga ba shi da niyyar dakatawa, ta ce"Kai! Buhun ubanka! Ina tambayarka me ya faru kana ƙara ɗorawa kanka masifu kala-kala? Me Asiyan ta yi maka?"

Ya ce"Inna me muka yiwa juna dai za ki ce, idan ɓera da sata daddawa ma da wari fa, ki duba lamarin nan Inna, ni ma fa ba ni da kirki, ban kyauta mata ba, ɗa ya mutu a ciki amma na ce Allah Ya ji ƙansa, na barta da dakon gawa a ciko? Tsakani da Allah na yi mata adalci?"

Inna ta sake shiga ruɗu, sai tsoro ya kama ta, ta fara tunanin ko dai Hamza ya samu taɓin hankali ne ba ta da labari?

Ya ce"Inna har aka haifi gawar, aka je aka binne ban sani ba, yanzu haka zancen da nake yi miki ma ban san ina ne ƙabarin ba, amma dai a wannan fannin Saude ce ta cuce ni".

Inna da ta fusata ta ce"Kai Hamza tashi ka bar gidan nan don Allah, tashi ka fita tun da ba za ka faɗa mini me ya faru ba, so kake zuciyata ta buga?"

Ya share hawaye, ya gyara zama ya zayyano mata duk abubuwan da suka faru, duk da ta ji tausayinsa, don duk wanda aka ce sojoji sun yi runduna sun ɗakko igwa sun fito nemansa yana cikin maƙurar tashin hankali, domin kuwa idan suka kama shi sai buzunsa.

Amma a fili ba ta nuna ba, sai ta rufe shi da faɗa, tana cewa"Ai magani ka kenan, Allah ba azzalumin bawansa ba ne, sai dai bawan ya zalunci kansa, ashe ita ma amaryar da ka gama cin amarcin sai ka saka ta a sahun Sauden? Hamza me kake son zama ne? Anya kana tuna ranar hisabi kuwa? Innalillahi wa inna ilaihi raji'un!".

Ya ce"Don Allah ki yi haƙuri, ki yafe mini".

Ta ce"Haƙuri ai kai ya kama, kai za ka yi haƙuri ka canza halinka".

Ya ce"In sha Allahu zan canza, na ma canza dai za a ce".

Suka yi shiru na ƴan sakanni kafin ya tashi ya shuri buhunsa, Inna ta ce"Wai mene ne a cikin buhun nan?"

Ya ce"Kayan sakawata ne, Inna ya zama dole na yi nisa da garin nan".

Ta ce"To ina za ka je? Ai kawai kiransu za a yi a basu haƙuri, ita ma ka kira ta ka ce ta yi haƙuri, amma idan ka bar gari ina za ka je?"

Ya ce"A'a Inna, mutanen nan fa ba su da kyau, wallahi gara kawai na tafi ɗin".

Ta ce"Ni dai a matsayina na mahaifiyarka ban ba ka shawarar ka tafi wani wajen ba, amma fa shawara ce, sai ka ga damar ɗauka".

Ya ce"Amma Inna idan na zauna suka kama ni fa?"

Ta ce"Kai dai ka sani".

Ya ce"Kuma wallahi da ɗari biyu da hamsin na tashi, ko za ki taimake ni da kuɗin mota?"

Ta ce"Wallahi Hamza ko ficika ba zan ba ka ba, tun da ka ce sai ka tafi, ko ka je, Allah Ya kiyaye hanya."

Hamza ya ja buhunsa ya fita daga gidan, ya cigaba da tafiyar da bai san inda zai je ba.

Tasha ya je ya zauna, yana kallon yadda mutane suke ta hawa motoci suna tafiya garuruwa, ya san dai zai yi wuya ya samu wanda zai ji ƙansa ya biya masa kuɗin mota, to ina ma zai ce a kai shi? Kuma idan ya je ma a ina zai sauka?Ya sayi ruwa ya sha, can wajen la'asar da yunwa ta ishe shi ya sayi kunu na ɗari da hamsin, ƙarago na ɗari ya haɗa ya ɗan rage yunwa, yana nan zaune a tasha har isha'i ta yi, nan hankalin masu tashar ya dawo kansa, suka zo suka tambaye shi me yake yi a nan? Ya ce musu shi matafiyi ne kuɗin mota ya katse masa, suka ce to ya je ya nemi wata mafakar, sun daina barin baƙo ya kwana a tasharsu.

Haka Hamza ya fita daga tashar yana ta jan buhu, a bakin titi ya zauna can gefe kusa da wata me abinci yana ta kallon motoci, har ƙarfe goma ta yi, sahu ya fara ɗaukewa bai samu mafita ba, yana nan zaune kamar daga sama ya fara jin jiniyar mota ta tunkaro titin da yake, ƙirjimsa ya yi mummunar bugawa, ya tashi tsaye ya janyo buhunsa ya fara ja yana gudu yana salati yana faɗin"Shikenan ƙarshena ya zo, su Hamza kuma ashe sa'i ya yi, Saude ki yafe ni".

Bai yi nisa ba ya yi tuntuɓe, ya yi wani adungure, sai ga shi a titi wanwar shi da buhun, duk yadda wani mai mota ya so taka burki ya kasa, sai da ya bi ta kan ƙafar Hamza, Hamza da duk ya ruɗe duk a zatonsa sojojin ne suka gan shi suka take shi da mota, ya ƙwalla ƙarar azaba yana cewa"Innalillahi wa inna ilaihi raji'un! Don Allah ku yafe mini, tun da na sakar muku ƴarku".

Mai motar ya fito a kiɗime, ya zo zai ɗaga shi don ya taimaka ya kai shi asibiti, amma shi Hamza dayake idonsa ya rufe kakin sojoji kawai yake gani a jikin mutumin nan, hakan ya saka shi sumewa nan take.

   Dab da asuba Hamza ya fardaɗo, ya buɗe ido yana kallon fankar sama da take juyawa, sai kuma ƙwaƙwalwarsa ta shiga tariyo masa abin da ya faru, da dalilin wanzuwarsa a wajen, ƙirjinsa ya yi mummunar bugawa, ya miƙe zaune a furgice, har ƙarin ruwan hannunsa ya fizge, sai dai jin ƙafarsa ta amsa da wata azaba ya saka shi komawa ya kwanta, ya fara karanto innalillahi wa inna ilaihi raji'un! Yayansa dake kwance a gefe kan sallaya ya farka a firgice, ya yo kansa yana cewa"Hamza ka tashi?"
Hamza ya ce"Ina suke? Ina sojojin suke? Don Allah ɗauke ni mu tafi gida, ba ka faɗa musu na saki ƴar'uwarsu ba? Asiya ta cuce ni".
Yayansa ya ce"Kai ya isa haka, babu wasu sojoji fa, tsautsayi ne ya same ka ka zo tsallaka titi mota ta kaɗe ka, ga shi nan ka samu karaya a ƙafar hagu, Allah ma Ya taimaka da waya a jikinka shi ne wanda ya kaɗe ka ɗin ya kira, muka zo tun a jiyan, ya ce gobe zai dawo".
Hamza ya fashe da kuka yana cewa"Yanzu da gaske na karye? Shikenan na zama gurgu silar auren Asiya?"
Ya ce"Kamar ya auren Asiya?"
Hamza ya ce"Shikenan dai, amma don Allah ka ce musu kar su sallame ni, sai nan da wata biyar ko bakwai, kafin nan ƙura ta lafa".
Dayake yayan nashi ya ji labarin duk abin da ya faru, sai ya ba shi haƙuri ya ce ya kwanta babu abin da zao faru. Washegari Saude tana jin labari ta tafi asibitin duba shi, tana shiga Hamza ya ce"Saude kin ga yadda Allah Ya yi da ni ko? Yau ni ne da karaya a ƙafa silar Asiya, amma dai ta cuce ni, wallahi na yi nadamar aurenta".
 Saude ta ce"Can ta matse maka, sanda kake neman auren nata ai idonka rufewa ya yi, ƙarshe kuma bayan ta shigo ka rufeido ka yaudare ta, ita ma ka saka ta a layin da ka ajiye ni".
Hamza da mamaki ya ce"Saude! Me kike nufi ne? Yanzu duk halin nan da nake ciki ba za ki tausaya mini ba, sai dai ki ƙara mini damuwa? To me ma ya kawo ki kaina?"
Ta ce"Zuwa na yi na ga karayar, idan mai gyaruwa ce na ce Allah Ya sawaƙe, idan kuwa ƙafar nan ta ruɓe to wallahi Hamza ba zan iya jinyarka ba, don shi rashin mutunci biki ne, duk wanda ya yi maka ka rama masa, yasin ni ba zan zauna da gurgu ba".
Hamza ya ji kamar ya fesa mata mari, amma dai ya yi shiru saboda shi yanzu tunaninsa kawai sojiji suna nemansa, don haka ba shi da lokacin sa'insa da wani.
 Kullum sai mutumin da ya kaɗe shi ya zo dubiya, tare da matarsa wacce take ciko kula da abinci kullum babu gajiyawa, haka ita ma Saude kullum sai ta je, kuma mutumin har kuɗi yake bata, tun da a ganinsa yanzu nauyinsa ne ya yi ɗawainiya da iyalin Hamza, tun da silarsa yake kwance a asibiti ba ya fita aiki.
A haka har Hamza ya samu sauƙi, aka sallame shi, a ranar da zai bar asibitin ana ta murna ana yi masa barka, sai kawai aka ga ya fashe da kuka, mutumin nan da mamaki ya ce"Haba Malam Hamza, kai da za ka yi murna Allah Ya taƙaita abun ga shi ka samu lafiya sai ɗan ɗingishi da kake yi, sai kuma ka dinga kuka? Don Allah ka yi haƙuri, bawa ba ya taɓa tsallake ƙaddararsa".
Hamza ya ce"Alhaji ni fa wannan ƙaddarar karayar na yarda da ita, wallahi ba ita ce ta saka ni kuka ba, rundunar sojoji ne suke nemana, kuma sun ce dandatse ni za su yi".
 Ya ce"Subhanallah! Me ya haɗa ka da sojoji?"
Hamza ya kwashe komai ya faɗa masa, har laifinsa bai ɓoye ba. Mutumin ya ce"Amma gaskiya Malam Hamza ba ka kyauta ba sam, sai ka ce dole sai ka zauna da mata biyu? Mace ɗaya ma ka kasa riƙeta da kyautatawa ina ga guda biyu? Ka kwantar da hankalinka, tun da aka kai haka in sha Allahu sun haƙura, babu abin da zai faru, kawai ka kira ita yarinyar ka sake bata haƙuri".
Hamza ya ce"Ai na sake ta, ni yanzu bai hallata na ji muryarta ba".
Mutumin ya ce"Duk da haka, ai a wata mazhabar ma an ce saki uku a kalma ɗaya to saki ɗaya yake nufi, ka ga idan aka bi wannan mazhabar kana da ikon mayar da ita".
Da sauri Hamza ya ce"A'a to ni ba wannan mazhabar nake bi ba, ɗayar nake bi".
Ya ce"Don Allah Alhaji ka ba ni mafaka a gidanka idan babu damuwa, ko a zaure ne zan iya rayuwa".
Alhaji ya ce"Gidanka za ka koma Malam Hamza, kana da mata da ƴaƴa ɓuya ai ba naka ba ne, in sha Allah babu abin da zai faru".
Haka aka rankaya aka raka Hamza gidansa, daɗi ya ji a ransa da ya ga ɗakin Asiya wayam an kwashe kaya, aka yiwa Hamza nasiha sosai, har sai da aka tabbatar ya haƙura zai zauna ya saddaƙar sannan aka watse aka bar shi da Saude, ya kwanta yana hutawa, sai gani ya yi Saude ta saka hijjabi tana cewa"To Hamza ni ma zan tafi, Allah Ya ƙara lafiya, Ya tsare gaba".
Da mamaki sosai ya ce"Saude! Ban gane ke ma za ki tafi ba? ina za ki je?"
Ta ce"Gidan iyayena mana, ai dama kullum daga can nake zuwa asibitin, ko ka manta furucin da ka yi mini ka ce indai Asiya ta bar garin nan ni ma sai na tafi gidanmu? Kuma kai da ka haɗa kayanka za ka bar gari ko ba ka ce na tafi gida ba ai dole na tafi, don haka tun ranar ina gidanmu, yanzun ma abin da ya sa na zo na san ɗakin ya yi ƙura ne, shiyasa na share kuma zan kwashi wasu kayan nawa".
Hamza ya saki baki yana kallonta, sai kuma ya shiga fargaba da tsananin mamaki, saboda tun da suke da Saude ba ta taɓa yin yaji ba, ya sha ce mata ta tafi gida amma sai ta ƙi tafiya, yadda ya fita haka zao dawo ya tarar da ita, sai yanzu da ta ga ya karye shi ne za ta tsallake shi ta tafi?
Ganin tana shirin ficewa daga ɗakin yasa shi ce mata "Saude! Zo mana".
Ta dawo ta tsaya ta ce"Mene ne?"
Ya ce"Ni fa ban ce ki tafi gida ba".
Ta ce"Ka manta dai, ai alokacin da ka faɗa kana cikin giyar soyayyar matarka, ka fusata kana ganin na raba ka da ita, sai yanzu a ka gane Allah da girma yake za ka ce ba ka faɗa ba? To ni ko ka faɗa ko ba ka faɗa ba bai shafe ni ba, ni dai gidanmu zan tafi".
Ya ce"A'a Saude ba a yi haka ba, don Allah ki yi haƙuri, kin ga dai ƙafar nan tawa ba ƙwari ta yi ba, akwai buƙatar wani a kusa da ni".
Ta ce"To ai sai ka auro wata, wato yanzun ma don na ƙarasa jinyarka ne kake so na zauna ba don za ka yi kewata ba?"
A ransa ya ce'Au ke wannan har akwai wanda zai yi kewarki?'
A fili kuwa ya ce"Ba haka ba ne Saude, kin ga yanzu ƴan dubiya ma za su yi ta zuwa, bai dace a zo a tarar ba kya nan ba, kuma ma idan kika duba wacen lokacin duk cikin zafin rai na yi furucin ki tafi gidan, amma yanzu ai na tuba na janye".
Saude ta ce"Wannan kai ya dama, ni kam babu abin da zai saka na zauna, duk ba ƙara aure ni ya jefa ka a wannan halin ba? Waye ya ce ka ƙara? Ko ba gani kake za ka auro wacce ta fi ni daraja da ƙima ba? Hamza na gaji da haƙurin zama da kai, gaskiya kai ba mijin zama ba ne, wanda mace za ta saki jiki ta yi ta zazzago ƴaƴa, saboda haka ni dai na yi karatun ta nutsu na ga kawai gara ka sake ni, na je na auri wanda zai iya riƙe ni, ni kenan duk a wahale, ka kalli yadda na koma, a haka ka auro ni?"
Ya ce"A'a, amma dai ai na faɗa miki ki yi haƙuri komai zai wuce, ba dai abinci ba ne da sauran ƙananun abubuwa? To in sha Allah wanna  matsalar ta kauce, daga yanzu zan dinga yi miki komai, ki gwada ni ki gani, idan ban yi ba kuma sai ki tafi, ki yi haƙuri Saude don Allah". Ya ƙarasa maganar a sanyaye.
An ce tsakanin mata da miji sai Allah, nan take ta ji ta sakko daga fushin, zuciyarta ta karye, kuma ta ji tausayin Hamza, a hali irin na Hamza tun da har ya iya bata haƙuri, yana sanyaya murya to tabbas ta yarda ya yi nadama, don haka ta haƙura ta zauna, sai waya ta yi gida aka aiko mata kayanta da yaran.
 Suna zaune tana yi masa fifita yake cewa"To Saude ko ke za ki koma ciki da falon ne?"
Ta ce"Wannan langa-langar ce falo?"
Ya ce"To ko ma dai kwali ne ai abin da kake da shi, da shi za ka yi taƙama".
Ta ce"Uhm".
Ya ce"Ko ba kya so?"
Ta ce"Da dai ka riƙe, ka samu kuɗi ka sayi katifa ka saka, sai ya zama turakarka, shi kuma falon sai ya zama kitchen ɗina".
Hamza ya ce"Oh! Ni kuwa na ga ranar da za ki waye Saude, ga turaka ga kitchen? Wannan ai wulaƙanci ne ma".
Ta ce"To a bar zancen".
Washegari sai ga wannan bawan Allah da ya kaɗe shi, ya zo musu da goma ta arziƙi, firji babba ya siyawa Saude tare da dubu ashirin ya ce ta ja jari ko ruwa ne ta dinga siyarwa, sannan ya lodo musu kayan abinci mai yawa, ya danƙawa Hamza dubu ɗari biyu, ya ce idan ya warke ya ja jari, idan ya dawo daga kasuwa sai ya dinga yin ɗayar sana'ar, ai Hamza godiya har da kuka, shi wannan dunƙulallen kuɗin da aka ba shi ya fi masa firjin da aka siyawa Saude da kayan abincin.
A ransa ya ce'Alhamdulillah! Kuɗin auren wata bazawar ya samu kenan, bari dai ƙura ta lafa'.
      GIDAN ABDUL
    An sha ƙananun rigingimu da Farha kafin a samu ta gama laulayinta, yau ta ce abu kaza take so, gobe ta ce kaza, kullum akwai abin da za ta tsiro da shi, kuma tana baƙincikin ya siya musu tare da Hafsa, ga shi wannan yawan ɗan Hafsa da yake yi yana fita da shi abun yana ƙona mata rai, tun da yaron ya fara zama kamar an ninkawa Abdul ƙaunarsa, indai yana gida to yaron nan yana cinyarsa, har wata banzar waƙa yake yi maza wai takwaran Daddy abokin Daddy magajin Daddy, babban ɗan Daddy, ya zamar da kansa yaro saboda yaron nan, har akwai ranar da ya goya shi da zani, ita kuma Hafsa tana yi masa vedio suna ta dariya da yaran duka, yana kallon Farha amma acewarta ko kunyarta bai ji ba, ya ƙi sauke shi, ya cigaba da harkar gabansa, a ranar ta shaƙa sosai, ji ta yi kamar ta haihu yau, da kuwa dole sai ya goya nata ɗan ita ma, amma yanzu ma tana binsa bashi.
 Cikinsa watansa bakwai ta fara yi masa maganar siyayyar kayan baby, ya ce mata ba yanzu ba, sai an shiga watan haihuwar, ita ta matsu ta ga nawa zai bata, don haka ta ce"Amma dai a ƙa'ida ciki yana yin wata bakwai ake tanadar komai, a haɗa jakar tafiya asibiti, saboda ba a sani ba ko mutum zai haifi bakwaini".
Abdul ya ce"Idan kin haifi bakwainin sai a naɗesa a zani a je a siyo kayan, minti nawa ne siyo kayan ne? Ballantana na bakwaini ma ai ba tsada za su yi ba".
Ta ji haushin maganarsa, ta ce"Kenan fata kake yi ma na haifo bakwainin?"
Ya ce"Kike yiwa kanki fata dai".
Ta ce"To nawa za ka ba ni kuɗin siyayyar? Ni ba sai mun je tare ba, babata ta ce ita ce za ta raka ni kasuwar".
Ya ce"To duk yadda kika tsara".
Ta ce"To nawa za ka ba ni?"
Ya ce"Haba Farha! Ke wai ba kya fatan ki sauka lafiya ne, sai ta kuɗin kayan baby kike yi? To idan lokacin bayarwar ya yi ai za ki gani".
Ta ce"To idan ka bayar yanzu ai sai an fi siyayar a tsanake, tun da dai sanda za ka bayar cikina ya tsufa, ba zan ji daɗin fita ba".
Ya ce"Ke Farha don Allah maganar nan ta ishe ni haka nan".
Za ta yi magana ya tashi ya bar mata ɗakin. Dama yanzu haka ya tsira, babu damar ta tsare shi da magana sai ya fita ya bar mata ɗakin, ya tafi falo su yi ta fira da Hafsa.
  Daga ranar ba ta sake yi masa zancen kayan baby ba, sai da cikinta ya shiga watan haihuwa sannan ta tuna masa, ya ce za ta ga alert, a lokacin zai fita aiki ne, dom haka ta riƙe wayarta a hannu tana ta jiran saukar alert ɗin, a ƙwaƙwalwarta dai ta gama lissafin siyayyar miliyan ɗaya, tun da biyu zai bayar kuma za ta sayi gwal na miliyan ɗayan, ranar sunan ta samu na maƙalawa a kunnenta, shiyasa za ta taƙaita siyayyar ta yi ta miliyan ɗaya.
Ta gama aikinta, tana kwance tana hutawa ta ji shigowar saƙo, da sauri ta duba, ta ga one da zero-zero wanda ba ta tsaya lissafa su ba, kawai ta saka a ranta miliyan ɗaya ce, takaici da baƙinciki ya dirarwa zuciyarta, ita Abdul zai bawa miliyan ɗaya a haihuwar fari? Ya ɗauki miliyan biyu ya bawa mai haihuwa ta shida? Wannan adalci ne? Ƙwalla ta cika idonta, ta sake duba alert ɗin da kyau, amma duk da haka sai da ta kunna data ta shiga App ɗin bankin sannan ta gane a bayan one ɗin zeto guda biyu ne, wato ma'ana dubu ɗari ya turo mata ba miliyan ɗayan da ta raina ba.
 Sam ba ta wani damu ba, kawai a ganinta mistake ya yi zai turo miliyan ɗaya ya turo dubu ɗari, ta kira shi a waya, yana ɗauka ta ce"Ka kula ka yi mistake wajen turo kuɗin nan kuwa?"
Ya ce"Mistake? Anya kuwa?"
Ta ce"Dubu ɗari fa ka turo".
Ya ce"E na sani, ai hakan na yi niyya dama".
Da ƙarfi ta ce"Dubu ɗari!? Ita ce kuɗin siyayyar tamu ni da jaririn?"
Ya ce"To yanzu ai tun da ba a san me za a haifa ba kayan kaɗan za a siya ko, sai su towel da ƙananun abubuwa, bayan kin haihu kuma ni zan siyowa yaron kaya".
Idan ranta ya yi dubu ya gama ɓaci, kamar za ta yi kuka ta ce"Ni kuma fa? Da tsumma zan yi fitar sunan ko?"
Ya ce"Ni ban ce ba, akwai wani leshi da na ga Hafsa ta siya na tambaye ta kuɗin take faɗa mini, to sai na bata na ce ta siyo miki, za a haɗa da shadda da takalmi da jaka".
Ai ji ta yi kamar yau Abdul so yake kawai ya kashe ta, ta fashe da kuka tana cewa"Kishiya za ka bawa ta yi mini siyayya? Nj gurguwa ce, ko ni ba ni da dangi sai kishiya?" 
Ta fashe da kuka sosai, shi kuma ganin za ta saka masa ciwon kai ga shi a office yake sai ya katse kiran, ya cigaba da aikinsa yana cewa"Allah Ya kyauta".
Farha ta ci kuka ta gode Allah, sosai ta ji nadamar auren mai mata, ta yi iya tunaninta ta rasa me ta yiwa Abdul yake yi mata haka, ta rasa dalili, gani take kawai Hafsa ce take tunzura shi.
 Yau ɗin a ɗakin Farha yake, don haka yana dawowa gidan ko abinci ba ta kawo masa ba suka ɗora daga inda aka tsaya ta waya, ta ce"Me dubu ɗari za ta yiwa yaron nan?"
Ya ce"Ki kawo na ba wa wacce za ta iya sarrafata ki gani".
Ta ce"Kuma a kan me za ka bawa kishiya kuɗi ta siyo mini kaya? To wallahi ko ta siyo ba zan saka ba!".
Ya ɗaga waya ya kira Hafsa, ta ɗauka suja gaisa ya ce"Kin siyo kayan nan da na saka ki siyo?"
Ta ce"Ai ban je kasuwar ba, cikin satin nan dai nake son zuwa".
Ya ce"To kin ga ki bar shi ma, dawo mini da kuɗin ta account ɗina kawai".
Ta ce"To babu damuwa".
Ba a fi minti biyu ba ta dawo masa da shi, nan take ya turawa Farha, ta kalli alert ɗin, ta kalle shi, a raunane ta ce"Ni ma dubu ɗarin?"
Ya ce"Haka nake badawa".
Ta ce"To ko leshi ɗaya da nake so na siya dubu casa'in ne fa".
Ya ce"To idan za ki yi da kuɗinki ai ban hana ba, ni dai ga abin da na yi niyyar badawa, idan kina ganin ke ƙarfinki ya wuce nan komai ma ki je ki yi".
 Ya tashi ya fice, ya bar ta zaune tana share hawaye, tun yanzu ta fara hango mutuwar burinta na shagalin sunan nan, wanda ya ba ta dubu ɗari biyu ita da jariri ta ina za ta yi masa maganar gwal ɗin fita suna?

  A ranar haka suka kwana babu daɗi, shi ya kalli gabas ita ta kalli yamma, tun daga nan ta ɗauki fushi da shi da shi, ba ta sake shiga baƙinciki da kunya ba sai da babarta ta kira ta akan yaushe za a je siyo kayan barkar? Tana kuka ta zayyana mata halin da ake ciki, ita ma uwar ranta ya ɓaci, ta ce"Kuma da gaske kin tabbata miliyan ɗaya ya bawa matarsa sanda za ta haifi wannan ɗan?"
Ta ce"Wallahi a gabana ya ce ta riƙe miliyan ɗayan ta sayi kayan baby, kuma har take cewa ba za ta karɓa ba, ta dawo masa da kuɗinsa ma".
Ta ce"To ai laifinki ne, tun da kin zauna ke kin zama sakarya, tsohuwa ma wai ta fi ki fada a wajen miji, me za a siya da dubu ɗari biyu? Ni da nake ta gayyatar ƴan'uwanki zuwa kasuwa don su taya mu zaɓen kaya, ashe babu kuɗin kaya, to dubu ɗari biyu ko a shagon bakin titin layinku za ki fita ki yi siyayyarki, Allah Ya kyauta!". Ta katse kiran ranta yana ɓaci.
 Wannan abu ya sake tunzura Farha, don haka a ranar da Abdul ya dawo ta zo ta saka shi a gaba tana ta ɓata rai, shi da ya kalle ta ma sai ta ba shi tausayi, cikinta ya tsufa sosai, ga shi ƙafafunta duk sun kumbura, fuska ta yi luhu-luhu, hanci ya buɗe kamar ƙofar mata, ta yi baƙi kamar ba ita ba, saboda dama hasken nata da mai take ƙarawa, don dai ba irin wanda yake yiwa mutum mummunan bleeching ba ne, yanzu kuma sai man ya daina ɗaukarta, sai ta dawo kalarta ta asali, ita sam ba ta duba halin da take ciki, ba ta tuna ranar haihuwa da wahalarta, kawai ta yadda za ta fito ta kece raini a taron suna take, shi tausayinta yake ji, saboda haihuwar fari za ta yi, yana jiye mata wahalar da ya ga Hafsa ta sha a haihuwar fari.
Tana ƙara hura hanci ta ce"Ni fa gaskiya sai an dawo baya akan zancen kuɗin nan".
Ya yi kamar bai ji ta ba.
Ta ce"Leshin da zan siya dubu casa'in ne, ɗinki dubu talatin, sai atamfa dubo saba'in da biyar, ɗinkin dubu ashirin, sai kuma shaddar da za mu yi anko da kai, takalmi da jaka ma dubu hamsin ne, ga mayafi dubu..."
"Don Allah wannan lissafin ya ishe ni haka, ni dai ba na sallame ki ba? To ai lissafi ya rage naki, idan leshin miliyan za ki siya ni babu ruwana" Ya katse ta da faɗin haka, sannan ya tashi zai fice.
Sai ta ruƙo rigarsa ta fashe da kuka, zuciyarsa ta ɗan raunana, ya dawo ya zauna ya ce"Farha mene ne yake damunki?"
Ta ce"Wallahi kuɗin nan ba zai ishe ni ba, kuma ai kai ma ka san ba ka yi adalci ba, ta ya za ka dinga bawa Hafsa miliyan ɗaya, ni kuma da zan yi haihuwar farko ka ba ni wannan abun?"
Ya ce"Ni ne na taɓa bawa Hafsa miliyan ɗaya saboda za ta haihu? To ko wane ne ya faɗa miki koma ki ce masa na ce ƙarya ne, Farha ni fa ba mai kuɗi ba ne, rufin asiri ne kawai, da kuma son kyautatawa iyali, wallahi aljihuna bai kai na bawa matata miliyan ɗaya ta siyan kayan fitar suna ba, zan yi daidai ƙarfina".
Ta ce"Amma ai na ji kuna waya da ita, kana faɗa mata ta riƙe ta sayi kayan baby, har kuma ta raina ta dawo maka da kuɗinka".
Shi sam ya manta ma lokacin da aka yi haka, don haka ya yi zaton Farha ta fara zautuwa ne, ya ce"Don Allah ki kwantar da hankalinki, ba a son mai ciki ta dinga shiga damuwa fa, ke da za ki shiga wani yanayi na naƙuda, ƙafarki ɗaya a duniya ɗaya a lahira, ina ke ina wannan ƙananun rigingumun? Ki dai yi fatan haihuwa lafiya kawai, shi ne gaba da komai".
Farha ta fara kuka ta ce"To ni dai lissafina ya fi ƙarfin wannan kuɗin".
Ya ce"Wannan kuma matsalarki ce".
Haka Farha ta gama ƙuncinta, ƙarshe ta je gidansu aka rakata kasuwar, ta yi siyayyar abubuwan da suka sawwaƙa, rai babu daɗi tun da ba haka ta tsara ba, ana ta iyayi aka gama haɗa jakar tafiya haihuwa cif aka ajiye a gefe, a ranar da haihuwar ta zo da safe ne ya tafi wajen aiki, ta kira shi ta faɗa masa, ya ce zai turo Ali mai adaidaitasahunsu ya zo ya ɗauke su tare da Hafsa ya kai su asibitin, shi ma ga shi nan zuwa, duk da Farha a halin ciwo take amma sai da ta ce"Ka bar shi kawai, indai da kishiya zan je haihuwa har gara ma na haihu a gida, kuma haihuwar zan tafi a adaidaitasahu? Wai Abdul me yasa ba ka damu da ni ba? Me yasa kake son nuna rashin adalci a tsakaninmu?" Ta fashe da kuka, ga kukan ciwo ga na takaicin da yake shirin ƙunsa mata.
Haka dole ya katse aikin ya zo ya ɗauke ta, kuma fir ta ƙi ta ce ba za a tafi da Hafsa ba, haka ya biye mata don shi tausayinta ma yake ji, amma ita saboda ta ɗauki duniya da zafi ko tausayin kanta ba ta yi, ta gidansu ya biya ya ɗakko babarta, suka tafi asibitin. Wuni ta yi tana naƙuda, sai bayan isha'i ta haifi ƴarta mace.
 Ƴar tana fitowa  Farha ta tambayi Nurses ɗin ta ce"Me na haifa?"
Suka ɗago mata yarinyar, tana kallonta ta ji zuciyarta ta tsinke, domin namiji ta saka ran gani ba mace ba, saboda addu'ar da ta dinga yi Allah Ya ba ta namiji, ashe dai addu'arta ba ta karɓu ba kenan sai a gaba, aka shirya ƴar aka miƙo mata, ta karɓeta ta rungume.
 Abdul ya dawo asibitin da abincin dare, ya tarar an yi haihuwar, ya shiga ya samu Farha rungume da ƴarta, ya karɓe ta yana yi mata sannu, ta zuba masa ido tana son karantar yanayin da ya shiga, ta ga dai murmushi a fuskarsa alamar tana farinciki, amma a zatonta zai nuna farinciki fiye da haka.
Ya ce"Wannan ƴar da Mubina take kama".
Farha ta ɓata rai ta ce"Idonka bai faɗa maka daidai ba, akan me ƴar Hafsa za ta yi kama da ƴata?"
Ya ce"Saboda dukansu ƴaƴana ne, wai ke me yasa kike haka ne? Wannan gumurzun da kika sha yau bai sa kin sakko daga tsaunin da kika hau ba ko?"
Ta ce"Yanzu kenan faɗa za ka yi mini a ranar da na haihu?"
Ya ce"A'a ki yi haƙuri, ni na isa? Ki haifo mini ƴa sukutum na yi miki faɗa a ranar? Ai ko marina kika yi sai dai na yi haƙuri".
A asibitin suka kwana tare da ƴar'uwarta, washegari da sassafe Hafsa ta tashi ta yi abinci, ta ba shi ya kai, bayan yara sun tafi makaranta ita ma ta shirya ta je asibitin, barka ce ta kaita, kuma ita ta yi ta fice, amma ta yi mamakin yadda ta ga Farha tana ta ɓata rai, da ɗaga kai sama, ita Hafsa a ganinta ko dambe suke yi tun da dai yau abun alheri ne ya same ta, ta taso ta zo yi mata barka ai bai kamata ta nuna mata wani baƙin hali ba.
 Wajen ƙarfe goma aka sallame su daga aaibiti, suka dawo gida, a yadda suka tsara idan an yi suna Farha za ta tafi gida wanka. A bisa ƙa'idar Abdul idan mace ta haihu yana siyan ƙaramar tunkiya a yanka kafin suna, wacce take a matsayin ƙauri, haka ya yankawa Farha, ita ba ta san ma yana yi ba, amma sai da ta raina, ta ce ta yi ƙarama, haka dai ya yi banza da ita.
 A ranar da aka sallamo su ɗin ya je ya yowa yarinyar siyayyar kayan sakawarta, daidai ruwa daidai tsaki, da ya kawowa Farha nan take ta raina, har da kukanta take cewa"Yanzu wannan shi ne kayan yarinyar duka? Shikenan abin da za ta samu" Ta sake rushewa da kuka.
Abdul ya ce"Innalillahi wa inna ilaihi raji'un! Farha me yasa kike da halin rainuwa? Ki godewa Allah sai ya ƙara miki, ina laifin kayan nan? Sannan haihuwar farko kika yi, daga gidanmu ma za su haɗa su kawo miki, kuma za ki samu na barka, sannan ban ce miki shikenan ba zan sake yi mata sutura ba har abada".
Ta ce"To na ji, kuma ni fa yanzu sai dai na ɗinka kala ɗaya".
Ya ce"Ke kika so, kuma don Allah kar ki sake yi mini maganar ɗinki".
Ta ce"Na ji, sai kuma ka ba ni kuɗin gyaran jiki, yau me dulka za ta fara zuwa tana yi mini".
Ya ce"Wai Farha ba kya tunanin hidimar da take gabana akan sunan nan ne?"
Ta ce"Hidimarka ai ba za ta hana tawa ba, kana kallon yadda duk na yi baƙi, ta ya zan yi kyau a ranar sunan?"
Ya ce"Nawa ne kuɗin?"
Ta ce"Ba ba da iya matsayina a wajenka".
Ya yi ƴar dariya ya ce"Baby Farha kenan, yanzu dai ga baby nan kin ajiye, to wallahi ki yi wa kanko faɗa a wasu lamuran, tun da ga shi dai za ki fara bawa ƴa tarbiyya".
Ta yamutse fuska ta ce"Me kake nufi?"
Ya ce"A"a ban ce komai ba".
Ya ɗauki wayarsa ya tura mata kuɗin, tana gani ta ce"Dubu goma? Na kwana huɗu fa za ta yi mini, kuma ita za ta yi mini ƙunshin suna da kwalliya, dubu saba'in muka yi ciniki da ita".
Ya yi tsaki ya fice daga ɗakin ba tare da ya ce komai ba, don ya fara lura Farha ba ta da saiti a wani wajen.
Sunan mahaifiyarta aka sakawa yarinyar, suke kiranta da Simra, ta ci burin gyaran jikin nan, amma sai haƙura ta yi, ƙanwarta ta siyo mata kurkur da dulka, take yi da kanta, yanzu tunanin kuɗin kwalliyar ma take, ita da tun farko ta san Abdul ba zai ba ta miliyan biyu ba ai da ta samu ta kankare shi kafin auren, ba ta taɓa zaton haka yake da mammaƙo ba sai yanzu.
 A ranar kwana huɗu da haihuwar Farha, zazzaɓi ya kama Abdul, wanda sai da abun ya kai shi ga kwanciya a asibiti, sai ana gobe suna aka sallamo shi, a hakan ma ba warwarewa ya yi ba, kawai cewa ya yi a sallame shi. Farha mugun jin haushin shi take ji, gani take kamar shi ya ɗorawa kansa jinyar nan saboda ya ba ta kunya a hidimar sunan ƴarta ta fari.
 Yana zaune a ɗaki yana hutawa, Hafsa tana fifita masa kunun gyaɗa da ta dama masa, Farha ta shigo ɗauke da Simra, tana ta ɓata rai saboda ganin Hafsa a ɗakin, ta nemi waje ta zauna, a daƙile ta ce"Ya jiki?"
Ya ce"Da sauƙi, Farha ya wanka, ya kwanan babyn?"
Ta ce"Lafiya ƙalau".
Suka yi shiru na ɗan lokaci, Hafsa ta matsa kusa da shi ta fara ba shi kunun a baki da ƙaramin ludayin dake cikin kofin, Farha ta galla mata wata kafirar harara, wanda ba ta san Abdul ya ganta ba, don haka ya ce"Farha ya dai? Akwai magana ne?"
Ta ce"Ai kai ma ka san akwai, gobe suna amma ba a tsayar da komai na hidimar suna ba".
Abdul ya ce"Ai na yi zaton ba sai an yi taro ba, tun da ba ni da lafiya, kenan sai kin yi?"
Ta ce"Sai na yi, don ba zai yiwu a ce haihuwar fari ban yi komai ba".
Ya ce"To babu damuwa, yanzu ya kike so?"
Ta ce"Girkin goben, sai a kawo cefane ko?"
Ya ce"To".
Ya kalli Hafsa ya ce"Hafsa ki kira Ali, sai ki lissafa masa cefanen da zai yo ya kawo, duk yadda kuɗin ya kama ku faɗa min, sai na saka miki".
Farha ta sake haɗe rai ta ce"Hafsa ce ta haihu ko ni ce? Abdul wai me yasa kake yi mini haka ne?"
Hafsa ta ce"Subhanallah! Farha ba ki ga daga asibiti ya dawo ba ne? Bai kamara ki tada masa hankali ba fa".
Farha ta ce"Kin ga malama da mijina uban ƴata nake yi ba da ke ba! Ina ruwanki a maganar nan? Me zai haɗa ki da taron sunana?"
Hafsa ta ce"Me ya yi zafi ido zai ci wuta? Mijin naki shi ya sako ni a zancen ai".
Ta ajiye kofin za ta fita, Abdul ya ce"Hafsa dawo ki zauna".
Ta dawo ta zauna.
Ya kalli Farha ya ce"Ke Farha, idan kina so a yi taron sunann nan to ki faɗi abin da kuke buƙata na cefane yanzu a nan".
Ta ce"Amma ai ina da ƴan'uwa, sai a ba su kuɗin su siyo".
Ya ce"Babu ruwanki da wanda zai siyo".
Hafsa ta tashi tana cewa"Don Allah ka ba su kuɗin".
Ya ce"Idan kika bari Hafsa ta bar ɗakin nan wallahi ba za a yi taron sunan nan ba, sai dai ko a yi a gidanku".
Sannan ya ce"Hafsa dawo".
Farha kamar za ta yi kuka ta ce"Waina za a yi da sunasur, sai fankasau da alala, kuma za a yi fride rice ma, idan da hali za a yi pepper soup, sai kunun aya, da kuma lemukan rabo, sai cake da za a yi yau".
Abdul ya ce"Babu damar pepper soup ɗin nan, su ma kuma wannan abubuwan da kika zayyano ki rage, ki zaɓi girki kala biyu ya isa, lemo kuma za a siyo, zan bada kuɗin cake ɗin".
Farha ta yi wani huci ta ce"Kamar ya girki biyu?"
Ya ce"Haka na ce".
Ta ce"To ka ba ni kuɗin, ko ba zan fita ba ai ƴan'uwana za su yi cefanen".
Abdul ya ce"Wallahi ba zan ba ki kuɗi ba, har cake ɗin ma ki yi lissafi, ki tura mini massage na cefanen da kuɗin za a kawo miki".
Ta tashi tana cewa"Na fasa, ka bar shi ba na so!".
Ta fice daga ɗakin.
Hafsa ta ce"Ai da ka ba ta, haihuwar fari ce kuma ka san kanta yana rawa".
Ya ce"Ba zan bayar ba, ki lissafa ki faɗa mini, Ali ya je ya siyo, idan an kai mata ta zubar".
Haka ɗin aka yi, Hafsa ce ta yi lissafin kayan waina da fride rice, sai kunun aya da cake, sannan aka siyo lemo katan uku. Da ƙyar ƴan'uwan Farha suka taushe ta ta haƙura, ta yi shiru da zancen.
 Da daddare ta same shi a ɗakinsa, har bacci ya fara ɗaukarsa, shi yanzu idan Farha ta shigo ɗakinsa gabansa har faɗuwa yake yi, don bai san da me za ta zo ba.
 Ta nemi waje ta zauna tana ta ɓata rai, ya ce"Farha akwai wani abun ne?"
Kamar wacce ya zage ta, kawai sai gani ya yi ta fashe da kuka, ya yunƙura ya tashi yana faɗin"Innalillahi wa inna ilaihi raji'un! Farha mene ne? Wai ke me yasa duk kika uzurawa kanki ne? Wallahi idan kina da hankali iya haihuwa lafiya da Allah Ya ba ki ya gama miki komai, ko babu taron suna bai kamata ki saka damuwa a ranki ba, yanzu kuma me ya faru?"
Ta ce"To ni fa ƙawayena duk sun yi zaton ina da gwal, yanzu ya zan yi da su?"
 Abdul ya ce"Wai ni Farha me kika ɗauke ni ne? Me kika ɗauki kanki? Faɗa mini ke matar waye da sai kin saka gwal?"
Ta ce"To me za ka ba ni as gift ɗin na haifa maka ƴar fari? Ka ga ƙawata Hafsa Auwalu mijinta mota ya siya mata, Ummi Yusuf kuma ya siya mata ƙaramin gida na miliyan huɗu, Aisha Nuhu kuma gwal ya siya mata sarƙa da ɗankunne".
Abdul ya ce"Ni fa ba ɗan majalisa ba ne, ƙarfina da na mazajensu ba ɗaya ba ne, na lura komai na yi miki sai kin raina, to ki je ki yi duk yadda kika tsara".
Ya kwanta ya juya mata baya, yana takaicin wannan halin nata. Farha ta ci kukanta ta share hawaye ta tashi ta fita.
 Ranar suna da asuba yana dawowa daga masallaci ta zo ta same shi a ɗaki, kamar abun arziƙi suka gaisa, ta ce"To ni na manta ban ga ka karɓo ɗinkin shaddarmu ba fa".
Ya ce"Ni na ce miki na kai shadda ɗinki?"
Ta ce"To ankon me za mu yi ni da kai?"
Ya ce"Wai Farha ba ki ga ba na jin daɗin jikina ba?"
Ta ce"Amma ai ita matarka da yake matar so ce, kun yi ankon shadda kuna ta hoto kamar me haihuwar fari, ni kuma saboda ka ƙunsa mini baƙinciki shi ne ka langwaɓe ka ce ba ka da lafiya, ni wallahi ba ka yi mini adalci a gidan nan!" Ta fashw da kuka kamar wacce aka daka.
Abdul zuwa yanzu ya daina mamakin halin Farha, don haka ya ce"Ki yi haƙuri, kin san dai ba zan ɗorawa kaina cutar ƙarya ba, rashin lafiyar ne ya sa ban yi mana ɗinkin ba, sannan ni gidanmu ma zan tafi na kwanta, saboda hayaniyar masu taron suna".
Ta ce"Kuma mai hoton da na ɗakko fa? Kenan ni na za ka yi hoto da ni ba?"
Ya ce"To shikenan sai mu yi, Allah Ya kaimu anjima ɗin ko?"
Ta tashi ta fice ba ta tanka masa ba.
 Hafsa ta shiga cikin masu aiki an yi da ita, domin ta ga wasu daga cikin ƴan'uwan Farha ba su da matsala, bayan an gama ai suka yi kwalliyarsu ita da yara, suka yi ankon leshi. Farha ma ana ta shiga ana fita, domin leshin nan da ta ƙwallafa rai shi ta siya, sai ta ɗinka wasu daga cikin kayan lefenta ta haɗa, ake ta shiga ana fita, amma dai tana takaicin yadda za ta ci suna babu gwal.
Da yamma mai hoto ya zo, ta ce Abdul ya fito, ga shi zazzaɓin yamma ya fara rufe shi, haka dai ya daure ya sake watsa ruwa, ya shirya ya fito, idanunsa duk sun faɗa, kana kallon shi za ka san ba shi da lafiya, haka ya fito mashau-mashau yana gaisawa da mutane, suka je falon Farha, ya zauna jugum yana binta da ido, Farha don takaici sai ta ji kamar ta bige shi, gani take wannan jinyar duk ta ƙarya ce, don haka take jin haushinsa sosai, a haka dai aka yi hotunan Abdul sam babu annashuwa, a wasu kuma ya yi murmushin yaƙe, akwai wanda ma ya cije baki, wannan hotuna sun baƙantawa Farha rai, don kuwa ana turo mata su ta haɗa su duka ta goge.
 Washegari aka yi suyar nama aka raba, aka bawa Hafsa rabonta, wanda da da ƙyar Farha ta yarda aka bata, don cewa ta yi ai ita ma da ta haihu ba ta bata ba, wasu masu adalci cikin danginta suka ce dole sai an bata, tun da dai lokacin da Hafsa ta haihu Farga ba ta gidan, da tana nan ba za a hana ta ba. A ranar ta tafi gida wanka, bayan Abdul ya siyo mata kayan shayi da dubu goma.

    GIDAN HAMZA
     Babu jira Asiya ta fara sana'arta, kullum za ta zuba ruwa pure water, sannan tana yin kunun aya da zoɓo, kuma Allah Ya sakawa cinikin albarka, don haka ita a yanzu ba ta da case. Hamza kullum cikin addu'ar Allah Ya tsare shi daga sharrin dangin Asiya yake, da dai ya ga shiru sai hankalinsa ya kwanta, ya san cewa sun haƙura, da jikinsa ya sake warwarewa ya koma kasuwarsa, gefe guda kuma yana ta laluben wacce zai zaɓa ya aura, don kar ya yi zaɓen tumun dare.
Babu laifi sun samu zaman lafiya da Saude, tun da suna da kayan abinci, kuma yana bata na cefane, don haka ita ma sai take siyan kayan gyaran jiki cikin ƴar ribar da take samu. Ana haka ne Hamza ya ji labarin wata bazarawa sakin wawa a bakin abokinsa, yake faɗa masa a layinsu take, yarinya ce ƙarama ko shekara ashirin ba ta rufa ba, ga ta kyakkyawa kamar ba ƴar ƙasar nan ba, ya ce ko shi ba dan watansa biyar da ƙara aure ba, da babu abin da zai hana ya aure ta, duka-duka wata biyu ne da auren nata mijin ya sake ta, da yake shi wawa ne.
Hamza ya ce"A haba dai, jaki za ka ce, wannan ai ya fi wawa, sai dai ka ce sakin jaki ce, daƙiƙi, ni dai yau da daddare zan zo ka raka ni, Allah dai ya sa ba ta samu wani ba".
Abokin ya ce"Amma Hamza za ka iya kuwa? Ka san irinsu Alhazai ne suke zuwa wajensu, sai ka sakar mata kuɗi za ka samu kanta".
Hamza ya ce"Ai kuwa zan saki ɗin, dama Saude da ƴaƴanta ne nauyina, tun da yanzu tana sana'a ai abun zai zo da sauƙi, sai ta ci da kanta!".
Da daddare Hamza ya buga wanka, ya baza turare ya tafi gidan abokinsa, ya yi masa rakira zuwa gidan, suka yi sallama da ita, ta fito, yarinya ce ƙarama mai rawar kai, ta kalli abokin Hamza da yake ta san shi ta ce"Habu kai ne kake kirana?"
Habu ya nuna Hamza da yake ta washe baki ya ce"Abokina ne yake kiranki, kin gan shi nan Hamza, shi na rako ba zuwan kaina ba ne".
Ta harɗe hannu a ƙirji ta ce"To ina jinka Hamza".
Hamza ya ɗan matsa yana murmushin yaudara, kamar mutumin kirki ya ce"Asaalamu alaikum".
Ta ce"Amin".
Ya ce"To da farko dai ni sunana Hamza, ni ɗan kasuwa ne, kuma ina da mata da yara biyu, dama ina son ƙara aure ne, sai na ce a yi mini cigayar yarinya mai hankali da nutsuwa, kamar dai ke ɗin nan, shi ne Habu ya ce ai akwai ki, kuma ma sha Allah yanzu na ganki na ga tabbas za ki yi daidai da ra'ayina".
Ta taɓe baki tana kallon shi har ya gama, sannan ta ce"To Allah Ya sa a daidaita".
Habu ya ce"In sha Allahu ma za a daidaita, domin kuwa na yarda da ingancin abokina".
 Ta ce"To waye mara inganci?"
Hamza ya ce"A'a kawai dai yana son faɗa miki wane ne ni ba wani abu ba, zan so na ji sunanki daga bakinki".
Ta ce"Sunana Fatima".
Hamza ya ce"Ma sha Allah! Suna mai daɗi".
Habu ya ce"To ni dai tun da na rako ka bari na koma, sauri nake yi ina da wajen zuwa".
Hamza ya ce"Abokina kar dai har ka hango wata".
Habu ya ce"Rufa mini asiri tukunna dai".
Ya tafi, Hamza da Fatima suka fara fira, sai dai ya lura sam ita ba ta da iyayi da feleƙe irin na Asiya, ko magana ba ta iya maƙale murya ba, kai tsaye take yi, sai dai fa kyaunta ya tafi da Hamza, da ya tambaye ta dalilin mutuwar aurenta ta ce haka kawai ta ji ba za ta iya ba, ta gaji da zama da shi, saboda yana da ƙananun halayen da ba za ta jura ba, kuma ta tabbatar masa babu wanda suka yi maganar aure tukunna, suka sha fira suka yi sallama bayan Hamza ya ba ta dubu biyar kuɗin zance.
 Tun daga ranar Saude ta fara ganin canji daga Hamza, ya rage ba ta kuɗin cefane, da idan zai fita zai ajiye mata ko ba ta tambaya ba, amma yanzu sai ya fice, idan kuma ta tambaya sai ya ce ta yi da kuɗinta zai bayar, kuma ba zai bayar ba ɗin shikenan.
 Amma ita ba ta taɓa kawowa a ranta aure zai ƙara ba, duk a zatonta ko shawara wani ya ba shi ya yi aure nan kusa ba zai yi ba, duba da ganin irin abubuwan da auren Asiya ya ja masa, sai ga shi ta ji labarin ya kai kuɗin aure, ranar ta je gaida babar shi ne take ce mata"Saude ya haƙuri da halin Hamza?"
Ita Saude ta yi zaton haƙuri irin na yau da kullum take nufi, ta ce"Da godiya Inna, ana ta yi dai".
Inna ta ce"Don Allah ki ƙara haƙuri, ki yi banza da shi kamar yadda kika yi a wancen auren nasa".
 Saude ta ce"Wai aure zai yi?"
Inna ta ce"Au bai faɗa miki ba?"
Saude ta ce"Hmm! Bai faɗa mini ba, Allah Ya ba su zaman lafiya".
Inna ta ce"Komai zai wuce in sha Allah! Ke ɗin di ke ce dahir ɗinsa, watarana sai labari".
Ko da wasa Saude ba ta yi masa zancen aurensa ba, ta zuba masa ido, idan ta ce ba ta ji kishi ba ta yi ƙarya, amma dai ba ta damu sosai ba, tun da ta ga wancen auren ma uwar watsi aka yi, duk da dai ba ta san a wannan karon wa zai ɗakko musu ba.
Hamza yana ta rawar ƙafa, sai kashewa Fatima kuɗi yake yi, wacce yake yiwa laƙabi da My Teema, ya yi mamaki da iyayenta suka yanke masa kuɗin aurw dubu ɗari biyu kawai, domin a kyaunta ya zata za ta fi haka, dama kuɗin ya tanade su, don haka ya bayar aka saka rana wata ɗaya kacal, Hamza ya fi kowa farinciki da haka, idan ya tuna zai auri wannan kyakkyawar yarinyar ƴar duma-duma sai ya ji kamar farinciki zai kashe shi, bai manta matsalar da ya samu da Asiya wajen zancen ɗaki ɗaya ba, saboda gudun kar a kuma ita Teema sai ya faɗa mata, cikin sanyaya murya ya faɗa mata ɗaki ɗaya ne a gidan nasa, amma ta yi haƙuri gaba  kaɗan zai gina mata wani ɗakin, ya yi mamakin yadda Zuly ba ta ɗauki duniya da zafi ba, ta ce babu damuwa, don haka shi Hamza ransa fess.
Sai da aure ya rage saura kwana uku sannan ya sanarwa Saude, da yake shi wance ɗaki mai ciki da falon langa-langa ya zama turakar Hamza, sai firjinta da ta saka a falon, ranar suna zaune da daddare ya ce"Saude gobe ki ɗauke wancen firjin naki fa, ko ki yi masa waje a ɗakinki ko kuma a tsakar gida".
Kamar ba ta san dalili ba ta ce"To! Me yasa?"
Ya ce"Saboda aure zan yi, kuma daga yanzu zuwa kowane lokaci za a iya kawo jere".
Saude ta ce"Allah Ya sanya alkhairi, amma dai Hamza...."
"Kin ga babu wani amma! Kar ki sake ki yi mini baki" Ya katse ta da faɗin haka yana muzurai.
Saude ta ce"Addu'a ce fa na yi maka, kuma dama shawara na so baka akan ƙara auren nan".
Ya ce"Riƙe shawararki ba na so, ba sai kin faɗa ba, ke ce za ki so abin da zai faranta mini? Wacce take kan dokin kishi zan tsaya na saurara?"
Saude ta ce"Allah Ya kiyaye na yi kishinka".
Ya ce"Idan ma kina kishin sai dai ya kashe ki, har gara ma ki taƙaitawa kanki wahala ki zuba ido".
Saude ta ce"Ko da ka auro Asiya gidan nan da na zuba idon ba na ga ƙarshen abun ba? Wannan ma haka zan ganj in sha Allah!".
Ya ce"To an yi walƙiya na ganki Saude, ashe da maƙiyiyata nake zaune ban sani ba? To ta Allah ba taki ba, mugun bakinki ya ƙare a kanki!".
Saude ta ce"Allah Ya ga zuciyata ba na yi maka mugun baki, kome ya same ka kai ka jawa kanka! Domin ba ka gina ƙarin aure naka akan gaskiya da adalci ba, shiyasa ba za ka taɓa ganin daidai ba".
Ya ce"Ni kuwa zan ga daidai, ke ce za ki ƙare a haka".
Ya fice daga ɗakin yana cewa"Kuma ki fitar da firjin nan daga ɗakina".
Saude ta tuna ranar da Hamza yake tambayarta ko za ta koma ciki da falo? Ashe da ta koma da yanzu koro ta zai yi, lallai namiji sai a bar shi.
Sai ana gobe ɗaurin aure aka zo jere, gado kawai aka yi mata babu kujeru, sai falo ya zama kitchen ɗinta, ita dai Saude ta zubawa sarautar Allah ido aka ɗaura aure amarya ta tare, wannan karon ƴan'uwansa ba su yi taro ba, kawai iya na jiki ne suka zo, da daddare aka lulluɓo amarya aka kawo gidan Hamza, wanda yake jinsa tamkar a aljanna don farinciki. A wannan karon ma sai da ya sha kayan gyara sosai, Asiya ma da take buduruwa ya sha mata, ballantana bazawara? Da ya shigo ko ɗakin Saude bai kalla ba, ballantana ya tsaya yi musu nasiha da bayanin rabon kwana, haka ya shige ɗakin Teema, ya kwashi gara, domin Teema ta ba shi haɗin kai fiye da zatonsa.
 Washegari da safe Teema ba ta yi wani rakin da Asiya ta yi ba, ta tashi ta dafa musu shayi, dama ya shigo da biredi jiyan, suka karya, ta fita ta wanke kofunan ta fara share tsakar gidan, shi kuma ya yi kwance yana baccin gajiya, a yadda ya tsara sai wajen sha ɗaya zai fita ya zaga gari ya dawo, don ya ɗauki hutun zuwa kasuwa na kwana biyu.
 Teema ta gama share tsakar gidan ta dawo ɗakin, tana ganinsa a gadon ranta ya ɓaci, ta ja ta tsaya sannan ta ce"Hamza! Hamza".
Ya yi juyi yana miƙa, ya ce"Baby ya aka yi?"
Ta ce"Wai kai wane irin bacci kake yi haka? A ce har ma ka tashi ka ci abinci kuma ka koma kan gadon? Gaskiya ni dai ba zan ɗauki wannan abun ba, ka sakko zan gyara gadon, ka koma tsakar gida na gyara ɗakina".
Hamza ya ce"To bari na tashi, wai hutawa nake ɗan yi ne, kin san jiya na gaji".
Ta ce"Wane hutu kuma gari ya waye? Gaskiya ni idan safiya ta yi na gyara ɗaki sai dai ka dinga zama a waje, don ni na tsani na gyara ɗaki a mata mini".
Hamza ya yi mamaki, amma dai haka ta tashi ya yi wanka ya fita. Fatima ta gyara ɗakin tsaf, ta kunna turaren wuta ta rufo shi, ta fito tsakar gida ta shimfiɗa tabarma ta zauna, Saude ta fito ta kalle ta, kamar ta ƙyale ta sai kuma ta ce"Sannu amarya".
Fatima ta ce"Yawwa sannu, ina kwana?"
Suka gaisa da Saude, saa ga shi suna fira jifa-jifa, da alama dai ita ba irin Asiya ba ce, Saude ta ji daɗin hakan kuwa, ko banza ta samu ƙawar fira.
Babu jimawa Hamza ya dawo ya kawo mata cefane, ya sake fita, can anjima ya dawo don cin abincin rana, abun mamaki ya zo shiga ɗaki ta ce"Ka ga fa abincin naka a nan kusa da ni".
Hamza ya ce"To wai ke me kike yi a tsakar gidan?"
Ta ce"Na gyara ɗakin shiyasa, ba na so ya ɓaci".
Hamza ya ce"To kuma saboda haka sai a ƙi shiga? Kuma har da ni?"
"To shikenan ka shiga!" Ta faɗa a fusace tana haɗe rai kamar ba ta taɓa dariya ba.
Hamza ya shiga ya zauna yana mamaki, yana ta jira ta kawo masa abincin nasa ya ji shiru, ga shi ba ya so Saude ta gansu a rana, tun da tana tsakar gidan, da dai ya gaji da zaman sai ya shiga ƙwala mata kira, ta shiga ɗakin tana cewa"Ga ni".
Ya ce"Abincin fa?"
Ta ce"Wallahi Hamza ba za ka ci mini abinci a ɗaki ba, ni fa ko a gidanmu idan na gyada ɗaki kowa sai dai ya zauna a waje, babarmu kawai nake bari ta shiga, ita ma don ba yadda zan yi da ita ne, don haka kawai ka fito tsakar gida".
Ya ce"Kuma ni yaro ne da zan ɓata miki ɗaki da abinci?"
Ta ce"Ni dai haka tsarina yake wallahi, gara ma ka sani".
Da Saude ce ta yi masa haka da tsaf zai mare ta, to amma wannan baƙuwa ce, Hausawa suka ce baƙonka annabinka, don haka dole ya fita wajen, ya zauna ya ci a tsakar gida, na dare ma a nan ɗin ya ci, mamaki bai gama kashe shi ba sai da dare ya yi, ya zo ya tarar ta yi shimfiɗa a ƙasan gado, ya ce"Teema wannan shimfiɗar kuma ta waye?"
Ta ce"A nan za mu dinga kwana, don gaskiya ba za ka kashe mini katifa ba, jiya kaɗai kalli har ta fara yin laushi".
Gabansa ya faɗi ya fara tunanin anya yarinyar nan kanta ɗaya kuwa? Zai zauna a bakin gadon ta ƙarasa da sauri tana cewa"Kai! Kai!" 
Har sai da ya razana, ya ce"Wai Teema ƙalau kuwa?"
Ta ce"Ƙalau mana, kawai ni haka dokata take, kuma ko tsohon mijina a haka muka rayu, ni gaskiya ba za ka lotsa mini katifa ba".
Ya ce"To don me aka yi gadon?"
Ta ce"Don a dinga canza zannuwan gado, a gyara shi a ɗame ya yi kyau a fesa turare, gaskiya ba za ka kwanta mini a gado ba".
Hamza ya ce"To shikenan".
Haka suka kwana a ƙasa, a ransa yana ta mamaki.
Dayake akwai ƙaninta da suka saba da Hamzan, washegari sai ya kira shi a waya ya ce ya zo gidan za su haɗu, ya tare shi a ƙofar gida kafin ya shiga, yake tambayarsa ya ce"Kai Garba anya kuwa Fatima ƙalau take?"
Garba ya ce"Ko dai kai ma ta fara hana ka shiga ɗaki?"
Hamza ya ce"Ya aka yi ka sani?"
Garba ya kwashe da dariya ya ce"Ai haka take, aljanunta na tsafta ne, ita indai ka ga aljanunta sun tashi to akan tsafta ne, ka ga idan ta yi gyaran ɗaki muka shiga by mistake muka ɓata? Ai wallahi idan ba a lallaɓata ba iska take hawa ta birkita gidan, ta taɓa ɗaukar babban yayanmu ta maka shi da ƙasa".
Hamza da hankalinsa ya gama tashi, ya ce"Innalillahi wa inna ilaihi raji'un! Garba da gaske kake tana da aljanu?"
Garba ya ce"Wallahi da gaske, ka gwada ɓata ɓata rai ka gani kuma".
Hamza ya ce"Ni!? A'a in sha Allahu zan kiyaye, ai dama tun da na ga abun ya yi yawa na san akwai matsala".
Garba ya ce"Wallahi shiyasa muma muka matsu ta yi auren, kowa murna yake yi, kuma da ƙalau take, a gidan mijinta na farko ta gamu da su".
Hamza ya ce"Ikon Allah, aljanun tsafta?".
Daga haka suka yi sallama da yaron.
 Tun daga ranar Hamza ya shiga wani yanayi, bai sake kwana a kan gado ba, sannan sassafe za ta tashe shi ta ce ya fita ta gyara ɗakinta, idan kuwa ya daɗe a banɗaki har ta gyara ɗakin sai dai ta miƙa masa kayansa, ko ya saka a tsake gida ko ya shiga ɗakin Saude ya saka, kaya idan ya cire bai isa ya ajiye a ɗakin ba, sai dai ya dawo ya tarar da su a waje, sannan sam ba ta damu da shi ba, bai ga alamar tana kishinsa ba, haka dai yake ta haƙurin zama da ita.
Abin da Hamza bai sani ba, cinikin dare ya yi na auren Fatima, domin kuwa da tsarabarta ta zo, ciki ne a jikinta na wata biyu, wanda tsohon mijinta ya yi mata, don bayan sun rabu ya dawo suna soyayya a ɓoye, domin ya yi yunƙurin mayar da ita iyayensa suka hana shi, daga nan sai shaiɗan ya shiga tsakaninsu, kuma Fatima tana sane da cikin jikinta, amma babu wanda ta faɗawa har shi mai cikin.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection 08135613021)

    GIDAN ABDUL
     Kwanan Farha biyu a gida, a ranar na ukun Abdul ya je ganinsu, amma ya yi mamakin yadda ya ga Farha tana ta ɓata rai, suka gaisa ya ɗauki Simra ya kalli Farha ya ce"Ya dai maman baby? Na ga kamar ba ki yi farinciki da zuwana ba, ko dai na koma?"
Ta ce"Ka koma mana, ai dama na san dole ce ta kawo ka".
Ya ce"Kamar ya dole?"
Ta ce"To idan ba haka ba sai yau za ka zo? Kana can wajen matarka tun da kana da wata matar da wasu ƴaƴan ba ka damu da mu ba".
Ya ce"Haba Farha, kin manta kin baro ni ba ni da lafiya ne? Yau ɗin ne na ji ƙwarin jikina fa, wai ke me yasa kike da yawan ƙorafi ne?"
Ta ce"Nake faɗa maka gaskiya dai".
Ya ce"To ni dai ba faɗa ne ya kawo ni ba, ƴata na zo gani".
Ta taɓe baki ta ce"Ai ga ta a hannunka".
 Ya yi murmushi, suka yi fira ya tashi ya tafi, tun daga ranar kullum sai ya je ya gansu, duk bayan kwana uku kuma yana tura mata dubu biyar, har ta yi arba'in, ta ce masa ya ba ta kuɗin gyaran jiki, ya ba ta dubu ashirin ta raina, ya ce haka ya yi niyyar badawa, sannan saura kwana uku ta koma ta sake cewa ya ba ta kuɗin cincin ɗin arba'in, ya ce zai aiko a kawo mata cefanen cincin ɗin, ta fara mita ta ce ita kuɗin take so, Abdul ya tura mata dubu goma, ta yi tsalle ta diri ta ce ya yi kaɗan, ya tura mata account number ya ce idan ba ta so ta dawo masa da su, haka dai ta dinga shaƙar takaici, duk yadda ta tsara za ta yagi kuɗi a wajensa abu ya ci tura, duk so take ta haɗa da wanda ta samu na barka ta sayi magungunan da za ta saita shi idan ta koma, don ta san Hafsa tana can ta kanainaye shi.
 Ranar da ta dawo tana ta ɗaga kai, sai wani ririta ƴar take yi da gayya a gaban Hafsa, ta sa yaran suka gyara mata ɗakunanta, da daddare ta ɗauki wanka ta tafi ɗakin miji ana ta rawar kai, Farha ta sha gyara sosai fiye da wanda ta yi a lokacin da ta yi yaji ta dawo, don haka ta saka ran samun tarba sosai a wajen Abdul, a tunaninta zai ta yi mata rawar kai ne kamar wancen lokacin, sai ta samu akasin haka, domin bai wani nuna ta ruɗa shi ba, sosai hakan ya ɓata mata rai, don haka tun da ta dawo take cika tana batsewa, sannan kuma ta yi zaton Abdul zai daina ɗaukar ɗan Hafsa, ya koma ɗaukar ƴarta, tun da ita ce ƙarama, nan ma ta ga saɓanin haka, shi dai wannan yaron shi ya ƙwallafawa rai, idan ya shigo ɗakinta da shi ji take kamar ta kore shi, idan ta faki idonsa sai ta dinga zarewa yaron ido, sotari ta sha kwaɗe shi idan ta gan shi shi kaɗai ya rarrafa tsakar gida, sai dai Hafsa ta ji ihunsa, ita kuwa Farha ta maze kamar ba ta yi ba, duk da yaro ne amma har ya gane Farha ba ta son shi, don haka tsoronta yake ji.
Ba ta bawa kowa ƴarta, kullum suna falonta a zaune, idan aiki ya yi mata yawa sai dai ta goya ta, idan tana yi mata rigima ta rasa inda za ta saka ranta, ita kuma rashin yarda ya sa ba za ta iya bawa yaran Hafsa raino ba, gani take yadda ta tsani ƴaƴan Hafsa haka ita ma suka tsani tata ƴar, don haka nan da nan Farha ta fara rasa nutsuwarta, ƴar kwalliya da adon da take yi duk ta watsar, yanzu ta ƴarta kawai take yi, tana kallo Hafsa tana ƙaro sabon salon ɗaukar wanka, sai dai kawai ta kalle ta da takaici.
Ana cikin haka ne kuma Abdul ya zauna da ita domin magana ta musamman, ya ce"Farha dama ina son na ji ne yaushe ya kamata ki yi planing? Kar mu saki jiki a samu matsala".
Ta yi masa kallon sheƙeƙe kafin ta ce"Ban gane ba, wace irin matsala?"
Ya ce"To ai kin ga idan aka zauna haka ba ki yi planing ɗin ba komai zai iya faruwa, gara a yi tun yanzu tun da an shiga wata na uku da haihuwar".
Nan take fara'ar fuskarta ta ƙasara ɗaukewa, ta yi kicin-kicin kafin ta ce"Ni fa ba sai na yi planing ba, babu wani abu da zan yi, idan Allah Ya kawo wani ina maraba".
Ya yi mata wani kallo na me kike nufi? Sannan ya ce"Amma ya muka yi da ke? Ke ce fa kika fara kawo shawarar planing a gidan nan, kuma yanzu sai bayan kin haihu ki ce ba haka ba?"
Ta ce"To da na kawo shawara a kaina na ce a yi? Ai matarka na ce ba ni ba, ni daga haihuwa ɗaya sai na yi planing? Tabb ba zai yiwu ba".
Abdul ya ce"Me zai hana shi yiwuwa? Kenan so kike tun kafin ƴar ta yi ƙwari ki samu wani cikin ko?"
Ta ce"To idan ma hakan ta faru ni babu komai, ai Allah zai rufa asiri".
Abdul ya ce"A'a Farha, ba zai yiwu ki ce daga zuwa za ki yi ta zazzago ƴaƴa ba fa, wannan ɗayar ma da kika ajiye ga shi nema take ta birkita ki, jiya ina kallonki ba ki yi wanka ba, ko kin yi to ba ki canza kaya ba, ina ga kin yi ta biyu? Ni ma sam yanzu kin rage ba ni kulawa, ƴar shagwaɓar nan taki da su son jikin nan duk kin watsar, kin daina kwalliya kawai lokacinki na yarinyar nan ne".
Ta ce"To idan ban ba ta lokacina ba waye zai ba ta? Ko kuma so kake yadda ba ka damu da ita ba ni ma na ajiye ta a gefe? Kai wannan yaron kawai kake yi wa kallon ɗa a gidan nan, ni tawa ƴar kamar agola haka aka ɗauke ta, babu mai ɗaukarta sai ni kaɗai, me na yi muku kai da sauran ƴan gidan? Kawai don Allah Ya ƙaddara sai na aure ka sai ka haɗa iri da ni, shi ne laifina?"
Sai ta fashe da kuka, tana cewa"Idan ban kula da ƴata ba wa zai kula da ita? Ka faɗa mini, ai dama ku maza an ce haka kuke, ku har abada kun fi so mace ta ƙare ƙarfi da ƙuruciyarta wajen faranta muku, ba ku da mu da tana kula da tarbiyyar yaranta ba ko ba ta yi, ku farincikinku kuka sani, mace tana haihuwa sai ku daina yi mata komai, ku daina ba ta kulawa, duk da kake ce mini Hafsa ba ta kula da kai, ba ta kaza da kaza ashe duk ba haka ba ne, sai yanzu nake fahimta, ce mini ka yi fa ba ta kwalliya, ga shi na zo na ga saɓanin haka, wallahi Abdul ka ji tsoron Allah, ka yi mini adalci, ka yi mini daɗin baki ka auro ni, yanzu kuma kana son wulaƙanta ni".
Ya haɗe rai sosai ya ce"Ke! Ni kike cewa na ji tsoron Allah? Ni ban wulaƙanta ki ba, ke ce dai kika ɗakki hanyar wulaƙanta kanki".
Cikin kuka ta ce"Da na yi me?"
Ya ce"Da kike son mayar da ni wawa mana, kin manta ke ce kika ankarar da ni muhimmancin planing? Ke ce fa kika ce mini idan kuna haihuwa akai-akai ba za ku samu damar ba ni kulawar da ta dace da ni ba, to yanzu shikenan ita da ciki ke da goyo ni ta ina zan huta? Kowa fa ta kansa zai yi, ni kuma a bar ni a gantale".
Farha ta ce"Kana nufin yanzu Hafsa ciki ne da ita?"
Ya ce"Ni ban ce ba, amma dai ai za ta samu ɗin".
Farha ta ce"Kenan ka fasa saka ta planing ɗin? Sai ni da ba ka son haɗa zuri'a da ni ko?"
Ya ce"Me ya kawo zancen haɗa zuri'a kuma? Idan ba na son haɗa zuri'a da ke zan aure ki ne? Ita Hafsa ina da dalilin hana ta planing, kin ga na daɗe ina son ta haifi namiji, ba a samu ba sai yanzu, kin ga kuwa tun da yanzu ta fara mazan to bai kamata na dakatar da ita ba, gara dai ko guda uku ta yi, ke kuma ki huta, don na samu mai kula da ni".
Farha ta ji kamar ya watsa mata ruwan zafi, a fusace ta ce"Ai wallahi ba ka isa! Babu wanda ya isa ya saka ni planing alhalin kishiyata tana haihuwa, kenan ita matar gida ta zazzago ƴaƴa, wanda za su zama magadanka bayan ranka, ni kuma ka mayar da ni matar ado, sai dai na yi kwalliya na dinga tariraiyarka, to wallahi ba zai yiwu ba, uban kuturu ma ya yi kaɗan! Haihuwa yanzu ma na fara yi a gidan nan, ko yau na samu ciki so nake, kuma sai na haife shi, yanzu nu za ka fara yiwa girin haihuwar namiji? Saboda matarka ta haifa maka namiji? Ita nawa ta yi kafin ta samu namijin? Shi ne ni daga haihuwa ɗaya za ka ce na dakata? Wallahu ba zan tsaya ba!".
Ta ƙarasa maganar a fusace tana jijjiga jiki. 
Abdul ya ce"To ke je ki yi ta yi, ki haihu duk shekara ma idan kin so, idan na zuge tazugena ai sai na ga ta yadda za ki haihu ɗin!".
Farha ta ce"Yadda ka zuge haka za ka dawo ka buɗe shi, kuma zamana a gidan nan daram daƙau wallahi, tun da na fara haihuwa da kai, to kuwa da kai zan mutu!".
"Ai ba ki da hankali! Za ki iya faɗar komai" Abdul ya faɗa yana ficewa daga ɗakin, cikin takaici ya kwana, don sosai ya so Farha ta yi planing, tun da dai ita Hafsa ya ce mata ba za ta yi ba, idan ya so tun da Farha za ta kasance ba  ciki ba goyo sai ya dinga hutawa ta wajenta.
 Kwana uku yana fushi da ita, a ranar na huɗun ne ya same ta da rarrashi, yana lallaɓata ya ce don Allah ta rufa masa asiri ta yi planing ɗin, ya ɗora da faɗin"Ke fa kika ce mini hidima za ta yi mini yawa, ga shi ni mai ƴaƴa mata, idan na fara aurar da su kayan ɗaki ma ya ishe ni, amma yanzu Farha daina tausayina kika yi?"
Firr ta ƙi sauraronsa, har ya gaji ya rabu da ita. Yana cikin wannan takaicin ne kuma Hafsa ta zo masa da zancen jiya da ta je gidan biki ta biya ta asibiti an yi mata allurar planing ta wata uku, ai kuwa Abdul ɗan ƙaramin hauka ya yi mata, ya dinga masifa yana cewa ta cuce shi ta ci amanarsa, ƙarshe dai ya ce idan ta sake yin allurar nan bai yafe mata, Hafsa ta shiga tashin hankali, don ba ta taɓa zaton abun nasa ya kai haka ba, ta dinga ba shi haƙuri, ta yi nadamar yin allurar nan sosai, kuma ta saka a ranta ba za ta sake yi ba, amma za ta roƙi Allah Ya ba ta hutun haihuwar nan, domin tana buƙata.
     GIDAN HAMZA
     Abun duniya ya ishi Hamza, ya shiga wata rayuwa mai ban mamaki, yanzu indai ba zai wanke kayan da ya cire a ranar ba to sai dai ya kai su ɗakin Saude ya ajiye, abinci sai dai ya ci a can, ko a tsakar gida, ga shi babu damar ya ce zai yiwa Farima faɗa ko ya roƙe ta akan wannan salon nata, sai ta miƙe ta fara zabure-zabure kamar za ta kai masa duka, shi kuwa sai tsoro ya kama shi, ya fice daga gidan, kuma yana son yarinyar sosai, saboda kyaunta, amma ba ya jin zai jure wannan rayuwar, iya ƙoƙarinsa yana yi mata cefane, Saude kuwa sai sanda ya bushi iskarsa, kuma yana lura da yadda Fatima ba ta kishi da Saude, don yanzu tare ma suke aikin kayan sana'ar Sauden zoɓo da kunun aya, kuma idan ya siyo mata nama ta dafa gida uku take rabawa ta bawa Saude ɗaya shi ɗaya, ita ma ta ɗauki ɗaya, yana lura da yadda Saude take wani ɗaga masa kai, saboda irin yadda rayuwa ta yi da shi, laƙumammiyar katifar Saude da ya rainawa hankali yanzu ita ce gatansa, domin kuwa idan kwananta ya zo har daɗi yake ji, tun da ba zai kwana a ƙasa ba, kuma zai sha baccinsa mai isarsa da safe, tsarin da ya so a yi da Asiya ta ƙu ba shi haɗin kai, yanzu shi ake yi da Fatima, don indai yana ɗakin Saude yaran a ɗakin Fatima suke kwana, sai dai fa idan suka yi mata fitsarin kwance ta yi ta masifa, babu ruwanta da kunyar Sauden, ta wanke kayan shimfiɗar ta shanya, amma hakan bai taɓa sawa ta ce su daina kwana a ɗakinta ba.
 Watanta uku a gidan cikinta ya fara turowa, tun da lokacin ya yi wata biyar, yanzu kowa ya san tana da ciki, sai dai ita ma Saude ta yi mamakin girman cikin, sai ta saka a ranta kawai tana da girman ciki ne, kuma ƙila watansa uku cif, shi ma Hamza bai kawo komai a ransa ba, yana ta tanadin kuɗin ragon suna.
 Lokacin da cikin Fatima ya yi wata tara, su kuma a lissafinsu watansa bakwai, duk wasu alamu na mai tsohon ciki sun gama bayyana a tare da ita, ciki ya yi ƙasa sosai, dama ranar da cikin ya juya ta wuni tana ciwon ciki sai da Saude ta yi mamaki, don a yadda Fatima ta faɗa mata yadda take ji ta san wannan juyi ne, amma sai ta kawar da tunanin, ta bar shi a ciwon ciki ne kawai normal, ta so su je asibiti, amma Hamza ya ce tun da ta ji sauƙi a bar shi, tana zuwa wajen awo kuma ta yi scaning ta ga edd, amma ba ta wani damu, ita dai ta san idan ta haihu za ta faɗi gaskiyar cewar cikin tsohon mijinta ne, kome zai faru ya faru. Shi kuwa Hamza fargabarsa ɗaya da girman cikin nan nata, kar a je ko ƴan biyu ne, domin kuwa ba shi da kuɗin da zai yanka raguna biyu, na tinkiya ɗaya ma yake ta fafutukar haɗawa abu ya faskara.
Yau da yamma Fatima ta fara jin ciwon mara, har ta faɗawa Saude tana zubar da wani ruwa, mamaki ya kama Saude ta ce"Amma Fatima na ga cikinki ba zai fi wata bakwai ba, kuma wannan alamun naƙuda ne suka bayyana a gareki".
Fatima ta taɓe baki ta ce"To Allah masani".
Saude ta ce"Wannan ai abun damuwa ne, ba wanda za a zauna ba, kamata ya yi mu tafi asibiti fa".
Fatima ta ce"Bar shi Saude, tun da ciwon ba sosai ba ne".
Saude ta sa ta ɗakko mata takardar scanning ɗinta, tana duba EDD ta ga lokacin haihuwarta har ya wuce da kwana biyar, gabanta ya faɗi, amma sai ta bar shi a matsala aka samu sakamakon ya fito ba daidai ba, tun da dama idan ba a yi scannin ga wuri ba yana nuna hakan.
  Yau ɗin Hamza a ɗakin Saude yake, tun ƙarfe tara ya dawo ya kwanta, domin ya more lafiyar gado, bai yi minti goma da kwanciya ba ya jiyo muryar Fatima tana ƙwalawa Saude kira, Hamza ya yi luf gabansa yana faɗuwa, don a tunaninsa aljanu ta tada, duk da dai ba ta taɓa tadawa ba, don ba ya ma ɓata mata rai ballantana ta tada, tun da ya ji an ce ta maka babban yayanta da ƙasa, sai ya sha jinin jikinsa, komai ta ce shi dai nashi sam'u waɗɗa'a.
Ita kuwa Saude tana jin kiran ta san ba na lafiya ba ne, ta fara kiran sunan Hamza, shi kuwa ya fara sakin munsharin ƙarya alamar ya yi nisa a bacci, Saude ta kai hannu ta daki ƙafar Hamza jin Fatima tana ta kiranta babu ƙaƙƙautawa kuma cikin muryar kuka.
Hamza ya zabura ya ce"Innalillahi! Saude wannan kuma wane irin wulaƙanci ne haka, mutum yana bacci za ki uzura masa?"
Ta ce"Ka ji fa Fatima ce take kirana kuma kamar tana kuka".
Ya ce"To ni ta kira ko ke? Ko so kike ki koya mini gayyar soɗi? Ke da ta kira ai sai ki tafi, ko ba ta san da ni ba ta tsallake ta kira ki? Ai dama ina lura da amintarku, Allah Ya sa wani taron alhanu ake yi za su gayyace ki".
Kafin Saude ta ce wani abu, suka jiyo Fatima ta ce"Hamza! Wayyo Hamza".
Saude ta ce"Alhamdulillahi idan ma aljanun ne ba ni kaɗai suke nema ba to".
Hamza ya miƙe zaune yana faɗin"Innalillahi wa inna laihi raji'un, Saude saka sakata, saka sakata kafin ta fito don Allah".
Saude ta tuna da rana fa Fatima tana ciwon mara, gabanta ya faɗi ta ce"Kai dama fa ba ta da lafiya".
Ba ta jira shi ba ta fice.
Shi kuwa tana fita ya saka sakata yana ta addu'oi.
Saude tana shiga ɗakin kallo ɗaya ta yi mata gabanta ya faɗi, don a bisa dukkan alamu Fatima naƙuda take yi, ta ce"Fatima ai kamar haihuwa za ki yi".
Fatima ta ce"Ina tunanin haka ni ma, ku taimake ni, taimake ni Saude".
Saude ta ce"Kenan bakwaini za ki haifa?"
Da sauri ta ce"Shi ne, dama ni na ji a jikina bakwaini zan haifa".
Saude ta fita daha ɗakin ta koma ɗakinta, ta tarar a rufe, da ƙyar ta samu Hamza ya buɗe, sai da faɗa masa bakwaini Fatima za ta haifa, ƙirjinsa ya buga da ƙarfi ya ce"Bakwaini!? A wannan uban cikin za a ce duk bakwaini ne?"
Saude ta ce"Ni ma dai na yi mamaki, amma mu je asibitin dai a fara cetonta".
 Ya fita ya samo mai adaidaitasahu suka tafi asibiti, babu kayan jariri ko ɗaya, tun da ba a siya ba, sai zannuwa Saude ta kwasa suka tafi, ana ɗora Fatima a gadon ta haifo ɗanta santalele, lokacin Hamza ya tafi dubo foldarta, sai dawowa ya yi ya tarar ta haihu, aka buƙaci ya sayi kayan jariri, ya ce ba zai siya ba sai ya ga jaririn tukunna, aka ɗakko jariri sunkuɓeɓe da shi, Hamza ya haska shi, sai wata dariyar takaici mai kama da kuka ta kwace masa, ya ce"A haf! A haf! Wallahi ba bakwaini ba ne, ashe cinikin darw na yi, innalillahi, subhanallahi".
Sai kuma ya ce"Hmm to ai shikenan, ni kuma Hamza bana wacce na auro kenan?"
Ya yi dariya ya ce"Hmm! To sai mu ce Allah Ya kyauta".
Ya kalli Saude da take riƙe da ɗan, itama mamaki ya kashe ta, ya ce"Saude ni na tafi, Allah Ya raya".
Bai jira cewarta ba ya bar asibitin, yana tafe yana cewa"To Allah Ya kyauta"
Sai kuma ya ce"Ikon Allah! Allah Ya raya" Kamar dai wani zautacce haka ya koma
  Dayake babu nisa daga asibitin zuwa gidan yayar Saude, can ta tafi ta karɓo tsofaffin kayan ɗan yayar tata, aka sakawa ɗan Fatima, sannan ta ari kuɗi ta biya kuɗin komai, sai a lokacin ta bawa Fatima wayarta ta kira mahaifiyarta, ita ma babarta tana jin ta haihu ta rafka salati tana tambayar bakwaini ne? Aka ce mata ta zo dai ta gani.
 Kuka ta dinga yi sanda ta ga ƙaton ɗan da ba za a kira shi da bakwaini ba, shi kuwa mahaifin Fatima ƙin zuwa asibitin ma ya yi saboda takaici da abun kunyar da ta ja musu, ita kuwa Fatima ko a jikinta ma, ta rungume ɗanta da take jin ƙaunarsa sosai, Saude tafiya gida ta yi, tun da ga babarta ta zo.
 Ta samu Hamza zaune a  bakin gado ya rafka tagumi, ta ce"Malam Hamza ashe kai mai albarkar ciki ka ɗakko wannan karon, to Allah Ya raya muku".
A fusace ya ce"Ni da wa? Allah Ya raya musu dai, amma yarinyar nan ta ba ni mamaki".
Saude ta ce"Allah Ya kyauta".
Ya ce"Ikon Allah! Kuma wallahi babu kama!".
Haka ya raba dare a zaune, ita kuwa Saude ta yi baccinta, don wannan matsalarsa ce ba tata ba.
 Washegari tun asuba mahaifin Fatima ya zo gidan Hamza, suka gaisa kowa jiki a mace, mahaifin nata ya faɗa masa Fatima ba ta tsaya taurin kai ba ta ce cikin tsohon mijinta ne, don haka suna ba shi haƙuri ya yafe mata".
Hamza ya ce"Baba kenan, haƙuri kuma na nawa? Da ban yi haƙuri ba ka gan ni cikin nutsuwa har ka iya magana da ni? Ai na yi haƙuri, shiyasa ma tun a jiyan na yanke na yanke igiyar auren dake tsakanina da ita, ɗan kuma Allah Ya raya musu".
Babanta ya sake ba shi haƙuri, domin an cuce shi, sannan ya tafi rai babu daɗi.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection 08135613021)

  GIDAN ABDUL
  Ƴar Farha tana da wata goma cif a duniya, sai ga samuwar ciki a jikin Farha, wanda ta yi farincikinsa sosai, ana ta tausaya mata za ta yi konika, amma ita murna take yi saboda Allah Ya ba ta wata haihuwar da wuri, har tana hangowa nan ba da jimawa ba za ta taddo Hafsa a yawan ƴaƴa, kuma tana fatan Allah Ya sa wannan ɗin ya kasance namiji ne ba mace ba. Abdul kuwa ya zuba mata ido, babu ruwansa da wahalar da take sha, don wannan karon ma cikin mai zazzafan laulayi ne, ga kuma shayarwa tana yi, sai yanzu za ta ji uwar bari ta so ta dinga bada Simra ana taya ta raino, ita kuma yarinyar ƙiwa take yi, tun da tun farko ba a sabar mata da zuwa wajen wani ba, don haka Farha take ta shan wuya, duk ta rame ta yi zuru-zuru, a hankali ita ma yarinyar ta fara ciwo a tsaitsaye saboda ta sha ciki, kuma aka ce ta yaye ta ta ƙi, tun da likitoci sun faɗa mata babu wata matsala kar ta yaye ta sai lokacin yayen ya yi. 
Shi kuma Abdul mahaifiyarsa ce ta ce masa yarinyar ciki ta sha, kuma yara har mutuwa suke yi idan ba a yaye su ba, don haka ya matsawa Farha sai ta yaye yarinyar nan. Farha cikin kuka take cewa"Ta ya zan yaye yarinya a wata goma sha ɗaya? Yarinyar da har yanzu ba ta kama abinci ba, kawai so kuke ta mutu".
Ya ce"Ta yadda kika kafe akan ba za ki yi planing ba! Kuma kin manta akwai yaran da iyayensu suke mutuwa a ranar da aka haife su? Su ya suka yi, sun mutu?"
Ta ce"Ni fa ba zan yaye ta ba".
 Bai sake kula ta ba, ya zauna a ɗakin yana harkokinsa, sai da ta tashi ta shiga wanka ya ɗauki ƴar ya fice da ita, can gidansu ya kaita ya ce ga ƴar yaye ya kawo, ai kuwa Farha sai da ta yi ɗan ƙaramin hauka, ta birkice masa tana cewa sai ya dawo mata da ƴarta, ta saka hijjabi za ta fita ya ce"Ke Farha, idan kika fita a gabaɗaya watan nan to a bakin aurenki, indai kika sake kika fita a ƙasa da wata ɗaya to ki saka a ranki kin zama sakakkiya!".
Ta juyo da ɗumbin mamaki ta ce"Da gaske kake? Don Allah Abdul da gaske za ka iya sakina?"
Ya ce"Ki gwada fita ki gani".
Idanunta suka kawo ruwa, da rawar murya ta fara magana"Na gode Abdul, ni dama na san yanzu ba ni da wani matsayi a wajenka, ni ba kowa ba ce, kana zaune da ni ne kawai kamar an yi maka dole, me na yi maka ka tsane ni?" Sai ta zauna a wajen ta fashe da kuka, ya zo ya fice daga ɗakin ba tare da ya kula ta ba.
 Tun daga ranar Farha ta ɗauki fushi da shi, ko ɗakinsa ta daina shiga, girki ma ta daina yi da shi, duk saboda tana fushin ya raba ta da ƴarta. Ba a dawo da Simra ba sai bayan wata uku, lokacin watanta goma sha huɗu, cikin Farha kuma yana da wata huɗu, laulayin ya fara yi mata sauƙi, tana daurewa tana yin aikinta, amma dayake mai kasala ne, ga shi yanzu da aka dawo da Simra hidima ta ƙaru sai duk ta takura, to matsalar da aka samu ita Simra yanzu ta waye, ta saba da yara, don gidan kakarta ba ya rabuwa da yara, don haka sai take shiga cikin ƴan'uwanta, musamman kusa da takwaran Daddy, da farko Farha ta so hana ta, amma sai Abdul ya taka mata burki, don haka take ƙyale ta, amma fa ba dama ta jiyo kukanta sai ta zo ta ɗauke ta, ta yi ta zage-zage da yiwa Hafsa rashin kunya, idan Abdul ya dawo ta saka shi a gaba da ƙorafin ita an tsani ƴarta, kusan kullum sai an yi wannan case ɗin, don haka Abdul ɗin ya gaji, ya daina bi ta kanta.
Daga nan kuma sai ta tsiro masa da wani case ɗin, haka kawai ta ce ita ta gaji da zaman gidan nan, saboda an tsane ta ita da ƴarta, sai dai ya canza mata gida, Abdul ya ce shi ba shi da wannan ra'ayin, Farha ta dage ta ce ita ba za ta iya cigaba da zaman gidan nan ba, shari'a har gaban iyayen shi, nan iyayensa suka ba shi haƙuri suka ce ya gina mata wani gidan ko ya siya.
A yadda ransa ya ɓaci na haɗa shi da iyayensa da ta yi, ba ya jin yana da lokacin tsayawa wani ginin, don haka ya yanke zai sayi gidan kawai, sannan ya saka a ransa ba zai taɓa yi mata yadda take so ba, tun da shi ma ba ta bi yadda ya tsara ba, wannan tsarin nasa na  biyu kuwa dole ne ta bi shi. 
Ƙaramin gida ya siya, mai ɗauke da ɗakuna ciki da falo ƙananu, sai wani ɗakin falle ɗaya, sai kitchen da banɗaki a tsakar gida, filin tsakar gidan ma ba wani babba ba ne, amma dai gidan fes yake, an dai taɓa zama a cikinsa amma bai ji jiki ba, da fentinsa lafiya lau. A ranar da ya ba da kuɗi ya karɓi takardun gidan, ya zo ya samu Farha yake ce mata"To sai ki fara shiri, an samu gidan da za ki koma".
Ta ce"Wai gidan haya ka kama mini?"
Ya ce"Idan ma hayar ce akwai matsala ne?"
Ta ce"Gaskiya ba zan iya zama a gidan haya ba".
Ya ce"Inda ba ni da halin wannan gidan ashe ba za ki aure ni ba kenan? Kin ga ita kuwa Hafsa da farko a gidan hayar muka zauna har ma kala biyu".
Farha ta taɓe baki ba ta ce komai ba.
Ya ce"Siyan gidan na yi, nan ne layin gabanmu babu nisa".
Farinciki ya kamata ta ce"Alhamdulillah! Yanzu yaushe zan koma?"
Ya ce"Duk yadda kika ce, ko yau ma".
Ta ce"Sai nan da sati ɗaya dai, saboda akwai siyayyar da nake son yi, nawa za ka ba ni?"
Ya ce"Kuɗin me kuma zan ba ki?"
Ta ce"Akwai abubuwan da zan canza, kuma zan sayi wanda ba ni da su, kamar su dingin haka".
Ya yi murmushin gefen baki a ransa ya ce 'Za ki ga dining'.
A fili kuma ya ce"To mun yi da ke zan ba ki kuɗin siyayyar ne?"
Ta ce"Yanzu dai za mu yi, tun da ai haka ake yi, idan za a sake gida ana bawa mace kuɗi ta yi siyayya, sabon gida komai sabo".
Abdul ya ce"Dole ne kuma?"
Ta ce"Ba dole ba ne, kyautatawa ce".
Ya ce"Me za ki siya? Ki cire dining table a lissafin".
Ta ce"Sai na shiga kasuwar zan gani, amma dai ka ba ni dubu ɗari biyu na gani".
Ya ce"Ba zan iya ba da haka ba, idan ya wuce dubu talatin sai dai ki haƙura".
Rai a ɓace ta ce"Me zan yi da dubu talatin? Ko jug ma na dubu arba'in zan siya".
Abdul ya ce"Farha kina da dogon buri, kuma irin wannan mutum sana'a yake nema".
Ta ce"Ni dai ka ƙara mini kawai".
Ya ce"Haka na yi niyya, idan bai yi miki ba ki bar shi, dama hamsin ce na ware zan ba ki talatin na bawa Hafsa ashirin".
Ta ce"Ita kuma kuɗin mene ne?"
Ya ce"Ba su jug za ki siya ba? Ita ma ai sai ta canza"
Ta ce"Kuma ita da ba gida za ta canza ba?"
Ya ce"Ba ruwana da wanda ya canza gida da wanda yake gidansa na da, ni dai abin da na sani idan na bawa ɗaya wani abu, ɗayar ma sai na bata".
A daƙile ta ce"To ka bar shi ma ba na so".
Ya ce"Ok".
Ta yi shiru na ɗan lokaci kafin ta ce"Kuma shi dining table ɗin wane kala ka siya mini?" Don ita a zatonta da ya ce ta cire shi a lissafi, siya mata ya yi ko kuma zai siya ɗin.
Ya ce"Na ce zan siya miki ne?"
Ta ce"Kuma ka ce kar na siya?"
Ya ce"Saboda babu wajen ajiye shi a gidan".
Ta ce"Kamar ya? Ban gane ba?"
Ya ce"Idan kika tare a gidan kya gane".
Ta ce"To wane irin gida ne za a ce babu dining room? Gaskiya zan je na gani yau".
Ya ce"Ki gani ko kar ki gani duk ɗaya, kawai ki saka ranar da za ki koma can ɗin".
Ta ce"Jibi zan koma, amma yau zan je na gani".
Ya ce"Ban amince miki ba, idan kin tare jibin kya gani, ki fara haɗa kayanki, jibin zan kawo mai motar da zai kwashi kayan".
Ta ce"Amma ya fasalin gidan yake? Kuma akan me za ka hana ni zuwa ganin gidana?"
Bai kula ta ba, ya cigaba da danna wayarsa.
 Haka kawai Farha ta ɗauki fushi, don jikinta ya faɗa mata ba gidan arziƙi ya siya ba, amma dai ta zuba ido tana jiran zuwan jibin. A ranar tun asuba ba ta koma bacci ba, tana ta haɗa kaya, amma cikin ɗacin rai take, don ta gayyaci ƴan'uwanta da ƙawaye don su rakata tariya a sabon gida, amma jiya da daddare Abdul ɗin yake ce mata ba ya son gayyar kowa, Hafsa ma isa ta raka ta, nan take Farha ta ce ita kuma ba ta gayyaci Hafsa ba, za ta jera kayan ita kaɗai.
 An gama kwashe kayan tsaf, ita kuma ta yi wanka ta shirya tana tsakar gida tana jiransa, Simra kuma tana ta tsalle-tsallenta, sai ga Abdul ya shigo, ya ce"Kin gama komai?"
Ta ce"E".
Ya ce"Kun yi sallama da Hafsa? Ina take, ba za ta raka ki ba be?"
Farha takaici ya kama ta, ta ce"Ta ce ba ta da lafiya". Saboda kawai so take su tafi.
Ya ce"Ikon Allah, Hafsan? Me ya same ta? Bari na je na ji".
Da sauri Farha ta ce"Don girman Allah ka zo mu tafi, na gaji wallahi, kuma wannan aikin jeren wa ya san sanda zan gama?"
Bai kula ta ba, ya shiga ɗakin, ya samu Hafsa a ɗakinta ya ce"Hafsa wai me ya same ki ne? Ni ai ban san ba ki da lafiya ba".
Ta ce"Lafiyata ƙalau".
Ya ce"Farha ta ce kin ce mata ba ki da lafiya".
Hafsa ta ce"Anya kuwa?"
Ya ce"Ai shikenan, ba za ki raka ta sabon gidan ba?"
Hafsa ta ce"Daga baya zan je, amma idan tana buƙata ga yara sai su rakata".
Ya ce"To su taho".
Ya fita, ya samu Farha ta haɗe gira, ta yi zaton idan ya jiyo lafiyar Hafsa ƙalau zai zo ya yi mata tijara, sai ta ga bai yi ba, ta yi waje don shiga  motar, ta ga ba shi da niyyar fitowa, ta ce"Wai me muke jira?"
Ya ce"Ƴan rakiya".
Ranta ya ƙara ɓaci, ta ce"Ni fa ban nemi rakiyar kowa ba, ba na son gayyar soɗi".
Ya ce"Ƴaƴan nawa ne gayyar soɗi? Za ki hana su zuwa gidan ubansu ne?"
Ta ce"Za su je amma dai ba wajena ba, ce mini ka yi rakiya, ba cewa ka yi za su je gidan ubansu ba!".
Wannan amsar tata tar a kunnen Hafsa, wacce ta rako yaran don su je rakiya, ta yi kamar ba ta ji ba, fuska babu yabo babu fallasa ta ce"Farha ashe yau ne tafiyar, to Allah Ya sanya alkhairi da albarka, Allah Ya sa hakan shi ya fi alkhairi".
Farha tana ɗaga kai sama ta ce"Shi ne ma alkhairin".
 Abdul ya yi guntun tsakin takaici ya ce"To ku wuce mu je ko?"
Hafsa ta ce"Ai daga nan ma ya isa, wataran za su je ba dai wannan rakiyar ta yau ba".
Abdul ya ce"To akan me?"
Hafsa ta ce"Kawai dai duk abin da zai kawo maslaha shi ya kamata a yi, tun da ba ta buƙata dole ne?"
Ya ce"Kai Allah Ya kyauta! Kenan dai namiji ba zai taɓa hutawa a tsakanin mata biyu ba? Babu mai jin maganarka? Hmm kowa ya yi, lokaci ne".
Ya kalli Farha ya ce"Ai sai ki wuce mu tafi ko?"
Ta yi gaba tana ƙunƙuni, shi kuma ya ɗauki takwaran Daddy suka tafi, tana hararar yaron ba tare da Abdul ɗin ya gani ba, suka shiga motar suka ɗauki hanyar gidan.
Tafiya kaɗan ta kai su, Farha ta yi mamaki da faɗuwar gaba, ganin ya yi packing a ƙofar ɗan ƙaramin gida, amma dai ta maze, wata zuciyar tana faɗa mata ƙila wani abun zai karɓa a gidan abokinsa, har ya buɗe ya fita ba ta motsa ba, sai da ya juyo ya ce"Ki fito mu shiga mana".
Ta ce"To kuma dole sai mun gaisa da su? Mene ne haɗina da abokanka?"
Ya ce"Ce miki na yi za ku gaisa da wasu?"
Ta ce"To nan ɗin ina ne ka kawo ni?"
Ya ce"Gidanki mana".
Ƙirjinta ya doka da ƙarfi, ta shiga zare ido, domin ko daga fuskar gidan ta san cikin ma ƙarami ne.
Ta ce"Ban gane ba,  wannan ne gidan da ka siya ɗin? Kana nufin yanzu haka kayana suna cikin wannan kejin?" 
Kalmar keji ta daki Abdul ba kaɗan ba, a rarrabe ya ce"Ke...ji? Farha gidana ne kejin?"
Ta ɓata rai tana kau da kai gefe, ya zura hannu cikin motar ya juyo da kanta a fusace kamar wata ƴarsa, a fusace ya ce"Tambayarki nake yi, gidana ne kejen!?"
Yadda ya yi maganar cikin ƙaraji, da yadda idanunsa suka firfito abun ya bawa Farha tsoro, amma ba ta ji nadamar yin furucin ba, tun da ai ba ƙarya ta yi ba, wannan keji ne ya kawo ta, a kan dai gidan da ta baro yanzu.
Ganin ba za ta yi magana ba ya sa shi cewa"To kina da zaɓi, ko dai ki shiga kejin ko kuma ki koma gidan iyayenki inda ba kejin ba, amma ni a keji na yi niyyar saka ki, idan kin fi ƙarfinsa kuma daidai yake da kin fi ƙarfina, hakan kuma yana nufin kin fi ƙarfin aurena, kin ga idan hakane rabuwa ita ce maslaha".
Ta fara hawaye, zuciyarta ta kumbura, tana ta haki har kana ganin yadda ƙirjinta yake hawa yana sauka.
"Wanne kika zaɓa?" Ya tambaye ta yana maka mata wata kafirar harara.
Ba ta kula shi ba, sai gudun hawayenta da ya ƙaru.
Ya ce"Ke kar ki raina mini hankali ki mayar da ni yaro, idan ba ki gama shawara ba fice ki bar mini motata!".
"Ki fice!" Ya daka mata tsawa ganin ko kallonsa ba ta yi ba.
Ta fito da Simra riƙe a hannunta tana kuka, ya sake cewa"Wanne kika zaɓa?"
Ba ta yi magana ba, amma ta ɗauki hanyar shiga gidan. A fusace ya ce"Dawo! Kar ki shigar mini gida, sai kin faɗa mini wanne kika zaɓa?"
Ta ce"Abdul idan ka gaji da zama da ni ka sake ni!" Ta fashe da kuka sosai.
Ya ce"Na ce ki zaɓa!".
Ta ce"Zaɓi yana wajenka! Idan ka ce na tafi gidan namu sai na tafi!".
Ya ce"Duk yadda kika tsara ki yi".
Ta tsaya tana kuka, a ranta jira take ya buɗe ta shiga ɗin, amma ya kafe sai ta furta da bakinta, ita kuma taurin kai ya hana ta furtawa.
Ta tuna irin yadda Abdul ya so ta, ya riritata kafin aurensu, amma wai yau shi ne yake yi mata wanna cin kashin? Ashe haka halin maza yake? Ashe da gaske maza suna wulaƙantaka ko ba ka yi musu komai ba? Zuciyarta ta rabu biyu, ɗaya tana faɗa mata ta ce masa ta zaɓi shiga kejin, ɗayar kuma tana faɗa mata kawai ta tafi gidansu, don ta nuna masa ba shi kaɗai ne gatanta ba, ba ta gama raba ɗayan biyu ba ya matso ya buɗe gidan ya shiga, sai ta ja ƙafa ta bi bayansa tana share hawaye wasu suna zubowa.
Gadon da kujeru an jera su, kayan kitchen da sauran kayanta ne baje a tsakar gida, ta ƙarewa gidan kallo sai nadama ta kama ta, da ta san wannan gidan zai kawo ta da ba za ta ce ya ware mata gida ba.
Fuskarsa kamar kunun kanwa ya ce"Ga gidan nan, ba dai buƙatar maje hajji sallah ba? To na raba ki da iyalina wanda kika ɗauke su a maƙiyanki, sai ki zauna daga ke sai ƴaƴanki, sannan idan kin ga ba za ki iya zama a keji ba ƙofa a buɗe take".
Ya jefa mata mukullan gidan ya ja hannun ɗansa suka fice daga gidan, ita kuwa ta rushe da kuka. 

   Tun daga sanda Farha ta koma sabon gidanta, duk ta canza, gani take kawai ta juya mata baya, gani take Abdul ya tsane ta yanzu ya daina sonta, ga wani tsoron gidan da take ji, saboda ba ta saba da zaman kaɗaici ba, duk ranar da yake gidan Hafsa sai ta ji kamar ta kurma ihu, ta kasa nutsuwa, gani take yana can yana yiwa Hafsa da ƴaƴanta abubuwan da ba ya yi musu, yana can ya yi musu siyayya ita bai yi mata ba, yana can a babban falo yana cikin yaran shi suna ta fira, idan ta tuna haka sai ta shiga ƙunci sosai, wani lokacin har kuka take yi, ga shi a nan babu mataimaki, babu mai taya ta aiki, idan ta tashi da kasalarta sai dai gidan ya wuni a haka babu shara.
Sosai ta yi nadamar sakawa ya raba musu gidan nan, yanzu har kunya take ji ƙawayenta su ce za su zo gidanta, idan ra tuna yanzu Hafsa tana can ta zuba wasu kayan nata a ɗakunanta sai baƙinciki ya kama ta, ga shi ta san ba ta isa ta ce masa za ta koma can gidan ba, haka dai take ta haƙuri. Idan kuma abun ya mota mata sai ta yi ta kiransa, ta ce ba ta da lafiya ko kuma ƴarta, ta ce ba su da abu kaza a gidan, duk don ya bar gidan Hafsa.
 Akwai ƴan'mata a unguwar, ta samu suke shigo mata, suna taya ta aiki da ɗaukar Simra, dayake tana da son jiki sai take jin daɗin zuwansu sosai, suna rage mata wani takaicin, musamman Hamida, wata yarinya da take ƙasan layinsu, duk sun fi jituwa da ita, za ta yi sa'ar Farha don ta gama Candy shekara biyu da suka wuce, tana yin awara a ƙofar gidansu. Farha ta ɗauki gidansu Hamida kamar gidansu, idan ba a gidanta Abdul yake ba a can take wuni, sai isha'i take komawa gida, don ta san a lokacin Abdul ɗin yake zuwa ya yi mata sallama.
 Tana lura da rashin bawa cikin jikinta kulawa, amma ta share shi, ita dai addu'arta kawai Allah Ya sa ta haifo namiji, don ta san dole zai huce, tun da shi namiji yake nema, don haka ta jingine shi a gefe. 
Farha ta shiga watan haihuwarta kenan Abdul ya samu canjin wajen aiki, cak aka ɗauke shi daga local goverment ɗinsu aka kai shi ta kusa da su, wacce ita ce babbar birnin state ɗin, ya tsara zai zaunar da matan nasa don ya  sanar musu, sannan su shawarta a tsakaninsu a ji yadda za a yi, don haka ya cewa Farha zai zo ya ɗauke ta su zo nan gidan Hafsa don su tattauna, Farha ta ce ƙafarta ciwo take yi, da mamaki ya ce"Ikon Allah! Cewa na yi a ƙafa za mu je?"
Ta ce"Ko a motar ne ni ba zan ita ba".
Ya katse kiran, ya kalli Hafsa ya ce"To kin ji, ciwon ƙafa take yi, ke sai ki zo mu je can ɗin ko?"
Hafsa ta ce"Ka yi haƙuri duk sadda ta warke sai ta zo".
Ransa ya ɓaci ya ce"Me kike nufi? Ni kuma sai na yi ta jira har ta warke? Wannan ma ai raini ne, wato duka ku biyun ban isa da ku ba kenan".
Hafsa ba ta ce komai ba, don haka ya yi zaton za ta je ɗin, ya ce"Ki tashi mu je".
Ta ce"Ba zan je gidanta ba fa, ita ce ƙarama ita ya kamata ta zo".
Ya tashi a fusace yana cewa"Ok! Shikenan, ni zan yanke shawarar da kaina, dama ai ba wai dole sai na yi da ku ba, tun da a ƙasana kuke, duk yadda na dama dole haka za ku sha, kawai dai na so zama da ku ne don kyautatawa". Ya fice daga gidan yana mita.
 Bai sake bi ta kansu ba sai da tafiya ta zo, ya samu Farha yake ce mata"Tafiyata saura kwana uku, na yanke shawarar da Hafsa zan tafi, tun da ke cikinki ya tsufa, gara ki zauna a nan ki haihu, haihuwa a wani wajen ba za ta yi miki daɗi ba".
Farha ta ce"Kai dai kawai ka ce ni ban isa ka tafi da ni ba, saboda ina da tsohon ciki, ba morata za ka yi ba".
Ya ce"Ok! Duk yadda kika yi zato haka ɗin ne".
Ya ce"Yanzu ya za a yi kenan? Ranar Juma'a zan dinga dawowa wajenki, ranar Lahadi da yamma sai na koma".
Farha ta ce"Kenan ita tana da Litinin, Talata, Laraba, Alhamis, Lahadi, kwana biyar fa kenan, ni kuma Juma'a da Asabar kawai, yanzu wannan adalci ne kenan?"
Ya ce"Duk yadda kika kalli abun a haka yake, ni dai ba zan tafi da ke da tsohon ciki ba, idan kin haihu za a san yadda za a yi, idan ta je ta yi wata ɗaya, ke ma sai ki je ki yi wata ɗaya".
Farha dai sam wannan tsarin bai yi mata ba, don haka ta ce"Ni na bar mata kawai, babu inda zan je".
Ya ce"To tun da haka kika tsara shikenan, ni dai na fita hakkinki".
 Ya tashi ya tafi gidan Hafsa, dama a can yake da kwana ranar, sun gama komai sun zo kwanciya yake ce mata"Hafsa tafiyata saura kwana uku".
Ta ce"Ai ina ta lissafi".
Ya ce"Da fatan ba iya lissafin ba ne, har da shiri".
Ta ce"Shiri ai naka ne, ni sai dai na shirya maka kaya, sannan zan yi maka sancks don gwauro sai da snacks ɗin, ko girki za ka dinga yi?"
Ya yi mata wani kallon me kike nufi? Kafin ya ce"Au wato ke a zatonki ina da mata biyun zan je na yi zaman gwauranci a wani wajen?"
Ta ce"Au, to ai dayake ban san yadda ka tsara ba".
Ya ce"Da na so ku zauna mu yi shawara ai ba ku ba ni haɗin kai ba".
Ta ce"A yi haƙuri. Kenan da Farha za ka tafi?"
Ya ce"Da ke zan tafi".
Har da dafe ƙirji, da mamaki ta ce"Ni kuma?"
Ya ce"Ƙwarai kuwa, ko ba za ki je ba ne?"
Ta ce"Gaskiya da ka tafi da itan kamar zai fi, ni yanzu ya zan yi da karatun ƴaƴana?".
Ya ce"Dama ai babu batun tafiya da yara, tun da ɗaki ne na samu ciki da falo, kin ga babu tsari mu tafi da yaran".
Fuskar Hafsa ta canza, don ba ta fatan abin da zai sa yaranta su yi rayuwa a wani wajen ba tare da ita ba, domin ita ta san ƙoƙarin da take yi wajen tafiyar da tarbiyyarsu, tana fargabar wannan ya zama silar warware mata tufkarta ta tsayin shekaru, don haka wannan tafiyar sam ba ta yi mata daɗi ba.
Ya ce"Kin ɓata rai kin yi shiru, ba ki faɗa mini matsayarki ba".
Ta ce"Su yaran a ina za a bar su?"
Ya ce"Tun da akwai ɗaki a gidan Farha sai su koma can, idan ya so duk ranar Juma'a sai mu dinga dawowa tare da ke, sai su dawo gidanki su zauna, idan za mu ranar Lahadi sai su koma".
Hafsa ta ce"Ban ƙi bin umarninka ba, amma a gaskiya zuciyata ba ta nutsu da zaman ƴaƴana a gidan Farha ba, saboda ka ga..."
A fusace ya ce"Saboda me? Saboda ban isa ba ko? Saboda kun ɗauki haukan kishi kun saka a ranku, saboda ke ƴaƴanki sun fi ƙarfin su zauna a can ɗin ko? To haka na tsara kuma za a yi".
Ta ce"Ba haka ba ne, kawai dai ina hango zaman ne, ka san matarka ba son ƴaƴana take ba, kar ta ga kamar sun takura mata, a zo ana samun matsala, ni dai idan zan ba da shawara a ɗauka, kawai tafiyar nan ni na haƙura, ita da ɗanta bai fara zuwa makaranta ba ita ya kamata ta bi ka, ka ga nan gaba zai kasance da makarantar can ɗin zai fara".
Abdul ya ce"Ai na san da hakan, na ce da ke zan je, kuma yadda na tsara haka za a yi".
Ta ce"To shikenan, Allah Ya sa hakan shi ya fi alkhairi".
Haka ta hau shirin tafiya ba don ranta ya so ba, ita da yaran duka jiki a sanyaye, da ɗan autanta kawai za ta tafi. Ita ma Farha a bata ɓangaen tana can tana ƙunci, don da ƙyar ta yarda yaran za su zauna a gidanta, sai da suka kai ruwa rana, har manya sai da suka maganar, don cewa ya yi indai ba za ta riƙe masa yaransa ba sai dai ta koma gidansu, ta haƙura za su zauna, amma ba wai don za ta riƙe ba, sai dai su yi zaman kansu.
  A ranar da za su tafi, bayan sun gama shiryawa Abdul ya ɗebe su su duka har Hafsa suka tafi gidan Farha, kallo ɗaya Hafsa ta yi wa Farha ta san ba a son ranta za ta bi wannan tsarin ba, fin ƙarfinta kawai aka yi, dama ta san za a yi haka, shiyasa ta yiwa ƴaƴanta na siha sosai akan su yi mata biyayya don ita ma uwarsu ce, kuma su yi haƙuri da duk wani abu da za su gani ba daidai ba, kar su saka ran za su samu komai a yadda suke so.
Bayan sun zazzauna Abdul ya ce"To Farha mu za mu wuce, ga yaran nan, ƴaƴana naki ne, ƴaƴanki na Hafsa ne, don haka don Allah ki riƙe su kamar yadda za ki riƙe ƴaƴan da za ki haifa, ki kula da tarbiyyarsu, shige da ficensu da sauran abubuwa, ga waya nan duk halin da gidan yake ciki zan dinga ji, don Allah a zauna lafiya".
Farha ta kasa magana, don gani take idan ta buɗe baki kuka ne zai biyo baya, ta shaƙa sosau, a ce tana kallo kishiyarta da mijinta su tafi su bar bata? Wai yau ita Abdul ya zaɓi zama da wata ba ita ba, saboda tana da tsohon cikinsa, ya san idan ya ɗauke ta kaya za ta zamar masa.
Hafsa ta ce"To maman Simra mu za mu wuce, Allah Ya ba da haƙurin zama da juna, yaranki ne idan hukunci ya kama ki yi, idan kuma wanda za ki sanar da ni ne sai ki faɗa mini, zan karɓi lambarki ma a wajensa, idan mun sauka zan kira ki".
Farha ta yi kamar ba ta ji ta ba, Hafsa ta tashi ta yi waje, yaran suka bi ta wasu har suna kuka.
Abdul ya kalli Farha ya ce"To za mu tafi, na sa Ali ya kawo cefane, idan wani abu ya taso ki dinga kirana kina faɗa mini, sannan idan kin fara naƙuda ki faɗa da wuri".
Ya ba ta dubu goma ya ce"Ga wannan sai ki riƙe a hannunki".
Ta ƙi karɓar kuɗin, don haka ya ajiye mata a kan kujera, ya ce"Duk kin damu Farha, me yasa? Don Allah ki saki ranki".
Hawayen da take ta kokowa da su suka ɓalle mata, ta ce"Ni fa gida zan tafi haihuwa".
Ya ce"Innalillahi! Kenan dai ba za ki bar ni na huta ba ko Farha? Kamar ya za ki tafi gida haihuwa? Sai da aka kashe magana kuma yanzu ki tsiro da sabon shafi? To ba na son irin haka, kawai ki bi wannan tsarin, ai ba cewa na yi na tafi da Hafsa har abada ba, idan kika haihu ke ma zan dinga tafiya da ke".
Ta daskare ta ƙi cewa komai, sai gudun hawayenta da suka ƙaru, sai ta ba shi tausayi, tun da ya san dai son shi da take yi ne silar wannan kishin, don haka ya share mata hawayen duk da ba su tsaya ba, ya riƙo hannayenta ya kalmashe shi da nashi yatsun, yana kallon cikin idonta ya ce"Haba babyna, wai ke sai yaushe za ki girma ki daina rigima ne? Ki yi haƙuri idan kin haihu kin yi arba'in ke ma zab fara tafiya da ke".
Ta ce"A kan me zan daina rigima, bayan ba ka daina yi mini rashin adalci ba?"
Ya ce"Wallahi Farha ba rashin adalci ba ne, ina sonki sosai fa, ta ya masoyi zi yiwa masoyinsa rashin adalci?"
Ta ce"Ba wani nan, ni ka daina so na".
Ya ce"Ina ƙaunar ki Farha, wasu halayen naki ne kawai suke haɗa ni da ke".
Ta ce"Me na yi maka?"
Ya ce"Ba ga irin shi nan ba? Na ce ki yi haƙuri kin ƙi, yaushe EDD ya kama? Zuwa jibi zan turo miki da kuɗin siyayya, kar abun ya zo ba a yi komai ba".
Farha ta ce"To".
Suka yi sallama, bayan ya lallaɓa ta har sai da ta saki ranta ta yi masa dariya.
 Hafsa suna tsaye a jikin mota ita da yaran, Abdul ya fito yana cewa"Mu je, na ɓata mana lokaci".
Ya cewa yaran"Ku kula da kanku don Allah, kar na ji kun yi wani laifin, kuma ku dinga taimaka mata da aikin gidan, ban da lattin makaranta, ke Yasmin tun da kin yi candy kina gida ba sai kin jira ta tashi ta ɗora girki ba, ke za ki dinga yin girki, ki tabbata ƙannenki ba su yi latti ba".
Ya ciro dubu uku ya ba ta ya ce"Ga wannan ki riƙe". Dama Hafsa ma ta ba ta dubu uku, suka yi musu sallama suka tafi kowa yana jin ransa babu daɗi.
 Suka shiga gidan, Farha tana ɗakin gado ta kwanta tana ta takaici, suka zauna a falo suna jira ta zo ta faɗa musu masaukinsu, ganin ba ta da niyyar fitowa ya sa Yasmin ta tashi ta shiga ɗayan ɗakin, bayan ciki da falo akwai wani ɗaki guda ɗaya, ta ga da kayan Farha a ciki, su jaka da takalma da wasu kayan robobi, suka shigar da kayansu suka zauna.
Babu jimawa aka kawo cefane, suka karɓa suka ajiye, ta fito ta ce su shiga kitchen ɗin su ɗora, da suka gama girkin ta ɗibi nata ta koma ɗaki. Wani haushin yaran take ji sosai, don dai babu yadda za ta yi ne.
Washegari sai a suka yi abun karyawa suka gama komai, masu tafiya makaranta suka tafi, Yasmin ta gyara gidan, sannan Farha ta tashi daga bacci, ta buɗe indomin da suka ajiye mata a kula ta taɓe baki tana ƙwalawa Yasmin ɗin kira, Yasmin ta zo ta ce"Ga ni, ina kwana?"
Farha ta yamutse fuska ta ce"Lafiya".
Sannan ta ce"Ke wa ya ce miki ana barin indomi a kula? To ni idan ta shiga kula ta sandare ba na iya ci, ki soya min doya, ga garin kunu can ki dama mini".
Ta fice daga kitchen ɗin tana ƙunƙuni tana cewa"Ai ni ƴan aiki aka kawo mini,ba za ku zo ku cika mini gida a banza ba, wallahi sai na more ku" 
Tana shiga ɗakin wayarta ta fara ringing, ta duba ta ga Abdul ne, ta ɗauka suka gaisa ya tambaye ta ya yaran, ta ce lafiya lau, Hafsa ma ta karɓa suka gaisa, ta ce ta haɗa ta da Yasmin, Farha ta ce yanzu ta shiga banɗaki, Hafsa ta ce to anjima za ta kira da lambarta sai su gaisa, suka yi sallama Farha ta ajiye wayar tana cewa"Munafukar mace, da ba ki san ki karɓi lambar tawa ba sai yanzu da aka cuce ni, aka ba ni ajiyar ƴaƴanki".
Can anjima Hafsa ta sake kira, suka gaisa da duka yaran, ta sake yi wa Yasmin nasiha sannan suka yi sallama, haka Yasmin ta yi girkin rana ta yi na dare, ya zama Farha ko abinci take sai dai su ɗauke kwanon, Allah Ya kashe ya ba ta ƴan aiki har guda biyar, sai dai idan ƴan'matan layin sun shigo su sha firarsu suna shewa, musamman Hamida ƙawarta, ita ma haka take mulkar yaran kamar ƴaƴanta, indai ta zo sai ta zaɓi girkin da za a yi mata.
 Kamar yadda Abdul ya ce zai turo mata kuɗin siyayya, haka ya turo mata dubu ɗari biyar, a wannan karon ta samu ƙarin dubu ɗari, da yamma ta ce Yasmin ta shirya ta raka ta kasuwa, suka tafi suka bar sauran yaran a gidan, sai da suka fita ta tuna tana son sitan spices, don haka ta tsaya a wani shooping mall kafin su ƙarasa kasuwar, suna shiga wani babban mutum ya zo yana yiwa Yasmin magana, ba ta kula shi ba, don ba ta fara soyayya ba tukunna, ita ko irin soyayyar ɓoyen nan ma ba ta yi, tun da an tabbatar mata da sai ta shiga
 level 2 za ta fara kula saurayi.
Farha ta kalli mutumin nan ta san naira ta zauna, don haka ta ce"Ke Yasmin ya ana yi miki magana kina share babban mutum haka? Wannan ai wukaƙanci ne".
Mutumin ya ce"Yawwa Antinmu, ina godiya don Allah a taya ni samun shiga".
Farha ta yi murmushi ta ce"Ba zan taya ka ba, tun da ni babarta ce, ka ga da kunya".
Mutumin ya ɗan rusuna ya ce"Assha! Mama ina wuni? Wallahi na zata ya da ƙanwa ne, a gafarce ni, gabaɗaya na ruɗe".
Farha ta ce"Baby damuwa, ni matar babanta ce ai ba ni ce mahaifiyarta ba".
Ya ce"To ma sha Allah! Don Allah a ba ni lambarta, wallahi na gani ina so".
Farha ta ce"Yasmin ba ta da waya sai dai na baka tawa, sai ka dinga ta nan".
Ya ce"To a yi hakan, amma idan an yi mini izini anjima zan zo gida sai na kawo mata tata wayar".
Farha ta ce"An yi maka".
Ya janyo keke yana cewa"Mu je na taya ku da tura wannan ko? Me za ku siya ne?"
Farha ta ce"Siyayyar kayan baby ne da nawa".
Ya ce"Ma sha Allah! Allah Ya raba lafiya".
Suka fara tafiya, Farha ta dinga zaɓar kayan baby masu kyau, sannan ta zaɓi nata, ta kalle shi ta ce"Mun gama".
Ya ce"Mutuniyar tawa fa? Ki ɗauki abin da kike so, babu damuwa".
Yasmin ta ce"Ba na son komai".
Farha ta ce"Ƙyale ta, wataran sai ku zo ta zaɓa ai".
Ya washe baki ya ce"Haka ne kuma".
Ya tura keken, aka lissafa kaya dubu ɗari takwas da hamsin, cikin Farha ya ɗori ruwa, duk da dai tana fatan wannan mutum zai iya biya mata, haka kuwa aka yi kawai ta ga ya miƙa ATM ɗinsa aka cire kuɗin, Farha ta ce"Amma a yi haka kuwa? Bawan Allah daga haɗuwa?"
Ya ce"To ai alkhairi ya riga ya haɗa, don haka za a yi fin haka ma".
Suka fito, ya ce su jr ya sauke su a gida, daga nan sai ya ga gidan, Farha farinciki fal zuciyarta suka shiga mota, ya kai su har gida, sannan a ba shi lambarta, ta yi masa godiya, ta fita daga motar tana cewa"Yasmin ku gaisa".
Yasmin ita dai sam wannan mutumi bai yi mata ba, gabanta sai faɗuwa yake yi saboda rashin sabo da soyayya, ya ƙaraci surutunsa ya ce da daddare zau dawo, ya tafi.
Farha kamar ta yi rawa don murna, idan ta tuna dubu ɗari biyar ɗinta tana nan kwance cikin accont tana bacci sai farinciki ya sake rufe ta, sai yanzu take ganin wannan tafiyar ta Hafsa da Abdul alkhairi ce a gareta, tun da ga shi Yasmin za ta zame mata saniyar tatsa.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection 08135613021)

   Yasmin tana shiga gida Farha ta kira ta, yau har da yi mata murmushi ta ce"Yasmin kin gani ko? Ashe alkhairi ne ya sa na nemi rakiyarki".
Yasmin dai ta yi shiru.
Farha ta ce"Don Allah idan ya dawo ki ba shi haɗin kai, kin samu mijin aure, idan kika auri wannan ai ko ni kishiyar babarki na warke, dubu ɗari takwas daga haɗuwar farko? Wallahi mai kuɗi ne, don Allah Yasmin kar ki ba ni kunya".
Yasmin ta ce"Anti ni fa ban fara kula kowa ba, Daddy ya ce sai na je level two".
Farha a ranta ta ce'Wato ni ya mayar ƴar wahala, ya aure ni ina yin candy, yanzu ga shi ya ce ita ƴarsa sai ta yi karatu, sai ta shiga tsakiyar karatu ma za ta fara kula saurayi, ai kuwa ƙarya ne, dole na mori rabona, tun da ka saka matarka a gaba ka tafi kuna cutata ni ma sai na ruguza muku burinku, Yasmin sai ta yi soyayya ko ba za ka yi mata aure yanzu ba'.
A fili kuwa janyo hannun Yasmin ɗin ta yi ta riƙe, har Yasmin ta ga abun banbarakwai, ta ce"Yasmin yanzu ina Daddyn yake? Ai ba ya nan, saboda haka za ki iya yin soyayyarki hankali kwance, kuma ma idan ban da abun iyayen naki, ke ai yanzu kin yi girman da za a ce kar ki kula samari, ko su za su aure ki ne? Ki kalle ki fa Yasmin kin girma, kin cika ta ko'ina, ba ki da ƙaramin jikin da za a ce sai kin yi karatu, wallahi irinki kafin a gama karatun ka yi girman da ba za ka auru ba..."
Kallon tsoron da Yasmin ɗin ta yi mata ne ya dakatar da ita daga bayanin da ta kwaso.
Farha ta ce"Kina mamaki ne? Wallahi an yi ya kai sau dubu, sanda yarinya take kan ganiyar ƙuruciyarta maza suna ta fito neman aurenta ana dakatar da su, sai daga baya idan ta gama karatun a zo ana neman mijin auren a rasa, ko so kike ki dawwama a gida?"
Yasmin ta girgiza kai alamar a'a.
 Farha ta ce"To ki karɓi mutumin nan, ki gwada ba shi dama ki gani, sannan ki yi shiru da bakinki, ya ce zai kawo miki waya, idan ya kawo ki karɓa, idan babarku da ta dawo za ki bar wayar a hannuna sai ta koma idan kuka dawo nan sai ki karɓi wayarki, sannan su ma ƴan'uwanki sai mun kula, idan ya zo kika fita cewa zan yi na aike ki ne, sai na rufe gidan don kar su ganki".
Yasmin ta ce"To".
A sanyaye ta koma ɗaki, ta zauna tana ta nazarin wannan sabon al'amarin, kaf a cikin ƙawayensu boko da islamiyya ita ce kawai ba ta da saurayi, wasu har ba sa yarda, idan ana fitar soyayya abun yana burge ta, amma ba ta taɓa sakawa a ranta za ta taka umarnin iyayenta ba, don haka ko wani ya ce yana sonta ba ta taɓa ba shi dama, yanzun a tsorace take, amma wani sashe na zuciyarta yana raya mata kawai ta ajiye batun wannan dokar, gaskiyar Anti Farha ne ita ma fa ta girma, don haka za ta gwada ta ji yadda ake ji a soyayyar nan.
 Da daddare sai ga kiran shi, Farha ta kira Yasmin, har ƙuryar ɗakin gado ta ba ta wayar, tana cewa"Don Allah Yasmin kar ki ba ni kunya". Sannan ta fita daga ɗakin.
Yasmin ta ɗaga wayar da sanyin murya, suka gaisa yake ce mata sai gobe zai zo, amma yanzu fira ya kira ta su yi, suka yi fira kuwa Yasmin ta saki jikinta, wannan baƙon lamari ne a wajenta, yadda ta ga babban mutum yana kwantar mata da murya yana yaba kyaunta da faɗa mata i love you, sai duk ta susuce, ba a taɓa yaba kyaunta irin ba yau ba, sai take jinta a sama, cikin firar ya faɗa masa sunan shi Alhaji Rabi'u, kuma yana da mata da ƴaƴa shida, sannan ita ma aurenta zai yi indai ta karɓe shi, duk da ta ji yana da mata amma kawai ta ji ya yi mata, ya shiga ranta lokaci ɗaya, saboda ya iya kalamai.
Haka suka sha waya, suka yi sallama ya ce gobe zai zo zai kawo mata waya.
 Farha ta sake zaunar da ita tana ta sake zuga ta, da nuna mata wannan fa kamar ƴancinta ne za ta ƙwata wanda iyayenta suka tauye mata.
  Washegari da safe Hafsa ta kira waya, suka gaisa da yaran duka, sam Yasmin ba ta nuna mata akwai matsala ba, da daddare Alhaji Rabi'u ya zo, tun magriba Farha ta sa Yasmin ta yi kwalliya ta saka sababbin kaya, ta fesa turare, ita kanta Yasmin wani iri take ji a jikinta, saboda za ta fita zance ita ma yau za ta ci gashin kanta, yau saurayi zai taso musamman saboda ita, ya zo gidansu, sai take jinta kamar ba ita ba. Tan fita Farha ta kulle gidan, don kar yaran su leƙa su ga tana zance.
 A cikin mota suka zauna, ya kawo mata wayarta mai kyau ta dubu ɗari biyu, Yasmin ta karɓa ta yi masa godiya, suka sha fira sosai, ya ce mata gobe da yamma zai zo ya ɗauke ta su je wajen shopping, ta ce ba za a barta ba, ya ce zai yi magana da mamanta.
 Yasmin tana shigowa gida Farha ta ja hannunta suka shiga ƙuryar ɗaki, da ta ga wayar ta saki dariyar farinciki, don ta san a ƙarshe dai wannan wayar tata za ta zama, Farha ta ce"Sai kuma me ya ba ki?"
Yasmin ta ce"Iya wayar ce, sai kuma ya ce gobe zai zo mu je shooping, amma na faɗa masa ba za a bar ni ba".
Da sauri Farha ta ce"Inji wa? Wa ya ce miki ba zan bar ki ba? Wannan fa wata dama ce kika samu Yasmin, salun-alun za ki bi shi ku je, kar ki wani ji tsoro babban mutum ne, ba shi da rawar kai irin ta yaran zamani".
Yasmin ta ce"To shikenan, Allah Ya kaimu".
Farha ta ce"Amin, kuma don Allah idan kun je ki zage ki kwashi kaya, don wallahi daga ganin kalarsa mai kuɗi ne".
Ta yi mata dukan wasa tana cewa"Inyee har ba hango ƴata a gidan daula". Yasmin ta yi dariya, suka shiga haɗa wayar, har da sabon layi a ciki, aka jona ta a caji, Yasmin ta tafi ɗakinsu, ƙannenta suna tambayarta ina aka aike ta, ta yi banza da su.
Can anjima sai ga shi Alhaji ya kira Farha, suka gaisa cikin girmama juna, ya ce"Mama dama alfarma nake nema".
Farha ta ce"Ai na ji komai ma, kuma indai zuwa shooping ne ni dai na ba da dama, sai dai idan ita ce ba ta so ba, ballantana ma na san za ta so, domin kuwa na lura da yadda ka yiwa zuciyarta kwaf ɗaya".
Alhaji ya yi dariya ya ce"Allah ko Mamanmu?"
Farha ta ce"Wallahi da gaske, ai ka san kai ne first love ɗinta, don haka duk yadda ka ɗora ta a haka za ku tafi, ba ta da karatun kowa a kanta sai wanda za ka zuba mata yanzu".
Alhaji ya ce"To Alhamdulillah, goben zan zo da yamma in sha Allahu, wajen ƙarfe biyar".
Farha ta ce"Allah Ya kaimu" Ya yi mata godiya suka yi sallama.
 Washegari Yasmin ta shirya tun kafin ya zo, ya zo ya ɗauketa suka tafi, sai dare suka dawo da ledoji niƙi-niƙi, Farha har da rungume Yasmin don murna, banza ta samu, suka ci na ci, wanda ba na ci ba kuma shikenan ya zama na Farha.
 Washegari ta kama Juma'a, a ranar Abdul da Hafsa za su zo hutun ƙarshen mako, don haka Farha ta yiwa Alhaji bayanin ba zai zo ba sai ranar Lahadi da daddare, sannan ta zaunar da Yasmin ta ja kunnenta sosai, a kan ta riƙe sirrinta, sannan ta karɓe wayar. Kafin su Hafsa su ƙaraso yaran suka koma gidan, suka gyara ko'ina suka yi mata girki, Abdul ya shiga a tsaitsaye ya ga yaran sannan ya wuce gidan Farha.
 Duk yadda ya karance ta don ya gano wata alama da za ta sa ya gane a dole take riƙe yaran, bai ga wata alama ba, don haka ya ji daɗin hakan, ya saki jiki da ita. A ɓangaren Hafsa ma cikin hikima ta gane babu wata matsala a zamansu da Farha, sai ƙorafin aikin da take saka su, Hafsa kuma ta nuna musu wannan ba komai ba ne, haka suka yi kwana biyu suka koma ranar Lahadi, gabaɗaya kwanaki biyun a gidan Farha ya yi, kuma a wannan karon ma ya ga ba ta damu da komawar tasa ba.
 A ranar da suka tafi ma Alhaji ya zo, sun sha firar soyayya da Yasmin. Ranar Litinin kuma cikin dare Farha ta fara naƙuda, ta dinga kiran lambar Abdul ba ya ɗauka, don ya manta ya saka ta a silent, sai wayar Hamida ta kira ta faɗa mata, babarta ta zo gidan, a lokacin haihuwar ta zo gadan-gadan, sai a gida ta karɓi haihuwar Farha, ta haifo ƴarta mace lafiya lau, da asuba sai ga kiran Abdul, ta faɗa masa ta haihu a gida, ya ce to su tafi asibiti, suka je asibiti aka duba ta lafiyarta ƙalau suka dawo gida.
 Abdul ya ce gobe zai zo, sannan ya ce ta samo wacce za su zauna da ita idan kuma gida za ta koma sai ya san yadda zai yi da yaran, da a da ne Farha za ta ce gida za ta koma, amma yanzu da take ganin Allah Ya kashe Ya bata Alhajin Yasmin sai ta ce babu matsala, ai ga Yasmin nan za ta yi mata aikin gidan, wankan jaririya kuma ko maƙota za su yi.
Washegari ya zo ya yi mata yanka na ƙauri kamar yadda ya saba, ya tabbatar da lafiyarsu ƙalau kuma ya ajiye musu komai na buƙata sannan ya koma.
 Alhaji da ya zo barka ya bawa jaririya dubu ashirin, Farha tana ta murna, wayar Yasmin tana hannunta, cikin dare  take tashi idan ƴan ƙannenta sun yi bacci, su sha waya da Alhaji, lokuta da dama tana jin kamar yana sakin layi a kalamansa, idan ya faɗi wata maganar sai ta ji kunya, ta ga bai dace ya faɗa mata ba, amma kuma sai ta yi masa uzuri, kamar yadda yake faɗa ta dinga yi masa uzuri, ya susuce ne akan sonta, wani abun bai san ma lokacin da yake faɗa ba, ita kuma har zuciyarta ta yarda da shi, ta yarda aurenta zai yi, don haka ta sakankance da shi, ta ba shi soyayyarta da yarda ɗari bisa ɗari, soyayyarsa ta yi nisa a zuciyarta, wannan wayar daren da suke yi ta sa sun samu wata shaƙuwa, amma Yasmin ba ta taɓa tunanin ina matarsa a lokacin da suke yin wannan wayar ba.
  Ranar suna aka yi taron suna, Abdul da Hafsa suna gari aka yi, Hafsa ta je barka, ranar sunan kuma da yamma ta je ba ta daɗe ba ta koma gida, amma ta yi mamakin yadda ta ga kamar akwai shaƙuwa tsakanin Yasmin da Farha, sai ta saka a ranta kawai Farha ta sakko ne, tun da ta ga dai dole sai ta zauna da yaran. 
  Tsawon wata biyu ana soyayya da Yasmin da Alhaji, zuwa yanzu sun saba sosai, kuma suna fita sosai, kawai sai ya ce za su je shooping, ko ya ce su je su sha ice cream su ɗan sha iska, sannan sannu a hankali yana shigarwa da Yasmin manufarsa a kanta, amma ba ɓaro-ɓaro ba, don haka ba ta kawo komai a ranta ba.
A wata fita da suka yi da Alhaji, ya zo ya ɗauke ta ya ce ransa a ɓace yake, kuma ganinra ne kawai zai kau da masa damuwarsa, shiyasa ya zo ta raka shi wajen sha  iska ko ya ji sanyi a ransa, suka je wajen da suka saba zuwa, yau ɗin Yasimin ta lura da gaske ransa a ɓace yake, kuma duk ba shi da kazar-kazar, sai ta ji duk babu daɗi, ga shi ita ba ta wani iya kissa da kalaman rarrashi ba.
Alhaji ya ce"Yasmin ba za ki rarrashe ni ba ki sa na manta damuwata?"
Ta ce"To ai na ce ka yi haƙuri".
Cikin yaudara ya ce"Ba haka ake bawa masoyi haƙuri ba".
Ta ce"To ya ake yi?"
Ya ce"Bari na koya miki".
Ya matso kusa da ita, babu zato ta ga ya ɗauke ta ya ɗora ta a cinyarsa, tana ƙoƙarin zamewa ya riƙe ta yana cewa"Don Allah ki zauna, mene ne don kin zauna a cinyar wanda za ki aura?"
Ya nuna mata wasu saurayi da buduruwa dake nesa da su, buduruwar tana cinyar saurayin yana ba ta ice cream a baki, ya ce"Ki kalli waɗancn fa,ni me yasa ba za ki iya yi mini wannan alfarmar ba? Ko dai ba kya sona?"
Ta yi shiru.
Ya ce"To shikenan Yasmin, tun da dai ba zan ji sanyi ta ko'ina ba a rayuwata, ni na ɗauke ki da zuciya ɗaya ashe ke ba haka abun yake ba, a zatona har abin da ya fi wannan idan na roƙa zan iya samu, ashe ban kai wannan matsayin ba, na gode Yasmin".
Sai ta ji ba ta ji daɗi ba, ta ce"Ka yi haƙuri, ni gani na yi kamar bai dace ba".
Ya ce"Wannan normal ne fa, indai mutum shi zai aure ka, har gaba da nan ba wasu yi suke wallahi".
Ta ce"To".
Ya ce"Kin yi kyau sosai a cinyata baby, pls zan yi mana hoto don idan na koma gida na dinga kallonki".
Ta yi murmushi, amma gabanta faɗuwa yake yi saboda rashin sabo.
Alhaji Rabi'u ya ɗauki wayarsa, ya sake manne Yasmin a jikinsa, ya ɗora kansa a kafaɗarta, ya zuro ɗayan hannunsa ya zagaye ƙirjinta, a haka ya ɗauke su a hoton, sannan ta tashi daga jikinsa, a ranar dai ita a sanyaye ta kwana, shi kuma ya kwana cikin farinciki, saboda ya fara hango nasararsa nan kusa.
 Wannan hoton shi ne ya zama silar tonuwar asiri, da kuma faruwar abubuwa da dama.
 Matar Alhaji Rabi'u irin matan nan ne masu bincikar wayar miji idan suka samu dama, kuma idan ta duba ɗin ba ta samun kowa sau kayan takaici, su yi ta tashin hankali, saboda yadda yake mu'amula da mata yara ƙanana, amma ba ta haƙura da dubawar ba. Yau da ta duba da hoton shi da Yasmin ta fara cin karo, da sauri ta tura hoton wayarta, don idan ta tashi yi masa tijara ta yi da hujja a hannunta, akwai aminiyarta wacce ta san duka sirrinta, da damuwar da take ciki na neman matan da mijint yake yi, komai ya faru sai ta ba ta labari, don haka yanzu ma ta ba ta labari, har ta tura mata wannan hoto da ta tura wayarta.
 Tsaye Halima ta miƙe tana dafe ƙirji da salati, ganin Yasmin ƴar ƙawarta Hafsa tare da mijin aminiyarta, ai ba ta ma tsaya ba ta amsa ba, ta nemo lambar Hafsa ta kira ta. A lokacin Hafsa suna zaune suna cin abincin safe, Hafsa suka gaisa, Halima ta ce"Hafsa ina Yasmin?"
Gaban Hafsa ya faɗi, ta ce"Ba na faɗa miki suna can gidan matar babansu ba?"
Halima ta ce"To wallahi maza-maza ki dawo kan yaranki, domin suna cikin matsala".
Hafsa ta ajiye kofin hannunta, fargaba ta yi mata dirar mikiya, ta ce"Matsala kuma? Halima mene ne ya faru?"
Halima ta ce"Maganar ba ta fatar baki ba ce, ki kunna data yanzu zan turo miki saƙo ki gani".
Hannun Hafsa har karkarwa yake yi ta kunna data, Abdul yana kallonta bai ce mata komai ba, saƙon Halima yana faɗowa ta buɗe gabanta yana faɗuwa, ai kuwa mummunan ganin da ta yi ya sa ta miƙewa tsaye tana salati ta ɗora hannu a ka.
Da sauri Abdul ya ce"Hafsa lafiya? Me ya faru?"
Ta miƙa masa wayar, ta durƙushe a wajen ra kifa kanta a kujera tana ta maimaita innalillahi wa inna ilaihi raji'un! Shi ma Abdul zuciyarsa ce ta buga da ƙarfin gaske, jikinsa ya fara karkarwa saboda tashin hankalin da ya shiga, ya fara zarya a falon, ya kai ya dawo, ya kai ya dawo, kafin ya ce"Hafsa ki daina wannan kukan haka, tashi za ki, yi ki mini bayanin dalilin da ya sa kika munafurce ni, kika bar ƴata ta fara soyayya ba tare da sanina ba!".
Hafsa ta ɗago ta yi masa wani mugun kallo ta ce"Kai har kana da bakin magana ashe? Soyayyar Yasmin ai ba matsala ba ce, abin da ya faru tsakaninta da mutumin nan ne matsala, ka sake kalla fa a jikinsa take a zaune, kamar yadda kake zaunar da Farha a jikinka kuke yin hoto da vedio, ashe dai da gaske ne duk abin da ka yi wa ɗan wani za a yi wa naka ɗan, yau ga shi abin da ka aikata ya faɗo kan ƴata wacce ba ta ji ba, ba ta gani ba, wannan wace irin masifa ce ka saka mu a ciki?"
Tass! Ya wanke ta da mari, kafin ya yi magana ita ma ta fesa masa marin, cikin harzuƙa ta ce"Ba ka isa ba! Ba ka isa ba wallahi Abdul ka yi kaɗan! Ka cucu ce, ka yi da ƴar wani, ni ban taɓa yarda wani ya riƙe hannuna ba, amma yau ga ƴata nan zaune a cinyar wani ƙato, tana biyan bashin abin da ubanta ya yiwa ƴar wani, me yasa ta kan ƴaƴan? Allah ka sani ni ba mazinaciya ba ce, Allah kar ka jarabce ni ta fannin ƴaƴana don sunayenka masu tsarki, Allah na tuba, Allah ka yafe mini, Allah kar ka dubi uban yaran nan da zuciyarsa, Allah ka dubi zuciyata da yadda nake gujewa zina, Allah ka tsare mini ƴaƴana" Ta rushe da kuka sosai.
 Shiru Abdul ya yi yana nazari, zuciyarsa tana faɗa masa maganar Hafsa gaskiya ce, abin da ya yi ne aka yiwa ƴarsa, tsoro ya kama shi, da fargaba tare da fatan Allah Ya sa wani bai cuce shi ya lalata masa babbar ƴarsa ba, nan take nadama ta kama shi, ya ji kamar an zare masa lakar jikinsa, ya zauna jaɓar ya zuba fuskarsa a tafukan hannayensa biyu, yana ta maimaira astagfirullah, har kuka ya ƙwace masa, shi ya san yadda yake jin ƙuna da ɗaci a zuciyarsa, ashe haka iyaye suke ji idan suka ga wani ya rushe musu tubalin ginin tarbiyyar yara? Indai ƴan taɓe-taɓen da suka yi da Farha ne ya saka Allah Ya nuna masa sakayya akan ƴarsa, to ina ga waɗanda suka aikata zinar kuma?"
Sun daɗe a wannan halin, kafin Hafsa ta tashi, ta shiga ɗaki ta fara haɗa kayan sakawarta, ya zo ya tarar da ita a ɗakin, ya ce"Hafsa don Allah mu yi haƙuri, mu bar wannan a matsayin ƙaddara, kuma dole sai na biwa ƴata kadinta".
Ba ta kula shi ba, ta cigaba da abin da take yi, ya ce"Bari na je na nemi uzuri a wajen aiki sai mu tafi".
Hafsa dai ba ta kula shi ba, ya tafi wajen aikin, kafin ya dawo ta gama haɗa kayanta ta ja hannun ɗanta ta shiga motar haya ta kama hanya.
(Tula tula magungunan gargajiya ne da gadalin Fulani munqara inganta shi da sababbin hade haden zallar itatuwa da ganyayyaki 3 in 1 Yana qara Niima yanasa ciccikar nonuwa da tasowarsu kuma yana maganin infection 08135613021)

  Abdul yana dawowa gidan ya ga ba ta nan, ta san tabbas tafiya ta yi, ya kira ta a waya ba ta ɗauka ba, ya shiga mota ya tafi ƴar tashar da yake tunanin nan za ta nufa, ya fita daga mota yana ta leƙa motocin wajen, ai kuwa ta hangota tana cikin mota a zaune ana jira ta cika, ta kifa kanta a jikin ɗanta da yake cinyarta tana ta kuka.
Ya zagaya ya zo jikin windon da take zaune ya ce"Hafsa fito mu tafi don Allah".
Ta yi kamar ba ta ji shi ba.
Ya ce"Fito mana".
Ta ce"Ka je kawai, ba zan fito ba".
Ya ce"Ni ma fa gidan zan je, to meye amfanin ki tafi a motar haya? Za ku yi ta tsaye-tsaye ma".
Ya zagayo ta cikin motar, ya ɗauki takwaran Daddy, ita ma sai ta fito ta shiga motar tashi ya ja suka tafi.
A hanya tana ta salati da faɗin innalillahi wa inna ilaihi raji'un, shi kuma yana ta istigfari. Sai da suka yi tafiya mai nisa Abdul ya ce"Abun ya ɗaure mini kai, yanzu dama Yasmin haka ta yi mana? Ta fara soyayya ba tare da saninmu ba, soyayya ma mara tsafta, ke Hafsa duk kina ina haka ta faru ba ki farga ba? Ai ke ce mai zama tare da ita".
Hafsa ta ce"Ina nan ina kula da kai, Allah ne masanin lokacin da ta fara, amma ina kyautata zaton bayan dawowarmu nan ne, ina saka ido a kanta daidai gwargwado, amma ko da ba na nan ɗin ta fara na yi mamaki, Yasmin ba ta da halin munafurci".
Abdul ya ce"Ai kuwa indai ya tabbata bayan komawarta gidan Farha ne wannan abun ya faru, lallai za mu samu babbar matsala da yarinyar nan Farha, na gaji da wannan abubuwan nata, daurewa kawai nake yi, wallahi inda na san haka tun farko ba zan aure ta ba".
Ya yi dogon tsaki ya ce"Kai! Idan ban da sharrin zuciya akan me ma zan ƙara aure? Me na rasa a wajenki? Hafsa ke mace ce ta gari, kina yi mini komai".
Hafsa ta ce"Indai ya tabbata da saken matarka a faruwar wannan abun wallahi ba zan bar ta ba, kuma duk kai ne ka ja komai, ina cikin yarana ka ce sai na bi ka wani wajen, yanzu ga abin da ya faru, saboda son kanka da neman samun nutsuwarka ƴaƴanmu sun shiga wata rayuwa, mene ne amfanin baɗi ba rai?"
Abdul ya ce"Hafsa ki yi haƙuri, ba ki fi ni jin zafin faruwar wannan abun ba fa, ni kaɗai na san me nake ji a zuciyata".
 Ba ta sake kula shi ba, don gani take duk shi ya ja mata, inda bai taɓa ƴar wani ba da ba za a taɓa tashi ba, kawai ta saka a ranta biyan bashi ne ya faɗa a kan Yasmin, lokaci-lokaci take share hawaye har suka ƙarasa, ya ce"Mu je can gidan Farhan, Allah Ya sa na same ta da hannu a lamarin nan, za ta sha mamakina".
Hafsa ta girgiza kai ta ce"Gidana zan sauka, idan ka je ka tattaro mini ƴaƴana ka kawo mini".
Ya ce"A'a can za mu je tare, a yi komai a gabanki, ta faɗa mana ina da ina take barin Yasmin tana zuwa?"
Hafsa ta ce"Wallahi ba zan je gidan matarka ba, kawai ka sauke ni a gidana, ni ta bakin ƴata kawai zan saurara!".
Bai sake magana ba, ya ɗauki hanyar gidan nata, kafin su ƙarasa ya kira Farha a waya, tana ɗagawa ya ce"Ki turo yaran nan yanzu sun dawo gida, ga mu nan mun dawo".
Farha ta ce"Tun yaushe kuka dawo? Kenan kai dai ba za ka fasa yi mini rashin adalci ba, ka yi kwanaku tare da ita, amma idan ka dawo ba za ka fara wucewa gidana ba, sai ka zauna a gidanta ka gama..."
"Ya isa haka!" Ya katse ta cikin daka mata tsawa.
Ya ce"Ki turo yaran nan yanzu-yanzu!". Ya katse kiran
Sai da gabanta ya faɗi, ta kuma fara jin tsoron ko dai ba lafiya ba? Ta fito tsakar gida ta ce da Yasmin da take zaune tana waya da Alhaji "Yasmin ki je gidanku wai iyayenki sun dawo suna nemanku".
Ta katse wayar tana cewa"Sun dawo kuma? Na ga sai jibi za su dawo".
Farha ta ce"To ni ma haka na gani, Allah Ya sa dai ba wata matsalar ba ce, ba ni wayar nan ki tafi".
Ta miƙa mata wayar, ta shiga ɗaki ta saka hijjabi ta fice, sauran duk suna makaranta, ita ce dama yanzu a gida, kuma islamiyya ma ta daina zuwa, sai ta cewa ƙannen nata su tafi ita aiki take yi. 
Tana tafiya gabanta yana faɗuwa har ta ƙarasa gidan, ta ƙwanƙwasa Hafsa ta buɗe mata, Yasmin duk sai ta sha jinin jikinta saboda ganin yanayin fuskar mahaifiyar tata, ta ce"Momy ashe kun dawo".
Hafsa ta ce"Ina sauran yaran?"
Ta ce"Suna makaranta"
Hafsa ta damƙi hannunta ta riƙe ƙam ta fara janta, zuciyar Yasmin ta fara bugawa, tsoro duk ya kama ta, suna shigowa falon Abdul ya ce"Yasmin..."
Hafsa ta ɗaga masa hannu alamar dakatarwa, ta ce"Don Allah ka yi mini alfarma na gana da ƴata, kar ka ruɗa ta".
Ta ja ta zuwa ɗakinta ta zaunar da ita a bakin gado, Yasmin duk sai ta tsargu kuma babu abin da take zargi sai na cewar mahaifanta sun gane tana soyayya ba tare da saninsu ba, kafin Hafsa ta ce komai Abdul ya kasa haƙuri ya shigo ɗakin, Hafsa ta ce"Don Allah ka fita".
Ya ce"Ba zan fita ba, ai ina da hakkin na ji komai da za ku tattauna".
Hafsa ta kalli Yasmin ta ce"Yaushe kika fara munafurtata? Yaushe kika fara ɓoye mini abin da ya shafi rayuwarki? Yasmin yaushe kika fara soyayya ba mu sani ba?"
Yasmin ta fara hawaye, ta sunkuyar da kai ƙasa.
Hafsa ta ce"Waye shi? A ina kuka haɗu? Kuma tun yaushe kuke tare?"
Yasmin ta ce"Wallahi Momy..."
"Ba rantsuwa na ce ki yi mini ba, kuma kar ki sake ki yi mini ƙarya, don zan iya shaƙe ki har lahira! A ina kuka haɗu da shi, kuma tun yaushe kuke tare!?" Ta ƙarasa cikin daka tsawa.
 Ta fashe da kuka kafin ta ce"Anti Farha ce..." Sai ta kasa ƙarasawa.
Hafsa ta kalli Abdul, wanda ambatar sunan Farha ya daki zuciyarsa, sannan ta mayar da dubanta ga ƴarta ta ce"Ina jinki! Idan kika yi mini ƙarya abin da zan yi miki sai kin ce ba ni ce na haife ki ba".
Ta ce"Anti Farha na raka shooping, sai muka haɗu da shi, ya biya kuɗin kayan da ta siya dubu ɗari takwas, kuma ta ba shi lambarta yake kira kafin ya siya mini waya".
A tare Abdul da Hafsa suka furta "Innalillahi wa inna ilaihi raji'un".
Hafsa cikin muryar kuka ta ce"A ina kuke haɗuwa da shi? Kuma sau nawa wani abu ya shifa tsakaninku? Yasmin ashe za ki iya bawa wani namijin da ba mijinki ba kanki? Haka za ki yi mini ko?" Sai kuka ya ƙwace mata.
Yasmin ta fara girgiza kai cikin kuka ta ce"Wallahi ban ba shi kaina ba, babu abin da ya shiga tsakaninmu, ba zan yi miki haka ba, don Allah ki yafe mini".
Hafsa ta ɗauki wayarta ta nemo hoton nan, ta nuna mata, Yasmin tana gani ƙirjinta ya buga da ƙarfi, sai yanzu tsoro da tashin hankali ya rufe ta, don ita a zatonta kawai labarin an ganta tana zance suka ji, ashe wannan babban al'amarin ne, ta fara tunanin ta ya aka yi hoton da suka yi jiya har ya zo hannun babarta? A maimakon ta ba ta amsa kawai sai ta fashe da kuka.
Hafsa ta tsinka mata mari ta ce"Sau nawa ya sanki a ƴa mace? A ina kuke haɗuwa? Hotels ko gida?"
Kukan Yasmin ya tsananta tana ta girgiza mata kai ta kasa magana.
 Ta tashi ta yi falo Abdul yana bin ta da ido, ƙwallar dake kwance a idonsa yake ta kokowa da ita don kar ta zubo, wayar jikin kayan kallo Hafsa ta fizgo ta dawo ɗakin, Abdul ya riƙe ta yana cewa"A'a kar ki yi haka, ba za ki dake ta ba".
Hafsa ta ce"Ka sake ni! Ka rabu da ni ta faɗa mini me na rage ta da shi da za ta ci amanata?"
Yasmin cikin kuka ta ce"Wallahi bai yi mini komai ba, ba mu taɓa haɗuwar da kuke zato ba, ban ci amanarki ba Momy, don Allah Daddy ku yafe mini" Ta rushe da matsanancin komai.
Yana riƙe da hannun Hafsa don kar ta dake ta ya ce"Zan kai ki asibiti a duba ki fa, idan aka tabbatar da kun haɗu da shi sai dai ki bar gidan nan, ki je ki nemi wasu iyayen".
Yasmin duk ta gigice ta ce"Wallahi Daddy bai taɓa yi mini komai ba, wannan hoton ma jiya muka yi, kuma takura mini ya yi ya ce ba komai ba ne, amma wallahi bai yi mini komai, kuma a je asibitin a gani".
 Abdul ya saki Hafsa bayan ya karɓi wayar hannunta, ya ce"Kin gani ko? Allah Ya taƙaita abun an sani da wuri, da gaske bai yi mata komai ba".
Hafsa ta shiga girgiza kai ta ce"Ban yarda ba, tun da har yarinyar nan ta iya haɗa baki da kishiyata suka munafurce ni to komai zai iya faruwa, ni yanzu ban yarda da ita ba, dama an ce ɗan yau ya iya munafurci, gara a je asibitin a gani, don kar a bar abu a rufe, nan gaba mu rufe ta mu aurawa wani da sunan buduruwa". 
Abdul ya ce"Yasmin fa ba haka take ba, zuga ta aka yi, zuwa asibitin nan tonon asiri ne".
Ta ce"Haka ma kuma rufe ta a aurawa wani tonon asirin ne, ko duniya ba ta ji ba, shi wannan mijin nata mutuncinmu sai ya zube a idanunsa".
Ta saka hijjabi tana cewa"Idan ba za ka kaimu asibitin ba ni zan tafi!" Ta fizgi hannun Yasmin ta ja ta suka fice.
Ya bi bayanta, suka shiga mota suka tafi, bayan an duba Yasmin aka tabbatar musu ba ta taɓa sanin wani namiji ba, sai hankalinsu ya kwanta, suka ji dama-dama, suka koma a gida, suka sake zaune da ita, a tsanake Abdul ya tambaye ta labari tun farkon haɗuwarsu, Yasmin ba ta rage masa komai ba, har kalaman zuga da Farha ta dinga yi mata na cewar ta ƙwaci ƴancinta, kafin ta gama ba su labari ran Abdul ya kai ƙololuwar ɓaci.
Hafsa ta ce"Ka tattaro mini ƴaƴana, ba zan sake binka ko'ina ba, tun da silar haka ne har matarka ta so lalata mini babbar ƴata, ka faɗa mata ban yafe mata ba!".
Ta tashi ta shiga ɗakinta da sauri, shi ma ya fice daga gidan, ya ja motarsa da sauri ya yi gidan Farha, ita kuma Yasmin ta bi bayan Hafsa, ta je ta tsugunna tana kuka ta ce"Momy ki yi haƙuri".
Hafsa ta ce"Ki ba ni waje Yasmin, ina buƙatar hutu".
Yasmin ta ce"Ki yafe mini don Allah, wallahi ba zan sake ba".
Hafsa ta ce"Na yafe miki, ki tafi ɗakinku".
Ta tashi ta fita, Hafsa ta bi ta da kallon tausayi, tana tuna wato shi yaro duk inda yake yaro ne, idan ba yaro ba waye zai yarda da huɗubar kishiyar uwa? Ashe Farha ba za ta taɓa sonta da alheri ba ita da yaranta, tun da ga shi tana neman saka ƴarta a hanyar banza.
 Dama tun da Yasmin ta tafi Farha ta kasa zaune ta kasa tsaye, tana ta fargaba da son jin dalilin kiran Yasmin, da kuma dalilin dawowarsu a yau. Don haka tana jin ƙarar motar Abdul bugun zuciyarta ya ƙaru, ya shigo ya same ta a ɗaki, ko sallama bai yi ba ya ce"Ke Farha!".
Ta ce"Na'am".
Ya ce"Dama abin da kike aikatawa akan ƴata kenan? Ke yanzu har abun naki ya kai ki fara haɗa ƴata da maza? Ki zuga yarinya ki hure mata kunne ki ce ni da uwarta mun tauye mata ƴanci ke ce za ki ƙwato mata ƴanci ko?"
Farha ta ce"Wai wace magana kake yi ne haka? Ko dai matarka ce ta haɗa baki da ƴarta don a haɗa ni da kai?"
Abdul ya sharara mata mari, ta dafe kuncinta ta ce"Ni ka mara?"
 A fusace ya ce"Ki rama mana! Farha abun naki har ya kai ki je wani mutum ya yi miki siyayyar dubu ɗari takwas? Saboda kin raina nawa arziƙin ko?"
Cikin kuka ta ce"Ni fa ƙarya ake mini, sharri kawai Hafsa ta haɗa don ta raba mu".
Abdul ya ce"To na ji sharrin ne, kuma ta yi nasara, ki je ki auri mutumin ya cigaba da biya miki buƙatunki, tun da ni na gaza".
Ta ce"Me kake nufi ne?"
Ya ce"Ina nufin na sake ki saki ɗaya, ki je idan kin samu miji ki yi aure!".
Farha ta ji kalmar sakin nan kamar saukar guduma a tsakiyar kanta, da ƙyar ta iya buɗe baki ta ce"Ka sake ni?"
Ya ce"Kwana biyu na ba ki ki bar gidan nan!".
Ya fice daga gidan, Farha ta durƙushe a wajen tana salati, kafin ta fashe da kuka ta ce"Shikenan asirina ta tona, na shiga uku Abdul me yasa za ka yi mini haka?"
Duk da ya ce kwana biyu ya ba ta, amma ba ta bari ta kwana biyun ba ma, a ranar ta tattara ta bar gidan, ta koma gida tana gursheƙen kuka, su ma gidan da ta faɗa musu gaskiyar abin da ya faru babu wanda ya goyi bayanta, duk sun ga rashin kyautawarta, Farha tana kuka take cewa babarta"Ni yanzu ya zan yi? Wallahi ni ina son shi, ina son aurena, ga shi har yaranmu biyu, ko don su ai ya kamata ya yi mini uzuri".
Babarta ta ce"Ki yi haƙuri idan ransa ya yi sanyi ƙila zai huce ya dawo ku sasanta, ai tun da da yara a tsakani kuma saki ɗaya ne ana kyautata zaton ba a rabu ba, amma fa kin yi kuskure Farha, ni shiyasa na ga hidimar wannan haihuwar taki ta fi ta farko, ashe abin da kika aikata kenan".
 Abdul bai samu zama da Hafsa ba sai dare, ya ce"Don Allah Hafsa ki yi haƙuri, ki sanyaya zuciyarki, tun da ma Allah Ya tsare abun bai yi nisa ba, in sha Allah shi kenan matsalar ta mutu, kuma Farha na yanke mata hukhncin da ya yi daidai da ita, na sake ta, tun da duk wacce za ta so naka ya lalace ba masoyiyarka ba ce".
Hafsa ta ce"Allah Ya kyauta".
Ya ce"Yanzu ya kenan? Gobe zan koma".
Ta ce"Allah Ya kaika lafiya".
Ya ce"Wai da na ce to ko gidanmu yaran za su koma da zama?"
Hafsa ta ce"Sam! Wallahi ba zan sake yarda na rabu da ƴaƴana ba, duk inda zan je sai dai ya kasance ƙafata ƙafarsu".
Ya ce"To kuma ai kin ga ba zai yiwu mu tafi da su ba, saboda makaranta, ita Yasmin ɗin sai mu tafi da ita dama a can nake son nema mata admission".
Hafsa ta ce"Ban yarda ba fa, idan ka ga na yarda sai dai idan dukanmu za mu koma can da yarana duka, na tafi da babba na bar ƙananu? Babba ma mai hankali an canza mata tunani ina ga yara? Abdul don Allah ka haƙura, tun da dai duk sati kana zuwa hakan ma ya yi, ni ko duk shekara za ka dinga zuwa wallahi zan yarda, tarbiyyar yarana ta fi mini komai".
Ya ce"To shikenan Hafsa, ina ga zan siyar da gidan can na Farha, sai na siyar da filayena na haɗa na sayi gida a can ɗin, sai a canzawa yaran makaranta mu koma bakiɗaya".
Hafsa ta ce"Da dai ya fi".
Ya ce"Haka za a yi, gobe zan fara abin da ya dace, zan ba da cigiyar gida a can ɗin wanda zai ishe mu".
Hafsa ta ce"Ka dai ga illar taɓa ƴar wani, don Allah ka rufa mini asiri ka gyara rayuwarka, kar tabonka ya shafi ƴaƴana da ba su ji ba, ba su gani ba".
Ya ce"Don Allah Hafsa ki yarda da ni, wallahi ban taɓa riƙe hannun ƴar kowa ba sai a kan Farha, kuma ai kin ga dai na aure ta, ashe wannan kuskuren ma zai iya bibiyar zuri'ata, Allah na tuba!".
 Haka suka kwana a sanyaye, washegari ya saka gidan da Farha take ciki a kasuwa, don haka ya kira ta a waya, lokacin da safe ne tana zaune ta kasa cin abincin da aka ajiye mata, ta haɗa kai da gwiwa tana ta nadama, da mamakin ashe Abdul zai iya rabuwa da ita? Sai ga kiran shi ya shigo wayarta, da sauri ta ɗauka, a ranta tana fatan Allah Ya sa cewa zai yi ya dawo da ita.
Ta yi sallama a sanyaya ta ce"Ina kwana?"
Ya ce"Ke Farha ki kwashe kayanki a yau ɗin nan, don ina buƙatar gidan".
Zuciyarta ta tsinke, ta ce"Tun yau? An ce sai an gama idda ake kwashe kaya".
Ya ce"Ni ina buƙatar gidana ne zan siyar, ya rage naki ki je ki nemi inda za ki ajiye su kafin ki gama iddar".
Kamar za ta yi kuka ta ce"Za ka siyar kuma? Don Allah Abdul ka yi haƙuri, na san na yi kuskure, amma..."
A fusace ya ce"Awa uku na ba ki!".
Ya katse kiran, sai ta fashe da kuka, ta fito tsakar gida tana faɗawa babarta cikin kuka, ita ma jiki a mace ta ce"Ki daina kuka, daɗin abun dai ba kwantai za ki yi ba, kina gama idda wani zai fito in sha Allah!".
Farha ta ce"Wallahi shi nake so".
Ta ce"To ba ga wajen nan ba? Ai sai ki koma".
Ta ɗauki waya ta kira mahaifin Farha, don ba ya gari, ta faɗa  masa Abdul ya ce a kwashe kaya, zuwa azhar kuwa aka kwashe kayan Farha tass, ta wuni tana share hawayen nadama.
 Ba ta san cewa tana cikin tashin hankali ba sai da daddare da Alhaji Rabi'u ya kira ta a waya, ƙin ɗagawa ta yi tun da tana ganin silar shi komai ya faru har ta rasa aurenta, sai da ta ga ya ƙi saurarawa da kiran sannan ta ɗauka, a fusace ta ce"Malam wai lafita kake ta damuna!?"
Alhaji ya sake kallon lambar don ya tabbatar idan ba wrong number ya kira ba, ya ga tabbas ita ɗin ce, ya ce"Kamar ya? Ba ki gane ni ba ne? Alhaji Rabi'u ne fa, Alhajin Farha ƴarki".
Ta ce"Na gane ka mana, kai ubana ne da dole sai na ɗauki wayarka? Ko kana bi na bashi ne? To Farha ta koma gidan iyayenta da zama, ta bar hannuna, don haka kar ka sake kirana, ba ni da wani haɗi da kai, kuma wallahi na yi nadamar saninka, yanzu ga shi silarka ba rasa aurena!".
Alhaji ya yi wani murmushi ya ce"Ka yarinya, alamu sun nuna ba ki san da wanda kike tare ba, shiyasa kike wannan maganar, na zuba jari tun kafin na fara ɗaukar riba ki ce mini harƙallar ta ƙare?"
Farha ta ce"Ban gane ka zuba jari ba".
Ya ce"Da ubanki na haɗa kuɗin da na ba ki har dubu ɗari takwas? Na siyawa yarinya wayar ɗari biyu, miliyan ɗaya kike so na bayar a banza?"
Farha ta ce"To mun roƙe ka ne?"
Ya ce"Ba ku roƙe ni ba, kamar yadda ban yi muku dole ku karɓa ba".
Farha ta ce"Ai kuwa tun da ba mu roƙe ka ba wallahi ficika ba za ta dawo maka ba, wa ya ce ka yi kyautar?"
Ya ce"Ke! Farida kike ko wa? To wallahi zan ba ki sati ɗaya cif, ko dai ki sako ƴarki a gaba ki kawo mini na mori kuɗina ko kuma ki dawo mini da kuɗina, miliyan ɗaya cif za ki dawo mini da ita, sauran na yafe na bar shi a ladan zance".
Daga haka ya katse wayar, nan take bugun zuciyar Farha ya canza, ta fara gumi tana faɗin "Na shiga uku, wannan shegiyar yarinyar ta janyo mini bala'i!".

   GIDAN HAMZA
   Sosai jikin Hamza ya yi sanyi na faruwar wannan lamari, yana ta tunanin ashe rayuwar yaran zamani har ta kai haka? Yarinya ta zo maka da ciki tana sane? Yanzu da aka ce cikin bai fi na sati ɗaya ba, da shikenan ba za a taɓa ganewa ba, sai ya dawwama yana riƙe ɗan da ba na shi ba a matsayin nashi, kuma idan ya mutu ya ci gadonsa, wannan kwamacala har ina? Bayan an kwashe kayan Fatima Hamza ya cewa Saude ta koma ɗakin, Saude ta taɓe baki ta ce"Ni fa ba zan iya jelen kwasar kaya ba ina canza musu muhalli, yanzu na san da an kwana biyu za ka gano wata,ka zo ka ce na kwashe kayana, don haka gara ma na yi zamana a inda nake".
Hamza ya ce"Haba Saude, sai ka ce ba ni da hankali? To idan ni ba jaki ba ne ko daƙiƙi ta ya zan sake cewa zan yi wani auren? Duk wannan izinar da na gani ba ta ishe ni ba? Ko ke ba ki duba girman jafa'in da na shiga ba ne, mai ciki fa na aura, da tuni an kawo mini ɗan gaba da Fatima a matsayin ɗana, kuma ki duba ki ga yadda ta mayar da ni kamar mara gata da galihu, ni da gidana ban isa na hau gado ba, rabona da gadon fa tun daren farko, haka na yi ta kwanan ƙasa ina shan ciwon jiki, duk da ke ma katifar taki ba wai katifa ba ce, amma ai da babu gara ba daɗi".
Saude ta ce"Ka yi dai, ba a yabon ɗan kuturu sai ya mutu da yatsa".
Hamza ya ce"A'a Saude, sai ya shekara da yatsa ake cewa".
Ta ce"Au kenan kana faɗa mini bayan shekara ɗaya za ka ƙara aure ko?"
Ya ce"Ni ba haka nake nufi ba fa, ki rufa mini asiri".
Ta ce"Hmm, idan ka ƙara ma mene ne? Ni dai ai nawa ido".
 Cikin watanni Hamza ya nutsu, ta kau da kansa daga mata, duk da yana ganinsu suna burge shi, amma dai yana daurewa don ya san wuyar da ya sha a aure biyun da ya ƙara. Da farko sai ya dawo jikin Saude kamar da gaske, komai na cefane yake yi mata, kamar yadda zamansu yake a farko, har ta samu ciki ya ba ta kulawa sosai, ta haihu aka yi hidimar suna ya yi komai.
To Hausawa suka ce mai hali ba ya fasa halinsa sai dai ya rage idan ya ji wuya, idan ka shekara ba ka ga mutum ba, idan ka dawo ka tambaye shi ya gida? Ba dai ya halin shi ba, domin shi hali zanen dutse ne, tun da Saude ta haihu tana cikin jegon nan kawai sai ya ji duk ya takura, domin shi mutum ne mai yawan buƙata, don haka ya ji aure kawai yake son ƙarawa, akwai wata buduruwa, amma babba ce ta daɗe a gida ba ta samu miji ba, ko a ce lokacin auren bai yi ba, a shekaru bai fi Hamza ya girme ta da shekara uku ba, irin manyan matan nan ne masu girman jiki, ƙiba da tsayi, awara take soyawa a bakin titi wajen majalisarsu Hamza, Hamza ya daɗe wannan mata tana burge shi, amma yana fargabar ya je mata da zancen so ko aure, gani yake kamar ta wuce ajinsa ba za ta amince ba.
Amma da ya tuna kalmar a rashin tayi akan bar araha, sai ya yi shahada, ya je mata kai tsaye da zancen yana sonta, kuma shi aure ne ya kawo shi, ya yi mamakin yadda Sahura ba ta wani ja aji ba ta ce ta amince, ta yanka masa kuɗin aure ta ce idan da gaske yake kawai ka fito, don ita ba doguwar soyayya ba ce a gabanta. Hamza ya tafi ya fara tattaro kan ƴan kuɗaɗen shi, don ta ce sadaki kawai take buƙata, bayan sun yi da wajewa za ta cigaba da yin sana'ar awararta a cikin gida bayan auren, saboda ta kafu sosai akan sana'arta, har ana yi mata laƙabi da Sahura mai awarar ƴan gayu, har masu mota ne suke zuwa takanas don siyan awararta, don tana ƙawata awararta sosai, sam jin cewar za ta cigaba da awara bai damu Hamza ba, abun ma daɗi ya yi masa, tun da ya ga Saude ma da take zoɓo da kunun aya tana yin cefane da kanta, ina ga wacce take sana'a irin wannan? Wa ya san ma ribar dubu nawa take samu a kullum? Ya yi wani murmushi, da ya tuna ƙila fa har naman miya za ta dinga siya, wani abokinsa ya taɓa auren irin wannan matan, ita kasuwanci ne ma take yi, tun da ya bar ta ta cigaba da zuwa kasuwarta sai ta sakar masa jakarta, haka kawai ma sai ta ɗauki kyautar kuɗi ta ba shi, 50-50 suke yi a gidan, awo kawai yake yi, cefane na ta ne, kuma ba ta yin miya lami, idan sallah ta zo har ɗinkin sallah take yi masa, ita indai dare zai yi ya je mata babu gajiyawa to za ta iya yi masa komai, shiyasa Hamza yake ganin ita ma Sahura haka za ta kasance.
A wannan karon ya yi gyaran gidansa, ya yi fenti har ɗakin Saude, tsakar gidan ma an sumunce tass, don a da babu sumunti, shi ma falon langa-langa an gyara shi an yi kwaskwarima, ya zama sama net ƙasa falanki, kuma an yi masa ƙofa ta net, tun da Saude ta ga ya tashi wannan gyaran ta san auren ya zo, amma ba ta kula shi ba ta zuba masa ido, sana'arta ce kawai a gabanta, don yanzu bayan ɗinki har saƙa tana yi, ga kuma kayan firjinta, kuma ita tun da ta ga auren ma bai karɓe shi ba, sai ta sake cire damuwarta a kan batun aurensa, domin ta san dai wanda ya ƙi ji ba zai ƙi gani ba.
 A wannan auren na Hamza hatta ƴan'uwansa masu goyon bayan ya ƙara aure sai da suka nuna masa ya haƙura kawai, tun da ya yi biyu bai ji daɗi ba, ya rungumi Sauden ya yi haƙuri da halinta su lallaɓa, amma Hamza ya yi tsalle ya dire ya ce babu mai hana shi auren Sahura, Inna ta ce a ƙyale shi, ai jiki magayi.
 Bayan sati biyu ɗaya aka ɗaura auren Hamza da amaryarsa Sahura, domin ita a shirye take, ta yi kujeru ƙananu daidai da falon nata, don har gida ta zo ta ga yanayin gidan, a ranar Saude ba ta nan, ta je kasuwa don haka ba ta san ma amarya ta zo ganin ɗaki ba, sosai Sahura ta zage ta gyara jikinta, sannan ta yi gadonta mai kyau, don tana son auren, yadda ta daɗe a ƙasa tun da Allah Ya ba ta miji ba za ta yi sake ba, shiyasa ta gyara jikinta fess, ta ɗaura ɗamarar zaman gidan aure na har abada, don ita a yanzu Hamza ya fi mata duk mazan duniyar nan, tun da har shi kaɗai ne ya ce ya ji ya gani zai aure ta, kuma ya zo a tashin farko da shirinsa babu yaudara, shiyasa duk da ba ta son shi za ta zauna da shi, ta kuma yi masa biyayya daidai gwagwado.
  Ita Sahura irin matan nan ne waɗanda harkar gabansu kawai suke yi, kasuwancinta kawai ta saka a gaba, don haka babu ruwanta da harkar ƙawaye, ballantana wasu gulmace-gulmace, ɗan ƙaramin yini aka yi na bikin, ba ta yi wani taro ba, haka kai amarya ma wasu ƴan'uwanta manya mutum biyu ne kawai suka rakata gidanta, sai a wannan auren Saude ta samu matsayi, aka kawo mata amarya ɗakinta aka ce ga amana nan, duk kuwa da cewar Sahura ta girme ta sosai, duk sauran auren da ya yi babu wanda ya kawo mata amanar amarya sai wannan, don haka take kyautata zaton a wannan karon za a iya samun canji, da alama iyayen amaryar ƴan mutunci ne.
 Ƙarfe takwas da rabi Hamza ya shigo gidan, yana ta washe baki kamar gonar auduga, ya ajiye ledojin hannunsa yana faɗin"Amaryata, amarya ba kya laifi".
Sahura ta yi murmushi ta ce"Ango kenan".
 Ya ce"To mu je mu yi alwala, wallahi a kusa nake".
Ta yi murmushi, suka yi alwala suka yi sallah, suka ci kaza, suka kwanta suka yi kwanan farinciki, domin ya samu Sahura a cikakkiyar buduruwa, ga shi ta gigita shi da gyaran da ta yi, domin amarya buduruwa package ta siya na sirrin tsirrai. Hamza ya yarda lallai wasu mutanen suna kuskure, na yiwa matan da suka samu jinkirin aure kuɗin goro, musamman matan da suke neman na kansu, sai a dinga ganin ba su da kamun kai, kuma ba za a taɓa samunsu a cikakkun mata ba, idan mace ta zauna ba ta sana'a babu mai bata, sannan idan tana sa'ar ma ba ta tsira ba, babu dama ta canza zani sai a ce wannan shiga da fitar da take yi ba a banza ba, to shi dai Hamza shaida ne, tun da kowa ya san sana'ar Sahura tana tara maza kala-kala, amma hakan bai sa ta zubar da mutuncinta ba.
 Washegari da amarya ta fito suka gaisa da Saude babu yabo babu fallasa, sai yanzu Saude ta ganta, a ranta ta ce'Su Hamza kuma wannan karon yayarsa ya auro ashe, ma ji ma gani, wai an binne tsohuwa da ranta'. 
Hutun sati ɗaya Sahura ta yi kafin ta cigaba da sana'arta, akwai mai taya ta aiki da take zuwa suna yi tare, ita dai Saude tsakaninta da ita gaisawa ce, amma idan ta fara suya tana zubawa a faranti ta bawa ƴaƴan Sauden. Cikin sati ɗayan Hamza ya yi namijin ƙorari sosai wajen riƙe gidansa, cefane yake yowa lafiyayye da naman miya, ita kuma Saude sai ya ga dama ya haɗa ta da ɗari biyar, Sahura tana lura da hakan kuma tana mamakin me yasa cefane  ba ya yo leda biyu? Amma sai ta yi tunanin ƙila ita kuɗin yake bata, ita ma don amarya ce shiyasa yake yi da kansa kafin ta fara fita, ta kuma lura da yadda Saude take yin girki da kame-kame, ba ta taɓa ganin ta sayi nama ba, duk a zatonta wayo ne yake sakawa Sauden take coge kuɗin cefanen.
 Tun da Hamza ya ga ta koma sana'arta ya fara jin daɗi a ransa, idan dare ya yi sai ta baje ciniki ta yi ta lissafi, haka zai ta saka ran za ta ƙirga wani abu ta ba shi, amma sai ya ga ta gama lissafinta ta linke kuɗi ta yi matashi da shi, har abun ya fara ba shi haushi, amma dayake an ce ita mace idan kana son morarta sai ka lallaɓata, sai ya fara yi mata wayo, idan tana lissafi ya zauna ya dinga zugata yana kiranta da Hajiya Sahura mai awarar ƴan gayu, Hajiyar Hamza kuma amaryar Hamza ba da kanki a sare,sai dai kawai ta yi murmushi, daga nan cikin wasa sai ya fara ce mata ya kamata a dinga ba shi ladan ganin ido, kullum sai dai a ƙirga kuɗi a gabansa yawunsa yana tsinkewa? Sahura ta ce idan bai ƙara mata jari ba fa bai kamata ya karyata ba, haka dai aka cigaba da tafiya.
 Sanda ta cika wata ɗaya a gidan sai Hamza ya ga lokaci fa ya yi da ya kamata ya mori matar nan ta kowane hali, don haka yau da safe da ya tashi zai fita sai ya marairaice mata ya ce"Yau fa haka na tashi zero, wallahi ba ni da ko sisi, ya za a yi kenan?"
Ta ce"To duk yadda ka ce ai haka za a yi".
Ya ce"To don Allah a taimaka a ɗan sarrafa, costomer sai da bashi" Ya ƙarasa yana dariyar cuta.
Sahura ma dariyar ta yi ta ce"To sai ka dawo".
Hamza ya fita yana farinciki, a ransa yana ayyana shikenan ya samu hanya, haka zai dinga yi.  
Da daddare da ya dawo gidan ya zauna yana jiran abinci, ya ji shiru ba ta da niyyar kawo masa, ya ce"Sahura yau kuma sai na tambayi abincin ne?"
Ta ce"Ai na zata ba ka manta yau babu abinci ba".
Ya ce"Kamar ya babu abinci?"
Ta ce"To za ka fita me ka ce mini? Cewa fa ka yi ba ka da ko sisi, to ba ka da ko sisi ina batun girki kenan?"
Hamza ya ce"Haba Sahura, amma ke yanzu saboda yau ɗaya na tashi ba ni da shi sai ki kasa saka kuɗinki ki yi cefane?"
Sahura ta ce"To Hamza mun yi da kai zan dinga saka kuɗina a cefanen gidanka ne?"
Ya ce"Ban gane gidana ba? Ke ba kanki za ki yi wa cefanen ba? Ko na ce ki yi wa Saude?"
Ta ce"Ko kaina na yiwa ai kai na yi wa, tun da hakkinka ne ka yi, yau ɗin ma ai na yi girkina na ci, da daddaren nan ne ma na ji ba na son cin abincin".
Hamza ya ce"Kuma kika iya yin girkin kika kasa ajiye mini? Ku mata me yasa ba ku da adalci ne? Yanzu ni da nake yin cefanen ina kawo miki kenan ni ne mai kuɗin banza, ke naki ba za a mora ba ko?"
Sahura ta ce"Ni Hamza me kake nufi ne? Kar dai kana ɗaya daga cikin mazan da suke sakarwa mace ragamar gida? To ai kuwa sai an sake sabon zama, don wallahi ni dai ba zan lamunci irin wannan ba, a ce mace ta dinga cefane miji yana zaune, kuma dare ya yi ya kira ta? Wallahi ba za a yi wannan da ni ba!".
Hamza ya ce"To ai kuwa kamar yadda kika faɗa ɗin dole a sake sabon zama, domin ba zai yiwu a ce tun safe maza da mata suna sintiri a gidana suna siyan awara kuma wai ba ni da wani ɗan hasafi a ciki ba, duk matan da suke sana'a kamar wannan ai 50-50 ake yi a gidan, don haka dole a san abun yi".
Sahura ta ce"Tabɗijan! To ai gara da aka yi yunwa halin kowa ya fito, gara da ka faɗa mini tun da wuri, kenan kai dama sana'ar tawa ka aura ba ni ba?"
Yana ɗaga sama da haɗe rai ya ce"Ni dai ban ce ba, kawai dai ina faɗa miki ne, mata masu sana'a suna taimakon mazajensu! A to".
Ta ce"Amma dai ba dole ba ne, ra'ayi ne ko? To ni ba zan iya wannan tsarin ba, don haka sai mu baje ta a faifai, a yi komai da babban baƙi, ni ba za a yi 50-50 da ni ba".
Hamza ya ce"To amma fa kar ki manta alfarma na yi miki da na bar ki kike yin wannan sana'ar, idan da ban bar ki ba da ya za ki yi? A yau idan na so zan iya cewa na soke ta, kuma magana ta zaunu".
Sahura ta ce"Ba alfarma ka yi mini ba, yarjejeniya muka yi, kuma hana ni sana'ar nan ba zai taɓa yiwuwa ba, don da na bar sana'ata gara na haƙura da auren".
Ya ce"Au haka kika ce? To shikenan".
Ta ce"Kuma kar ka ga yau na yi cefane na ci da kaina, ka yi zaton kullum haka zai faru, dole ne ka ba ni kuɗin cefane ko kuma ka yo cefane".
Ya ce"Au dole ne ma? To sai na ga dolen!".
Ta ce"Ai kuwa za ka gani".
Can wajen ƙarfe tara ta yiwa ƙaninta waya, ta ce ya siyo mata tsire na dubu uku, da yougurt babbar jarka idan ya zo za ta ba shi kuɗin, suna zaune da Hamza aka kawo mata, ta ba da kuɗin, ta ƙwalawa ƴaƴan Saude kira, ta yagi leda ta zuba musu, saboda tana son yara sosai, ga shi ba ta yi auren da wuri ba ballantana ta samu, sai dai ta yi ta sha'awarsu, ta sauran juye a faranti ta cinye tass ta kora da yougurt, Hamza yana zaune yana kallonta ko bisimillah ba ta yi masa ba, a ransa ya ce'Za ki ga tsiya, tun da haka kika zaɓa mu zuba ni da ke, shege ka fasa'.
 Washegari ma haka ya zo zai fita, ta ce masa"Ba ka ba ni kuɗin cefane ba fa".
"Ba ni da shi!" Ya faɗa a fusace ya fice daga gidan.
Can wajen ƙarfe ɗaya ta gama shirya kayan awararta, ta shiga ɗakin Saude ta tarar tana ɗinki, ta ce"Saude yau Hamza ya ba ki kuɗin cefane?"
Ta ce"Ai ni yau kwana uku kenan ma bai ba ni ba".
Sahura ta ce"Kwana uku? Kuma kike zaune?"
Saude ta ce"To ya zan yi? Idan da sabo ai na saba, shi fa haka halinsa yake, ke ma da sannu za ki saba".
Sahura ta ce"A'a wallahi ba zan saba ba, ke ma laifinki ne, ke ce kika ɗaure masa har yake yi miki hakan, ni wallahi bai isa ba!".
Saude ta ce"To ya za ki yi? Ƙarshe dai idan kin yi cefane kin yi girkin ki ce ba za ki ba shi ba, ni ma haka nake yi masa".
Sahura ta ce"Wannan kuma har hukunci ne? Ai shiyasa bai daina ba, ni kuwa yanzu zan ɗauki matakin da ya dace".
Saude ta ce"To me za ki yi ke kuwa?"
Sahura ta ce"Saka hijjabinki za ki yi, mu bi shi kasuwar".
Saude ta ce"Rufa mini asiri, ni dai ba da ni ba".
Sahura ta ce"To ni kwatanta mini shagon, wallahi duk ranar da bai ba ni ba zuwa zan yi har shagon".
Saude ta kwatanta mata tiryan-tiryan, ai kuwa ya Sahura ta saka hijjabi ta kama hanyar kasuwa.
Hamza yana cikin shago kace-kace yana ciniki da mutane, sam bai kula da Sahura ba, da yake ba shi kaɗai ba ne a shagon, ɗayan yake ce mata"Hajiya sannu da zuwa, me kike so?"
Sahura ta ce"Ni kuɗin cefane za a ba ni". 
Hamza da ta juya baya yana yanka yadi, ya ji muryar Sahura tarr a cikin kunnensa, ƙirjinsa ya doka, ya juyo da sauri ya ce"Ke! Sahura me ya kawo ki?"
Ta haɗe rai ta ce"Ka manta ka fita ba ka ba mu kuɗin cefane ba, shi ne na zo na karɓa".
Duk ido ya koma kan Hamza wanda kunyar duniya ta ishe shi, ya haɗe rai ya ce"To wuce mu je!".
Sai da ya wuce ya yi gaba, sannan ta bi bayansa, suka yi tafiya kaɗan suka tsaya a wajen da babu mutane da yawa, ya ƙanƙance ido ya ce"Ke Sahura! Wannan wane irin rashin mutunci ne da wulaƙanci da tozarci? Ni za ki tonawa asiri ki biyo ni kasuwa da maganar banza?"
Ta ce"Haba Hamza kuɗin cefane ai ya wuce a ce maganar banza, ni dai ka ba ni na wuce".
Ya ce"To da izinin uban wa kika fito daga gida?"
Ta ce"Ai wajenka na zo, kuma wannan maganar duk daga baya ta zo, awarata tana kan wuta maza ba ni na wuce".
Ya ciro dubu ɗaya ya ba ta, ta karɓa ta ce"Ita ma Saude ta ce ba ka ba ta ba".
Ya ce"To ina ruwanki da Saude? Ke dai ba na ba ki ba?"
Ta ce"A'a wallahi sai ka ba ta, domin ba zai yiwu ka dinga rashin adalci na, gaskiya ka ga Hamza ni soyayya ce ta sa na aure ka ba ƙiyayya ba, don haka zan so mu kasance har aljanna, to idan ka dinga gudanar da rashin adalci rane gobe ƙiyama ai tashi za ka yi da shanyayyen ɓarin jiki, ka ga kuwa ni ba zan so haka ba, don haka ba ni nata saƙon kawai".
Ya ce"Ni fa dubu ɗaya ce a jikina, sai dai ku daba kowa ɗari biyar".
Sahura ta ce"A ba zai yiwu ba, ka ga bari na kira mai taya ni aiki na ce ta kula minu da awarar nan, sai ka ba ni wajen zama, idan aka yi ciniki ka ba ni na Saude na kai mata, don gaskiya ni dai ba zan iya komawa da nawa kuɗin babu nata ba".
Hamza ransa ya ɓaci, ga shi mutane sai kallonsu ake yi, kuma ya katse kasuwarsa, sai ya ciro dubu ɗayar ya ba ta, ya ce"Ki ce mata ta ajiye mini canjin ɗari biyar".
Sahura ta ce"Haba Hamza, ita da ƴaƴa biyu ɗari biyar ni kuma ni kaɗai dubu ɗaya? Anya kana so ka gama da duniya lafiya kuwa?"
Ya yi tsaki ya ce"Dalla ki koma gida".
Ta wuce tana cewa"A tashi lafiya, Allah Ya kawo kasuwa".
Ta dawo gida ta bawa Saude kuɗinta, Saude tana ta mamaki, kuma ta godewa Allah da Hamza ya gamu da daidai shi.

 A ranar da Hamza ya dawo gida sun ga tijara, don haɗa su ya yi duka har Saude da ba ta je ba, ya dinga masifa yana cewa an tona masa asiri, Sahura ƙala ba ce masa ba, hakan ya sa ya yi zaton ko nadama ta yi, idan kuwa haka ne ya san ba za ta sake gigin bin shi kasuwa ba, don haka washegari da yake a ɗakin Saude yake, sai ya faki idonta ya fice daga gidan, ita ma Sauden bai bata ko sisi ba, don ya ce ai dama ɗari biyar yake ba ta, jiya kuma ya ba ta dubu ɗaya.
 Sahura ta tashi daga bacci, har ta gama abun karyawa ta karya, tana zaune a tsakar gida tana jiran fitowar Hamza ta ji shiru, sai da Saude ta fito suka gaisa take ce mata"Ni yau Hamza ba zai fita ba ne? Ko ba shi da lafiya?"
Saude ta ce"Wane Hamza? Ai ya tsufa a kasuwa".
Sahura ta ce"Laa! Ki ce jiran gawon shanu nake yi, ya ba ki kuɗin cefanen?"
Saude ta ce"Ce mini ya yi a canjinsa na jiya, tun da dama ɗari biyar yake ba ni".
Sahura ta ce"Au! Kenan dai bai daddara ba, ai kuwa bari na yi wanka na bi shi".
Saude ta ce"Haba Sahura, kin manta tijarar da ya yi mana jiya?"
Sahura ta ce"To wannan ke ta dama, ni kam babu ruwana da faɗansa, kuɗin cefane dole sai ya bada, shi haka ake yin aure? Ai ni da na zauna da wanda zai hana ni na cefane gara na zauna a gidan iyayena na dinga ci da kaina".
Saude ta ce"Ni dai da kin rabu da shi".
Sahura ta ce"Wallahi Saude ke kika cuci kanki, amma tun da Allah Ya kawo ni zan ƙwato miki ƴancinki, wallahi dole sai Hamza ya canza ya gyara halinsa".
Saude ta ce"Ina fatan hakan".
Sahura ta yi wanka ta fice daga gidan ta tafi kasuwar, yau tun daga nesa Hamza ya hangota, don ba ya cikin shago, ya tafi wani shagon karɓo kaya, sai da gabansa ya faɗi da ya hangota, ya je da sauri ya sauke kayan, ya dawo ya tare ta rai a ɓace ya ce"Wato Sahura so kike ki tona mini asiri ko?"
Ta ce"Kai dai kake tonawa kanka! Idan ba ka fasa fita ba ka ba mu komai ba, ni ma ba zan fasa biyo ka na karɓa ba".
Ya ciro dubu ɗaya ya ba ta, ta ce"Ina na Sauden?"
Ya ce"Ai na ba ta".
Ta ce"Wallahi ba ka ba ta ba, don ba za ta yi maka ƙarya ba, ba ni kawai".
Ya yi ƙwafa ya zaro ya ba ta, ya ce"Daga yau kar ki sake biyo ni, da kaina zan dinga yi muku cefanen".
Ta ce"To muna godiya, Allah Ya tsare mana kai Oga Hamza". Ta juya ta tafi, ya bi ta da kallon takaici, yana ji a ransa inda Saude ce take yi masa haka da tuni ya ɗauki tsattsauran mataki a kanta.
 Tun daga ranar Hamza ya daina fita bai ba da kuɗin cefane ba, amma abun yana damun shi, gabaɗaya Sahura ta canza masa tsarin rayuwa, ɗan balangu da yake ci a majalisa ya daina samun kuɗin siya, kullum lissafinsa cefanen mata biyu. Ita kuwa Saude sosai ta yi farinciki da wannan canji da Sahura ta kawo gidan,ita ma ta sake ƙawata kunun aya da zoɓonta, Sahura tana tallata mata, duk wanda ya sayi awara sai ya haɗa da kunun aya ko zoɓo, yanzu duk ribar da take samu tana sanin abin da take yi da ita, saɓanin da ba ta ajiye komai, sai ta shiga gyara jikinta ta fara farfaɗowa daga sheme ta ɗin da Hamza ya yi.
To da abun duniya ya ishi Hamza sai ya samo mafita, tsakani da Allah yana takaicin wannan kuɗi da Sahura take ƙirgawa ta hana shi ko sisi, awara dai tana ajiye masa kullum, har ma ya gaji da ci, wataran ba ya ci sai dai ya saka a leda ya kaiwa abokansa, shi kuɗi yake so, kuma ya rasa ta yadda zai ɓullo mata ya ɓamɓare ta, don haka ya yanke hukuncin zai dinga zara kullum da daddare.
 Haka kuwa aka yi, dama da daddare take ƙirga kuɗin sai ta saka a ƙarƙashin filo, shi kuma sai ya farka tsakar dare sai ya tashi, idan ya lura baccin Sahura ya yi nisa, sai ya lallaɓa ya zari dubu huɗu a ciki, idan gari ya waye ya bawa kowaccensu dubu ɗaya kuɗin cefane, dubu biyun kuma ya ɓoye ta, saboda ranae girkin Saude ba zai samu damar sata ba, satinsa ɗaya yana yin haka, kuma ya ji daɗin hakan.
A hankali Sahura ta gane ana taɓa mata kuɗi, saboda idan ta lissafa da safe idan za ta sake lissafawa sai ta ga kuɗin sun ragu, da farko ta yi tunanin ko manta lissafin take yi, don haka daga baya sai take rubutawa ta ajiye, da safe idan ta sake lissafawa sai ta ga dubu huɗu ta ragu, har ta fara tunanin ko dai aljanu ne suke yi mata sata? Tun da ta ga a ƙarƙashin filo take sakawa, ta manta cewar maso abunka ya fi ka dabara, sai daga baya da ta lura sai ta gane duk ranar da bai kwana a ɗakinta ba daidai take ganin kuɗinta, don haka ta fara zargin ko dai Hamza ne? Saboda
 Da safe suna tsakar gida su biyu Sahura take cewa"Ni kuwa Saude na tambaye ki mana".
Saude ta ce"Allah Ya sa na sani".
Sahura ta gyara zama ta ce"Hamza yana ɗan taɓa sata ne?"
Saude ta ce"Sata kuma? Gaskiya ban sani ba, ni dai ba ya yi mini, kodayake ina adana kuɗina sosai".
Sahura ta ce"To a gaskiya ni ana yi mini sata kullum da daddare, kuma daga ni sai shi a ɗakin".
Saude ta ce"To yanzu rayuwa ko ɗanka ba za ka yi saurin shaidarsa ba, ballantana kuma miji, a dai son zuciyar Hamza komai zai iya faruwa, kuma indai hakan ta tabbata to fa ƙila kuɗin wani auren yake tarawa".
Sahura ta dafe ƙirji ta ce"Kuɗin aure? Da gumina zai tara kuɗin auro wata?"
Saude ta ce"Ni fa hasashe na yi".
Shura ta ce"Ai kuwa yau ba zan yi bacci ba, yadda na ga rana haka zan ga dare sai na kama ɓarawona, wallahi idan ta tabbata shi ne sai na yi masa shegen duka!".
Saude ta saka dariya ta ce"Ki rufa mana asiri Sahura, mijin namu za ki daka?"
Ta ce"E wallahi sai na daki kuɗina, idan ya tabbata zan kira ki ki sha kallo".
Saude ta yi dariya ta ce"Allah Ya nuna mana daren".
 Dara ya yi Hamza ya dawo, ya gama komai ya kwanta, idon Sahura ƙemadagas yake babu alamun bacci, ta rufe ne kawai tana tunani, tana jin sanda ya yi bacci ya farka, ya ɗauki wayarsa ya haskata kaɗan, a zaton shi bacci take yi, ya ɗaga gefe filonta a hankali ya zaro kuɗin, kafin ya ciro hannunsa Sahura ta damƙi hannun tarw da ƙwalla ihu ta ce"Wayyo Allah ɓarawo! Jama'a ga ɓarawo, yau Allah Ya nuna mini ɓarawon dubu huɗuna".
Hamza yana ta ƙoƙarin fizgewa amma ta riƙe shi ƙam, wani irin lugude ƙirjinsa yake yi, wata nadama ta kama shi, dama an ce rana dubu ta ɓarawo, rana ɗaya tak ta mai kaya, yai shi dai dubunsa ta cika kenan, bai yi aune ba ya ji Sahura ta sunkuce shi, don dama ba auki nr da shi ba, ita kuwa ga ƙiba ga tsayi, Hamza ya fara ƙoƙarin sakkowa ƙasa yana cewa"KeSahura ba ki da hankali ne? Ni ne fa".
Sahura ta ƙi sauraron shi cewa take "Saude fito na kama ɓarawona".
Ta yi waje da Hamza a kafaɗa tana cewa"Hamza wai baccin me kake yi haka? Ka fito ka taya ni yau na kama ɓarawona".
Hamza ya ce"Ni ne fa Sahura, ni ne a kafaɗarki".
Ta yi kamar ba ta ji ba tana cewa"Hamza, Saude, ku fito na kama ɓarawo".
Ta tafi da sauri, ba ta dire Hamza a ko'ina ba sai cikin wata babbar roba da take zuba ruwan tsami a ciki, ta tsoma shi a ciki tana haki, daidai nan Saude ta fito da fitila a hannunta tana cewa"Sahura ina ɓarawon?"
Shura ta damƙo wuyan Hamza ta fara talle kanshi tana cewa"Asirinka ya tono".
Saude tana haska robar ta ga Hamza tsumu-tsumu a cikin ruwan tsami yana kare dukan da Sahura take kai wa ƙoƙon kansa, Saude ta ce"Innalillahi wa inna ilaihi raji'un! Ke Sahura Hamza ne fa".
Sahura ta kai masa ranƙwashi ta ce"Ba shi ba ne, ɓarawona ne, da hannuna na kama shi".
Saude ta yi zaton da gaske ba ta gane Hamza ba, ta ce"Haba Sahura kalle shi da kyau fa ki gani, ko da tayani muni ai mijinmu ba zai ɓuya ba".
Sahura ta karɓi fitilar ta haska shi, sai ta saki salati ta ce"Wayyo Allah! Saude wallahi shi ne, sai yanzu na shaida doguwar ƙeyarsa".
Saude ta ce"Ai ni tayani munin na gane".
Hamza ya fito daga ruwan, zuciyarsa kamar za ta fashe ya ce"Yanzu Sahura saboda na nemi hakkina shi ne kika yi mini wannan cin mutuncin?"
Sahura ta ce"Ya ilahil alamina! Da kai muka tara ribar awarata? Ta ina ya zama hakkinka?"
Ya ce"Hakkina na aure nake nufi, don na shafo ki shikenan sai ki ce mini ɓarawo?"
Sahura ta ce"Wallahi Saude filo ya shafo ba jikina ba".
Hamza ya ce"Ya ba zan shafo filo ba? Kin yi sabon kitso kin gigita ni tsakar dare? Ai sai ki ce mini kin yi kitso, amma cikin dare na farka fitsari kawai na ɗan haska ki na ga ko kina lafiya, sai na ga kitso rangaɗaɗau, shi ne fa zuciya ta fi ƙarfina har nake ƙoƙarin shafawa, ashe ƙaddara ce ta kai ni".
Sahura ta ce"To ka yi haƙuri, ai ni na zata ɓarawo ne".
Hamza ya ce"Dama gobe sassafe ki tattara kayanki ki tafi gidanku, wallahi ba zan iya ba! Ni za ki yi wa cin mutunci ki saka ni a ruwan tsami?"
Sahura ta ce"Na tafi gidanmu kamar ya kenan? Sakina ka yi?"
Ya ce"Ban sake ki ba, amma dai ki tafi gidanku".
Ta ce"Ai kuwa babu inda zan je".
Ya ce"To zan gani".
Ta ce"Yi haƙuri, tuɓe na yi maka wanka sai tsami kake".
Hamza ya ji kamar ya kwaɗe ta, ya ce "Saude miƙo mini kayana a ɗakinki".
Ta ɗakko masa, ya shiga wanka, Saude ta ce"Lallau Sahura na jinjina miki, wallahi na zata da wasa kike".
Sahura ta ce"Ina sane! Ai dai na daki kuɗina, sau uku ina ranƙwashinsa".
Ta shige ɗaki, ta kwanta tana ta mamakin wai abun na Hamza ya kai ya dinga yi mata sata? Shi kuwa Hamza da ya yi wankan ɗakin Saude ya je ya fara ƙwanƙwasawa, Saude ta ce"Mene ne?"
Ya ce"Ban sani ba! Ya ni da gidana za ki ce mene ne?"
Ta ce"To ai na ga ba ranar kwanana ba ce".
Ya ce"Wata uwar na ce zan yi miki?"
Saude ta ce"Duk da haka dai, ni ba zan ci amana ba, ka je ku ƙarasa darenku, amarya mai daɗi".
Hamza ya yi ƙwafa ya je ɗakin Sahura ya kwana a falo. Washegari duk yadda ya yi ta tafi gidansu ta ƙi tafiya, haka ya zuba mata ido don dole, daga ranar bai sake ɗaukar mata kuɗi ba, ba ta ma sake ajiyewa a ƙasan filon ba.

   GIDAN ABDUL
    Haka ya koma shi kaɗai babu Hafsa, yana can yana ta shirin siyan gida, wannan abu da ya faru duk ya dame shi, ya ji soyayyar ma ta fita daga kansa, duk da dai akwai wacce yake tare da ita a yanzu, kuma ba ya jin zai iya bari aurenta ya kufce masa, don haka gara da komai ya daidaita Hafsa ta koma sabon gidan kawai sai ya yi zancen aurensa, ya yi wa yarinyar alƙawari, kuma yana sonta sosai, ba ya jin zai iya fasa aurenta, musamman ma yanzu da ya kasance Hafsa ce ita kaɗai babu Farha.
Ita kuwa Hafsa sosai ta ja Yasmin a jiki da ma sauran yaran, ta dinga nuna musu illar munafurtar iyaye, ta faɗa musu duk wani da zai so ka ko son ganin ka samu rayuwar ƴanci a bayan iyayenka yake, iyayenka sun fi kowa sonka, kuma da su ya dace ka yi shawara a komai na rayuwarka, sannan sun gam yanke shawara ita da Abdul kawai su yi mata aure, da aka ce ta fito da miji sai ta ce ita ba ta da saurayi, don haka suka saka a ransu indai wani ya zo kuma aka ga hankalinta ya karkata gare shi kawai za  a haƙura da karatun a aurar da ita, idan ya so daga baya ta cigaba da yi a ɗakinta.
  A ɓangaren Farha kuwa tana cikin damuwa da tashin hankali, domin Alhaji Rabi'u ya sako ta a gaba, duk bayanin da take yi masa ya ƙi fahimtarta, shi kawai cewa yake ko ta kawo masa Yasmin ko ta ba shi kuɗinsa, har da ajiye mata account number. Kullum sai ta yi block ɗin lambarsa, sai ya canza wata lambar, yanzu a halin da ake ciki ya ce zai iya haƙura da Yasmin, ita Farha ta kawo masa kanta, amma ita tun da sakan ce har da haihuwa biyu sai dai ta ba shi na sati ɗaya, don miliyan ɗaya a kwana ɗaya da buduruwa kawai yake yi, abun ya damu Farha, har ta kasa shiru ta sanarwa mahaifiyarta.
 Tana kuka ta ce"Yanzu ya zan yi Mama? Da me zan ji? Da mutuwar aurena ko d wannan mutumin?"
Mama ta ce"Maganin son zuciyarki kenan ai, amma dai wannan an yi shaiɗanin mutum, ki rabu da shi barazana kawai yake yi".
Farha ta ce"Ni dai kawai zan siyar da kayan ɗakina na ba shi kuɗin, ga wayarsa nan kwalin yana nan sai na mayar masa".
Mama ta ce"Wallahi ba za ki siyar da kayan ɗakinki ba, ke ma wawiya ce ai da kike ɗaga kiransa, ki cire layin ki haƙura da wayar na kwana biyu".
Haka kuwa aka yi, Farha ta cire sim ɗinta, kwana uku ba ta saka shi ba, a ranar na huɗun da daddare suna zaune yaro ya zo ya ce ana sallama da Farha, suka kalli juna ita da Mama, Mama ta ce"Tashi ki je, ƙila Abdul ɗin ne, ai ni dama na san zai mayar da ke, rai ne ya ɓaci".
Farha ta saka hijjabi ta fita, sai ta ga ba Abdul ba ne, wani ne a kan babur, ya ce"Ke ce Farha ko?"
Ta ce"Ni ce, mene ne?"
Ya miƙa mata doguwar takarda ya ce"Saƙo ne aka ce na kawo miki".
Ta karɓa taa cewa"Inji wa?" 
Bai sake magana ba, ya ja babur ɗin ya tafi. Ta shiga gida ta tsaya a tsakar gida ta buɗe, _"Daga Alhaji Rabi'u, a zatonki ban san gidan iyayenki ba? To ko ƙasar nan za ki bari ba za ki guje mini ba, ya zama dole na fanshe kuɗina, don haka daga gobe zuwa kwana uku zan yi farautar Yasmin, idan ba ta samu ba zan zo har gida na karɓi kuɗina a wajenki"_. 
Idonta ya kawo ruwa, Mama ta ce"Wai mene ne? Takardar ta mene?"
Farha ta karanto mata a zahiri, Mama ta fara salati da sallalami ta ce"To gaskiya akwai matsala, tun da har ya riga ya gano gidan nan, yanzu fa ita ma yarinyar nan tana cikin matsala, don haka ni dai a ganina ki je ki samu Abdul ɗin ki faɗa masa halin da ake ciki, idan ma kuɗin ne ya biya shi, ko kuma ya yi ƙararsa".
Farha ta ce"Ai na san yanzu ba ya garin".
Mama ta ce"Kuma magana ba ta waya ba ce, kamata ya yi ya ga wannan takardar da idonsa".
 Suka dinga jajanta zancen kowa cikin damuwa, da daddare ta mayar da layin wayarta, tun da dai ta ga cirewar ba ta da wata amfani, ta nemo lambar Abdul ta yi masa sallama ta whatsApp, can anjima ta ga ya hau ya duba bai amsa ba, ta sake yi masa sallama ta gaishe shi, ya amsa sallamar bai amsa gaisuwar ba, ta yi masa voice ta ce"Na san kana fushi da ni har yanzu, saboda na cancanci ka yi fushin da ni, amma don Allah ka yi haƙuri, duk da na san ba lallai ka haƙura ba, wallahi na yi nadamar abin da na yi, kuma ba zan sake ba in sha Allah".
Ya saurari voice ɗin, bai ba ta amsa ba, ta sake yin wani voice ɗin ta ce"Abdul ya kamata dai ka kula ni, don ba iya ba ka haƙuri na zo yi ba, har da faɗa maka wata matsalar, Yasmin tana cikin matsala, kar ku bari ta sake fita".
Ya rubuto mata"Ke kike cikin matsala ba ƴata ba, kar ki sake yi wa ƴata mugun fata".
Ta yi dogon voice ta zayyana masa komai, har ta ɗauki hoton takardar ta tura masa ya ganj, a kwance yake, amma sai da ya tashi tsaye, ya fara salati gabansa tana faɗuwa, ya kira Farha a waya ya ce"Kar fa ki mayar da ni yaro! Kar ki ce za ki haɗa wanu plan ɗin da ƴata a ciki".
Ta ce"Wallahi ba plan ba ne, da gaske ne, abun ya dame ni na rasa yadda zan yi".
Ya ce"Ba shegen kwaɗayinki da rashin godiyar Allah ne ya ja miki ba? Ai sai ki nemi kuɗinsa ki ba shi, kuma ki cire zancen ƴata a ciki, ke da kika ci kuɗin ke ce za ki kai masa kanki, banza shashasha mai ƙaramar ƙwaƙwalwa, kuma ki turo min lambarsa yanzun nan!".
Ya katse kiran, ya zauna ransa yana ƙuna, ya kira Hafsa a waya ya ce ta turo masa wannan hoton, ta ce ai ta goge shi tun a ranar, ya katse kiran bai sanar da ita halin da ake ciki ba.
 Da ta turo masa lambar ya kira sai Alhaji bai ɗaga ba, saboda ya ga ko wane ne ta true caller, don ya gama bincike tsaf ya san wane ne baban Yasmin, kuma shi ba shi da wata magana da shi, domin kawai shi abin da ya sani shi ne a kawo masa Yasmin ya fanshe kuɗinsa. A daren Abdul bai yi bacci ba, sai da ya yi magana da wani abokinsa DPO, ya zayyana masa duk abin da yake faruwa, ya ce masa so yake a yi tracking ɗin Alhaji Rabi'u, saboda ƙararsa zai yi, DPO ya ce masa da safe za su yi magana.
Suna gama waya da Abdul, ya kira Alhaji Rabi'u, ya tambaye shi alaƙarsa da Yasmin, Alhaji ya kwashe komai ya faɗa masa, DPO ya ce"Alhaji wannan ba girmanka ba ne a ce ka tsaya kana ja-in-ja da ƙananun mutane, sun yi nadama, don Allah ka yafe musu a kashe case ɗin nan, ka ga ba ma so sunanka ya ɓaci a idon mutane, kuma shi baban yarinyar abokina ne, tun da na gida ne don Allah a yi haƙuri".
Alhaji ya ce"Amma fa DPO na saka rai a yarinyar nan da yawa, anya ba zan aure ta ba ko na wata ɗaya ne?"
DPO ya ce"Haba Alhaji ai ka wuce ajin aurenta, a dai yi haƙuri a daure, kawai a manta da ita, akwai waɗanda suka fi ta komai".
Alhaji ya ce"To shikenan, su dawo mini da wayar na bawa wata na rage zafi".
DPO ya ce"Ina sha Allahu gobe ma kuwa, zan kawo maka wayar da hannuna".
Suka yi sallama, ya kira Abdul ya faɗa masa yadda suka yi, ya ɗora da faɗin"Don haka idan wayar nan tana nan, gobe a kawo mini ita office, Allah Ya rufa asiri".
Abdul ya ce"Amma kana ganin ba zai sake yin wani yunƙuri ba? Kar na sakankance ya biyo ta baya ya cuce ni fa".
DPO ya ce"Ka kwantar da hankalinka ba zai yi komai ba, na kashe case ɗinsa ya fi a ƙirga, kuma a ƙasar nan idan ma ka ce za ka yi ƙararsa wallahi shi ne da riba, tun da ya fi ka sanin manya, ya fi ka kuɗi, kuɓa inda bai haƙura ba wallahi zai faɗa mini gaskiya, kawai dai ku kiyaye, matar taka da yarinyar ka sake ja musu kunne sosai, don wannan mutumin ba shi da kyau, ana zargin ma yana da wasu cututtukan".
Abdul ya ce"Shikena abokina na gode sosai".
Ya ce"Babu damuwa, amma ta kawo wayar nan goben".
 Suna gamawa ya kira Farha, har ta yi bacci ƙarar wayar ya tashe ta, ta ɗauka a sanyaye, ya faɗa mata police station ɗin da za ta je gobe ta kai waya, ya ƙara da faɗin"Idan kuma kin siyar ki siyo wata irinta ki kai!".
Ta ce"Ban siyar ba tana nan".
Ya ce"Wannan ya rage naki".
Washegari Farha ta je ta kai waya har da layin ciki, daga nan case ɗin ya mutu, sai kuma ta fara tunanin yadda za ta yi Abdul ya yafe mata, ya rufa mata asiri ya mayar da ita ɗakinta, saboda tana son shi, tana komawa aurensa, domin ta san idan ba ta koma ba ɗayan biyu ne zai faru da ƴaƴanta, ko dai ya karɓe su ya kai wa Hafsa, ko kuma ta bar su a gidan iyayenta, ita kuma ba ta son rabuwa da su, abun duniya duk ya ishe ta, ko isasshen abinci ba ta ci, hakan ya sa ta fara ramewa.
 Ta tsiri yi masa magana ta whatsApp, amma idab ya duba sai ya yi banza da ita, sai ta fara kiransa tana bawa Simra wayar wai su gaisa, haka za ta yi ta masa gwarancinta, ƙarshe dai Farha ta fito a mutum ta fara ba shi haƙuri da kalaman nuna  nadamarta a fili, amma Abdul sai dai ya saurara ya yi shiru, shi kansa yanzu ya sakko daga fushin da yake yi da ita, kuma ya ji cewar zai iya haƙura ya mayar da ita ko don ƴaƴanta, amma ba yanzu ba sai ta ƙara sanin ta yi kuskure tukunna, don haka sam bai nuna mata ya haƙura ba.
 Bayan sati biyu Abdul ya sayi gida, falo ne madaidaici da ɗakuna guda biyu a ciki, ɗaya na Hafsa ɗaya na yara, sai kitchen da dining duk a cikin falon, sai wani ɗakin daha tsakar gida, da banɗaki a cikinsa, wanda shi ne ɗakin Abdul ɗin, sannan banɗakin tsakar gida, da filin tsakar gida mai girma babu laifi, ita dai Hafsa sam ba son komawar take ba, ta fi sabawa da gidanta kuma ta fi son zama kusa a danginta, don haka duk ranta babu daɗi za ta koma, yanzu yana ta cuku-cukun nemawa duka yaran makaranta a can ne, idan ya gama komai ya zama ready kawai za su koma.
 Tun Farha tana ɓoye damuwarta har ta gagara ɓoyewa, sai ta zauna ta yi ta kuka, tun Mama tana yi mata faɗa da nuna mata ta manta da Abdul za ta samu wanda ya fi shi, har ita ma jikinta ya fara yin sanyi, da kanta ta samu mahaifin Farha da maganar ko zai  ya toƙi Abdul ya mayar da Farha ɗakinta? Ai kuwa ya fara faɗa ya ce ba zai yiwu ba, tun da ita ta yi masa laifin ita za ta ba shi haƙuri, ruwansa ne ya haƙura, ruwansa ne ya rabu da ita har abada, tun da sanda ta aikata ba ta yi shawara da shi ba, to shi babu ruwansa da halin da take ciki.
 Ba tare da sanin baban Farha ba, babarta ta kira Abdul a waya, suka gaisa a mutunce ta ce ya zo tana neman shi, ai kuwa da daddare sai ga shi ya zo, don dama yana garin, gobe suke shirin tafiya bakiɗaya, a tsakat gida suka zauna da Mama, suka gaisa, ta shiga ba shi haƙurin abin da Farha ta yi, ta ɗora da faɗin"Gaskiya ba ta kyauta ba, kowaye ma dole ya ɗauki mataki, amma wallahi ta yi nadama, ka ganta nan kullum cikin kuka take, kuma ma yaran za ka duba ka mayar da ita, ba don halinta ba, idan ta gama idda ta yi wani auren yaya makomar yaran za ta kasance? Ruƙon ɗa fa sai uwa, mutuwa ce kawai ya kamata ta raba uwa da ƴaƴanta, tun da tana raye kuma ta yi nadama to ka gwada ba ta dama ta biyu ka gani".
Farha tana leƙensu ta windo, tana ta kallon Abdul da jiran amsar da zai bayar, ƙirjinta sai bugawa yake yi tana share hawaye, ita ba ta san ma tana son shi har haka ba sai yanzu da suka rabu.
Abdul ya ce"Shikenan Mama, na mayar da ita Allah Ya sa ta gyara ɗin"
Mama ta ce"In shaa Allahu za ta gyara, ai ta yi nadama wallahi, na gode Allah Ya ba ku zaman lafiya".
 Ya ce"Amin, to bari na je daga waje". Ya ɗauki Simra ya fita ƙofar gida ya tsaya.
Da sauri Farha ta fito tana hamdala a ranta, Mama ta harare ta ta ce"Allah Ya taimake ki ya mayar da ke, sai ki kiyaye, Farha ki yi zaman aurenki, babu ruwanki da matarsa da ƴaƴansa".
Ta ce"Ai ba sai kin faɗa ba Mama".
Mama ta ce"Ƴar banza, kin ji uwar bari kenan".
Farha ta yi dariya ta fita, ta same shi a waje yana yiwa Simra fira, ta ƙarasa tana sadda kanta ƙasa ita a dole ta zama mu'mina, ta gaishe shi murya a sanyaye, ya amsa yana kallonta, har yau yana son Farha, don Allah ne ya ɗora masa ƙaunarta, amma halayenta ne suke rage tasirin ƙaunar, ya ce"Farha ya garin?"
Ta ce"Gari babu daɗi, duka duniyar ma ni ta daina yi mini daɗi, don Allah ka yafe mini". Ta ƙarasa maganar a shagwaɓe kamar za ta yi kuka, sai ta birge shi, shi dai ya lura shagwaɓa tana ɗaya cikin halin Farha wanda yake fizgarsa, bai san yaushe za ta daina birge shi ba, a baya ya zata ta gama birge shi, amma yanzu sai ya ji abun ya dawo sabo.
Ya yi murmushi ya ce"Shikenan, Allah Ya sa dai ki gyara, Farha ba wai na daina sonki ba ne, ki ɗin ce kina da ƙure haƙurin mutum, amma komai ya wuce, sai ki gyara".
Ta ce"In sha Allahu ba zan sake ba".
Ya ce"Yanzu je ki faɗawa Mama akwai wajen da za mu je yanzu".
Ta ce"Ina za mu je?"
Ya ce"Idan mun je kya ji".
Ta rufe fuska tana murmushi, duk a zatonta ko matsuwa ya yi da son su kasance, tun da ta san zai yi kewarta, shiyasa yake so su je ko gidan Hafsa ne su keɓe, don haka ta cika da farinciki, ta shiga ta faɗawa Mama,Mama ta ce"To ki dai lallaɓa shi".
Ta fita, ta shiga mota ya ja suka tafi, gidan Hafsan kuwa ta ga ya dosa, ta kalle shi da alamar tambaya, ya ce"Wajen Hafsa za mu je, saboda ta ce ba ta yafe miki ba, shiyasa na ga ya kamata ki je ki nemi yafiyarta ki ba ta haƙuri".
Farha ta ji haushi, amma dai ba ta nuna ba, ta ce"To".
Suka ƙarasa gidan, Hafsa tana falo da yaranta, suna kallo, sai da gabanta ya faɗi saboda ganin Farha, duk da ba su taɓa maganarta da Abdul ba bayan ya sake ta, amma ba ta yi zaton zai mayar da ita ba, lallai gaskiyar waƙar da ta ji yana yi ne tun kafin aurensu, wacce yake cewa a bar wa rai abin da ya so.
Ta amsa sallamar tana yi musu sannu da zuwa, suka zauna, yaran suka gaishe da Farha ta amsa tana ambatar sunayensu, sannan ta gaishe da Hafsa ta amsa babu yabo babu fallasa, Abdul ya cewa yaran su shiga ɗakinsu. Falon ya yi shiru na ɗan lokaci kafin Abdul ya ce"Hafsa na mayar da Farha ɗakinta kuma na yafe mata, ke ma yanzu neman yafiyarki ta zo, don Allah ki yafe mata".
Farha ta ce"Don Allah ki yi haƙuri ki yafe mini, na san na yi kuskure, in sha Allah hakan ba zai sake faruwa ba".
Hafsa ta ce"Dama ta ina zai faru? Ai zan ba da wasiyya ko mutuwa na yi ban amince a ba ki ruƙon ƴaƴana ba".
Farha ta ce"Na san ban cancanta ba, ki yi haƙuri ba don halina ba".
Abdul ya ce"Hafsa don Allah komai ya wuce, ki yafe mata, ta yi nadama".
Hafsa ta ce"Shikenan na yafe mata, Allah Ya shirye ta ya ganar da ita gaskiya, kuma Farha ƴaƴa mata ne a gabanki ke ma, don haka ki kula da tarbiyyarsu, kar garin son abun duniya ki daɓawa kanki wuƙa".
Farha ta ce"Na gode da tunatarwa, in sha Allah zan kiyaye".
Abdul ya ce"To ma sha Allah! Allah Ya yi muku albarka, sai kuma abu na gaba".
Ya kalli Farha ya ce"Na siyar da wancen gidan da kike ciki, na siyar da wasu filayena na harhaɗa, na sayi gida a wajen aikina, saboda za mu koma gabaɗaya can ɗin da Hafsa, gobe ne ma tafiyar in sha Allah".
Zuciyar Farha ta buga da ƙarfi, wannan fa shi ake kira ana kukan targaɗe sai ga karaya, ita da tana baƙincikin yana tafiya da Hafsa, sai ga shi kuma wai yanzu ya ma siya mata gida sabo dal a can, ta ce"Kenan goben tare za mu koma?"
Ya ce"A'a, wancen gidan na Hafsa ne da ƴaƴanta, don zaman mutum ɗaya ne gaskiya, ke nan za ku dawo inda Hafsa ta tashi, kin ga sai ki sakata  ki wala".
Kamar za ta yi kuka ta ce"Kuma ita ka siya mata gida ku tare a can, ni kuma ka haɗa ni da tsoho?"
Kafin ya ce komai Hafaa ta ce"To tun da kika auri mijin wata ai wannan kaɗan kenan, dama ke ai a sakan za ki ƙare, komai sakan ɗina za ki samu, na ga mijin ma sakan ne kika samu, na gama more shi, tsoho mai ƴaƴa biyar, a haka kika aure shi saurana, kuma yanzu ma haka za ki yi haƙuri ki zauna a tsohon gidana wanda aka gina mini shi, tun yana sabo na tsofar da shi ni da ƴaƴana, ga shi yanzu an sake siya mana wani sabon, ke kuma za ki samu saurana, sai ki yi addu'a Allah Ya hore masa, ya gina mini wani na koma  da wuri, kar mu tsufar da sabon kafin layi ya zo kanki". 
Daga haka ta tashi ta bar falon tana tafiyar ƙasaita, ta san dai ta shaƙawa Farha ko yaya ne, a da ba ta son zaman can ɗin amma tun da ta lura Farha tana baƙinciki da hakan, to gara ta je ta miƙe ƙafa a can ɗin.
Farha ta share hawayen da ya zubo mata, Abdul bai ji daɗin maganar da Hafsa ta faɗa mata ba, don haka ya ce"Ki yi haƙuri".
Ta ce"A'a babu komai fa, ai gaskiya ta faɗa komai dole sakan zan samu, amma tun da kai ne sakan ne ni hakan ma ya yi mini, saboda ina sonka".
Ya yi murmushi ya ce"Ina godiya baby, tashi na mayar da ke, sai ki saka ranar da za ki dawo ko?"
Suka fita daga gidan tana sakawa a ranta za ta kau da kai ta yi zaman aure na gaskiya ba zaman kishi ba.

    Hafsa sun koma sabon gidansu cikin aminci, Farha kuma sai da sati ya zagayo Abdul ya zo garin sannan ta tare, babban falon Hafsa ya zama nata, kitchen ɗin Hafsa ya zama nata, amma duk da haka ita dai ba ta so haka ba, so ta yi a ce ita ce a can ɗin, haka dai ta bar wa Allah komai.
Tun da ta koma ta zage damtse, ta mayar da komai ba komai ba, take ta farantawa Abdul rai, yanzu ta ajiye kishi a gefe burinta ta samu ta dawo da zamansu na farko da Abdul mai cike da soyayya da ƙaunar juna, tana ta kula da yaranta hankali kwance, duk sati zai zo ranar Juma'a ya koma ranar Lahadi, shi ma yanzu hankalinsa ya kwanta sosai, Farha ta nutsu ta rage duk wannan ƙorafin da take yawan yi, hakan yana faranta masa rai sosai, don haka shi ma yake iya ƙoƙarinsa na ganin ya kamanta adalci a tsakaninsu, gefe guda kuma yana ta soyayyarsa mai tsafta da wacce yake shirin aure, ƙwarai za a kira soyayyarsa da mai tsafta, domin ba irin wacce ya yi da Farha ba ce, ita wannan ba ya taɓa yin waya da ita a gaban matansa, sannan ya gargaɗe ta kan kada ta kira shi idan yana gida, babu massage da sauransu, shiyasa Hafsa da Farha babu wacce ta gano wainar da yake toyawa.
Da aka kwana biyu ya samu nutsuwa sai ya tattago da zancen auren, Hafsa ya fara samu da maganar, a tsanake yake faɗa mata zai ƙara aure, duk da ta yi mamakinsa don abu ne da ba ta zato ba, amma sai ta yi masa fatan alkhairi, sam ba ta nuna damuwa ba, kuma har zuciyarta ba ta damu ba ɗin, don dama duk wani bidirin kishi a ƙarin aure na farko ake yin shi, idan aka riga aka yi kishiyar ta zo ka saba, don zai yi ta uku ba ka fiya damuwa, kuma mace ta uku ba kishiyar uwargida ba ce, a al'adance kishiyar amarya ce, don haka Farha za a jajantawa, dama shi ma ita ɗin yake ji, shiyasa ma ya yanke ba zai ma sanar da ita ba sai an saka rana komai ya kankama.
 Sai da aka saka rana sannan ya zaunar da Farha a tsanake, abin da ya dace ya yi wa Hafsa a lokacin da zai auri Farha, amma bai yi ba, sai yanzu da san yadda ya dace a yi, ya ce"Farha ina son yin magana da ke mai muhimmanci, kuma ina so ki fahimce ni".
Farha ta tattara hankalinta gare shi, ta ce"In sha Allah zan fahimce ka".
Ya ce"Dama aure zan ƙara, an saka ranar shekaran jiya, wata biyu aka saka".
Tun da ya ambaci aure zai ƙara Farha ta ji kamar ya caka mata mashi a ƙirjinta, har sai da ta dafe ƙirjin ta ce"Aure kuma? Aure za ka ƙara baban Simra?"
Ya ce"E aure zan ƙara Farha, kuma zan yi auren nan ne ba don kun gaza ba ke da Hafsa, sai don kawai ina da ra'ayin hakan".
Ta girgiza kai cike da kishi ta ce"A'a wallahi, haka kawai dai mutum ba zai ƙara aure ba, sai dai ko idan wani laifin nake yi maka ja ɓoye mini".
Sai kuma ta fara kuka ta ce"Yanzu duk irin kyautata maka ɗin da nake yi, muna zaune lafiya sai ka hango wata? Don Allah da me na rage ka? Mene ne ba na yi maka?"
Ya ce"Wallahi kina yi mini komai Farha, kawai dai Allah Ya ƙaddara sai na ƙara auren".
Ta ce"Babu wata ƙaddara! Kai dai kawai ka ce ka gano wata, saboda ka ga ni na fara haihuwa, za ka nemo wacce za ku sha amarci ne kawai, lallai namiji, ashe da gaske maza ba su da tabbas?"
Ran Abdul ya fara ɓaci da maganganunta, ya ce"Ke ya isa haka mana, ya zan kwantar da murya ina yabonki ina faɗa miki ba ki da matsala kina nema ki ci mutuncina? Na ce ra'ayina ne ƙara auren, Allah ne kuma ya halatta mini, ba a auren ke aka aure ki? Idan kowace mace ta ce ba za a yi mata kishiya ba ai da tuni yanzu ke ma kina gidanku ban aure ki ba, dole sai mace tana da matsala sannan za ka ƙara aure? To bari ki ji, idan har ba a ƙara aure saboda ana zaune lafiya da mace to da ba zan yi wa Hafsa kishiya ba, domin ba ta gaza mini ta kowane fanni ba, na ganki na ga ina son aurenki, to yanzun ma hakan ce ta faru, zan yi aure ne kawai don ina da ra'ayi".
Farha hawaye ya wanke mata fuska, wani irin ɗaci take ji a zuciyarta, ita duk a zatonta tun da dai tana yi masa komai, ba ta gaza ta ko'ina ba ba zai ma hango wata ba, ashe haka namiji yake?
Ya yi gyaran murya ya ce"Sai kuma magana ta gaba, zan fara da ba ki haƙuri, saboda na san ba lallai maganar ta yi miki daɗi ba".
Ƙirjinta yana bugawa ta ce"Sakina za ka yi saboda za ka yi aure?"
Ya ce"Allah Ya kiyaye, sai dai idan ke ce kika nemi hakan".
Ya gyara zama ya ce"Wacce zan aura ɗin dai ba wata ba ce, Hamida ce ƴar ɗakinki zan ce ko ƙawarki? Ita zan aura".
Durum! Ƙirjin Farha ya buga da ƙarfi, har ta ji kamar zuciyarta ta tarwatse. Ta miƙe tsaye ta ce"Hamida!? Da gaske kake Hamida za ka aura?"
Ya ce"Ai kin san ba zan yi miki wasa da wannan ba, shiyasa tun farko na ce ki fahimce ni".
Ya gyara zama ya yi gyaran murya ya ce"To kin san shi so wani abu ne da yake shigar mutum babu zato, kuma wallahi ba ya duba cancanta, haka kawai na ji yarinyar nan ta shiga raina, duba da ganin yadda take ɗawainiya da Simra, kuma gaskiya kin ga tana da kyau, sannan wannan zaƙin muryar tata da cakwaikwaiwa haka kawai yake burge ni, sai kuma Allah Ya ƙaddara za ta zama matata, wataran na tare ta na karɓi lambarta, muke ɗan gaisawa, haka nan idan ina aiki sai na ji ina son wannan muryar tata, kusan ma dai ni zan ce da muryarta da kyaunta su ne suka ja ni zuwa gareta, to muka dai sasanta ita ma ta ce tana sona, daga nan muka fara soyayya, to ga shi dai Allah Ya yi za a yi ɗin". Ya ƙarasa maganar da murmushi yana ɗan sosa kai.
Farha ta ji ina ma da wuta a kusa, da ta ɗauki Abdul ta tsoma shi a ciki, ta shiga nuna kanta tana cewa"Ni? Ni za ka ci amanata Abdul? Ni Hamida za ta cuta ta ci amanata? Ni za ta aurarwa miji? Ka rasa wa za ka aura duk duniya sai ƙawata?"
Sai ta rushe da kuka ta ce"Wallahi ba ka isa, wallahi tallahi kwarankwatsa dubu ba za a yi auren nan ba, idan kuwa ka ce sai ka yi to sai dai ka zaɓa ko ni ko ita! Wallahi ba zan yi zaman kishi da Hamida ba, yasin sai dai ka sake ni, na gwammace na haƙura da aurenka da dai na zauna da Hamida a matsayin kishiya, ka cuce ni!" Ta durƙushe a wajen tana gursheƙen kuka, shi kuwa sai ya fice daga gidan, saboda dama ya san za a yi haka, kuma shi ba shi da lokacin tsayawa rarrashinta.
 Farha ta ci kuka mai isarta, sai take jin abun kamar almara, ta yi mamakin ƙarfin halin Hamida, don shekaranjiya ma a nan gidan nata ta wuni, kenan ranar da aka saka ranar auren nasu, ta ɗauki waya ta kira lambar Hamidan, sai ta ji ta ƙi shiga, domin kuwa Abdul yana fita ya kira ta a waya ya faɗa mata yau ya sanar da Farha aurensu, don haka nan take Hamida ta saka ta a  blacklist, don ta san amintarsu ta ƙone ƙurmus, musamman da Abdul ɗin ya ba ta labarin irin yadda ta gigice.
Farha da ba ta samu lambar Hamida ba, sai ta saka hijjabinta ta tafi gidan, sai da ta fara zuwa gidansu ta ajiye yaran, sannan ta wuce can ɗin, tana shiga da Umma ta fara cin karo babar Hamida, wacce ta ɗaukake ta take girmamata tamkar uwarta, ashe maciya amana ne, shigo-shigo ba zurfi suke yi mata, Umma ta kalli Farha ta ce"Wace wannan kuma babu sallama?"
Farha ta ce"Ai dama ba za ki gane ni ba! Kuma ku ba ku cancanci sallama ba, macuta, mayaudara, maciya amana, wallahi sai kun yi nadamar wannan abin da kuka yi mini, in sha Allah wannan auren cin amanar ko an yi babu inda zai je, sai ya wargaje".
Hamida ta fito tana yamutse fuska ta ce"Wai wace hayaniya nake ji haka?"
Farha ta ce"To matsiyaciya annamimiya, algunguma mai cin amana! Wallahi ni na fi ƙarfin kishi da ke, don haka ki je ki nemi wani mijin, don mijina ya fi ƙarfinki!".
Hamida ta ce"Daɗin abun dai shi ya gani ya ce yana so, ni kuwa ba zan ƙi karɓar tayi ba, ke mijin ma kike ba da labarin bai damu da kr ba, ya fifita kishiyarki a kanki, har wani abun kishi ne? Na ga har sakinki ya yi, saura dai igiya biyu don haka ki kula kafin biyun ma su tsinke!".
Farha ta rasa me za ta ce kawai ta juya ta bar gidan, tana tafe tana share hawaye, ga babarta sai kiran wayarta take yi ta ƙi ɗauka, saboda a hargitse ta shigo ta ajiye yaran ba ta tsaya yi mata bayani ba, kuma ƙaramar sai kuka take yi. Gidanta ta nufa, ta samu Abdul ya dawo, ransa a haɗe ya ce"Da izinin wa kika fita?"
Ta ce"Ba na buƙatar jiran izininka don zan fita!".
Ya ce"Ok! Saboda ba a ƙarƙashina kike ba?"
Ta ce"Ina dai dab da barin ƙarƙashin naka, don ba zan yi zaman kishi da Hamida ba wallahi".
Ai kuwa za ki yi kaffara, ko kuma ki bar ƙarƙashin nawa".
Ta shiga ɗaki ta haɗa kaya akwati biyu, ta zo za ta fita, ya yi murmushi ya ce"Farha kenan, ke ba a auren aka aure ki? Maze ki mayar da akwatunan nan, ki manta kawai, ke da ƙawarki? Ai wannan normal ne".
Ya ja akwatin, ta fizge tana cewa"Ka sakar mini, wallahi sai na tafi, ba zan zauna na yi kishi da yarinyar nan ba" Ta fashe da kuka.
Ya sakar mata akwatin ta ja ta fice daga gidan, ya ɗage kafaɗa ya ce"Allah Ya kyauta".
 Da Farha ta je gida ta faɗawa babarta abin da ya faru, rufe ta ta yi da faɗa, ta ce"Ashe ba ki da hankali? Ke haka ake yin kishi? Haba Farha ina kissarki ta ƴa mace? Amma dai kin yi ragon azanci, har ki je gidansu yarinyar ki nuna mata kin ji zafin abin da ta yi miki? Ai kuwa shikenan ta ga makwancinki, wulaƙanci kuwa sai wanda kika gani, doluwa kawai!".
Farha ta zauna tana haki, ji take kamar zuciyarta za ta ƙone.
Mama ta ce"Kuma uban kayan fa? Ba dai yaji kika yi ba?"
Farha ta ce"Ni ba yaji na yi ba, don wallahi sai ya sake ni, ni ba zan iya kishi da Hamida ba".
Mama ta ce"Ai kuwa wallahi idan kika bari ya sake ki, kika zo kika yi mini yadda kika yi a wancen sakin sheme ki zan yi, haka kika saka na cire kunya na kira yaron nan na karya billena na ce ya yi haƙuri ya mayar da ke, shi ne yanzu da kanki ma za ki nemi sakin? To maza ki tattara ki koma, kar ma na sake jin zancen saki a bakinki, kuma Hamida dole ki zauna da ita, ita rayuwa ai iya ruwa ce, idan kin iya ki fid da kanki, me Hamidar ta fi ki da za ki kasa zama da ita?"
Cikin kuka ta ce"Ai ya ce muryarta yake so, kuma wai har yake faɗa mini tana da kyau, Mama na shiga uku!".
Mama ta ce"To ke ma akwai abin da yake so a tare da ke ai, wanda ita kuma ba ta da shi, don haka kar ma ki karaya, ki gyara zama kawai ki san ta yadda za ki iya zama da ita, me aka yi aka yi su ita da dangin nata? Na san ma ita ce ta ce tana son shi".
Farha ta ce"Wallahi shi ne munafukin, da bakinsa ya faɗa mini shi ya ce yana sonta, wallahi ya cuce ni!" Ta fashe da sabon kuka, har wata jiniya take yi a cikin kukan, kamar dai yaro yana rigima.
  Sai da Farha ta yi sati biyu a gida sannan ta koma, saboda yadda babarta ta sako ta a gaba da ba ta shawarar komawar, don idan ta bar gidanta saboda Hamida ta faɗo raga-raga, yadda ta zo babu ɗan rakiya haka ta rakito akwatunanta ta koma, domin Abdul bai zo biko ba, ranar Alhamis ta koma, shi kuma ranar Juma'a ya dawo, ya dawo ne ma kawai da niyyar kwana ɗaya, ya gaida mahaifiyarsa, kuma ya ga Hamida, sai kuma ya dawo ya tarar da Farha ta dawo, sai dai ko kula shi ba ta yi ba, da farko ba ta ma yi niyyar ba shi abinci ba, amma da ta tuna halinsa sai ta ba shi, ta san ƙila ya je ya faɗawa Hamida ba ta ba shi abinci ba, ita Hamidar ta ba shi, ya ja mata raini a wajenta, ita ta manta lokacin da yake zuwa wajenta ya ce Hafsa ta hana shi abinci, ba ta taɓa zaton abun zai zo kanta ba, sai yanzu da ya fara tabbata.
Haka ta dinga fushi da shi, abu ƙalilan ne zai faru su fara faɗa, ita kuwa Hafsa tana gefe hankalinta a kwance, don ita ce ma take ta haɗa masa kayan lefe. Sai da aka kai ruwa rana kafin Farha ta yarda da yadda ya tsara zamanta da Hamida, kujeru ya yi sababbi da kayan kallo da firji, ya ce babban falo ya zama general, sannan ɗakuna kuma ta zaɓa, ko ciki da falon da take zaune, ko kuma fallen ɗakuna biyun, wato da ɗakin gadon Hafsa da ɗakin yara, Farha ta ce ba ta yarda ba, babban falo nata ne ita kaɗai, za ta haɗa da shi da kuma ciki da falon da take ciki, Abdul ya ce ba zai yiwu ba, dole ta bi yadda ya tsara, don haka ta tashi daga ciki da falonta ta koma fallen ɗakunan, ɗaya ta saka gado ɗaya ta saka kujeru, ta barwa Hamida ciki da falon da take ciki, kitchen ɗinta na da sai ya zama na Hamida.
 Tana ji tana gani ta haƙura za ta zauna da kishiya, kishiyar ma ƙawarta wacce ta ɗauki yarda da amana ta damƙa mata, Abdul ya yi mata akwati ɗaya na faɗar kishiya, ita ma Hafsan ɗaya ya yi mata, Farha ta haƙura ta dinga dauriya tana yaƙe, har aka ɗaura aure amarya ta tare.
 Sai a nan Farha ta san kishin da ta ji a baya shafar mai ne, sai yanzu ne take jin kishin Abdul mara misali, duk nasihar da Abdul ɗin ya zaunar da su ya yi musu akan su haɗa kansu, ta tashi a banza, ita dai Hamida ta nuna babu komai a ranta, tana gaishe da Farha wacce ta saka mata sabon suna wai Anti Farha, ita kuwa Farha ko kallonta ba ta yi. 
Zama ne ake yi na nuna isa da gadara, idan ka zo ka ga Farha da Hamida a falo sai abun ya ba ka dariya, kowacce ta ƙi barin ɗaya ta ƙwace general falo, kowa a nan yake wuni, ga gasar ɗaukar wanka na kayan tsukewa, wannan tana wace wannan duk don kar wata ta ce ta fi wata ta wanu fannin, shi kuwa Abdul wannan gasa ta su gaba ta kai shi, don sai ya zama wani ɗan gata, idan ya zo kamar wani naɓa haka suke rububinsa, suna kokowar kyautata masa, idan kuma ƴan kishin suka motsa a yi faɗa a yi cacar baki da zage-zage, har ma da gore-gore, idan yana nan ya raba su, idan ba ya nan su ci kansu, ita dai Hafsa ba ta ma ganin komau ballantana ta yi kishi, tana can hankalinta kwance.
Bayan wani lokaci, a wata ɗaya Hafsa da Hamida suka haihu, kuma kowacce namiji ta haifa, hakan ya sa Farha duk ta tsawwalawa kanta, ta saka damuwa a ranta har kuka ta sha da Hamida ta haifi namiji, daga ƙarshe ta watsar da komai ta koma ga Allan da yake bayarwa, tana roƙon ita ma ya cika mata burinta ya bata, ai kuwa su Hafsa da Hamida ba su daɗe da yaye ƴaƴansu ba ita ma ta samu ta haifi namijin, Abdul dai buri ya cika an samu ƴaƴa maza har huɗu. Yana iya ƙoƙarinsa wajen ganin ya kyautatawa  matansa ya yi musu adalci, babbar damuwarsa dai ɗaya, yadda ita Farha da Hamida a sati kowacce sau ɗaya take da kwana, tun da idan ya zo a sati kwana biyu yake yi, shiyasa yanzu ya nemi maganin matsalarsa ta rashin kuzari, don kar ya dinga shiga hakkinsu, kuma idan ya samu hutu ba ya zama a gidan Hafsa, nan yake tahowa ya zauna da su, babu dai abin da zai ce da rayuwa sai hamdala.
Wannan shi ne yadda ƙarshen gidan yadda ya kasance.
  A ɓangaren gidan Hamza kuwa, za a iya cewa auren Sahura ya zamewa Saude alkhairi, domin da dagiya Sahura ta canza Hamza, yanzu ya haƙura yana sauke nauyin matansa daidai ƙarfinsa, ya gina wani ɗakin ciki da falo, Saude ta koma can, shi kuma ɗakin Saude na da sai ya zama nashi, wato turakar mai gida, Saude da Sahura suna ta sana'oinsu, kuma suna kyautatawa Hamza daidai gwargwado, sai yanzu ne kuma da Saude ta farfaɗo take gyara jikinta tana ɗaukar wanka ta yi ƙiba kaya suna zama dasa a jikinta, sannan Sahura ta fara jin kishinta, amma ba ta bari abun ya yi tasiri ba, tana dannewa suna zaman lafiya da Saude, ita ma Sahura ta haihu ɗanta namiji.
ALHAMDULILLAH! A NAN WANNAN LABARI YA ZO ƘARSHE, KUSKUREN DA KE CIKI ALLAH YA YAFE MANA, ALLAH KUMA YA BAMU IKON KOYI DA ABUBUWAN DA SUKE DAIDAI.
 Ina godiya masoyan littafaina, amma fa iya ƴan paide group😌Ina yinku over fiye da yadda kuke yina, sai mun haɗu a sabon littafi gobe in sha Allah, mai suna RANAR KUKA🥰

